[image: Cover]
 
Commentaria in Canticum canticorum

Wolbero S. Pantaleonis


Patrologia Latina, vol. 195

Jacques-Paul Migne

J. P. Migne, Parisiis, 1855






Source text from

Corpus Corporum

University of Zurich

www.mlat.uzh.ch

—

EPUB produced by

Cassiodorus

cassiodorus.ink

—

Edition: 2026-04-12




    
      Commentaria in Canticum canticorum

      
        	
          Commentaria in Canticum canticorum
        

        	
          EPISTOLA NUNCUPATORIA
        

        	
          EPIGRAMMA AD AUCTOREM ET LECTOREM COMMENTARIORUM HORUM.
        

        	
          FRATER HENRICUS GRAVIUS LECTORI BENEVOLO.
        

        	
          EPISTOLA DEDICATORIA WOLBERONIS ABBATIS.
        

        	
          PRAEFATIO GENERALIS WOLBERONIS IN CANTICUM CANTICORUM SALOMONIS.
        

        	
          D. WOLBERONIS ABBATIS ORDINIS S. BENEDICTI IN CANTICUM CANTICORUM SALOMONIS.
          
            	
              CAPUT PRIMUM.
            

            	
              CAPUT SECUNDUM.
            

          

        

        	
          LIBER SECUNDUS.
          
            	
              PROOEMIUM.
            

            	
              SEQUITUR CAPUT II.
            

            	
              CAPUT TERTIUM.
            

          

        

        	
          LIBER TERTIUS.
          
            	
              CAP. III.— Continuatio.
            

            	
              CAPUT IV.
            

            	
              CAPUT V.
            

            	
              CAPUT VI.
            

            	
              CAPUT VII.
            

            	
              CAPUT VIII.
            

          

        

        	
          LIBER QUARTUS.
        

        	
          EPILOGI LOCO AUCTORIS PARAENESIS Ad sacras virgines quibus haec commentaria scripsit et inscripsit.
        

      

    
  
Commentaria in Canticum canticorum



qui operantur in me non peccabunt, et qui elucidant me

vitam aeternam habebunt.1









1. Eccli. XXIV




EPISTOLA NUNCUPATORIA


 1001Reverendissimo in Christo Patri Domino venerabili Henrico Spichernagell, D. Pantaleonis abbati et 1002 S. Unionis Barsfeldinae praesidenti principali meritissimo, nec non reverendis admodum et amplissimis 1003A DD. Henrico Liblero, Joanni Munch, Paulo Vrechen, Henrico Goermanno et Gabelo Scaffenio, monasteriorum ordinis Sancti Benedicti observantiae ejusdem in Sancto Martino, Brawiler, Tuitio, Gladbach et Graffscafft abbatibus dignissimis, dominis et praelatis suis observandis.

Mirabuntur non abs re, R. admodum et amplissimae DD. vestrae cur commentator hic super Cantica canticorum Salomonis tandiu sub modio latuerit, ac nunc primum lucem aspiciat: ad quod verisimiliter ego cum Judaeo illo Mardochaeo dilectam suam compellente Esther, et quis novit utrum idcirco ad regnum veneritis, ut Wolbero iste tali in tempore pararetur? Quare nec pro anima sola sufficere arbitratus fui, si auctor talis in domo D. Pantaleonis 1003B scriptus tantum delitesceret, nisi plurimorum utilitati et spirituali gustui profuturus, sub incudem datus, nova quadam occasione opportunus prodiret in lucem.

Et quaenam, dicetis, occasio isthaec est? Annus jam tertius est quo tempore annalis capituli in monasterio Sancti Pantaleonis celebrati Kalendas Septembris B. Aegidio abbati sacris, vestri quoque sacrati vertices, pontificali infula noviter decorati fuerint. Nullis profecto verbis aut scriptis comprehendere valeo, quantum hinc gaudiorum accreverit charissimis vestris confratribus, quanta etiam laetitia tam meo quam publico pariter nomine ex hoc perfusus sim, vobisque ex animo gratulari desideraverim, posteaquam intellexeram a sanctissimo domino nostro 1003C Urbano VIII, auctoritatem hanc episcopalem RR. admodum Dominationibus vestris super additam, et a R. domino episcopo Cyrenensi solemni ordine pontificales mitras, capitibus vestris impositas fuisse. Eccur enim tam sanctam, tamque honorificam et novam Dominationibus vestris non gratulater gloriam? gloriam, inquam, qua, praeter omnem quod mihi persuasum ambitionem, solo clarissimarum virtutum merito (utpote qui inter sacrae unionis nostrae Bursfeldensis columnas praecipuas annumeramini, eamque indeclinabiliter suffulciendo constabilitis), donati et affecti estis?

Quid agerem? Honorem hunc novum R. domino praelato meo ut descenderem acclamaturus filialis 1003D postulabat amor; cidares RR. Dominationum vestrarum veneraturus pariter ut occurrerem gratitudo exigebat, aliorum exempla provocabant. Sed nolui in summorum conspectu sacerdotum apparere vacuus, nec etiam munus quod offerrem prae manibus erat. Cum subito, Deo ita inspirante, memor fui commentatoris hujus Wolberonis coabbatis vestri, et delectatus sum, et quia religiosorum plurimi lectione suavissimarum interpretationum illius antebac illecti, summopere mecum dolebant inter caeteram bibliothecae nostrae supellectilem tam pia et profunda latere commentaria, neque thesaurum talem pluribus communicari ad testandam mei 1004A erga RR. admodum DD. vestras promptitudinem beneque merendi studium, quod dudum in votis habueram, fiducialiter aggressus fui, et Commentaria Wolberonis nostri non modo revidi, verum etiam revisa meliorem in ordinem disposui, atque ita disposita et renovata eadem nominibus RR. admodum DD. vestrarum inscribenda, typo ut subjicerentur, omnem coepi movere lapidem. Caeterum cum Salomone ipso attestante, plures faciendi libros nullus sit finis, adeoque saeculi hujus ingeniis nova magis arridere soleant quam vetera, erat fortasse quod verebar, ne vel commentatoris hujus antiquitas, vel verius personae meae exiguitas, a qua renovatus nonnihil liber non exiret, obstaculo forent, quo minus feliciter in manus multorum transiret. 1004B Porro RR. admodum Dominationum vestrarum animatus auctoritate, a metu simili, imo Zoilorum omnium, qui bonis conatibus deesse non solent, obtrectatu, facile liberandum me duxi, cum quod in apothecam et horreum Dominicum non semper centesimus aut sexagesimus, quin saepius tricesimus fructus inferatur: tum quod per cornua vestra Aaronica protegendus, eodem anni decurso tempore a praelato redeat, quo in pontificales mitras abbatialia vestra mutata fuerunt almucia.

Quamobrem, reverendissime domine praeses, praelate mi observandissime, suscipe minimi clientis tui hanc qualemcunque curis meis pastoralibus superadditam et huc usque variis militum incursionibus obstantibus protacta operam; et quia juxta elogium 1004C Sapientis: Vir qui diligit sapientiam laetificat patrem suum:1 laetifica per conatum hunc meum in sapientia et cantico spirituali libri hujus spiritum tuum, et refocilla infirmos et seniles artus tuos, multis pro monasterio et unione nostra Bursfeldica exantlatis laboribus debilitatos, sed nondum fractos. Suscipite et vos, antistites venerabiles, observantiae meae erga vos tesseram exiguam Wolberonem coabbatem vestrum, RR. admodum Dominationibus vestris humiliter a me nuncupatum; sitque novi honoris vestri particeps, qui religionis avitae aeque monasticae relator exstitit egregius. Quae eadem praesulibus vobis ut, in incepto spiritualis disciplinae incremento succrescat et propagetur, 1004D Deum optimum, maximum sanctissimumque legislatorem nostrum Benedictum ejusdemque patrones ordinis jugiter exorabo. Qui etiam patientissima sua benignitate RR. admodum et amplissimas Dominationes vestras cum omnibus sibi commissis per quam diutissime felicissimeque superstites atque incolumes servare dignetur. Ita fovet et apprecatur ex pastoratu Laugelensi ipso B. Aegidii abbatis anno 1629.

RR. ad. et amplissimarum Dominationum vestrarum, humilis servus et frater Henricus ERSMERS Graviensis Pantaleonita, ordinis S. Benedicti. 







1. Prov. XXIX




EPIGRAMMA AD AUCTOREM ET LECTOREM COMMENTARIORUM HORUM.


1005A


Ut superes Pylei doctissime tempora scriptor,

Et tua sit cunctis cognita fama locis,

Hoc opus eximium praelo mandare, decorum

Pluribus est visum non sine laude tua.

Ergo securus prodi, Wolbero; latere

Non decet ingenii tam pia scripta tui

Quem modo dulcis amor pangendi cantica tangit,

 1006AEn Wolberonem, quo duce pangat, habet.

Talia non lusit Dircaeus cantica vates,

Ad tactum citharae quando salivit aper.

Wolbero meres, vitam canit ille pudicam,

Sponsi cum sponsa mystica verba refert.

I nunc quisquis amas animae et connubia Christi

Quem tibi concilies, en paranymphus adest.






FRATER HENRICUS GRAVIUS LECTORI BENEVOLO.


 Commentaria venerabilis domini abbatis Wolberonis, licet devotis ac Deo consecratis virginibus quondam ita postulantibus, ab auctore ipso conscripta et inscripta fuerint, volueritque cum sanctimonialibus solis illa delitescere, neque communem in lucem prodire nisi, ab aliquo correcta in opus elaboratum ac masculinum evaserint: nolim tibi persuasum habeas, lector benevole, quasi opera mea hoc ipsum assecutus fueris. Haec namque vere de se humiliter sentientium virtus est magna et praeclara agere aut scribere et nihilominus parve et mediocriter de se, suisque sentire. Emicat in hac virtutis specie non vulgariter abbas noster Wolbero. in cujus commentariis licet antiquissimis, sed assiduo annorum novem studio congestis tantum abest ut informe aliquid, vel muliebre aut lima emendatiori indigens offenderim (licet in dedicatione religiosis sororibus suis nuncupata, aliisque operis, hujus praefationibus hoc ipsum innuere videatur) ut divino magis quam humano spiritu conceptum et calamo exaratum opusculum hoc videri merito debeat. Quapropter latere te nolim quicunque operis hujus lector futurus es parum me Commentariis hisce de proprio aut addidisse aut miscuisse, nisi ubi sensus ambiguitas, periodorum dissolutio versuumque disjunctio simile quid desiderare visum fuerat. Haec fortassis erant, quae lectorem delicatum in Wolberone antiquo offendere potuissent. Quibus cum labore et conatu meo sat subventum, nescio qua typographi vel correctoris incuria aut festinatione errata nonnulla hinc inde irrepserint, quae sub finem libri hujus emendata, videre liceat, operam hanc meam qualemcunque aequi bonique consulito, et dum ea frueris in tui emolumentum suscipe, et suscipe benigne perpetuum auctoris hujus monumentum. Vale.




EPISTOLA DEDICATORIA WOLBERONIS ABBATIS.


 1005BDilectissimis sororibus in Insula Rheni Deo et beatae Mariae militantibus, WOLBERO peccator.

Dum mecum saepius tractarem et ancipiti animo frequenter revolverem quidnam dulce, quid jucundum, quid utile interioribus sanctae charitatis vestrae auribus, o sanctissimae sorores, decantarem, cujus dulcedine et incitamento ad majorem coelestis vitae amorem vester erigetur animus, occurrit repente animo meo illud cantabile sponsi et sponsae epithalamium, quod pro sui excellentia dicitur Canticum canticorum. Hoc nempe genus cantionis valde competit dignitati vestrae professionis, quia haec omnium praecellit ordinem professionum sicut illud omne genus canticorum.

 1006BTria quippe sunt genera professionum, unum conjugatorum, alterum viduarum, tertium virginum. Legimus autem quia est Canticum laudis, canticum laetitiae, canticum novum. Ponamus ergo quasi quibusdam gradibus canticum laudis conjugatis, canticum laetitiae viduis, canticum novum virginibus, quod nemo potest dicere, nisi qui sequuntur Agnum quocunque ierit.1 Canticum quippe laudis cantant conjugati, qui initium aliquod religionis et bonae conversationis acceperunt, sed nondum tribulationem carnis evaserunt; canticum vero laetitiae cantant viduae, quae aliquid altius sunt assecutae, majori praestantes religione et experta jam tribulatione carnis absolutae ac propterea possunt 1007A et laudem et laetitiam canere. Porro virgines cantant canticum novum, quae summum retinent gradum nunquam praedictam carnis tribulationem expertae, atque ideo potentes canere et laudem, et laetitiam, et novitatem singularem ac caeteris inedicibilem.

Sed valde attendendum his quae virgines dicuntur, cujus partis sint; in duas quippe partes hanc professionem Dominus divisit, hoc est in virgines prudentes et stultas;2 quia hoc novum canticum non possunt dicere, nisi quae sunt ex parte prudentium: prudentes autem sunt quae et corpore et mente virgines sunt; stultae vero quae, quamvis virgines sunt corpore, corrupta tamen vivunt mente. Tales nimirum non possunt cantare 1007B canticum novum, sed neque ultimae professionis canticum; quae nec ad ipsius pertingunt meritum, quia non habent in vase oleum, quin imo pro hac negligentia sui non intrant thalamum sponsi.

Quocirca valde attendere et sollicita esse debet charitas vestra, quae estis virgines corpore ut etiam sitis mente; quia nihil vobis confert virginitas carnis, si jam mente, nupsistis. Si ergo rectam virginalis professionis normam tenetis, singulare canticum, et ut ita dicam, non simpliciter canticum, sicut conjugatae et viduae, sed Canticum canticorum cantatis, quod solum possibile est illis cantare, qui sunt ante thronum Dei sine macula, quia non inquinaverunt vestimenta,3 id est corpora 1007C sua.

Auctoritates sane harum trium professionum in sacra reperiuntur Scriptura, quia castitas conjugalis praedicatur in Elisabeth, sanctimonia vidualis in Anna, perfectio virginalis in beata Dei genitrice Maria. Singularum autem meritum ipse Dominus in Evangelio demonstrat, ubi dicitur semen cecidisse in terram bonam et fructum fecisse, aliud tricesimum, aliud sexagesimum, et aliud centesimum.4

Tricesimus namque fructus conjugatorum est caste viventium, quas hoc numero ostendit computus digitorum, indice pollici superposito, pondus tribulationis et depressionis ipsarum indicat viduarum sustentatione et consolatione virili destitutum. 1007D Porro numerus centenarius, qui pro perfectione ponitur, perfectionem sanctarum demonstrat virginum, qui de sinistra ad dexteram translatus, juncta summitate indicis ad summitatem pollicis, coronam exprimit virginitatis.

Pensate ergo professionis hujus excellentiam cujus est praemium fructus centuplicatus, cujus est meritum dicere canticum novum, cujus dignitati maxime congruunt, pro speciali divina gratiae conjunctione, ista quae vobis pro modulo nostro canere intendimus Cantica canticorum. Nequidem vobiscum, quaecunque vere virgines estis, haec cantica non dico canere, sed nec susurrare possum, qui longe 1008A a vestra sanctitate differo; sed sicut aliquis qui scientiam alicujus artis verbo tantum insinuare potest, actu vero exprimere non potest, ita et ego quamvis haec vobiscum cantare, culpa obstante, non possim, tentabo tamen cum Dei adjutorio aliquid dicere, unde possitis horum excellentiam et singularem dignitatem Canticorum aliquatenus cognoscere. Ergo ut dicit gentilis poeta:  Fungar vice cotis, acutum  Reddere quae novit ferrum, exsors ipsa secandi: 5 et quia non licet cantare, liceat saltem cantandi consilium dare. Nam et sanctus Moyses cum quo Deus facie ad faciem loquebatur, Jethro cognati sui viri gentilis consilium audivit et fecit, cum ipse plenus 1008B esset sapientia et sanctitate, iste vero longe valde ab eo distaret gentilitate et vitae qualitate. Sed hoc quia Deus dedit velle, det etiam posse. Scio equidem multis indignum fore, qui veterum tantum scripta suscipiunt,  Miraturque nihil, nisi quod Libitina sacravit. 6 Quod post dicta majorum quae firmavit charitas, meas quoque ineptias impudenter detexerim, sed vestra me apud eos excusabit dilectio quorum solummodo proposui satisfacere desiderio. Quod si nimis simplicem pro causae majestate reprehendunt orationem, meminerint quia in constructione tabernaculi, non tantum aurum et argentum, byssus 1008C et purpura, sed etiam pili caprarum sunt oblati,,7 et magis a Domino laudata sunt duo parva viduae minuta quam immensa divitum donaria.8 Et si compositionem verborum calumniantur, causam tamen materiae venerentur, et tenuitatem orationis sive compositionis excusent, et materiae dignitas et devotae supplicationis obediens charitas. Nam et plurimos metrica arte compositos libros in Ecclesia habemus de Evangeliis et sanctorum gestis, humili stylo et simplici oratione, qui tamen propter materiae dignitatem, obtinuerunt jam auctoritatem. Unde Arator Actus apostolicos scripturus, dicit:  Jejuno sermone quidem, sed pinguia gesta  Scripsimus, ac pelagi pondere gutta fluit. 1008D Nemo ergo simplicitatem nostram contemnat, quia cum simplicibus sermocinatio nostra,9 quin potius eo magis nobis peccantibus indulgeat, quod plus libuit aliquid, quamvis simpliciter scribere, qui inani otio, torpore, cum etiam hoc opus nusquam prodire velimus, sed cum solis tantum quibus missum est sanctis delitescere sororibus; nisi forte alicui benignitatis intuitu placuerit hoc ad corrigendum suscipere, et de informi et molli compositione aliquod pulchrum et masculum opus elaborare.

Suscipite itaque hanc meae parvitatis operam, in qua non piguit me laborare gratia dilectionis 1009A vestrae, in vestri quidem emolumentum, in mei vero perenne monumentum; quatenus cum haec aspicitis 1010A et legitis, memores mei sitis et pro me sive vivo sive mortuo communem Deum exoretis.

PRAEFATIO GENERALIS WOLBERONIS IN CANTICUM CANTICORUM SALOMONIS.


1009

 1009DIn sancta Scriptura multa dicuntur cantica quae diverso causarum genere differentia, nunc generaliter, nunc specialiter pro loco et tempore sunt decantata; loco, quia vel in patria vel in aliena terra; tempore, quia vel in pace vel in captivitate. Dicitur enim Canticum Moysi, Canticum Annae, Canticum Habacuc prophetae, vel alia hujusmodi; sed haec omnia simpliciter cantica. Hic autem dicuntur Cantica canticorum, eo quod omnia canticorum genera mystici intellectus majestate praecellant.

Et alia quidem cantica habent causam quare fuerint 1010D decantata, sicut Moyses decantavit canticum laudis pro victoria celebrata, quando submersus est Pharao cum curribus et equitibus suis in mari Rubro. Anna quoque canticum Domino cecinit, pro collata fecunditate sublato sterilitatis opprobrio. Ezechias quoque canticum cantavit pro reddita sibi sanitate. Ergo cantica singula cuique fuerunt gratiarum actio pro beneficio sibi a Deo collato. Istud vero canticum summae illius perfectaeque charitatis repraesentat harmoniam, qua sopitis omnibus rerum mundanarum curi, anima quaeque fidelis 1011A Creatori suo veluti sponsa sponso ineffabili amoris dulcedine conjungitur, in cujus complexibus tanta pacis et quietis suavitate commoratur, ut nihil sit quod praeter eum cupiat, nihil quod tam magnificae gratiae praeponat, quia nihil certe est quod spiritui resistat, qui calcato carnis bello cum subjugata sibi carne, eadem felici concordia in Christo sabbatizet. Magna quippe pars et optabile Sabbatum, id est requies est, quando caro non concupiscit adversus spiritum, sed sedato vitiorum tumultu, tanta internae tranquillitatis dulcedine mens perfruitur, ut nihil aliud quam Dominum desiderans, velit et possit Canticum canticorum dicere, hoc est veram et perfectam charitatem habere. Omnibus enim virtutibus supereminet charitas, sicut Canticum canticorum 1011B omnia supergreditur cantica. Ascensiones autem in corde sunt disponendae, ut quasi quibusdam gradibus perveniatur ad cantanda Cantica canticorum; ut sicut qui ingreditur sancta adhuc multa habet necessaria ut possit ingredi Sancta sanctorum; et qui celebrat Sabbata longe altioribus indiget, ut pervenire possit ad Sabbata sabbatorum: sic qui canit cantica, ad majora semper debet proficere, ut possit cantare Cantica canticorum. 

Septem quippe cantica in divina reperiuntur pagina, quorum decantatorum causae, mystice nobis quasi per quosdam gradus indicant animae profectus, qui reguntur per gratiam septiformis Spiritus. 1011C Exeundum namque est de Aegypto hujus mundi et transeundum mare Rubrum per baptismum, vel per lacrymas poenitentiae, ut submerso vitiorum satellite primum decantemus canticum cum Moyse: Cantemus Domino, gloriose enim honorificatus est, equum et ascensorem projecit in mare.1 Deinde relicto saecularium negotiorum tumultu perambulanda est spiritualis solitudo donec inveniamus puteum quem foderunt patres, quorum doctrinis et exemplis informati, ad recte vivendi modum secundum concinamus canticum quod cecinerunt filii Israel pro invento puteo. Ascendat, concinebant, puteus quem foderunt principes et praeparaverunt duces multitudinis in datore legis et baculis suis.2 Cumque ad viciniam terrae promissionis 1011D venerimus, ad possidendam ipsam beatam terram nos praeparantes, et nobiscum spirituales et carnales invitantes, tertium cum Moyse decantemus canticum: Attende, coelum, et loquar; et audiat terra verba ex ore meo.3 Sed ut hanc terram spiritualiter inhabitare possimus, depugnandi sunt hostes animae, contra quos tota intentione militandum nobis est, ut his effugatis, quartum cum Debbora concinamus canticum: Salvatae sunt reliquiae populi, Dominus in fortibus dimicavit4 Superatis tunc hostibus, quintum cum David canticum pro evasione et liberatione nostra Domino decantemus, quod videlicet canticum David cecinit, quando liberatus est de manu omnium inimicorum suorum et de manu Saul et dixit: Dominus, petra 1012A mea et robur meum et salvator meus,5 et reliqua. Postquam videlicet repressis spiritualium adversitatum motibus omnibusque saecularium rerum postpositis curis, optata tandem mentis quiete positi fuerimus, surgendum et properandum est profectibus animae ad promerendos illius coelestis Sponsi amplexus, cujus intentionis canticum sexto loco cum Isaia cantabimus: Cantabo dilecto canticum patruelis mei vineae suae.6 Processu videlicet hujus angelicae conversationis cum in tantam celsitudinem pennis sanctae contemplationis evolaverimus, ut jam in ipsius Sponsi amplexibus commorantes cum Apostolo dicere possimus: Nostra autem conversatio in coelis est.7 Tunc demum septimum decantabimus canticum, 1012B quod non tantum canticum sed Canticum canticorum dicitur, quando ab omni opere saeculari feriantes, cum ipso sponso jugi quiete sabbatizare coeperimus.

Tria autem sunt consideranda in hoc libro: materia, intentio, finalis causa. Materia es sponsalia Christi et Ecclesiae, sive cujusque fidelis animae, quae constant vera et perfecta ejus dilectione, quae videlicet dilectio demonstratur mortificatione vitiorum et delectatione virtutum atque observatione ipsius mandatorum. Intentio est legentes et audientes hortari ut ita studeant Christo per charitatem adunari, ut digni sint sponsae vocabulo nuncupari. Finalis causa est summum inde consequi bonum quod Deus est, de quo bono scribitur: Quod nec 1012C oculus vidit, nec auris audivit, nec in cor hominis ascenderunt ea quae praeparavit Deus diligentibus se.8

Attendendum videlicet in hoc libro nihil secundum litteram carnaliter intelligendum, sed totum ad spiritualem sensum referendum, quia littera occidit, spiritus autem vivificat.9 Nam quia Deus per se humano cordi loquens, capi non poterat, per aenigmata misericorditer movet et revocat, et per res cognitas latenter ei amorem rerum incognitarum insinuat, ut dum allegorice alloquendum esset per exteriora quae cognosceret intelligeret interiora, quae amare et servare debet. Nam hic quasi amoris corporei verba ponuntur ubi oscula, ubera, genae, femora nominantur; ut a torpore suo 1012D anima per sermones consuetos discussa recalescat et per verba amoris qui infra est excitetur ad amorem qui supra est. In quo non irritanda neque contemnenda est descriptio sacra, sed misericordia Dei consideranda, in hoc et amplior, quia ut nos ad amoris sacri amplexus accendat, usque ad infirmitatis nostrae verba se inclinat. Sed unde se locutione humiliat inde nos intellectu exaltat, quia ex sermone hujus amoris discimus, qualiter in Divinitatis amore serviamus. Valde aut solerter intuendum est, ne cum exteriora audimus, ad ipsa exteriora sentiendo remaneamus et machina quae ponitur ut levet, ipsa magis opprimat et gravet. Debemus ergo in verbis exterioribus quidquid est intus quaerere et loquentes de corpore extra corpus fieri, 1013A debemus ad nuptias sponsi et sponsae cum intellectu charitatis10 in caecitatem ignorantiae repellamur.

Sciendum praeterea quod Salomon tres edidit libros, primum Proverbiorum, secundum Ecclesiasten, tertium Cantica canticorum, qui singuli singulis tribus philosophiae supponuntur partibus, videlicet Physicae, Ethicae, Logicae, hoc est naturali, morali, rationali scientiae. In Ecclesiasten nempe de naturali rerum statu disputat; in Proverbiis de morum honestate perorat; in Canticis canticorum de rationabili divinorumque mysteriorum dispositione decantat. His enim tribus modis quasi quibusdam gradibus mentis profectus ducitur, hoc est naturalitate, 1013B moralitate, rationalitate. Naturalitas est rerum ordinabiliter conditarum spectabilis variatio; moralitas honestae vitae informatio; rationalitas spiritualis divinaeque scientiae optabilis assecutio.

Sane ex naturalitatis consideratione, dum attenditur quantae pulchritudinis, quantae utilitatis, quam decenter, quam rationabiliter, et quam ordinabiliter creata sint disposita, quam immutabiliter, loco et tempore jussas servet vices, satis perpendi potest, qualis et quantus, quam speciosior, quam sublimior, quam potentior; ac ideo quam juste colendus, quam digne adorandus sit ipsius creaturae conditor Deus. Unde Apostolus: Invisibilia, inquit, ejus a creatura mundi per ea quae facta sunt, intellecta conspiciuntur, sempiterna quoque ejus virtus et divinitas, 1013C ita ut sint inexcusabiles.11 Non ergo excusari poterit homo, quia hujusmodi consideratione deducitur ad cognitionem Creatoris et fidem quae credit vera esse quae promittit Deus justis comminatur injustis, atque ex hoc prius timore compungitur post amore.

Primo namque timore surgit ad moralitatis honestatem, donec processu conversationis ipsa moralitas assumitur per charitatem, quae foras mittit timorem.12 Cum enim homo omni terrena creatura excellentior sit; ipsa autem creatura tantae, ut diximus, pulchritudinis sit, nimirum perpendere poterit, quam longe pulchrior futurus sit, si per mortalitatis decorem Creatori suo adhaeserit. Ad imaginem quippe 1013D et similitudinem Dei factus est homo13 qui ex duabus substantiis, hoc est anima et corpore concretus: similitudinem habet Dei ex eo quod vivit et inter reliquas creaturas valde bonus dicitur, ipsa corporis habitudine ad coelestia suscipienda et terrena calcanda, originaliter evectus. Sed quia sicut ipse Deus nec crescentibus creaturis crescit, nec decrescit, cum tamen in omnibus sit; sic nec anima minutis membris minuitur, nec adauctis augetur et tamen est in omnibus.

Porro imaginem Dei habet ex meliori portione, scilicet anima, quae viget ingenio, ratione, intellectu, in quibus profecto Dei ostenditur imago, qua ei conformatur per moralitatis honestatem ut, sicut portavit imaginem terreni terrena diligendo, portet 1014A et imaginem coelestis,14 coelestia ardenter exquirendo et exercendo. Non enim pueriliter cogitandum quod Deus qui incorporalis et incomprehensibilis est, aliquibus corporalibus lineamentis comprehendi possit, ut habeat imaginem ad quam factus sit homo, sed imago ejus est ratio humanae menti insita, qua differt ipse homo ab irrationabilibus, quaque discernit justum ab injusto, honestum ab inhonesto, utile ab inutili, qua denique reprimit bestiales animi motus, ne corrumpant mentis integritatem; quod si fragilitate aliqua impellente corruperint, denuo duce eadem ratione per sanctae moralitatis studium reformare possit.

Quo studio moraliter homine instituto rationalitatis illum gratia dignanter provehit, qua sui ipsius 1014B et Dei cognitionem accipiat: sui quidem qua perpendet quid sit, et unde donum quod accipiat, quod non suo merito sed Dei gratia salvatur, in libertate gloriae filiorum Dei15 assumptus sit: porro Dei, qua intelligat nihil melius, nihil potentius, nihil sublimius Deo, quem solum scire, timere, venerari, diligere et colere tota animi virtute debeat. Et haec est sapientia quae non introibit in malevolam animam, nec habitabit in corpore subdito peccatis, quia Spiritus sanctus disciplinae effugiet fictum, et auferet se a cogitationibus quae sunt sine intellectu, et corripietur a superveniente iniquitate.16

Virtus ergo moralitatis assumit gratiam rationalitatis, quia mens quae Deo per disciplinae honestatem appropiat, magis scientiae ipsius subtilitatem 1014C considerat, juxta Jacobi vocem qui suos auditores hortatur, dicens: Appropinquate Deo et appropinquabit vobis.17

Hunc triplicem animae profectum Psalmista precatur, dicens: Bonitatem et disciplinam et scientiam doce me:18 primo namque bonitatem deinde disciplinam, tertio loco ponit scientiam. Deus enim naturaliter bonus existens hominem naturaliter bonum condidit, quoniam ad imaginem et similitudinem suam fecit, data ei ratione qua posset discernere bonum et malum, sed ipse horum alterum bonum non a se, sed a Deo posse intelligens, bonitatem se doceri postulat ut per naturalitatis bonitatem affectu sanctae moralitatis disciplinam, 1014D per quam proficere possit ad illam incomprehensibilem et divinam rationalitatis scientiam, hujusque profectus ordinem toto mentis desiderio semper flagitans proclamat, bonitatem, inquiens, et disciplinam et scientiam doce me. Ac si aliis verbis dicat: Quia me, Domine Deus, naturaliter bonum condidisti; qualiter ipsum bonum naturae non meo vitio corrumpatur, sed tua gratia propagetur, doce, quatenus hoc modo velim et possim tuo adjutorio recte vivere et recte vivens tuorum mysteriorum arcana mentis arce penetrare.

Huic igitur tertiae parti quam rationalitatem diximus iste liber subscribitur propter excellentiam sacramentorum quae in Christo et Ecclesia, sive in qualicunque, Deo dilecta animi inibi decantantur qui 1015A et merito inscribitur hoc nomine quod est Cantica canticorum, quia omnibus canticis perfectius et sublimius quasi quodam privilegio spiritualis harmoniae insignitus mystica intonat. Nam si subtilius consideres omnia fere Christi et Ecclesiae sacramenta in eo decantari intelliges. Namque ut verbi gratia dicam, in ipso cantici principio dum dicitur ex persona Ecclesiae: Osculetur me osculo oris sui, adventus Christi per carnem optatur, quasi aliis verbis Ecclesia dicat: Qui mihi quondam per ora prophetarum tuorum caeterorumque Patrum locutus es, jam nunc te ipsum praesentialiter secundum carnem natus offer, et proprio ore mandatorum tuorum decreta mihi porrige. Passionem quoque Christi et resurrectionem eo loco denotat; ubi dilecta 1015B loquitur fasciculus myrrhae, dilectus meus mihi, inter ubera mea commorabitur, ac subinde, botrus cypri, dilectus meus mihi,19 ubi per myrrham amaritudo passionis; per botrum dulcedo resurrectionis exprimitur. Et alibi: Fuge, inquit, dilecte mi, et assimilare capreae aut hinnulo cervorum super montes aromatum;20 per capream hinnulumque ascendentis in coelum Domini potentiam insinuans. In grege detonsarum ascendente de lavacro,21 populus baptizatorum onera peccatorum deponentium accipitur, in gemellis fetibus gemina charitatis, in oculis vero, dentibus, genis, capillis, caeterisque quae ibi nominantur membrorum compositionibus, spiritualis ornatus et compositio sanctae Ecclesiae, sive cujuslibet sanctae animae describitur. Haereticorum ibi 1015C pravitas, doctorum suavitas denotatur, et ut totum comprehendamus, quidquid in sancta Ecclesia generaliter vel specialiter agitur vel actum celebratur pulcherrimis allusionibus decantatur, ut merito tali nomine, quod est Cantica canticorum iste liber pro sui excellentia appelletur.

Igitur nostrum in hoc opere propositum est ipsorum sacramentorum rationalitatem ut possumus investigare; maxime vero ad aedificationem vestram, sanctae sorores, moralitatem inspicere et vestrum in amore sponsi vestri Domini Jesu Christi animum excitare.

Totum vero librum in quatuor divisimus tomos, propter quatuor periocharum recapitulationum subdistinctiones 1015D quae signantur capitulo hoc tertio repetito: Adjuro vos, o filiae Jerusalem, per capreas cervosque caprarum, ne suscitetis neque evigilare faciatis dilectam quoadusque ipsa velit. 

Harum ergo periocharum prima est ab eo quod ait: Osculetur me osculo oris sui, usque: Adjuro vos, filiae Jerusalem, secunda ab eo quod dicit: Vox dilecti mei; ecce iste venit, saliens in montibus, transiliens colles, usque itidem: Adjuro vos, filiae Jerusalem. Tertia prolixior quae sic incipit: Quae est ista quae ascendit per desertum, usque ad tertiam adjurationem: Adjuro vos, filiae Jerusalem. Quarta. Quae est ista quae ascendit de deserto deliciis affluens, usque ad finem.

Harum sane quatuor partium decantationes in quatuor 1016A distinximus libellos: vel propter quadrigam Aminadab evangelicam, sive moralem quae constat quatuor virtutibus cardinalibus, quam sponsa turbata expavit, vel ut moneatur animus moralitati, studens quadratus esse debere virtutibus, ut sicut quadratu quocunque utitur stat; sic ille nec elevetur prosperis, nec dejiciatur adversis, sed veluti lapis quadratus in aedificio Domini positus, mortificatione vitae carnalis Christi passioni conformetur, crucis suae bajulus, ut possit comprehendere cum omnibus sanctis, quae sit longitudo, latitudo, sublimitas et profundum.22 Cujus comprehensionis virtus sola perfectorum est, qui in charitate radicati et fundati23 ita Creatori suo inhaerent ut Canticum canticorum amplitudine charitatis jugiter decantent in quibus 1016B haec quadratura charitatis consistit. Longa enim in sanctis est charitas, quia non horaria sed perseverans et continua; lata, quia etiam usque ad inimicos extenditur; alta, quia propter spem et remunerationem vitae aeternae habetur; profunda, quia etiam Dei secreta penetrat; nemo autem cognovit quae sunt Dei, nisi Spiritus Dei,24 per quem ipsa charitas in sanctorum cordibus diffunditur.25

In ipso quoque capite vero exemplari nostro Domino, id est Christo, hujus quadraturae pulchritudo delectabiliter refulget, figurata in passionis suae genere, crucis videlicet specie. A summitate quippe crucis usque deorsum longitudo charitatis ejus exprimitur, de quo Joannes dicit, quod cum dilexisset 1016C suos qui erant in mundo, in finem dilexit eos:26 latitudo vero a dextera in sinistram porrecta ad dilectionem inimicorum protenditur, pro quibus supplicans: Pater, inquit, ignosce illis, quia nesciunt quid faciunt;27 sublimitas in tituli inscriptione attenditur: vix enim considerare potest altitudo benignitatis ejus, qua nos regit, fovet et custodit; profundum per partem terrae infixam, quae caetera sustinet, abyssum judiciorum Dei occultat, quia cum tanta Deus egerit et passus sit pro salute hominum, cur hunc assumat, illum repellat, inscrutabile et investigabile est.

Vos igitur, o dilectae sorores, cum Domino crucifixae mundo, discite comprehendere cum omnibus 1016D sanctis, longitudinem, latitudinem, sublimitatem et profundum charitatis, quatenus in thalamum Domini nostri sponsi vestri cum accensis lampadibus, hoc est bonis operibus introductae, canticum illud novum solis virginibus cantandum, vere Canticum canticorum valeatis jugiter ante thronum Dei decantare.

Sed jam nunc ad ipsius seriem libri veniamus, hoc praemonentis, ut si quem movet quod ultra mensuram sermo porrigatur, et explanationis modum supereffluat oratio, noverit nos non tantum explanandae gratia id opus assumpsisse; sed hac potius intentione, ut inde nobis materiam superemus, unde sanctarum sororum religioso desiderio, quibus non potuimus verbis, saltem satisfaceremus scriptis. 

CAPUT PRIMUM.


1017

   VERS. 1.— Osculetur me osculo oris sui.  

Si Filius Dei Verbum Dei est, de quo dicit Joannes: In principio erat Verbum, et Verbum erat 1017B apud Deum, et Deus erat Verbum,1 profecto et os Dei, quia ore verbum profertur, idem Filius Dei abunde accipitur. Osculum non inconvenienter Spiritum sanctum accipere possumus, quia pax et charitas quae per osculum significantur, per Spiritum sanctum dantur, in quo fit remissio peccatorum, per quem reconciliamur Deo, per quem datur distributio donorum qua conjungimur Deo.2 Sed Patris et Filii et Spiritus sancti sicut indivisa est substantia, ita quoque et indivisa operatio, et in tota Trinitate quamvis sit in personis distinctio, una tamen et eadem est voluntas et operatio. Osculans ergo, et os, et osculum, tria unum operantur, id est charitatem in cordibus 1017C eorum, qui hoc osculo participant, quia, ut diximus, una est operatio Patris et Filii et Spiritus sancti, et osculum oris, id est Verbi, quod est Filius, osculum et est osculantis, id est Patris, quia Spiritus sanctus est Patris et Filii, et osculum est gratia et pax et charitas hujus individuae Trinitatis. Per osculum ergo oris osculantis, id est per Spiritum sanctum, Patris et Filii, quorum est una substantia, una majestas, una virtus, una potentia, una voluntas, una operatio; primum quidem datur peccatorum remissio, osculo pacis, osculo reconciliatorio; deinde donorum distributio osculo charitatis, osculo contemplatorio.

Hoc ergo geminatae gratiae osculum, ordine suo universaliter sancta Ecclesia, sive particulariter 1017D quaelibet sancta anima expetit a Domino Creatore suo, perpendens et considerans creatricem Trinitatem, quae ubique praesens est per divinitatis potentiam, non adesse per inhabitationis gratiam, quae ubique non est nisi per dilectionem, per quam cognoscitur inhabitatio divinitatis, et e converso per inhabitationem divinitatis dilectio: atque ideo postulat sibi porrigi osculum, primo, ut diximus, reconciliatorium per remissionem peccatorum, ut deinde promereri possit osculum contemplatorium per gratiam donorum. Sed cum probatio dilectionis exhibitio sit operis, profecto per exhibitionem operis agnoscitur inhabitantis gratia divinitatis; quia dilectio operans et operatio diligens est osculum oris osculantis, id est tota menti inhabitans 1018 gratia Trinitatis 3, Unde dicit Dominus in Evangelio: Si quis diligit me sermonem meum servabit et Pater meus diliget eum, et ad eum veniemus et mansionem 1018B apud eum faciemus.3

Dicit ergo: Osculetur me osculo oris sui. Ac si aliis verbis dicat: Ipse creator meus per gratiam suam ad hoc cor meum accendat, ut eum diligam, diligens operatione placeam, placens inhabitatione ejus dignus efficiar.

Sive ut ad solam Filii personam referamus mysterium incarnationis ejus, Ecclesia exoptat quatenus per se ipsum loquentem audiat, quem hactenus per ora Patrum audierat. Verbum quippe incarnandum, primo praeceptorum sive sacramentorum suorum arcana in lege et prophetis promisit, quod veniens postmodum ipse implevit et immutabiliter observanda, quasi manus suae appositione signavit: unde per prophetam dicit: Propter hoc sciet populus 1018C meus nomen meum in die illa, quia ego qui loquebar, ecce adsum.4

Locutio sane illa qua loquebatur per legem et prophetas, quasi per instrumentum, obscura et indeterminabilis fuit; sed ipso veniente et per se loquente, determinabilis et plana est effecta; quia praesente veritate, necesse erat umbram cessare. Sed quia praecedens locutio, sive per angelum, sive per hominem, sive per aliam aliquam creaturam multis modis facta est, hoc est vel voce, vel signo, vel operatione, vel visione, vel solo tactu cordis; sequens per ipsum mediatorem Dei et hominum; dicit B. Apostolus, quia multifarie multisque modis olim Deus loquens patribus in prophetis, novissime 1018D diebus istis locutus est nobis in Filio;5 profecto sicut artifex longe melior est instrumento, sic ista novissima locutio, quoniam ipse per se Filius Dei protulit, longe dignior et optabilior est illa locutione qua in Patribus velut in instrumentis utebatur. Novissima ideo, quia post illam non potuit, nec poterit firmius vel certius aliquid dici vel scribi.

Hujus ergo locutionis suavitatem utpote veram veritatis veritatem suo sensui revelandam, toto animi ardore sancta flagrans Ecclesia proclamat, osculetur me, inquiens, osculo oris sui. Osculum autem pacis sive dilectionis est signum: et de hoc vero pacifico Domino Jesu Christo scriptum est, quia veniens evangelizavit pacem his qui longe et his 1019A qui prope erant.6 Quam vero pacem? Nimirum illam, quae dissolvit inimicitias inter Deum et hominem, quam sancti prophetae annuntiaverunt quidem, sed dare non potuerunt. Hic autem magni consilii Angelus et Princeps pacis,7 et annuntiavit et dedit. Unde merito ejus praesentiam, allocutionem et affabilitatem sancta suspirans Ecclesia, ipsius colloquio quasi pacifici oris osculo pacem veram et integram serentis et dantis votis omnibus optat perfui, dicens: Osculetur me osculo oris tui, ac si dicat: Ipse mihi per se exhibeat, quod sancti Patres  exhibendum, olim dictis, scriptis et signis firmaverunt.

Et quare magis hoc optet, subdit causam, quia meliora sunt, inquiens, ubera tua vino, hoc est nutrimenta 1019B evangelicae lenitatis melius et citius saluti meae consulunt, quam legalis sententiae austeritas, vel philosophorum tumens et inanis loquacitas; de quo plenius tractabitur versu secundo.

Moraliter vero dilecta Deo anima adepto jam illo nobili et incomparabili caelibatu et in sponsi sui Creatoris et Redemptoris sui secreta et humanae menti inaccessibilia Sancta sanctorum intromissa, laetabunda; osculetur me, inquiens, osculo oris sui. Unde autem haec tanta, talis, tam fidenter et sublimiter praesumes proclamatio? nimirum de puro corde et conscientia bona et fide non ficta.8 Haec enim est assequendae perfectionis ratio, scire quid, qualiter, quare, id est materiam, intentionem, utilitatem operandi. Considerandum quippe 1019C magnopere est quid agas, qua intentione, quo fructu. Nam omnis actio corde concipitur, intentione nutritur, fide perficitur. Si quidem si quid boni inchoas, ipsius boni intentio judex erit, quia si oculus tuus fuerit simplex, totum corpus tuum lucidum erit; si autem nequam, tenebrosum erit.9 Porro ipsum opus fides aut destruit aut provehit. Credit enim aut non credit Deo promittenti suo cultori ea quae nec oculus vidit, nec auris audivit, nec in cor hominis ascenderunt.10 Qui enim infidelis est, infideliter agit, et qui fidelis est, fideliter agit.

Potest enim fides trifariam dividi, ut dicatur fides mortua, ficta, probata. Mortua fides dici potest, quae 1019D secundum Apostolum sine operibus est,11 quae insensibilis quasi animam non habens, id est charitatem, ad nullum opus bonum vegetatur vel movetur. Ficta vero est, quae in charitate non radicata, juxta vocem Dominicam, in tempore credit, et in tempore tentationis recedit.12 Probata vero fides est, quae nullis tribulationibus, nullis adversitatibus deficit, eo quod in charitate firmiter radicata sit.

Studeat ergo fidelis anima et prudens fide non ficta servare charitatem de corde puro et conscientia bona,13 quod est interioris habitus perfectionis, quem habitum sola efficit charitas, ea quae perfecta foras mittit timorem;14 quam approbunt haec tria: cor purum, conscientia bona, 1020A fides non ficta, quae tamen ex ipsa charitate proficiscuntur. Quis enim omni custodia servat cor suum,15 ut habeat bonam conscientiam, nisi ex charitate? Quis vero fidem firmam et inconcussam servat, nisi ex charitate? Sunt ergo haec tria charitatis probativa, ipsa vera charitas horum effectiva.

Haec sunt in Evangelio oleum, vasa, lampades, quibus ornatae virgines non fatuae, sed prudentes, Sponsi sui Domini  nostri Jesu Christi praestolantur adventum ut cum eo intrent ad nuptias nuptiarum. Quid enim est oleum, nisi opus bonum? Quid autem vasa, nisi conscientiae ipsorum scilicet operum gestatoria? Quid vero lampades nisi ipsorum operum fervor et splendor? Si enim sancti viri fervent charitate, splendent exhibitione; ut videntibus 1020B sint pro exemplo, operantibus pro luce. Oleum ergo in vasis suis cum lampadibus ferunt, qui opus bonum in conscientia laeta et secura tegunt, ea intentione, ut et laudem humanam non quaerat, et proximis exemplum bene operandi praebeant.

 De corde ergo puro et conscientia bona et fide non ficta,16 dilecta Deo anima scalam sibi erigat, in qua ascensiones disponat, quibus de virtute in virtutem,17 ad illud summum bonum, quod est Deus, per charita em perficiat, formam accipiens ab ipso Sponso suo Jesu Christo, qui excelsus Dominus super omnes gentes,18 humilis venit inter gentes, ut nos doceret sui humilitatem ascendere, unde primi parentes nostri per superbiam descenderant. Humilitas enim ducit 1020C eam per charitatem ad illam Deitatis visionem, quasi ad tertium coelum, ad quod se raptum as erit Apostolus et audisse ineffabilia verba, quae non licet homini loqui.19

Ponamus, ut quasi primum sit coelum humilitas, secundum charitas, tertium contemplationis sublimitas. Cum ergo sublevata mens, ad humilitatis virtutem quasi ad primum coelum surgit, despectis jam, calcatisque omnibus mundi voluptatibus, per charitatem quam aquae multae non possunt exstinguere; fortis enim ut mors dilectio;20 ad secundum ascendit coelum, cumque in tantum profecerit, ut nihil aliud cogitet, nihil aliud desideret quam Deum, per contemplationem ad tertium sublevatur coelum, 1020D ubi supra se posita, et divinae sapientiae occulta demirans dicit: Secretum meum mihi, secretum meum mihi.21 In quo secreto jam torrente illius ineffabilis voluptatis debriata, lota facie, et purgatis labiis carbonibus desolatoriis,22 desideratis Sponsi sui amplexibus immoratur, dicens: Osculetur me osculo oris sui. 

Sed quae est haec confidentia, ut tam repento osculum oris Domini sui expetat, quasi sine ordine et gradu aliquo, ad tam praecipuum et summum accedere ratio non permittat?

Unde considerandum, quia et illa prius inferiora quaedam oscula praecesserunt, primo quidem osculum redemptionis, deinde osculum reconciliationis, ad summum vero osculum dilectionis. Et osculum 1021A redemptionis, est quasi osculum pedum Domini; osculum reconciliationis, est quasi osculum manuum; osculum vero dilectionis, quasi osculum oris. Per pedes quippe quibus de loco ad locum movemur, Salvatoris humanitas designatur, cujus humanitatis dispensatio, videlicet  quod spinis coronatus, passus, mortuus, et sepultus est, et resurrexit, in motu et transitu fuit: Christus enim resurgens ex mortuis jam non moritur, mors illi ultra non dominabitur;23 quia per hanc a captivitate diaboli in libertatem exivit Christi, et juxta prophetam computruit jugum a facie olei.24 Quia enim Graece ἔλεος, Latine misericordia dicitur et natura Dei est omnibus superferri liquoribus, misericordia autem Domini super omnia opera 1021B ejus;25 quando Deus mundum misericordia respexit, jugum captivitatis ejus in adventu Salvatoris computrui.

Pedes autem Redemptoris nostri tunc osculamur, quando humanitatis ejus mysteria fide et devotione amplectimur, humilitatisque ejus, patientiae et obedientiae vestigia, in quantum possumus imitamur. Ablata autem captivitate nunquid protinus homo Deo conjungi meruit? Sua enim culpa per liberum arbitrium, in captivitatem diaboli devenerat, quia dum natura bonus conditus esset proprio ad malum lapsus est vitio. Quia ergo voluntate et opere Deo rebellaverat, et hoc longe a gratia ejus recesserat, reconciliatione opus habebat.

Praecesserunt ministri Dei sancti Patres nostri, 1021C hujus reconciliationis causam agentes, praedicando, exhortando, docendo et praecepta ejus frequenter annuntiando, et eum ab errore quidem liberare, sed perfectae non potuerunt libertati donare. Successit ipse Creator ejus assumens mortalitatem illius, ut ei suam immortalitatem daret, et destructo medio pariete, solvens inimicitias in carne sua per sanguinem,26 libertate eum donavit osculo Redemptionis, deinde mox eumdem conjunxit sibi osculo reconciliationis, qui de illo divinitatis suae altitudine se deorsum inclinans, dirupto vetusto peccati chirographo, scribebat in terra novum pacis et reconciliationis hujus testamentum per baptismi sacramentum, in quo data quasi manumissionis 1021D gratia, perfectam restituit libertatem et adoptans eum in filium, quem prius nec dignatus fuerat habere servum propter voluntarium peccati jugum, dedit ei manuscriptum haereditatis hujusmodi, quam nec oculus vidit, nec auris audivit, nec in cor hominis ascendit.27 Hoc autem testamentum sive manuscriptum, tenet nunc et tenebit sancta Ecclesia, sive quaelibet fidelis anima, ut si verum Patrem Deum cognoscere, habere et amare non destiterit, de tali haereditate semper secura sit.

Manibus ergo Domini osculum porrigimus quando hujus reconciliationis pactum sive decretum fide et opere observamus, usque in hujus vitae via, adversario nostro, hoc est Dei verbo consentientes, perpetuam 1022A cum eo pacem, juste et pie vivendo habemus.

  Post reconciliationem vero quasi securitate accepta liberius et jucundius homo divinitati appropinquare coepit, et juxta quod Jacobus dicit: Appropinquate Deo et appropinquabit vobis,28 quo plus Deo per studium boni operis appropinquavit, tanto sibi propinquiorem Deum per contemplationem fecit, ita ut postpositis omnibus mundi negotiis terrenisque calcatis desideriis, cum Moyse montem conscendens dicat: Domine, ostende mihi faciem tuam;29 in cujus visione delectabiliter haerens, usque adeo ardore divinae charitatis procedat, ut osculum oris ejus expetat, dicens: Osculetur me osculo oris sui. 

Igitur non de repente sed paulatim, et quasi quibusdam 1022B gradibus, ad ineffabilem illius summae charitatis dulcedinem veluti ad osculum oris Domini pervenit: ita ut primus sit gradus osculum redemptorium, secundus osculum reconciliatorium, tertius osculum contemplatorium. Hoc enim est etiam tertium coelum quo Apostolus raptum se asserens, specialis scientiae gratiam ab isto principali oris Domini osculo accepit, omnibusque per orbem ecclesiis, ejusdem osculi suavitatem praedicando, et ad tantae sanctitatis perfectionem exhortando pervenit.

Hujus sane trifariam osculi gratiam, mulier illa in Evangelio officioso praesignavit obsequio, quando primum ad pedes Domini devote procumbens, osculando, lacrymis rigando, crine tergendo, peccatorum veniam obtinuit, quasi dato sibi osculo 1022C redemptorio dum audivit: Remittuntur tibi peccata tua.30 Moxque acceptis quasi a manu Domini, praescriptis tabulis libertatis osculo donatur reconciliatorio, dum per remissionem peccatorum reconciliatae Deo dicitur: Vade in pace.31 Dehinc processu bonae conversationis, tanto charitatis ardore adhaesit Domino, quasi osculo oris ejus, osculo contemplatorio, ut ipsius Domini laudata sit praeconio dicentis: Maria optimam partem elegit quae non auferetur ab ea.32

Possumus quoque non absurde hoc triplex osculum accipere fidem, spem, charitatem, ut fides sit quasi osculum pedum Domini, spes manuum, charitas oris; fide enim salvamur, spe sublevamur, 1022D charitate glorificamur. Fide pedes Domini, id est humanitatis ejus sacramenta amplectimur, quod pertinet ad salutem; spe manus Domini attingimus, quibus ad coelestia promissa speranda ducimur, quod pertinet ad patientiam; si enim quae non videmus speramus, per patientiam exspectamus;33 charitate vero quasi ori Domini osculum porrigimus, dum ab eo aeterna beatitudine donamur, quod pertinet ad remunerationem.

  Dicat ergo generaliter tota Ecclesia, vel specialiter sancta quaelibet anima: Osculetur me osculo oris sui; osculo, inquit, oris, non ut prius prophetarum vel aliorum quorumlibet doctorum; sed sui; quia ipse mihi sua doctrina et exemplo formam vivendi instituit, per quam ipsius adjutorio repulsis 1023A et abjectis omnibus hujus mundi obstaculis et perfecta jam libertate adepta, osculo dilectionis illi jugiter adhaereant, donec assumpta quandoque immortalitate et incorruptione corporis et animae, immutabiliter et inseparabiliter conjungar, dicamque veraciter, osculetur me osculo oris sui: ut quod nunc video per speculum in aenigmate, tunc videam facie ad faciem,34 cum erit Deus omnia in omnibus.35 Haec itaque desidero, hoc quaero, hoc votis omnibus exopto. Quare?

 VERS. 2.— Quia meliora sunt ubera tua vino, fragrantia unguentis optimis.  

Quaenam sunt ista ubera tua? Remissio peccatorum, distributio donorum. Haec me flentem consolantur, haec me parvum nutriunt et in virile robur producunt: 1023B haec me vocant, attrahunt, mulcent; quia mihi per Evangelium tuum clamant: Poenitentiam agite, appropinquabit enim regnum coelorum.36 Porro vinum mordacis legis, auctoritate sua me terret, avertit et exasperat; quia clamat: Oculum pro oculo, dentem pro dente, et quisquis haec vel illa fecerit, morte moriatur.37 Haec, inquam, ubera tua valde me invitant, animant et confortantur, propter nimiam pietatis tuae abundantiam et donorum praerogativam: sed cum ex uno istorum verberum tuorum profluat remissio peccatorum, ex altero distributio donorum ordo est ut prius detur remissio peccatorum, deinde distributio donorum. Verum magnitudo pietatis suae id quod posterius est, hoc 1023C est distributio donorum, et quod prius est, hoc est remissio peccatorum, nonnunquam in quibusdam praecurrere facit, ob hanc videlicet causam, ut magis suscitentur et allaborent vocanti gratiae tuae ad percipiendam remissionem peccatorum.

Quod, exempli gratia, in Cornelio centurione considerari potest, in quo praecessit donum gratiae tuae in generibus linguarum; quo magis animatus et quasi certificatus, promptior accederet ad percipiendum fidei sacramentum in remissionem peccatorum. In Paulo quoque apostolo idem donum gratiae tuae praecurrit in munere intellectus et discretionis, ad quem cum Ananias missus venisset: Saule, inquit, frater; misit me Dominus Jesus, qui apparuit tibi in via qua veniebas, ut videas et implearis 1023D Spiritu sancto.38 Nunquid istud ejus videre solummodo pertinuit ad illuminationem corporalium oculorum, et non potius ad illuminationem mentis, qua videret et cognosceret  veritatem quam impugnabat? Nonne et hoc fuit impleri Spiritu sancto. Ad hoc enim Spiritum sanctum ei nondum baptizato dedisti, ut sciret discernere inter umbram legis quam defendebat et veritatem Evangelii quam impugnabat, relictaque umbra ad veritatem percipiendam, in remissionem peccatorum, ejusdem Spiritus sancti adjutorio alacrior et ferventior accederet. Haec ergo ubera tua evangelica quae trahunt ad salutem propter sui lenitatem, meliora sunt illis legalibus institutis, quae deterrent a salute propter sui austeritatem.

 1024AVerum ut altius aliquid considerem, quae etiam, o dilecte, sunt ista ubera tua, nisi illorum coelestium secretorum tuorum ineffabilis dulcedo et gloria, de quo dicit Psalmista: Satiabor dum apparuerit gloria tua?39 In hoc ergo mirabile secretarium tuum, postquam munere gratiae tuae per contemplationem ascendero, nullis neque allicientium prosperitatum blandimentis, neque deterrentium adversitatum flagellis ab amplexibus tuis avelli potero, quia meliora sunt ubera tua vino; meliora sunt, imo incomparabilia, paradisus ille voluptatis tuae et manifestatio gloriae tuae hujus saeculi voluptatibus et transitoriis honoribus. Qualia autem sunt haec ubera tua? Fragrantia unguentis optimis. 

Nam haec unguenta non quorumcunque uberum, 1024B sed tuorum signa, tanta certe suavitate redolentia, ut ipso odore suo, quae et cujus sint, fiant cognoscibilia. Sed quaenam sunt haec unguenta? Nimirum quae composuit et componit ille tuus praestantissimus unguentarius sive pigmentarius Spiritus sanctus. Quae autem sunt species, quibus haec unguenta conficiuntur? Profecto illae, quas Apostolus quodam loco enumerans spiritualis fructus appellat, fructus, inquiens, spiritus sunt: pax, patientia, bonitas, benignitas, fides, mansuetudo, obedientia, continentia, castitas.40

Quam bona et utilis arbor in horto Domini tales fructuum species producens et pro sui fecunditata gratulabunda proclamans: Ego autem sicut oliva 1024C fructifera in domo Domini.41 Hujus certe arboris cultor Spiritus sanctus est, qui tales sibi fructus assumit ad componenda unguenta quibus fragrent dilecti ubera, quae illis conferuntur, qui his fuerint delibuti unguentis et possunt dicere cum Apostolo: Christi bonus odor sumus Deo in omni loco;42 quia talibus datur remissio peccatorum, et distributio gratiarum.

Verum ad hujusmodi unguentorum suavitatem, ex praedictis virtutum speciebus conditorum, nulla humana ratio sine adjuvante gratia proficit; quia nihil sanctum, nihil rationabile homo quamvis rationis capax incipit vel perficit, nisi efficiente illo ipsorum unguentorum compositore, Spiritu sancto, sua interiori unctione, sicut de eo Joanne; suis auditoribus 1024D dicit: Et unctio  ejus docebit vos de omnibus.43

Nempe talis unctio vera interioris hominis est medicina et fortissimum contra morbos animae antidotum, quo peccati vulnere sauciam sanat et vegetat, mentem illuminat, ad munera divinae gratiae promerenda excitat, postremo tanto hujus dulcedinis vigore perlustrat, ut posteriorum obliviscens et ante se extendens, et super se erigat dicens cum Apostolo: Nostra autem conversatio in coelis est,44 ubi ab omni miseria libertate adepta, satietur ab uberibus consolationis Dei, et epuletur ab introitu gloriae ejus.45

Possunt quoque non inconvenienter accipi hujus dilecti ubera, doctrina et operatio Domini nostri 1025A Jesu Christi, quibus in humanitate sua mundo innotuit optimis virtutum unguentis et nunc redolentibus, tunc quidem primitias novae fidei doctrinae lacte nutriens et operationis virtute confirmans, nunc autem ipsius fidei plenitudinem quasi solido cibo doctrinae roborans et operationis exemplo ad honestae vitae perfectionem informans.

Quae profecto ubera tantae pietatis et gratiae unguento redolentia, longe meliora sunt vino, id est austeritate regalium caeremoniarum, sive rerum gestarum, utpote veritas umbra; spiritus vivificans littera occidente: Nihil enim, ut ait Apostolus, ad perfectum addidit lex; sed omnia in figura contingebant illis; scripta sunt autem ad correctionem nostram in quos fines saeculorum devenerunt.46 Sive 1025B meliora vel potius incomparabilia sunt vino, id est voluptate saecularium dogmatum, quae cum auditores suos unguento carnalis delectationis inficiunt, ad mortem animae pertrahunt; et ita ab opposito quantum, o dilecte, tuorum uberum consolatione, ad tuam gratiam anima proficit, tantum ab ipsa tua gratia, istorum exitiali confectione deficit.

 Oleum effusum nomen tuum: ideo adolescentulae dilexerunt te. 

Mirantur me intuentes, o dilecte, quod te sic laudo, quod tantam pietatis et dulcedinis tuae gratiam praedico, quod tuum vultum, tuos amplexus tanta aviditate desidero, et scire optant cujus nominis, cujusve sis dignitatis, quem tanti aestimo, tanti judico, quibus, ne de ignorantia sese excusent, eo quod 1025C nomen tuum non sit eis annuntiatum, dico quod nomen tuum non est occultum, non est absconditum, sed potius manifestum et quasi oleum effusum, cujus natura est, ut cum effunditur, magis dilatetur.

Quomodo ergo effusum et dilatatum est nomen tuum? Non ut quondam tantum in Judaea notus es, et tantum in Israel magnum nomen tuum,47 sed sicut per alium prophetam  dicis: A solis ortu usque ad occasum magnum nomen tuum in gentibus.48 Nomen quod est super omne nomen, ita ut in nomine tuo omne genu flectatur, coelestium, terrestrium et infernorum.49 Et non est aliud nomen sub coelo datum hominibus, per 1025D quod oporteat nos salvari.50

Et ut eos mecum ad altiora pertraham ut intelligant et noverint, cur tantopere osculum tuum desiderem, cur uberum tuorum suavitate delecter audiant adhuc aliud, et perpendant quare dixerim, nomen tuum oleum effusum. Oleum quippe omnibus superfertur liquoribus. Quid ergo per oleum, nisi charitas accipitur, quae cunctas excellit virtutes? Nempe nulla virtus sine charitate dici vel esse potest; quia ubi charitas non est, nulla virtus est. Nam si linguis hominum loquar et angelorum, charitatem autem non habuero, factus sum velut aes sonans aut cymbalum tinniens; et si habuero prophetiam et noverim mysteria omnia et omnem scientiam, et si habuero fidem ita ut montes transferam, charitatem 1026A autem non habeam, nihil mihi prodest; et si distribuero in cibos pauperum omnes facultates meas, et si tradidero corpus meum ita ut ardeam, charitatem autem non habeam, nihil sum.51

Ecce quantae virtutis, quantae excellentiae putatis charitas est, ita ut absque illa, neque prophetia, neque scientia aliqua, neque fides, neque eleemosyna, neque martyrium aliquid sint? Quae autem est ista charitas? Nimirum tu es, dilecte, sicut testatur ille tuus dilectus, osculo tuo pio inhaerens, et in pectore tuo recumbendo dulcedinem uberum tuorum hauriens; ille, inquam, coelestis aquila, in ipsa secreta tua pennis sanctae contemplationis volans, et in te solem justitiae mentis aciem intendens. Et quid dicit? Deus charitas est.52 1026B Tu ergo charitas diceris et es, o dilecte, quia charitas te fecit carnem assumere et in hunc mundum venire et pro humana salute usque ad mortem crucis humiliari; et propter nimiam charitatem suam qua dilexit nos Deus.53 Te Filium suum misit in similitudinem carnis peccati, ut de peccato damnares peccatum,54 factus propter nos maledictum, ut nos a maledicto liberares.55 Qualiter autem hoc nomen tuum, nomen charitatis effusum et dilatatum est? Sicut unguentum in capite, quod descendit in barbam, barbam Aaron, quod descendit in oram vestimenti ejus.56 Tu es Aaron, id est mons fortitudinis in quo scilicet capite nostro specialiter abundavit hujus insigne charitatis qua unxit te Deus, Deus tuus oleo exsultationis 1026C prae participibus tuis,57 illius videlicet exsultationis qua exsultasti, et tantam tuae charitatis abundantiam ostendi se et ordinem redemptionis nostrae implevisse.

Cujus capitis barba fuerunt apostoli sive apostolici viri, in quos unguenti hujus gratia adeo profluxit, ut tibi tanquam barba  capiti sanctae charitatis ardore usque ad mortem firmiter adhaererent.

 Quod descendit in oram vestimenti tui, quod noverunt fideles tui, a prima aetate mundi usque ad istam, in qua nunc sumus, nos in quos fines saeculorum devenerunt,58 qui ora, id est finis hujus vestimenti tui sumus, in quibus omnibus, videlicet et prioribus et praesentibus et futuris istius 1026D unguenti, id est charitatis fortitudo laboravit et laborat, et laborabit etiam in ipso fine saeculi sub persecutione Antichristi pro nomine tuo. Nomen ergo tuum est oleum effusum, quia charitas tua diffusa est in cordibus nostris, per Spiritum sanctum qui datus est nobis.59

Et Ideo adolescentulae dilexerunt te nimis. Quia, inquit, tanta est dulcedo uberum tuorum, tanta charitatis tuae copia, ut magis inveniantur in te lenitas quam asperitas, magis fovens dementia quam feriens sententia, ideo adolescentulae dilexerunt te nimis. 

Quaenam vero sunt istae adolescentulae, profecto fideles animae, a lacte quidem infantiae submotae, sed necdum soliditatem perfectionis consecutae; ideo 1027A adhuc imbecilles, et divino adjutorio sustentari indigentes; ac propterea valde te, o dilecte, dilexerunt et diligunt, quia hoc in te attendunt, quod nequaquam refugiant, sed unde magis, magisque ad perfectionis sublimitatem quandoque convalescant.

Solent autem in sancta Scriptura per incrementa corporum designari incrementa mentium, quia sicut in majores aetates per naturam proficiunt homines, ita ad majores animi virtutes per gratiam proficiscunt fideles, unde ad infantiam, id est innocentiam vitae Petrus suos hortatur auditores, dicens: Quasi modo geniti infantes, rationabile sine dolo lac concupiscite, ut in eo crescatis in salutem.60 In Evangelio quoque Salvator discipulos ad puritatem 1027B et simplicitatem vitae exhortans: Nisi, inquit, conversi fueritis, et efficiamini sicut parvuli, non intrabitis in regnum coelorum.61 Et Apostolus: Malitia, inquit, parvuli estote, ut sensibus perfecti sitis.62 Psalmista quoque juventutem animae suae renovari optans exemplo aquilae, renovabitur, inquit, ut aquilae juventus tua.63 Quatenus veterem exuens hominem cum actibus suis, induat novum,64 qui secundum Deum creatus est in justitia et sanctitate.65 Et in libro Sapientiae morum gravitas senectute mentis exprimitur, cum dicitur: Senectus venerabilis est, non diuturna, neque annorum numero computata, cani sunt enim sensus hominis et aetas senectutis vita immaculata.66

 1027CPotest ergo incrementum bifariam dividi, ut dicatur incrementum naturale, incrementum affectuale. Et naturale quidem incrementum ascribitur omni corporali creaturae, quae vitali vegetatione juxta suam proprietatem naturaliter movetur:  porro affectuale soli rationali creaturae juxta modum donantis gratiae in praesenti vita tribuitur cujus gratiae adjutorio contra vitia carnis fortitudine spiritus ad bona et de bonis ad meliora promovetur.

Plerumque autem in divina Scriptura naturale incrementum affectualis significativum est, sicut Psalmista: Et placebit, inquit, Deo super vitulum novellum: cornua producentem et ungulas.67 Nam si secundum litteram intelligas, quae cura Deo 1027D de irrationabili jumento cornua et ungulas naturaliter producente? sed si altius juxta mysticum sensum consideres vitulum novellum, accipere potes mentem ad Dominum noviter conversam, et flore bonae actionis pullulantem quam Apostolus novum hominem, appellat dicens: Induite novum hominem eum qui renovatur in agnitione, secundum imaginem ejus qui creavit eum.68 Cujus hominis partes constitutivas intra enumerans: Induite, inquit, vos sicut electi Dei viscera misericordiae, benignitatem, humilitatem, modestiam, patientiam, supportantes invicem et donantes vobismetipsis.69

Cornua autem hujus novelli vituli, id est hominis novi, non absurde, ut arbitror, possunt accipi animi constantia et fortitudo spiritus, sive spiritus fortitudinis 1028A resistens vitiis et peccatis et hujus novi hominis ventilans adversarios

Porro ungulas ejus quibus terram excitat, nihil impedit, si accipias contemptum saeculi et amorem Dei, quibus terrena omnia abjiciens corpus suum in servitutem redigat, spiritui subjiciendo, ut ei per consensum cooperetur et collaboret in bonorum operum disciplina; quatenus in futura renovatione, sicut fuit laboris ita et remunerationis particeps fiat, quod est ipsum novum hominem duplici stola, corporis videlicet et animae felicitate donari.

Sive hujus vituli cornua et ungulas intellige sublimes et speciales theoreticae vitae excessus, quia sicut cornua et ungulae, de carne quidem procedunt, sed carnem excedunt, ita vir theoricus cum sit in 1028B carne, carnales tamen affectus mente transcendit, dicens cum Apostolo: In carne quidem ambulantes, non secundum carnem ambulamus.70 Et iterum: Nostra autem conversatio in coelis est;71 et alibi: Sive sobrii sumus, sive mente excidimus, Deo.72

Sed adhuc vitulus iste cornua et ungulas nondum habens, sed producens, novellus est, et necdum in taurinam fortitudinem profecit, quia cujusque credentes anima jam rudimenta sanctae novitatis arripiens, necdum autem sanctorum Patrum perfectionem consecuta non adolescens, sed per diminutionem adolescentula dicitur, eo quod prae imbecillitate sui ad perfectionis sublimitatem assurgere nequeat, primos autem bonae operationis flosculos 1028C quantum praevalet, producat donec paulatim succrescendo, plenos jam et maturos virtutum fructus ostendat.

Dicat ergo sponsa: Ideo adolescentulae  dilexerunt te nimis, quia credentium mentes adhuc in fide per gratiam diatim proficientes valde pietatis tuae dulcedinem, o dilecte, diligunt, quoniam illam pro sui suavitate tuo munere assequi possunt: tuo, inquam, munere, quia sine te nihil possumus facere, ideoque proclamo, et omnes te diligentes mecum proclamare invito: Trahe me: post te curremus, etc.

 VERS. 3.— Trahe me: post te curremus in odorem unguentorum tuorum. Introduxit me rex in cellaria sua: exsultabimus et laetabimur in te, memores uberum 1028D tuorum super vinum: recti diligunt te.  

Unde autem talis credentis animae, et ad Deum suspirantis proclamatio sive postulatio? Nimirum ex infirmitatis suae consideratione, qua se perpendit sine adjuvante gratia sibi sufficere nequaquam posse, quia secundum Apostolum, non volentis, neque currentis sed miserentis est Dei.73 Qua sententia non destruitur liberum arbitrium, sed potius ostenditur libero arbitrio divinae gratiae adjutorium omnino necessarium, sine quo omnis voluntas bene operandi semper inefficax jacebit. Siquidem ex libero arbitrio ad Deum veniendi quivis habet velle, non quidem quod ipsum velle a seipso sit, cum nec cogitare, quod minus est quam velle, aliquid a nobis quasi ex nobis sufficientes simus.74 1029A Verba sunt Apostoli, qui omne quod boni potest esse, idem cogitare velle et perficere pro bona voluntate,75 attribuit Deo, non suo arbitrio. Si ergo Deus tria haec, hoc est bonum cogitare, velle perficere operatur in nobis, primum profecto sine nobis secundum nobiscum, tertium per nos facit. Siquidem immittendo bonam cogitationem nos praevenit, imitando etiam malam voluntatem sibi per consensum voluntarium jungit, ministrando consensui facultatem vel facilitatem, foris per opertum opus nostrum internus opifex innotescit. Igitur non volentis, neque currentis, sed miserentis est Dei,76 quando gratuito munere interius operantis gratiae habemus velle; moveri autem ad cursum sine ipsa adjuvante gratia non possumus; cumque in cursu fuerimus, iterum 1029B miserantis gratiae erit, ut pervenire possimus.

Ista ergo tractio quam sponsa postulat, non est animae Deum sequi nolentis compulsio, sed potius volentis deductio, quam Propheta in Psalmo precatur: Deduc me, inquiens, in semita mandatorum tuorum, quia ipsam volui:77 ac si aliis verbis dicat, quia dono tuae gratiae bene operandi nabeo voluntatem, deduc me ejusdem gratiae adjutorio in actionem ut pervenire possim ad promissionem.

Talis sane tractio quatuor modis fit, hoc est per praedicationem, per infirmitatem vel adversitatem, per evidentissima miracula, per persecutionem vel percussionem, hoc benigno Patre intendente, ut faciat 1029C voluntarios  non salvet invitos, quatenus, dum de malo mutat in bonum, voluntatem transferat, non auferat voluntatem. Nemo quippe salvatur invitus, nam quod legitur in Evangelio: Nemo venit ad me, nisi Pater meus traxerit eum;78 item in alio loco: Compelle intrare,79 nihil impedit; quia profecto quantoscunque trahere vel compellere videatur, ad salutem pius Pater, qui omnes vult salvos fieri,80 nullum tamen indicat salute dignum, quem ante non probaverit voluntarium.

Hac sane dignitatis divinae praerogavita rationalem singulariter creaturam Conditor insignivit; quod quemadmodum ipse sui juris erat, suaeque ipsius voluntatis non necessitatis erat, quod bonus erat, ita et illa quoque sui quodammodo juris in 1029D hac parte existeret, quatenus nonnisi sua voluntate aut male fieret et juste damnaretur; aut bona maneret, et merito salvaretur; non quod ei propria sufficere posset voluntas ad salutem, sed quod eam nulla enus sine sua voluntate consequeretur.

Trahi ergo spiritualiter, ad Deum tendens anima optat et orat, non sicut aliquis invitus trahitur, sed quemadmodum caecus aut fessus cum trahitur non contristatur, imo potius trahenti, quasi se sublevanti et adjuvanti gratias agit, ita et haec gratias Deo agens, postulat ut qui dedit velle, det etiam posse, cum ejus adjutorio ad id quo tendit pervenire, dicens: Trahe me post te: curremus in odorem unguentorum tuorum. 

Sive pronuntians sic: Trahe me post te, et ibi 1030A distinguens subinferas, curremus in odorem unguentorum tuorum; sive sic, trahe me, ut ibi distinguas, deinde subjungas, post te curremus in odorem unguentorum tuorum, eamdem vim sensus habet, ut trahi per Christum vel currere post ipsum, hoc sit sequi vestigia ejus credendo et operando.

 Curremus, inquit. Quis vel qualis iste cursus est, ut esse debet? Profecto non corporis, sed animi; non pedum progressio, sed morum; de qua videlicet progressione cum de beatis in domo Domini habitantibus, qui in hac valle lacrymarum ascensiones in cordibus suis disponunt Psalmista loqueretur. Ibunt, inquit, de virtute in virtutem.81 Et quis hujus cursus sive progressionis fructus? Videbitur Deus deorum in Sion.82 Quae est 1030B enim hujus cursus remuneratio, nisi vera et aeterna beatitudo? Quid autem vera et aeterna beatitudo, nisi illius summae et aeternae et consubstantialis Trinitatis contemplatio? Non ergo sola curram, sed te, o Domine Jesu, dexteram meam tenente, trahente et deducente, et quasi mecum currente curremus.

Per quam viam? per te ipsum utique qui dixisti: Ego sum via, veritas et vita;83 per te enim curram ad te propter te. Per te, qui es via, curram prompta; ad te, qui es veritas, curram secura; propter te, qui es vita, curram laeta. Nam ideo prompta curram, quia te adjutorem habeo; ideo secura, quia de praemio non dubito; ideo laeta, quia te scire et habere hoc meum esse praemium agnosco 1030C et credo.

  Sic ergo curram non quasi in incertum,84 sed ut comprehendam. Inaestimabilis pretii munus est, quae in hujus vitae stadio, per te, et ad te, et propter te currentibus promisisti, quod videlicet per prophetam tuum clamas hujusmodi esse, quod nec oculus vidit, nec auris audivit, nec in cor hominis ascendit.85

 Curremus ergo, inquit; sed quomodo? In odore unguentorum tuorum. Cum plurima et diversa, atque ideo non uno eodemque modo redolentia unguentorum sponsi sint odoramenta, quid est quod singulari numero in odore, deinde plurali unguentorum dicit, cum potius potuisset dixisse, in odoribus 1030D unguentorum tuorum? Nonnihil, ut reor, attendit, quia quomodo et a quibus ipsa odoramenta spargantur, diligenter consideravit. Quis enim iste praecipuus et singularis odor est nisi charitas? Omnis autem virtus, si sine charitate est, jam non est virtu quin potius damnabile vitium, quia omnes virtutes ex radice charitatis prodire debent, sicut in Evangelio Dominus ostendit, ubi qualiter virtus abstinentiae tenenda sit, admonuit dicens: Tu autem cum jejunas, unge caput tuum et faciem tuam lava, ne videaris hominibus jejunans, sed Patri tuo qui est in abscondito, et Pater tuus qui videt in abscondito reddet tibi.86 Quid est caput ungere, nisi principale mentis in bono opere per charitatis suavitatem fovere? Quid vero faciem lavare, nisi interioris 1031A hominis habitum ex laetitia bonorum operum festivum et laetum per charitatis dulcedinem exhibere? Ergo nec abstinentia, nec castitas, nec humilitas, nec obedientia, nec aliqua virtus sine charitate aliquid est aut esse potest; quia, quamvis speciem virtutis praetendat, nisi ex dilectione Dei aut proximi procedat, non solum virtus non est, sed etiam coram Deo vitium detestabile, ac per hoc dum quis laudem solummodo humanam exinde capiat semel divini muneris mercede privat. Sed hujus dubiae virtutis manifestatio in ultimo fiet judicio, quando juxta Veritatis vocem, in ipsius judicii nocte, hoc est in tribulatione, duo erunt in lecto uno, duae molentes simul, duo in agro, quorum duorum uno assumpto ad vitam, alter relinquetur ad mortem 1031B.87

His sane rerum nominibus, hoc est lecti, molae, agri, tria professionum genera sunt denotata, quia sunt aliqui qui requie mentis cum dilecto sabbatizant, plerique autem actualis vitae laboribus occupantur, nonnulli vero verbo vitae audientium corda excolant, sed in unaquaque professione saepe exitus diversae intentionis apparet. In uno namque lecto, id est requie contemplativae vitae, quae illorum maxime est qui a curis mundi segregati soli Deo vacant studio orationis, vel sacrae meditationis, ista gemina nonnunquam invenitur intentio, dum sunt aliqui qui hoc pro solo humano favore  vel timore exhibent, aliqui vero solo amore et timore Dei exercent. Sic et in activa vita quosdam laborare 1031C vel mundi favor vel Dei compellit amor; et verbo praedicationis insistere, vel vitium jactantiae, vel amor aeternae vitae ducit plerosque. Unde beatus Augustinus cum de charitate loqueretur quae non agit perperam,88 quae hujus geminae intentionis judex est: « Videte, ait, quanta opera facit superbia, quam similia faciat, et quasi paria charitati. Pascit esurientem charitas, pascit et superbia; charitas ut Deus laudetur superbia ut ipsa laudetur: vestit nudum charitas, vestit et superbia; jejunat charitas, jejunat et superbia; sepelit mortuum charitas, sepelit et superbia. Omnia opera bona quae vult facere et facit charitas, agitat contra superbia et quasi ducit equos 1031D suos; sed interior est charitas, tollit locum male agitatae superbiae. » Et post pauca: « Noli, inquit, attendere quod floret foris, sed quae radix est intra radicata est cupiditas: species potest esse bonorum factorum, vere opera bona esse non possunt. Radicata est charitas, securus esto, nihil mali procedere potest. » In omni ergo opere bono cujusque mens charitatis igne flagrare debet, ut virtutibus ex ea quasi aromatibus accensis, fumum suavissimum odoris emittat. Tali igne charitatis Psalmista ardebat, cum dicebat: Concaluit cor meum intra me et in meditatione mea exardescet ignis.89 Unde et in lege praecipitur, ut ignis in altari jugiter ardeat.90 Quid enim est altare nisi cor nostrum, in quo Deo per intentionem offerimus quidquid 1032A boni facimus, vel in quo nosmetipsos mortificatione vitiorum et virtutum exercitio immolamus. In hoc ergo altari, jugiter ignis ardere debet, quia omne opus bonum, nisi ex charitatis ardore procedat, nullum vigorem habet. In alio quoque loco praecipitur ut oleum semper in domo Domini sit ad concinnandas lucernas.91 Per oleum quippe, quod cunctis liquoribus excellit, charitas accipitur, quae cunctis supereminet virtutibus. Per lucernas vero opera bona intelliguntur, sicut Dominus dicit in Evangelio: Et lucernae ardentes in manibus nostris.92 Domus autem Domini, sive templum, corpus vel mens cujuslibet sancti est, de quo et de qua Psalmista: Sanctum est, inquit, templum tuum mirabile in aequitate.93 Et 1032B alibi: Domum tuam decet sanctitudo.94 Apostolus quoque ad credentes: Templum, inquit, Dei sanctum est, quod estis vos.95 Et alibi: Nescitis quia corpora vestra templum sunt Spiritus sancti?96 

In domo ergo Domini oleum ad concinnandas lucernas esse debet, quia fidelis quisque qui domus vel templum Dei est, charitatem debet habere materiam, qua ad pietatis studia accendatur.

Apte ergo dilecta Sponso suo loquitur, dicens: Curremus in odorem unguentorum tuorum; quia profecto in cursu bonorum operum quivis frustra laborat, si odore charitatis minime fragrat.

Verum in hujusmodi cursu quatuor sunt consideranda, 1032C videlicet modus, qualitas, intentio, utilitas. Cursus  vero iste non est aliud, quam vita sancti cujusque. Modus autem perfectus currendi, hoc est vivendi talis cuique esse debet, ut nihil supra, nihil infra, sed media charitate sint omnia constrata,97 juxta praecedentium vestigia Patrum, quemadmodum Scriptura praecipit ne transgrediaris, inquiens,terminos quos posuerunt patres tui,98 de quibus Psalmista dicit, quianovit Dominus viam justorum,99 ac si dicat: Quoniam via illorum Deo nota est et placet, qui extra discretionem nihil facientes aequo justitiae liberamine vitam suam tenent. His enim qui supra et plus juste aliquid volunt aut agunt praecipit Apostolusnon plus sapere quam oportet sapere, sed sapere 1032D ad sobrietatem.100 De his vero qui infra deficiunt vel tepescunt, scriptum est:Maledictus omnis qui facit opus Domini fraudulenter.101 Media vero charitate constrata habent studia, qui veluti quatuor illa animalia oculati ante et retro, quorum pedes, pedes recti duabus pennis102 geminae charitatis Dei, videlicet et proximi et sublevantur et corpora sua, id est opera minuunt, ut neque per contemplativam vitam a dilectione proximi recedant, neque per activam a charitate Dei deficiant. Utrobique tam discretum vivendi modum tenent, ut quidquid supra vel infra fuerit perfecta justitiae regula non recipiat. Unde quidam hujus mundi sapiens dicit:  1033A Est modus in rebus, sunt certi denique fines,  Ultra quos citraque nequit consistere verum. 103 

Quia ergo Deo displicet omne pondus majus et minus, tali aequalitate vita sua cuique libranda est ut neque sub nimio pondere corruat, neque sub permodico negligens et desidiosus appareat.

Qualitas vero hujus cursus sive cursoris attendenda est, videlicet ut talis sit, qualem describit Apostolus, in omnibus, inquiens, exhibeamus nos sicut Dei ministros, in multa patientia, in tribulationibus, in necessitatibus, in angustiis, in plagis, in carceribus, in seditionibus, in laboribus, in vigiliis, in jejuniis, in castitate, in scientia, in longanimitate, in suavitate, in Spiritu sancto, in charitate 1033B non ficta, in verbo veritatis, in virtute Dei, per arma justitiae, a dextris et a sinistris, per gloriam et ignobilitatem, per infamiam et bonam famam ut seductores et veraces, sicut qui ignoti et cogniti, quasi morientes et ecce vivimus, ut castigati et non mortificati, quasi tristes semper, autem gaudentes, sicut egentes, multos autem locupletantes, tanquam nihil habentes et omnia possidentes.104

Ecce qualibus animi motibus cursus iste exprimitur, qui utriusque hominis, hoc est corporis et spiritus labore perficitur, ut post ipsum expletum cursum sicut in utroque labor fuit et passio; sic in utroque fiat quandoque requies et consolatio quod est duplicis stolae beatitudo.

Dicunt autem hujus saeculi sapientes quatuor esse 1033C qualitatis species  quarum prima sit habitus et dispositio; quae cum sint una species qualitatis, in hoc differunt, quod dispositio est habitus facile nobilis, habitus vero dispositio diutissime permanens. Secunda vero species qualitatis est, quae fit secundum potentiam et impotentiam; secundum potentiam quidem, quod facile possit in quodlibet accidens naturaliter flecti, secundum impotentiam vero quod non possit in aliud quodlibet leviter non flecti. Tertia vero species est, quam dicunt passibilem qualitatem et passionem, quae duo sic in una specie discernunt, ut dicant quod passio sit, quae ad tempus exorta facile commutetur; passiva vero qualitas, secundum quam quales dicimur, perpetuo 1033D perseveret. Quae quidem species primae similis, et quasi eadem esse videtur, sed in hoc differt quod passio est alicujus momentanea susceptio; dispositio vero quam etiam affectionem dicunt, est ipsius accidentis amplificata passio. Porro habitus, cum plurimis rebus et ordine quodam perficiatur, augmentata affectio dicitur; passibilis vero qualitas subito innata et permanens passio. Quartam vero speciem posuerunt in figuris et formis, figuram dicentes quaedam rerum lineamenta, formas vero ipsorum lineamentorum pulchritudines et formositates. Haec vero qualitatis species in uniuscujusque vitae cursu considerantur secundum diversitatem voluntatis et propositi, in quo continetur qualitas ad aliquod opus animum quocunque modo applicandi

 1034APer dispositionem quippe sive affectionem transeunt aliqui in habitum, quando aliqui ex occasione vel necessitate, quaedam bona opera incoepta processu conversationis in consuetudinem vertunt, et quadam delectatione virtutum semper capiunt incrementa, sicut de sanctis dicitur: Ibunt de virtute in virtutem.105 Porro secundum potentiam et impotentiam, nemo est qui in hoc bene constituendae vitae cursu non habeat posse per concessae rationis bonum, et gratiam adjuvantem liberum arbitrium, cui gratiae assentire et allaborare non habet non posse. Secundum vero tertiam speciem, hoc est passionem et passibilem qualitatem, sunt plerique qui cum verbum audiunt de poena malorum et gloria bonorum, ad tempus compunguntur, 1034B et amore boni operis incalescunt; sed quia ista charitas in eis non est radicata, tempore tentationis refrigescunt. Sunt vero nonnulli qui, cum semel verbum Dei audiunt, ad usum boni operis accenduntur, et quia in charitate radicati et firmati sunt,106 a semel concepto amore non deficiunt, sed usque ad finem vitae semper boni operis gressum tendunt. Sive dicamus passionem, quando mens ad horam quasi patitur humilitate, patientia, obedientia, suae non alienae voluntati reluctando, sed hoc rarissime. Passibilem vero qualitatem,  quando permanenti passione voluntariae mortificationis, per praescriptas seu alias quaslibet virtutes quotidie atteritur, nullis hujus saeculi voluptatibus consentiendo. At secundum quartam speciem, quam ponunt 1034C in figuris et formis potest haec qualitas vitae considerari quae juxta exemplum et formam alicujus vitae instituitur, quemadmodum Jacobus monet discipulos, dicens: Exemplum accipite, fratres, laboris et patientiae per prophetas qui locuti sunt vobis in nomine Domini.107 Et Paulus: Imitatores, inquit, mei estote sicut et ego Christi.108

Ea ergo qualitas qua affectio transit in habitum et qua per Dei gratiam velle et posse adjacet, et qua in bono opere non momentanea nec horaria sed perpetua est, vel quae formam accipit praecedentium Patrum omni bene currere volenti summopere attendenda est ut secundum eam honestatis et disciplinae quodam fiat speculum, quo lucretur et sui laboris praemium et imitantium salutem ac utilitatem 1034D proximorum.

Intentio autem eo modo currendi, hoc est recte operandi ista erit, ut nulla animum vanae gloriae cupiditas irrepat, sed Dei dilectio sive amor vitae aeternae causa sint hujusmodi laboris et vigilantiae.

Est autem ipsa intentio quasi quidam mentis oculus, de quo Salvator dicit in Evangelio: Si oculus tuus fuerit simplex, totum corpus tuum lucidum erit: si autem nequam fuerit etiam corpus tuum tenebrosum erit.109 Et in hoc eodem Cantico canticorum sponsus sponsae loquitur: Ecce tu pulchra es, amica mea, ecce tu pulchra, oculi tui columbarum.110 Nonnunquam fiunt aliqua opera, quae in malam partem interpretantur, ab his qui 1035A ignorant, ex qua intentione proficiscantur; sicut et econtrario quaedam in bonam partem considerantur, quae a superno inspectore improbantur, eo quod mala intentione proferantur, quae non solum non remunerantur, sed potius damnantur, sicut et illa quae ab ignorantibus damnatione digna judicantur, a justo judice magis remunerantur. Unde et de reprobis dicit Dominus per prophetam: Populus hic me labiis honorat, cor autem ejus longe est a me.111 Omnia ergo bona secundum hunc intentionis oculum diriguntur, ut digna sint vel remuneratione vel damnatione: remuneratione, si pro Deo; damnatione, si pro favore humano gerantur.

Quae vero sit utilitas cursus vel laboris hujus, exponit Apostolus, dicens: Non sunt condignae passiones 1035B hujus temporis ad futuram gloriam quae revelabitur in nobis.112 Et Dominus in Evangelio taliter currentibus clamat, dicens: Venite ad me, omnes qui laboratis et onerati estis, et ego vos requiescere faciam.113 Apostolus quoque non inaniter se cucurrisse intelligens, postquam laboris sui cursum denuntiat, dicens: Bonum certamen certavi, cursum consummavi, fidem servavi,  subsequitur ipsius laboris fructum confidenter sibi promittens, de caetero reposita est mihi corona justitiaequam reddet mihi in illum diem justus judex.114

Utilitas ergo magna et inaestimabilis est ipse fructus vitae aeternae quae pro Deo laborantibus in futura vita sine aliquo defectu aeternaliter tribuitur; 1035C sed quia Ecclesiae, sive alicui fideli animae utilitatis hujus fructum, in praesenti quoque vita conceditur praegustare, sequitur dicens: Introduxit me rex in cellaria sua. 

Non parum dignitatis habet ista introductio, si rite consideretur et persona introducentis et locus et modus introductionis. Neque enim quilibet, sed rex est, et non tantum rex, sed Rex regum qui introducit, nec in domum tantum, sed et in cellaria, neque quasi ex abrupto, sed competenti rationis modo fit ista introductio. Nam multi sunt qui regis hujus domum, id est Ecclesiam intrant, sed pauci admodum qui in cellaria possint habere introitum. Aliqui ante foras istorum cellariorum excubare possunt, inspicere valent, sed ingredi non praevalent 1035D nisi eo introducente, qui habet clavem David qui aperit et nemo claudit; claudit et nemo aperit.115

Considerandum vero quaenam sint ista tanti regis cellaria. Omnis divina Scriptura quae in duo dividitur Testamenta, in legem videlicet et Evangelium, divitiarum regis hujus repositorium est, sive apotheca. Haec autem in trifariam dividitur, hoc est historiam, allegoriam et moralitatem. Etenim Rex iste sapiens, clemens et magna benignitate et providentia sua regens et fovens, eum modum suarum divitiarum statuit, ut in his esset, quod juxta diversorum sensuum capacitatem, et fortes appeterent et infirmi non refugerent.

Multi enim historia delectantur, plerique allegoria 1036A pascuntur, nonnulli moralitate instruuntur. Verum quos tanta sui gratia rex iste dignatur, ut eis omnium istorum cellariorum introitum concedat, ut videlicet de historica scientia intrent in allegoricam et de allegorica in moralem, qua putas dulcedine isti pascuntur? quo torrente voluptatis Domini ebriantur?116 Talibus nempe Dominus per prophetam pollicetur, dicens: Ecce ego mittam vobis frumentum, vinum et oleum, et replebimini in eis.117

Desiderabilia haec hujusmodi cellaria in quibus harum specierum deliciae continentur, ut panis cor hominis confirmet, vinum cor hominis laetificet, oleum faciem exhilaret.118 Frumentum quippe a Domino accipimus quando in dictis obscurioribus 1036B subducto tegmine litterae per medullam spiritus legis interna sentimus. Vinum suum nobis Dominus praestat, cum Scripturae suae alta praedicatione nos debriat, oleum quoque suum nobis tribuit, cum praeceptis apertioribus vitam nostram blanda lenitate disponit.

  Libet adhuc amplius, adreverenter attendere, cur has magis species divinae apothecae contineant. Si enim illud unum frumenti granum, quod in terra mortuum, multum attulit fructum,119 consideres, et numerosae segetis ex eo gloriosae pullulantem magnitudinem attendas, videbis quam magnifica insignium operum exempla ex historicis apothecis refulgeant, quam dulces mysteriorum medullae 1036C ex allegoricis cellariis redoleant, quam utilia praeceptorum documenta ex moralibus repositoriis eluceant.

Pulcherrima comparatio Christi in grano frumenti: in grano quippe medulla folliculo tegitur: quid ergo per folliculum nisi caro Christi? quid per medullam nisi divinitas ejus figuratur? in grano ergo medulla folliculo tegitur, in Christo divinitas carne occultatur: folliculus et medulla unum granum conficiunt, caro et divinitas unam personam Christum Deum et hominem perficiunt. Cum ergo omnia quae erga hoc frumenti granum, hoc est Christum Deum et hominem gesta sunt, perspexeris, videlicet qualiter hoc granum de coelesti horreo descendens in terram cecidit et mortuum est, deinde resurgens 1036D et in coelum ascendens in apostolis caeterisque credentibus multiplicatum frumento fidei et justitiae totum replevit mundum; qualiter vino praedicationis redundante, austeritate correptionis delinquentes coercuerit; oleo autem charitatis et misericordiae poenitentes lenierit; hoc enim modo is qui in latrones inciderat a Samaritano illo evangelico curatus est.120 Cum ergo haec omnia, alia quidem historialiter, alia allegorice, alia vero moraliter, nunc quidem separatim, nunc insimul, hoc eodem triplici modo legeris et intellexeris, atque aliis eadem eodem modo administrare gratia Dei potueris, nonne pro tanto tibi beneficio collato gratanter dicere poteris: Introduxit me rex in cellaria sua. 

Quae vero virtutum insignia magis et perfectius 1037A quam in hoc grano, id est in hoc Dominico homine fulserunt? nempe quidquid in sanctis de visceribus pietatis, quidquid de mansuetudine spiritus, quidquid de coelo rectitudinis, quidquid de custodia humilitatis, quidquid de fervore charitatis, hoc ab ipso fonte misericordiae, ab ipsa radice mansuetudinis, ab ipsa virtute justitiae, hoc est ab ipso mediatore Dei et hominum Domino Deo traxerunt.

Magis ergo et quasi principaliter hae tres species in Dominicis habentur apothecis, et quidquid ex Veteris ac Novi Testamenti abundantia redolet, aut est triticum quod perfectos in fide et virtutum exercitio roborat et confirmat; aut est vinum, quod vel sanctos coelestium promissionum suavitate demulcet, vel peccatores divini judicii austeritate  deterret; 1037B aut est oleum, quod vel in cordibus sanctorum per charitatem diffunditur, vel poenitentes per misericordiam consolatur. Unde sancta Ecclesia, sive quaeque fidelis et dilecta Deo anima, hujusmodi thesauros sponsi sui, regis et Domini sui omni pretiosa supellectili cunctorum regum et principum meliores, mente considerans et quae in eis mysteria sive sacramenta contineantur intelligens, recte decantare potest animi voce laetabunda, introduxit me rex in cellaria sua. Et talis quidem introductio satis est commendabilis a persona et loco; modus autem hujusmodi introductionis iste est, ut haec non fiat ad horam, sed cum jure possidendi et veluti sub dotis conscriptione ut tantae gratiae 1037C collatis sit spiritualis et sanctissimae dotis assignatio quo confirmetur divinae et humanae mentis copulatio.

Hac ergo admirabili introductione celebrata, sequitur competens pro collato munere gratiarum actio, quam agit meus Deo, conjuncta et designatis sibi ab eo bonis participans utriusque hominis motu, exsultabimus, inquiens, et laetabimur in te. 

Videntur aliquo modo differre inter se exsultatio et laetitia, ut talis sit utriusque descriptio quae dicitur laetitia esse animi solummodo motus, exsultatio vero corporis et animi.

Sancta ergo anima dona in se divinae gratiae sentiens debet ea suscipere et servare cum laetitia et exsultatione, et quod sentit mente opere exercere: 1037D quia enim « probatio dilectionis exhibitio est operis (Gregorius); » nimirum mens Deo per charitatem juncta, dum laetatur interius de collata sibi intellectus gratia, debet et forinsecus exsultare ad virtutum opera. Unde et in similitudine puerorum in foro ludentium clamant apostoli ad eos qui ad praedicationem eorum nulla opera bona facere volebant: Cantavimus vobis et non saltastis.121 Saltationem quippe spiritus auditores suos habere optabant, ut ostenderent fidem sine operibus otiosam esse.122

Hanc ergo religiosam saltationem David rex praefigurabat, coram arca Domini ludendo et subsiliendo quia in spiritu longe praevidebat per Christum ex carne sua nasciturum, illud non manufactum, sed 1038A coeleste Domini sacrificium fide et operibus quandoque instruendum. Hunc enim pulcherrimum sanctitatis ludum est mirabilis Propheta suo praeferebat praeludio congrue decenterque, pro tanta futurae honestatis gratia, quae per Christum, suum secundum carnem filium erat administranda et confirmanda, laetabatur et exsultabat coram illo typico Domini sacrificio. Et quia rector et dux populi Dei erat, in tali suo facto praedocebat rectores Ecclesiarum, qui sibi subjectis verbo et exemplo praeesse debent, coram arca Domini quae est Ecclesia ipsius saltare debere saltatione spirituali, motu videlicet animi et corporis; ut, secundum Apostolum, exhibeant corpora sua hostiam viventem sanctam,  Deo placentem:123 hostia quidem existentes mortificatione vitiorum, 1038B viventes autem exhibitione operum bonorum. Et hoc coram arca Domini, ut videant opera eorum bona et glorificent Patrem suum qui in coelis est.124

Quia ergo corde creditur ad justitiam, ore autem confessio fit ad salutem,125 quod est moveri animo et corpore, certum est alterum sine altero esse non posse; unde propheta hortatur: Levate, inquiens, corda vestra cum manibus ad Deum.126 Corda quippe cum manibus levare est credere et operari; nam qui credit et non operatur, cor quidem levat, sed manus non levat: qui vero operatur, fidem autem non habet, manus quidem levat, sed cor non levat.

Igitur pro illa gratiosa gratiae Dei introductione ad ineffabilem divinorum mysteriorum subtilitatem, 1038C anima sancta Christique sponsa debitam Deo debet rependere gratiarum actionem, cordis et oris jubilatione et operum exhibitione quod est oleum cum lampadibus accipere, et sponso obviam exire, dicendo: Exsultabimus et laetabimur in te, quia laetitiam bonorum operum in conscientia gestamus, et hoc in te, quando omne bonum quod agimus, non nostris viribus sed tuae gratiae ascribimus. Post introductionem vero illam gloriose celebratam, pro qua gratias agit exsultando et laetando, subdit causam hujusce exsultationis et laetitiae, memoriam scilicet uberum divinorum desiderabilium super vinum. Nempe quae esset illa exsultatio sive laetitia religiosae mentis digna Deo cogitantis et operantis, si non haberet 1038D memoriam uberum istorum, uberum super vinum, hoc est super omnem mundi voluptatem dulciorum? Quorum autem uberum? nimirum sive duorum Testamentorum, quibus tota divina constat Scriptura, sive duorum praeceptorum charitatis, in quibus tota lex pendet et prophetae.127 Sane meditatio divinarum Scripturarum memoriam parit divinorum mandatorum, secus quam recte vivendi regula constat, ad cujus rectitudinem vita cujusque dirigitur, in justificationibus tuis, inquit Psalmista, meditabor, non obliviscar sermones tuos.128

Quomodo enim justus quisque esse vel dici potest, nisi memor sit eorum quae praecepit Deus, maxime autem uberum istorum, videlicet duorum praeceptorum 1039A charitatis Dei et proximi sine qua, sicut dicit Apostolus, nec genera linguarum, nec prophetia, nec notitia omnium mysteriorum, nec fides, nec eleemosyna, nec martyrium,129 nec aliqua virtus poterit cuiquam prodesse? nam quicunque totam legem servaverit, offenderit autem in uno praecepto charitatis, factus est omnium reus.130

Quocirca volens ostendere sponsa Christi totam vitae suae rectitudinem, circa hujusmodi constare memoriam subsequitur, dicens: Recti diligunt te; ac si dicat: probatio rectitudinis  est dilectio; quia si recti sunt, te diligunt; si non diligunt, nec recti sunt. Sed quia hanc rectitudinem ex memoria quidem tuorum praeceptorum concipiunt, ex amore autem tuo perfecte assumunt, dicatur recte, quod 1039B memores uberum tuorum super vinum, recti diligunt. te. 

Potest enim non absurde haec media particula orationis, quae est, memores uberum tuorum super vinum, ad partes altrinsecus positas, per subdistinctionem conjungi; ut vel hoc modo proferatur: Exsultabimus et laetabimur in te; memores uberum tuorum super vinum. Vel hoc modo: Exsultabimus et laetabimur in te: et hic subdistinctione facta, subinferatur, memores uberum tuorum super vinum; recti diligunt te. Memoriam quippe habentes mandatorum Dei, et secundum ea vitae suae modum constituentes recti fiunt, et nonnisi recti diligere possunt neque recti sunt nisi diligentes.

Praeterea non parum delectat interioris nostri 1039C hominis oculos considerare pulcherrimum cantici hujus processum, ab eo loco ubi dicitur: Trahe me post te, usque ad istam oratiunculam, recti diligunt te. Quia istius processus ordo, quoddam fit flagitati osculi consecutivum.

Isthic nempe ille benignus septiformis Spiritus quasi quibusdam cordis ascensionibus, septenas suae dignationis innuit gratias, quibus anima sancta Christi sponsa paulatim exsurgat, donec ad inaestimabile Domini sui, sponsi et regis sui thalamum, aeterna ei charitate copulanda proficiat. Primo quippe trahitur miseratione Dei, deinde quasi pedem ad cursum movens primitias bonae intentionis offert, moxque adhibito studio meretur, ut in 1039D cellaria Dei introducatur, cumque ingressa fuerit, intelligendo exsultat et laetatur credendo et operando.

Porro ab hac actuali vita transit ad quoddam principium contemplativae vitae meditatione et memoria praeceptorum Dei, ad quorum lineam, si quid ei adhuc fortitudinis inest, dirigens, rectitudinis perfectionem assequitur, sicque demum postpositis omnibus curis et negotiis, per contemplationem Deo inhaerens, adeo ei ardenti charitate proximus sit, ut possit dicere: Osculetur me osculo oris sui. 

 VERS. 4.— Nigra sum sed formosa, filiae Jerusalem, sicut tabernacula Cedar, sicut pelles Salomonis.  

Universaliter quidem tota Ecclesia et particulariter singulae Ecclesiae, singulariter quoque unaquaeque dilecta Deo anima adversa pertulerunt et perfertur 1040A a contraria parte, eo quod bonorum malorumque sibi appositae sint qualitates, qui in diversa et contraria studia dividuntur, quarum partium una dicitur civitas coelestis, altera terrestris; una Dei, altera diaboli.

Harum autem typum gesserunt  duae mulieres; una libera quae fuit Sara; altera ancilla quae fuit Agar mater Ismaelis, cujus filius fuit Cedar, qui interpretatur tenebrae, cui nigredo illa assimilatur, quam se dicit Ecclesia, sive unaquaeque sancta habere anima, secundum judicium male viventium, cum hanc ipsam recta consideratione non nigredinem sed formositatem potius decernat. Quae est autem ista nigredo? persecutio plane, quae infertur filiis ancillae; quae ideo a perversis et futura 1040B bona non credentibus putatur nigra, quia gravis et molesta, et quia patientes eam quasi abjectos et miseros faciat, cum illi magis fiant gloriosi, et intrinsecus propter spem praemiorum futurorum pulchri et formosi gaudio spirituali; filios enim civitatis illius quae per Saram, quae fuit libera signatur, persequuntur filii alterius civitatis, quae per Agar ancillam ostenditur; nunc quidem corporaliter mala infligendo, nunc autem spiritualiter animam per malitiam affligendo.

Denique, ludum illum, qui agebatur inter filium liberae et filium ancillae Apostolus persecutionem vocat; sicut inquit: Is qui secundum carnem natus fuerat, persequebatur eum qui secundum spiritum; ita et nunc:131 quia nimirum filios liberae 1040C persequuntur filii ancillae, non tantum persecutione carnali, sed etiam spirituali, qua conantur eos illa vera libertate privare, qua eos Christus liberavit,132 ne serviant peccato; quemadmodum isti qui sunt filii ancillae. Quae profecto persecutio tanto gravior est omni corporali persecutione, quanto melior est illa spiritualis portio carnali anima videlicet corpore.

Unde super tali persecutione indignata illa libera et mater liberorum: Ejice, inquit, ancillam et filium ejus, non enim haeres erit filius ancillae cum filio liberae;133 quia profecto ad illam haereditatem coelestem non pertinent servi peccati, ad quam pertinent liberi justitiae. Ecclesia, ergo sive quaelibet 1040D sancta anima hujusmodi persecutionem parvipendet, utpote supra petram fidei stabilita solis exteriorum persecutionem procellis saepe concutitur, sed non dejicitur, patientiam habens et exspectans gloriam et honorem et incorruptionem in vitam aeternam.

Dicat ergo: Nigra sum sed formosa: nigra quidem de me aestimantibus propter temporalem afflictionem, sed vobis, o filiae Jerusalem, quae futura bona cognoscitis et creditis, formosa, quia quanto temporali afflictione humilior, tanto majori virtutum pulchritudine exaltor. Sed quomodo nigra aestimor? Sicut tabernacula Cedar. Cedar filius fuit Ismael, de quo divina vox: Hic, inquit, erit servus homo et manus omnium contra eum, a regione fratrum suorum figet tabernacula.134

 1041ACur autem non dixit sicut tabernacula Ismael, sed Cedar? quia videlicet Ismael interpretatur exauditio Dei; Cedar vero tenebrae, et  hoc nomen tenebrarum magis congruit opinioni illorum, qui putant lucem tenebras, et tenebras lucem,135 et secundum similitudinem patris ejus, hoc est Ismael qui servus erat et non inter fratres, sed e regione fratrum suorum figebat tabernacula, quamdam feritatem et contrarietatem aestimant, hujus mundi abjectionem et verae philosophiae laborem.

Qualiter vero formosa? sicut pelles Salomonis; formosa, inquit, sicut pelles; non cujusquam alterius praepotentis, sed Salomonis. Salomon quippe sicut omnibus sui temporis hominibus sapientior et ditior erat, ita etiam et tentoria sua pulchriora et 1041B ornatiora ex electis et operosis pellibus habebat.

Pelles autem mortuorum animalium sunt, sed quid sunt pelles mortuorum animalium, nisi virtutes et exempla praecedentium Patrum? Ex virtutibus vero et exemplis sanctorum Patrum praecedentium quasi ex pellibus varia pulchritudine nitentibus, ego quasi unam pellem compacta operosum mei regis, veri videlicet Salomonis, id est pacifici Domini nostri Jesu Christi sanguine suo pacificantis omnia quae in coelis et in terra sunt;136 ergo tentorium; ut de me per gratiam Dei digne dici possit; hoc est tabernaculum quod fixit Deus et non homo.

  1041CVERS. 5.— Nolite me considerare quod fusca sim, quia decoloravit me sol: filii matris meae pugnaverunt contra me, posuerunt me custodem in vineis; vineam meam non custodivi.  

Formosa ego sum sicut quae sum et decor sum pellis veri Salomonis, quod vos, o filiae Jerusalem, bene nostis, quae eamdem formositatem meam ad laudem Dei cujus gratiae est ipsa formositas, quotidie praedicatis.

Quocirca, nolite me considerare quod fusca sim, quia decoloravit me sol: nolite, inquam, considerare affectionem et habitum meum exteriorem, quem contraxi mihi exustione solis, hoc est aestu tentationis et afflictionis mundanae, sive ex ardescente charitate veri solis, de quo scriptum est: Vobis autem timentibus nomen meum orietur sol justitiae 1041D,137 qui me tanto fervore sui amoris quasi exussit accidente inseparabili, ut nec tribulatio, nec angustia, nec persecutio, nec fames, nec nuditas, nec periculum, nec gladius possint me separare a charitate ejus.138 Talis nempe decoloratio magna et gloriosa est interioris mei hominis formositas et exornatio.

Amplius. Nonnunquam aliqua sanctus homo facit, quae male discernentes in sinistram partem interpretantur, cum ignorent intentionem operantis quam solus Deus judicat. Sunt enim viae rectae quae videntur hominibus pravae;139 sicut econtrario, pravae quae videntur rectae; quia oculum illum intentionis non advertunt, secundum quem omne opus aut  erigitur aut depravatur. Dicat ergo 1042A juxta hunc modum fidelis anima, nigra sum sed formosa; ac si dicat: Nigra quidem videor in aliquo actu meo, ab his qui simplicem oculum non habentes in contrariam partem recipiunt, cum magis sim formosa propter simplicem meum oculum ex quo totum corpus meum lucidum est.140 Sicut et vos, o filiae Jerusalem, judicatis, quae me simplici et columbino oculo aspicitis, nolite ergo me considerare quod fusca sim, quia decoloravit me sol: hoc est, nolite putare corpus meum, id est opus meum esse tenebrosum; quia profecto quod ex veri solis luminosa procedit gratia, totum lucidum est, non habens, aliquam partem tenebrarum.

Amplius. Quaelibet anima per poenitentiam ad Dominum conversa videtur quidem ex poenitentiae 1042B austeritate quasi nigra propter habitum tristem et lugubrem: sed quia tristitia haec secundum Deum est, et poenitentiam in salutem stabilem operatur;141 et: Beati qui lugent, quoniam ipsi consolabuntur,142 formosa est; habens in spe, quod juxta prophetam accipiat a Domino coronam pro cinere, oleum gaudii pro luctu, pallium laudis pro spiritu moeroris.143 Et sicut quidam sapiens dicit: Cor quod novit amaritudinem animae suae, in gaudio illius non miscebitur extraneus.144 Dicat ergo talis: Nigra sum sed formosa, filiae Jerusalem, sicut tabernacula Cedar, sicut pelles Salomonis; quia ex nigredine poenitentiae videor primo pertinuisse ad filios ancillae quorum opera sunt tenebrarum, 1042C sed postmodum ipsa poenitentia talem mihi contulit formositatem, ut jam pertineam ad filios liberae, qui mortificatione carnalis vitae veri Salomanis tentoria sciunt et componere et esse. Quapropter nolite me considerare quod fusca sim, quia decoloravit me sol, hoc est, nolite poenitentiam meam despicere, quia ut hanc susciperem fecit ille verus sol, qui cor meum radiis gratiae suae et misericordiae penetravit et illuminavit, ut illud bonum generalissimum, ipsum videlicet Deum quem peccando amiseram, poenitendo reciperem.

Praesentis decantatio Cantici ad vos, sanctissimae sorores, quae Christi sponsae estis et esse debetis non incongrue respicit, pro qualitate propositi et ordinis vestri, quia despectum quidem cultum in exteriori 1042D habitu praefertis, sed formosum Deo quia acceptum, ut credimus, interiori mentis habitu conservatis. Unde concordi et suavi concentu cordis et oris sanctae societatis vestrae universitas proclamet; Nigra sum sed formosa, filiae Jerusalem, sicut tabernacula Cedar, sicut pelles Salomonis: nolite me considerare quod fusca sim quia decoloravit me sol. Quod est aliis verbis expressius dicere, quia spectaculum facti sumus huic mundo, et angelis, et hominibus.145 Nigras nos et deformes decernunt filii saeculi hujus sicut tabernacula Cedar, id est sicut gentes quae nigredine malorum mortuae sunt et Deo et mundo. Porro nos neque favorem neque gloriam  mundi quaerentes, sed oleum in vasis nostris,146 hoc est laetitiam bonorum 1043A operum in conscientiis gestantes, in oculis Sponsi nostri formosae et pulchrae existimus, sicut pelles Salomonis, id est sicut quae mortificationem Jesu in corporibus nostris circumferentes,147 dilecta ei tabernacula in cordibus nostris construimus, de quibus dicere possit: Inhabitabo in eis et inambulabo.148 Nolite ergo nos considerare quod fuscae simus, quod saeculi hujus transitoriam et deformem pulchritudinem non habemus, quia hoc effecit ille verus sol qui luxit nobis per gratiam suam fervore valido sui amoris, ut spreta omni hujus corruptibilis vitae pompa, magis eligamus ei actu et habitu placere quam mundo. Filii matris meae pugnaverunt contra me, posuerunt me custodem in vineis; vineam meam non custodivi. 

 1043BPostquam Ecclesia sive quaelibet sancta anima decolorationem suam exteriorem decolorationisque causam praemissit, omnes enim qui in Christo pie volunt vivere, persecutionem patientur;149 subdit nunc aggravationem persecutionis, quod ea non tantum ab extraneis, verum etiam a fratribus, quod gravius est, perpessa sit et perpetiatur. Minorem quippe dolorem ingerunt ea mala quae ab extraneis inferuntur, plus vero ea tormenta desaeviunt, quae ab illis inferuntur, de quorum mentibus praesumebatur.

Videtur autem hujus particulae decantatio non simplicem exposcere sensum, quia et Synagoga et Ecclesia et Jerusalem superna bonitas sive potentia Creatoris Matris nomine possunt aequivoce nuncupari. 1043C Eadem quoque aequivocatio nomine filiorum, apostolos, apostolorumque successores, Judaeos, haereticos adversariasque potestates complectitur. Pugna quoque talium filiorum non uniformis, quia et in bonam et in malam partem accipitur. Singulae vero partes singulas habere debent expositiones.

Primitiva namque Ecclesia quae ex Judaeis erat persecutionem patiebatur, ab eis qui non crediderunt Judaeis; sicut legimus in Actibus apostolorum, quia repleti zelo injecerunt manus in apostolos, et posuerunt eos in publica custodia; et in alio loco: Caesis autem denuntiaverunt ne in nomine Jesu loquerentur;150 et in persecutione illa in qua Stephanus passus est, scribitur, quia facta est persecutio magna 1043D in Ecclesia, quae erat Jerosolymae, et dispersi sunt omnes per regiones Samariae praeter apostolos.151

Cum ergo utraque pars, credentium videlicet et non credentium, filii essent Synagogae natura vel genere, infideles autem fideles propter fidem Jesu Christi persequerentur, potuit plane pars ista credentium, quae Ecclesia Christi tunc temporis erat, dicere: Filii matris meae pugnaverunt contra me, posuerunt me custodem in vineis, vineam meam non custodivi 30. Ac si aliis verbis diceret: Cum Dominus praecepisset, dicens: In viam gentium ne abieritis, et in civitates Samaritanorum ne intraveritis, sed potius ite ad perditas oves Israel,152 ego hoc praeceptum adimplere cupiens, filiis matris meae fidem quam a Domino accepi et per quam salvari 1044A deberent praedicavi; sed illi praedicationem meam parvipendentes pugnaverunt contra me verbis et factis, atque de finibus suis me propellentes, posuerunt me custodem in vineis, id est in ecclesiis gentium, qui verbum fidei cum gaudio susceperunt. Quibus cum laboris et custodiae meae diligentiam impenderem, vineam meam, id est gentem meam custodire neglexi, eo quod custodiam meam despicerent et verbum salutis suscipere renuerent: sicut eis quidam meorum dixit, vobis quidem oportebat loqui verbum Dei, sed quia repellitis illud et indignos vos judicati saeternae vitae, ecce convertimur ad gentes.153 Nam sicut idem alibi dicit: Illorum delicto, salus gentibus ut illos aemulentur:154 et subinde: Nolo vos ignorare, fratres, mysterium, ne 1044B sitis vobis ipsis sapientes, quia caecitas ex parte contingit in Israel, donec plenitudo gentium intraret et sic omnis Israel salvus fierit.155

Propter hunc ergo contemptum sine custodia relinquendam vineam istam propheta praedixit: Et derelinquetur, inquiens, filia Sion ut umbraculum in vinea, et sicut tugurium in cucumerario, sicut civitas quae vastatur;156 et haec quidem dicere potuit primitiva Ecclesia cujus mater erat synagoga, sicut et contrariae partis de qua dicit, quod filii matris suae pugnaverint contra eam.

Porro universalis Ecclesia potuit et potest dicere de apostolis eorumque successoribus: Filii matris meae pugnaverunt contra me, posuerunt me custodem 1044C in vineis, vineam meam non custodivi. Superna quippe Jerusalem mater est credentium, propter fidem, spem et charitatem, quam ad eam habent, quia dum sperant et credunt, ejus beatitudinis se participes esse fieri, cujus participes facti sunt praecedentes sancti, operantur et laborant per charitatem qua tantum bonum diligunt, ut ad illam supernam patriam pervenire possint: pro qua sancte et juste conversari quid est aliud quam ab illa ad illam spiritualiter generari?

Hujus quoque filii fuerunt apostolici: apostolicique viri, qui dum pro hac gloriosissima patria promerenda, multis laboribus afficiebantur, et ad mortem usque fatigabantur, profecto credendo, sperando et diligendo, ad illam ipsi nascebantur, 1044D et non minus ab illa quae hujus eorum laboris causa erat quasi materno affectu generabantur.

Tales ergo filii contra Ecclesiam pugnabant quando eam ab errore suo depugnare intendebant, sicut et adhuc omnem fidelem animam de vitiis ad virtutem verbis et exemplis quotidie depugnant. Nonne  hoc modo unus ex eis contra ecclesias pugnabat, quando uni earum dicebat: Quid vultis? in virga veniam ad vos, au in spiritu mansuetudinis? Omnino auditur inter vos fornicatio et talis fornicatio, qualis nec inter gentes, ita ut uxorem patris quis habeat.157 Ecce qualiter contra istos primo pugnabat, quos postquam increpando ab hoc peccato debellaverat, consolatoria relevat epistola: Si contristavi vos, inquiens, in 1045A epistola, non me poenitet: etsi poeniteret, videns quod epistola illa (etsi ad horam) vos contristavit: nunc gaudeo; non quia contristati estis, sed quia contristati estis ad poenitentiam: contristati enim estis secundum Deum, ut in nullo detrimentum patiamini ex nobis.158 Alii quoque Ecclesiae scribens: O insensati, Galatae, quis vos fascinavit veritati non obedire?159 Dum contra eam hoc modo pugnat, ab infidelitate expugnat.

Sed quid est quod isti filii, eos quos tali modo impugnant et a vitiis expugnant, in vineis custodes deputant, nisi quod docent et suadent, ut virtutum germina fructusque custodiant? At illi vineam suam non custodiunt, quia ad tantam virtutum custodiam illorum depugnatione profecerunt, ut jam 1045B priscae consuetudinis errores custodire negligant, quin imo eos per Dei gratiam a se longius spiritu fortitudinis repellant. Unde propheta ex talium persona dicit: Super custodiam meam stabo:160 stat super custodiam suam, qui per solertiam disciplinae terrenis desideriis non succumbit, sed supereminet, ut dum semper stantem appetit aeternitatem, infra sit ei omne quod transit.

Adhuc alio modo Ecclesia quoque clamat pro rebellantibus sibi falsis fratribus haereticis et schismaticis, qui quandiu in Ecclesia erant et eisdem sacramentis participabant, filii putabantur illius coelestis Jerusalem, quae est mater fidelium et pertinere ad civitatem Dei; sed postquam in divinitatem 1045C et humanitatem Christi blasphemare visi sunt et unitatem sanctam scindere, de haereditate filiorum ejecti sunt, et probatum est quia vere filii non fuerint, sed potius adulteri; qualibus dicit Apostolus: Quod si extra disciplinam estis, cujus participes facti sunt omnes filii, ergo adulteri et non filii estis.161 De his quoque Joannes dicit: Quia de nobis exierunt, sed non erant ex nobis; nam si fuissent ex nobis, permansissent utique nobiscum.162 Et Dominus per prophetam: Filii, inquit, mei exierunt a me et non subsistunt.163

Tempore ergo illo quo filii isti non legitimi sed adulteri, illos qui rectae filiationis erant, prae diversae fidei assertione impugnabant, cum haeretici 1045D principes perversae fidei assertoribus faverent, sancti et catholici viri de sedibus suis pulsis, damna et exsilia multaque pericula passi sunt, eo quod rectum fidei dogma praedicarent et haereticis communicare nollent.

Cum igitur utrique ecclesiasticis officiis  insigniti essent, eademque sacramenta tenerent, et ob hoc ad unius Matris grem um pertinere crederentur, propter solam diversitatem fidei divisi sunt, et illa pravorum societas persequebatur catholicam societatem; cujus persecutionis aestu infecta societas ista nigram se dicit, et quod eam decoloraverit sol, pro quo decertabat, ut aequalis Patri in divinitate, et unius cum eo substantiae, potentiae et voluntatis diceretur; in humanitate autem verus 1046A homo crederetur, quod contraria pars non ita esse blasphemabat.

Subdit ergo causam decolorationis suae pars catholica, quia, inquiens, filii matris meae pugnaverunt contra me, et quoniam talibus filiis non legitimis, sed adulteris, hoc est haereticis persequentibus, pars sanae fidei compulsa est ad alias demigrare sedes et proprias relinquere civitates, addit quia posuerunt me custodem in vineis, vineam meam non custodivi; multae enim Ecclesiae tunc temporis proprio pastore destitutae ab haereticis perverso dogmate maculabantur; et sancti sacerdotes exsiliati, alienis in locis verbum fidei disseminabant, quod in suis facere temporum necessitate prohibebantur.

Aliter. Cum omnis creaturae mater sit bonitas et 1046B potentia Creatoris, bonitatis quippe ejus fuit quod nos cum non essemus condidit; potentiae, quia omnia quae voluit potuit;164 in omni autem creatura duae sint rationales, angelus et homo propter rationis communionem, et quia ab eadem bonitate et potentia utrique conditi sunt, quasi quamdam fraternitatis societatem habere videntur, ut ejusdem matris filii nuncupentur. Sed quia pars illa angelorum quae cecidit, humanam creaturam ad eam gloriam de qua gesta fuerat per Dei gratiam assurgere videns et invidens modis omnibus persequebatur, et perdere laborabat, dicat ipse homo ex persona infirmantium: Filii matris meae pugnaverunt contra me, posuerunt me custodem in vineis, vineam meam non 1046C custodit. 

Dum, inquit, isti spiritus rationales filii matris meae pugnarent adversum me, compulerunt fragilem mentem meam actiones terrenas diligere et animae meae custodiam deserere. Per vineas quippe quarum opus sub divo et exteriorum actionum occupationes designari possunt: quanto enim mens circa terrenas actiones per sensus exteriores foras dispergitur, tanto anima a sui custodia intus negligitur.

Cum enim invisibilis sit anima, nequaquam corporearum rerum delectatione tangitur, nisi quod inhaerens corpori quasi quaedam egrediendi foramina ejusdem sensus corporis habet. Visus quippe, auditus, odoratus, gustus et tactus quasi quaedam viae mentis sunt, quibus foras veniat et ea quae 1046D extra ejus  sunt substantiam concupiscat. Per hos etenim sensus corporis quasi per fenestras quasdam exteriora quaeque anima respicit, respiciens concupiscit: hinc Jeremias ait: Ascendit mors per fenestras vestras, ingressa est domus vestras.165 Mors quippe per fenestras ascendit et domos ingreditur, cum per sensus corporis concupiscentia veniens habitaculum mentis intrat.

Adversariae ergo potestates mentem terrenis actionibus occupatam faciunt suimet negligentem esse, dum per dissolutionem exteriorum operum cogunt eam in animae suae custodia minime stare, ut merito possit dicere: Filii matris meae pugnaverunt contra me, posuerunt me custodem in vineis, vineam meam custodivi. Quia vero in omnibus adversitatibus 1047A sive periculis, non tantum ab extraneis quantum a fratribus sibi illatis, Ecclesia universalis sive particularis, sive quaelibet anima fidelis quodam dubietatis aestu affligitur, eo quod multi fidem nominetenus teneant, et non sit facile discernere qui vere fideles sint, ad Dominum sponsumque suum convertitur, cujus adjutorium pro gratia discretionis hujusmodi flagitans subsequitur oratione deprecativa, dicens: Indica mihi quem diligit anima mea, ubi pascas, ubi cubes in meridie. 

 VERS. 6.— Indica mihi quem diligit anima mea, ubi pascas, ubi cubes in meridie, ne vagari incipiam post greges sodalium tuorum.  

Tribus modis dicitur Deus indicare, videlicet re, intellectu, voce. Re quidem, quando dubia 1047B mente, quid eligendum vel quid tenendum sit alicujus virtutis suae signo manifestat; nam hoc modo ut populum seditiosum a murmure compesceret, cum inter duodecim virgas, quas de singulis tribubus accipit, et in tabernaculo foederis poni jussit, sola virga Aaron in tribu Levi floruisset et fructum protulisset,166 in praesagium futurae nobilissimae successionis, ex qua illa singularis nativitas per Mariam virginem administranda erat, quia ipsum Aaron cum sua sobole in sacerdotium elegisset qui specialiter ad offerenda sacrificia Deo appropinquaret et in Sancta sanctorum introiret, hoc signo indicavit.

Porro intellectu indicat quando mentem alicujus 1047C occulta inspiratione tangens, quid melius agendum eligat, ejus intellectui revelat. Unde cum David rex nomine praemonente cogitaret domum Domino aedificare non displicuit Deo, sed potius placuit, quia quamvis eum hoc suo tempore facere prohiberet, eo quod vir sanguinum esset,167 causam tamen non improbavit, quin imo tanto et reverentia praemio dignam judicavit, ut ei promitteret Filium suscitaturum, quem tantae  pacis innocentiae, et sapientiae praerogativa sublimari deberet, ut ad tale opus peragendum idoneus existeret. Insuper hanc ejus bonam et sibi placitam voluntatem Deus remunerare volens: Praedicens, inquit, praedico tibi quod domum tibi aedificabit Dominus.168 Ut ergo Deus ostenderet quod hoc sibi placeret, quod 1047D ei per intellectum indicasset, non solum hoc quod cogitavit non prohibuit, verum etiam ut ipsa domus magnae aestimationis et virtutis in toto mundo fieret, sua gratia adivit.

Voce autem Deus indicat, nunc per se ipsum quidem, nunc per alios: per se ipsum quidem, sicut ad Abraham et Moysem, caeterosque prophetas locutus est; per alias vero, veluti cum per ipsos prophetas primo, deinde per apostolos caeterosque credentes quibus sua aliis annuntianda commisit, quid suae voluntatis, quid eorum salutis esset indicavit.

Rursus secundum hos modos, quadrupliciter dicitur Deus indicare, videlicet aliquando re et intellectu, interdum re et voce, plerumque intellectu et voce; nonnunquam vero simul, et re et intellectu 1048A et voce. Re quippe et intellectu indicat, quando scilicet aliquid rerum ostensione praesignat, ei cui hoc ostendit statim per intellectum praesignat. Hinc est quod cum Danieli diversitates et qualitates futurorum regnorum per diversas similitudines bestiarum ostenderentur, quaedam nisi angelo docente non intellexit: quaedam vero post res visas statim per se intellexit, sicut quodam loco post ostensas sibi rerum similitudines statim subdit: Et ego, inquiens, intelligebam, et in alio loco: Verbum revelatum est Danieli cognomento Balthasar, et verum verbum et fortitudo magna: intellexitque sermonem.169

Re autem et voce dicitur indicare quando aliquid 1048B re praenuntiat, et quid significet, voce pronuntiat, sicut cum Petro stupendam piscium capturam dedisset, causam protinus hujus miraculi aperuit: Noli, inquiens, timere, ex hoc jam homines eris capiens.170

Porro intellectu et voce indicat quando alicu voluntatem suam dat intelligere, et quia hoc sua intellexerit inspiratione aperta comprobat voce. Hinc est quod Jacob in Aegyptum descensurus cum intellexisset quod non sine voluntate et dispositione Dei actum esset, ut Joseph promitteretur non consulto pro hoc Deo, sicut Scriptura refert: Profectus est cum omni domo sua, et venit ad puteum juramenti, mactatisque ibi victimis Deo patris sui audivit eum per visionem dicentem sibi: Jacob, Jacob, qui 1048C respondit: Adsum; et ait: Descende in Aegyptum; ne timeas, faciamque te ibi in gentem magnam.171 Ecce quod  iste intellexerat divinae voluntatis esse, divina quoque vox attestata est se ei hoc per intellectum judicasse.

Simul vero et re et intellectu et voce judicare videtur, quando aliquid aliquo praecedente signo insinuat cujus subjecti signi causatu capabilis videntis sensus per Spiritum intellectus pensat, quam ipsius auctor causae voce quoque subsequente confirmat. Denique Isaias cum officium praedicationis suscipere metuens diceret: Vae mihi quia tacu, quia vir pollutis labiis ego sum et in medio populi polluta labia habentis ego habito;172 signo sibi a Deo dato, quod ostendit dicens: Et volavit ad me unus 1048D de seraphim et in manu ejus calculus quem forcipe tulerat de altari et tetigit labia mea dicens, ecce tetigi hoc labia tua et auferetur iniquitas tua et peccatum tuum mundabitur, gratiae vocantis in se dignationem intellexit; et cum diceret Dominus, quem mittam et quis ibit nobis? voluntatem divinam reverenter attendit, moxque se humiliter et officiose admittens, ecce ego, inquit, mitte me.173 At Dominus quod per rem praesignaverat et per intellectum aperuerat, voce quoque comprobavit, ut ad praedicandi officium prophetam institueret: Vade, inquiens, et dices populo huic: Audite audientes me, et nolite intelligere, et videte visionem et nolite cognoscere.174

Aliquo ergo modo praescriptorum modorum, postulat Ecclesia sive quaevis Deo placens anima indicari 1049A sibi gratiam necessariae discretionis, ubi possit et debeat agnoscere placitam mansionem divinae dignationis. Indica, inquit, mihi quem diligit anima mea. Non passim, inquit, non leviter et quasi modicum pensi habeat, accipiendum est, o Domine, hoc tuum indicare; et ideo non cuilibet, sed mihi quae te diligo, hujus gratiae munus concede; quia ad sensum hujus subtilitatis sola vis proficit contemplatoriae charitatis.

Et quid indicabis? videlicet ubi pascas, ubi cubes in meridie. Quinam sunt quas pascit Deus, nisi hi quos ipse deducit et in virectis virtutum exponit ubi diversas sanctitatis species colligant, quarum salubritas animae sanitatem conferat, morbos depellat, et ad omne opus bonum efficacem hominem 1049B constituat. Sed quae sint istae species tanti vigoris, ut tam fortem, tam pulchrum, tam gloriosum hominem perficiant, luce clarius est, videlicet humilitas, patientia, obedientia, castitas, munditia corporis et animae, mentis incorruptio et carnis mortificatio, contemptus saeculi et timor Dei, postremo charitas ipsa Dei et proximi, sine qua nullius erit efficaciae omnium istarum confectio specierum. Judicio sunt haec scire cupienti qui et quales sint quos pascit Deus,  quod ejus scilicet veri Pastoris oves sint, de quibus ipse dicit: Oves meae vocem meam audiunt, et ego Dominus agnosco eas,175 ut eas oves suas comprobet qui vocem ejus audiunt, et ideo oves sint quia audiunt, quarum tale 1049C audire et esse sit ejus agnoscere, sicut econtrario qui non audiunt nec oves quoque sunt, cum magis sint, sub vestimentis ovium lupi rapaces de quibus dicit quia a fructibus eorum cognoscetis eos,176 quorum non audire nec esse est ejus non agnoscere; si ut ipse talibus dicit: Non novi vos, discedite a me, maledicti, in ignem aeternum.177

Locus ergo ubi pascit quos pascit Deus, sunt prata sive virecta virtutum, spiritualium quoque pascua doctrinarum, ubi inveniuntur et agnoscuntur qui sint oves Domini et qui non sint, quia qui secundum spiritum sunt, quae spiritus sunt sentiunt; animalis autem non percipit ea quae sunt Spiritus Dei.178

Haec autem pascua in quibus Deus pascit quoscunque pascit, non uniformia propter duplicem 1049D modum, vivendi scilicet et docendi, quamvis utrobique per se quidem sint eadem: nam una dicitur bona vita, altera bona scientia, in subjectis tamen in quibus sunt, et de quibus praedicantur, diversa sunt propter diversas gratiarum distributiones; quia unus quidem praedicatur humilis, alter mansuetus vel mitis; iste patiens, ille obediens; alius castus, atque alius misericors vel largus, sive aliud aliquid hujusmodi, quod ad modum bene vivendi pertinet. Altera vero in parte quae est bona scientia, de hoc quidem subjecto praedicatur, quia bonus orator sive praedicator est; de illo vero quia bonus interpres sive expositor est; de alio, quia peritus artium liberalium est, sive aliud aliquid quod attinet ad modum bene docendi.

 1050AIpsa quoque particulariter praedicata suscipiunt magis et minus, dum ex hac parte alius alio patientior, alius alio castior, sive quolibet aliud, quod honestae vitae magis et minus accidere potest Porro ex altera parte alius alio doctior, alius alio eloquentior vel eruditior; sive aliud quodlibet, quod etiam scibili animae magis et minus accedere potest.

Quamvis ergo in hujusmodi pascuis, in quibus pascit Deus quod pascit, non simpliciter sed multipliciter, ea quam diximus sit diversitas, in ipsa autem diversitate magis et minus accidat, hi tamen qui pascuntur, licet propter donorum diversitatem et mensuram non aequaliter pascuntur, oves tamen Domini omnes sunt et dicuntur; quia sicut stella ab stella cum differt in claritate, omnes tamen stellae 1050B sub uno continentur firmamento, ita multae quidem sanctorum sunt differentiae, propter differentes, quae in eis sunt virtutes, omnes tamen ad unum Dei regnum,  pertinere noscuntur. Unde cum Dominus per prophetam diceret: Ecce ego ipse requiram oves meas et visitabo eas sicut pastor visitat gregem suum in die cum fuerit in medio ovium suarum dissipatarum, subdit paulo post: in rivis et in cunctis sedibus terrae et in montibus Israel erunt pascua eorum.179 Rivi ex fontibus prodeunt, pascua vero terrae humilia, montium sublimia sunt

Quid ergo per rivos, nisi quaedam facta et dicta, quae ex magnis Patribus quasi ex fontibus profluunt? 1050C Quid autem pascua terrae nisi leviora divinorum praeceptorum documenta? Quid vero per montium pascua nisi sublimia divinorum mysteriorum sacramenta? proposuit itaque Deus ovibus suis, magnis et parvis, infirmis et fortibus pascua utrisque competentia juxta utrorumque capacitatem, quatenus et parvi et infirmi habeant, unde ad aeternam vitam nutriantur et confortentur; magni vero et fortes unde proficiant et satientur. In talibus sane ovibus suis quas et in quibus hoc modo pascit Deus, ipse sibi requiem parat, ut in eis suae indignationis gratia cubet et requiescat, in quibus tunc cubare et requiescere dicitur; quando eorum piis actibus delectatur. Unde per prophetam: Super quem, inquit, requiescam nisi super humilem et quietum et trementem 1050D sermones meos?180 Quo contra in reproborum mentibus laborare dicitur, quando eorum pravis actibus quasi fatigatur. Unde cum quibusdam perversis propheta diceret: Laborare fecistis Dominum in sermonibus vestris; et illi responderent: In quo eum fecimus laborare; in eo ait, quod dixistis: Omnis qui facit malum bonus est in conspectu Domini et tales ei placent.181 Divinitas ergo quae a cordibus pravorum perversis eorum actibus exasperata et quodammodo lassata repellitur: Spiritus enim sanctus, sicut scriptum est, disciplinae effugiet fictum et auferet se a cogitationibus quae sunt sine intellectu et corripietur a superveniente iniquitate,182 cujus repulsio illorum est abjectio, ea nimirum in sanctorum mentibus, quorum piis actibus 1051A invitatur et suscipitur, suaviter et quasi delectabiliter cubat et requiescat, cujus susceptio illorum est electio.

Rogat ergo Ecclesia vel sancta anima indicari sibi ubi pascat et ubi cubet Sponsus, et hoc non quocunque tempore sed in meridie. Cum hoc loco meridies juxta anagogen solummodo accipi debeat, primo considerare libet, quod, quibusve modis dicatur dies et quot quaeve partes sint diei, ut his praecognitis, quem sensum expeditiorem, significatio diversa contineat, alieno relinquamus judicio.

Videtur autem dies non simpliciter dici propter diversas significationis formas ut propter nominis communionem rationis autem sive definitionis diversitatem vim aequivocationis obtineat.

 1051B  Ponamus ergo ut quatuor sint diei formae, quarum prima quidem dicatur dies naturalis, sequens vero ad prioris constituta formam, non absurde nuncupetur dies actualis. Tertia vero quae sola rationis luce constat, non incongrue appelletur dies intellectualis, porro ultima quae nunquam deficit et sola tempore caret, inque sui immutabilitate fixa perstat congruentissime scribatur dies aeternalis, et una quidem est vitae humanae subsidium, altera componendae vitae exemplum, tertia discernendae vitae speculum, quartaque et ultima bene consummatae vitae praemium.

Constituamus ut harum quaeque in tres dividatur partes, videlicet in mane, meridiem et vesperam, excepta sola ultima, quae semper temporis expers 1051C fuit, et est et erit: esse quippe ejus et incomparabile decus est ipse Deus.

Et prima quidem quae est naturalis nihil ad praesentem attinet locum, nisi quod caeterae duae tantum ultima quippe, ut diximus, sine tempore est, ad ejus constituuntur formam.

In naturali igitur die mane est primus solis exortus, qui paulatim ascendendo succrescens meridiem efficit circa mediam diem, quae fit in eo loco ultra quem sol non progrediens quasi in centro figitur, atque inde iterum descendendo decrescens, vesperam efficit circa finem diei quod est totus solis occasus.

Ad hujus autem diei formam instituitur ille, quem appellavimus actualem ab exordio mundi usque ad finem ejus, cujus mane fuit tempus illud ante 1051D legem quo tantum naturali lege homo utebatur, meridies autem sub lege et gratia quando et naturali et scripta lege instruebatur; porro vespera tempus ultimi judicii, quando et pro naturali et pro scripta lege judicabitur, sive ad vitam sive ad mortem.

Ante legem quippe, per naturalem legem mane habebat, id est principium quoddam discretionis; duce ratione qua videre et agnoscere posset, quantum brutis animalibus praestaret, quando bonum et malum discernere posset; ad summum autem considerare et intelligere, nullam creaturam se ipsam posse creare, sed esse quoddam increatum quod omnia quae facta sunt jusserit fieri, et quantum excellentius illud et gloriosius esset omnibus creatis 1052A ex ipsius creaturae pulchritudine et utilitate advertere, atque ob hoc inexcusabilem fore si honorem Creatori debitum creaturae deferret.

Sed cum lex illa naturalis in quibusdam obruta esset consuetudine peccandi, lex scripta est data quae prohiberet et coerceret peccantes, ex qua meritum cujusque constaret, dum aut observatio ejus causa esset remunerationis, aut praevaricatio causa damnationis. In quibusdam  vero adeo viguit lex ipsa naturalis, ut scripta lege non indigerent, dum ipsi sibi lex essent et ostenderent opus legis scriptum in cordibus suis et sine lege existentes ea quae legis sunt facerent testimonium, reddente eis conscientia ipsorum in die quo judicabit Deus occulta hominum.183 Ubi autem ad legem naturalem 1052B accessit lex scripta, post mane facta est quasi meridies, quia hi quibus sol justitiae jam ortus erat, dato sibi mandato sive veritatis, sive novae legis, tanto fervore charitatis erga Deum utrobique accensi sunt, ut magis eligerent mori, quam praescriptae sibi a Deo legis honestatem praevaricari.

Hoc videre licet in illis ferventissimis utriusque legis aemulatoribus qui fortissimum zelum habuerunt sive pro defendenda, sive pro conjuranda lege sancta, quorum, exempli gratia, unus fuit in veteri lege Phinees filius Eleazari, qui vindicavit legem occidendo eos qui praevaricatores legis exstiterant: Mathathias quoque et filii ejus qui legem defendebant et septem fratres qui magis elegerunt observando legem mori, quam praevaricando vivere. Quid 1052C ergo dicemus de illis gloriosissimis et fortissimis pugnatoribus in nova lege, apostolis videlicet et eorum sequacibus in quibus tantus erat fervor divinae charitatis, tantus zelus rectitudinis ut pro fide, pro justitia, pro veritate omnia adversa perferre, omnium mortium genera subire, postremo in ipsa morte occumbere non dubitaret? De quibus Apostolus: Sancti, inquit, ludibria et verbera experti, insuper et vincula et carceres, lapidati sunt, in occisione gladii mortui sunt.184 Nunquid omnes isti sub lege, sive sub gratia, in meridie non fuerunt, quando tantum ardorem tentationis in corpore et corde pertulerunt, magnos nimirum aestus illius meridiei dupliciter aestuantis, quia et mens illorum aestuabat fervore sanctae charitatis et corpus 1052D affligebatur aestu multae tribulationis.

Vespera quoque quae est tempus ultimi judicii, decernere debet hujusmodi emeritis tironibus, pro aestu laboris refrigerium et requiem, quibus a rege coelesti pro cujus amore desudaverunt, dabitur aeternae remunerationis donativum, videlicet illud generalissimum, indeficiens et incommutabile bonum quod est ipse Deus deorum. Nam hoc est Dei remunerare, seipsum electis suis dare.

Porro ille intellectualis dies, eisdem quas supra posuimus partibus non inconvenienter constat, quia in cujusque sensu qui splendore et calore virtutum viget, quasi quoddam mane est boni operis inchoatio; meridies autem bene inchoati operis per incrementa 1053A et profectum sanctitatis perfectio; vespera vero bene inchoati, melius perfecti operis optima ad finem usque completio. Dies iste in unoquoque sapiente ipse intellectus est, quod ea quae circa se sunt  sive in cogitatione sive in opere dijudicat et discernit, quia in lumine est, et videre potest quid sibi sit agendum quidve vitandum; qui autem in tenebris ambulat, nescit quo eat;185 quia tenebrae excaecaverunt oculos ejus, ideoque opera ejus opera sunt tenebrarum qui, quoniam diem istum, id est intellectum non habet, parum distare ab irrationalibus dicitur, propter irrationabiles, et quasi bestiales quosdam motus actuum pravorum.

Hujus intellectualis diei quasi primordia lucis sunt 1053B prima honestatis opera adhuc parva et tenuia. Sed cum assiduitate percreverint, et quemdam ex eis calorem animus conceperit, ipso calore paulatim augmentum capiente in totam divinae charitatis exardescit plenitudinem tanquam hujus diei meridiem, quando clarior lux intelligentiae aperitur, ita ut jam nihil in terrenis libeat, sed totus in Dei amore fervescat. Unde Psalmista, ut hujus diei mane meridiemque describeret, dicit: Concaluit cor meum intra me et in meditatione mea exardescit ignis;186 ac si patenter dicat: Jam pridem per desiderium boni operis mens mea concaluit, sed quia hujus meditatione mandatorum Dei, ab imis ad superna per contemplationem quotidie ducitur, non 1053C jam tantum calet, sed tota in amorem conditoris sui igne charitatis ardet.

Vespera autem hujusmodi diei est boni operis usque ad finem vitae consummatio, nec quidquam praecedentes partes conferre poterunt. Si haec ultima defuerit, qui enim perseveraverit usque in finem, hic salvus erit.187 Unde Psalmista: Elevatio, inquit, manuum mearum sacrificium vespertinum;188 ac si aliis verbis dicat: Principium sive profectus operum meorum, tunc est Deo sacrificium, si in eorum studio diem clausero extremum. Et praecepto legis cauda hostiae in sacrificio jubetur offerri. In caudam quippe finis est corporis. Et ille bene immolat, qui sacrificium boni operis ad finem debitae perducit actionis. Hinc Joseph inter reliquos fratres talarem 1053D tunicam habuisse describitur; tunica quippe usque ad talum est opus bonum usque ad consummationem.

Est igitur intellectualis diei mane virtus inchoativa; meridies autem, virtus perfectiva: vespera, virtus contemplativa; suscipit autem hujusmodi dies magis et minus juxta triplicem temporalis incrementi in homine qualitatem: in pueritia enim minor est intellectus, in juventute major, in senectute maximus. Nam quod reliquum fuerit in multis deficit, velut in decrepitis, qui aliquando sensu repuerascere videntur. Est autem pueritia sive adolescentia quoddam mane, quasi solis exortus; juventus quaedam meridies, quasi solis altissimus ascensus et ferventissimum tempus, sicut et ejus aetas maximi caloris est et roboris; senectus autem quaedam 1054A vespera quasi solis ab alto axe descensus et caloris defectus, sicut et illa  aetate homo a calore juventutis deficit.

Sive ergo intellectus distinguatur per aetatum momenta, sive in ipso intellectu distinguatur per operum incrementa, dies intellectualis non absurde dici potest, ut hoc sit quod Psalmista dicit: Vespere, et mane et meridie narrabo et annuntiabo,189 ac si dicat, et in pueritia et in juventute et in senectute sive aetatis sive intellectus tanquam mane, meridie, vespere, docendo et operando recte vivendi regulam annuntiabo.

Ultima sane forma diei quam aeternalem diximus istarum trium partium solam habet meridiem. Mane enim per se quidem nullum, sed in illis qui ea 1054B participant, aliquod; ante resurrectionem quidem in sola anima, quando ad eam feliciter moriendo nascuntur; in resurrectione vero et in anima et in corpore, quando ad eam felicissime resurgendo renascuntur, quam felicitatem corporis et animae Scriptura sancta duplicem appellat stolam; simplicem autem, solius animae beatitudinem.

Quod ergo initium aliquod habet beatitudinis, etiam nunc in anima, et tunc in corpore simul et anima, in participantibus mane quoddam est, sicut dictum est; in sui vero natura et proprietate, quae immutabiliter fuit, et est, et erit, nunquam mane fuit, quia ipsa beatitudo, Deus est, cujus immutabilitati immutabiles facti participant.

 1054CPorro vespera nec in se, nec in participantibus haberi ullo modo potuit vel poterit, quia cum illo aeternaliter fixi stabunt, cujus naturali aeternitati per gratiam conjuncti sunt. Meridiem autem semper et in se et in participantibus habuit et habebit; in se quidem, propter specialem pulchritudinis, claritatis et quietis praestantiam; in participantibus vero propter ardentissimum divinae charitatis fervorem, quae in illa vita tanto ferventior est ea quam in hac vita habere possunt, quanto constat quod illa longe est felicior et incomparabilior ista. Unde propheta: Vivit, inquit, Dominus, cujus ignis est in Sion et caminus ejus in Jerusalem.190 Plus est caminum esse quam ignem, quia ignis esse et parvus potest; in camino autem, vastior flamma 1054D succenditur. Sion vero speculatio, Jerusalem autem visio pacis dicitur; pacem vero nostram hic interim speculamur, ut illic postmodum plene videamus. Ex amore ergo Domini in Sion ignis est, in Jerusalem caminus, quia hic amoris ejus flammis aliquatenus ardemus, ubi aliquid de illo contemplamur, sed ibi plene ardebimus ubi plene videbimus quem amamus.

Meridiem ergo solam habet ista dies aeternalis longe clariorem et ferventiorem praescriptorum dierum formalium sive naturalium meridiebus, quae tamen secundum merita participantium suscipit magis  et minus, quia, cum ipsa per se una eademque sit, ea tamen participantes dissimiliter participant. In domo enim Patris mansiones multae sunt 1055A,191 quia in uno praemio diversa est gloria electorum, sicut et miseria reproborum juxta utrorumque meritum.

Hoc itaque loco nec primae nec ultimae diei meridies, sed inter hos mediorum scilicet actualis et intellectualis consideranda est, quia vel in activae, vel in contemplativae vitae studio debet pendere uniuscujusque recte viventis intentio.

Igitur quoniam multi videntur in fervore divinae charitatis esse, sive in activa, sive in contemplativa vita existens, qui simplicem oculum non habent, quia bona non recta intentione agunt, dum hac non pro Deo, sed pro inani gloria, vel pro terreno lucro ostentant, quos ab his qui vere Deum 1055B amant discernere, valde est difficile, postulat Ecclesia sive aliqua sancta anima Sponsum suum ut ei indicet aliquo modo supra positorum modorum, per spiritum discretionis, quinam sint illi qui non simultane sed veraciter illum diligant et sequantur, in quibus ille pascat dulcedine mandatorum suorum, et in quibus cubet et quiescat delectabili quiete virtutum in meridie, id est in fervore charitatis suae, sicut ipse dicit: Si quis diligit me sermonem meum servabit et Pater meus diligit eum, et ad eum veniemus et mansionem apud eum faciemus.192 Qui enim sermones Dei observat, probat se Deum diligere; et qui Deum diligit, Dei mansione est dignus. Quare autem hujus donum discretionis postulat, subdit causam, dicens: Ne vagari 1055C incipiam post greges sodalium tuorum. 

Sodales Christi aliqui sunt, aliqui putantur et quia vitae qualitate differunt, recte non grex sed greges dicuntur. Aliter enim dicuntur qui sunt, aliter qui putantur: quia hi qui sunt, veraciter Christum imitantur, sive sint praelati docentes et instruentes subjectos verbo et exemplo, sicut Christus discipulos; sive sint subjecti audientes et interrogantes se invicem, sicut de Christo scriptum est quia invenerunt eum in templo audientem et interrogantem eos:193 qui autem putantur tantum, sed non sunt, simulantes se Christum sequi, solo nomine praesunt, et nec verbo nec exemplo subjectis praesunt. Subjecti autem inter se veluti fratres sint ficta 1055D charitate junguntur, et ideo non agnoscuntur, tales ergo sodales sponsi sunt et putantur: sunt quia veri, putantur quia ficti.

Quocirca necessariam sibi postulat discretionem, ut quia supra promiserat, quod etiam filii matris suae pugnaverint contra se, et ideo dubium sit qui sint fideles, qui infideles, data sibi discretionis gratia, possit agnoscere quibus se debeat conjungere, quibus docentibus credere, a quibus recte vivendi formam assumere,  ut sit ei necesse vagabundam circuire et ignoranter fortasse abire in errores sed alium simulatorum.

Cui taliter postulanti Dominus quasi objurgando, cur in aliqua tentatione de ejus adjutorio diffidat, cui pro magna consolatione, diversum gratiae suae 1056A munus contulerit, respondit: Si ignoras te, o pulcherrima, inter mulieres? 

 VERS. 7.— Si ignoras te, o pulcherrima inter mulieres, egredere et abi post vestigia gregum, et pasce haedos tuos juxta tabernacula pastorum.  

Paulo superius ubi quadriformem descripsimus diem intellectualem, sive actualem, particulariter in aliquo constituimus sapiente, intellectualem quidem propter rationem et lucem inter tenebras, hoc est virtutes et vitia recte dividentem: actualem vero propter discretionem, ea quae recte perspexerit in opera lucis proferentem; nunc vero nil prohibet universaliter quoque in unoquoque homine intellectualem tantum constituere diem propter naturaliter sibi insitae rationis vivacitatem.

 1056BPonamus ergo ad similitudinem naturalis diei qui integer dividitur in diem et noctem, hujus quoque intellectualis diei in universali homine secundum privationem et habitum duas portiones, hoc est cognitionem sui et ignorantiam quarum prior pro die, sequens pro nocte reputetur.

Hoc est enim quidam animi habitus justitiae, quando ex plena sui cognitione, quamdam assumit honestatis formam, qua affectus sive ad quam dispositus, per adjuvantem se gratiam in tantum proficit, ut hujusmodi affectio sive dispositio transeat in habitum, atque ex hoc totus homo justus praedicetur. Hujus autem habitus privatio est injustitia, quando ipse animus aut nunquam admisit aliquam 1056C pietatis formam, aut si habuit, amisit, divina se deferente gratia; vel alicujus deformitatis attraxit vitium, cujus affectio sive dispositio simili modo transit in habitum priori contrarium, ut sicut participatione justitiae justus, ita participatione injustitiae dicatur injustus: quod est secundum habitum, secundum privationem vero, quod vel ipse caret justitia, vel quod injustitia est privatio justitiae, juxta descriptionem mali, quod dicitur malum non esse aliud quam privatio boni, boni autem species et justitia, sicut econtrario mali injustitia.

Sed quia haec species boni nascitur ex ea parte quae est cognitio sui, et species mali ex ea parte quae est ignorantia sui, dicendum est quid sit se ipsum cognoscere et ignorare.

 1056DSe ipsum quippe veraciter cognoscit quisquis subtili indagatione perpendit quantum praestet omni visibili creaturae in eo quod ad similitudinem Dei creatus est, quae similitudo non in corpore, sed in mente attenditur secundum praerogativam rationis intelligentis  et discernentis qualiter ipsa quoque creatura ejus utilitati serviens ei subjecta sit; quod ejus corporea substantia sursum porrecta sit quasi quoddam commonitorium mentis, quae debeat terrena despicere et ad coelestia se sublevare, quod tantum ejus naturam Deus diluerit, ut pro ea redimenda sanguinem suum fundere dignatus sit; postremo quod eamdem naturam ad tantam gloriam praedestinaverit, ut suae eum immortalitatis, immutabilitatis, aeternitatis quandoque participem facere 1057A decreverit, atque ideo omnis honestatis, virtutis et disciplinae perceptibilem fecerit, sicque ex hoc sui cognitione quasi et cujusdam dici luce dicitur ad desiderandam et obtinendam justitiam. Sicut econtrario ad injustitiam trahitur quadam caecitate mentis, quasi cujusdam noctis tenebris quando omnia illa praescripta nec scit, nec potest in se considerare quod est se ipsum ignorare. Est ergo cognitio sui quasi quoddam justitiae bonum dispositorium, sicut et ignorantia sui quoddam ipsius justitiae malum privatorium. Sponsam igitur suam sponsus, hoc est Christus Ecclesiam sive quamlibet sanctam animam quae conquesta fuerat, quae non tantum ab extraneis, verum etiam a fratribus persecutionem pateretur; et, idcirco valde difficile esset 1057B discernere inter sodales sponsi qui sint veri, qui falsi, objurgans propter hujuscemodi pusillanimitatem, et quod quasi destituta esset, gratiae Dei in se largitatem non ostenderet: Si ignoras te, inquit, o pulcherrima inter mulieres, egredere; si, inquit, considerationem tui minime capis, et ignoras quia ad similitudinem meam facta es, quod te rationis capacem feci, ut intelligas quid appetere, quid refugere debeas, quod te meo sanguine redemi et inter diversorum dogmatum synagogas sive caeteras animas, solam sine macula et ruga pulchram feci, et baptismatis ablutione et speciali sacramentorum meorum donatione, nec non diversarum gratiarum distributione, quod hoc modo talem te feci, ut merito 1057C non debeas turbari, sed magis confortari, et in me gloriari dum impossibile fit te omnimodis destitui, quam tanto mihi gratiae et misericordiae meae dignatione consecravi; si hoc, inquit, ignoras et scire detrectas, egredere, hoc est, exi foras a meo contubernio et a secreti mei consortio, quia omnis ignorans ignorabitur, et nulla participatio luci ad tenebras,194 et abi post vestigia gregum; hoc est imitare actus populorum qui non sunt unus grex, neque unum ovile, quia non est illis unus pastor, quoniam ab unitate fidei se praecidentes diversos sequuntur multiplicum errorum magistros. Et pasce haedos tuos, hoc est nutri et fove notos tuos carnales et luxuriosos, sive haedos tuos, id est peccatores tuo verbo et exemplo 1057D putidos et in judicio  ad sinistram ponendos; juxta tabernacula pastorum, hoc est juxta conventicula errantium magistrorum, qui multa habent tabernacula, quia diversas constituunt synagogas propter varias doctrinarum sectas, recedentes ab illo uno meo tabernaculo, in quo est unus Dominus, una fides, unum baptisma,195 nullumque est in catholica unitate schisma.

Haec autem vox Sponsi non praecipientis est, sed praedicentis, quia juxta ipsius vocem: Nemo potest duobus dominis servire,196 hoc est Deo et saeculo, neque simul diligere Deum et saeculum: et Joannis voce dicitur: quia omnis qui diligit mundum non est charitas Patris in illo.197 Quocirca si mundum diligere non est Deum diligere, Deum 1058A autem diligere est justum esse, profecto mundum diligere est injustum esse. Duo autem contraria uno eodemque tempore, in uno eodemque simul esse non possunt, ut aliquis possit esse simul justus et injustus. Rursus in uno eodemque diversis tamen temporibus possibile est duo esse contraria, ut nunc aliquis boni aliquid faciens justus praedicetur, alio vero tempore peccans, injustus. Porro definite simul dici justus et injustus uno eodemque tempore nemo potest, sicut jam diximus, quod ex verbis Evangelii docetur, ubi quibusdam dicitur: Aut facite arborem bonam et fructum ejus bonum, aut facite arborem malam et fructum ejus malum;198 ac si dicat: Quia utrumque simul definite dici boni et mali non potestis uno eodemque tempore, necesse est ut 1058B unum istorum in vobis existens alterum perimat, hoc est vel bonitas malitiam, vel malitia bonitatem. Hoc quidem dictum sit juxta interioris hominis statum, qui semper aut in bono, aut in malo constituitur; sed si totum hominem qui ex anima et corpore constat consideres, haec regula dialecticorum deficit, quia possunt uno eodemque tempore in uno eodemque simul duo contraria esse. Contraria enim sunt bonum et malum, duo vero sunt homo et peccator. Et homo quidem secundum substantiam bonum quoddam est, omnia enim quae fecit Deus erant valde bona;199 peccator vero homo quoddam malum est, quod ipse homo fecit. Et haec duo contraria sunt in uno eodemque tempore, quia hoc quod 1058C homo est bonum est, quod peccator malum.

Sponsus ergo sponsam severius alloquitur, quasi vagabundam et incertam et minus confidentem, et quoddam immediatum ostendens ex una hac propositione qua dicit: Si ignoras te, o pulcherrima inter mulieres, egredere et abi post vestigia gregum, docet alterum de duobus necessario eligendum, videlicet, ut aut cognitione sui justitiae bonum assumens specialiter Deo adhaereat contemplatoria charitate, aut ignorantia suae injustitiae malum incidens ab ea recedat, saeculum diligendo privatoria actione injustitiae enim malum privat hominem justitiae bono.

  Dicit itaque Sponsus sponsae, id est Christus cuique fideli animae, ut si se ipsam in tantam cordis caecitatem depresserit, ut nec velit nec possit 1058D agnoscere, quam gratiosam eam prae caeteris pulchritudine mentis Deus dotaverit ad considerandum et intelligendum divinae in se bonitatis propositum, egrediatur de mentis suae secreto et abeat per latam et spatiosam viam errantium populorum, ubi carnalis nutriat motus secundum doctrinam magistrorum contraria docentium, neque volentium habere Domini tabernaculum in quo sunt urna aurea habens manna, et virga Aaron et tabulae testamenti quia in ea praedicantur et venerantur Christi divinitas et humanitas, et sacerdotalis dignitas, et mandatorum divinorum sublimitas.

Haeretici enim sive schismatici multa habent tabernacula, propter varias doctrinas quibus seducunt suos sequaces et putant suum conventum 1059A ecclesiam esse, cum sint synagoga Satanae. Nullus autem locus salutis est extra Ecclesiam catholicam, neque sunt aliae ecclesiae dicendae praeter hanc unam, quae quamvis in multas particulares dividatur ecclesias, tamen propter unitatem fidei una est sancta universalis Ecclesia. Unde et in hoc eodem Cantico dum Sponsus diceret quia sexaginta sunt reginae et octoginta concubinae et adolescentularum non est numerus, subjecit: Una et columba mea, perfecta mea, una est matris suae electa genitricis suae.200 Hinc est quod ipse primus Pastor ejusdem Ecclesiae nondum perfectam adeptus scientiam conspecta in monte gloria Domini dum diceret: Domine, bonum est nos hic esse, faciamus hic tria tabernacula, tibi unum, Moysi unum et 1059B Eliae unum;201 non est exauditus, neque approba um ejus tale consilium, quia neque in lege, neque in prophetia erat seorsum aliqua constituenda Ecclesia, sed Novi Testamenti, in quo lex et prophetae recapitulantur, sola et una erat per totum orbem sancta et universalis suscipienda et veneranda Ecclesia. Nihil enim est aliud Evangelium quam lex et prophetae futurum rebus et verbis denuntiant, jam factum Evangelium repraesentat. Unde Ezechiel in visione gloriae Dei: Aspectus, inquit, rotarum et opera velut si sit rota in medio rotae.202 Rota quippe in medio rotae est Novum Testamentum inter Testamentum Vetus, quia quod Testamentum Vetus praesignavit, hoc Testamentum 1059C Novum exhibuit, et expositio Testamenti Veteris est Testamentum Novum. Unum namque sunt et judicem se continent Vetus et Novum Testamentum quia quod illud in figura istud repraesentat in veritate; et quod illud faciendum, istud indicat jam factum, ut sint unum Dei tabernaculum.

  Igitur Ecclesia Dei non debet neque potest ignorare se ipsam, quae tanta mysteriorum et sacramentorum pulchritudinem decoratur, cujus omne praeconium est ipsa varietas decentissima venerabilium sanctionum.

Porro singulariter quaelibet anima non debet se ignorare, ne dum in se Conditoris sui dona minime pensat, per illicita defluendo ab eo aliena fiat. Verum si qua in se bona per gratiam ejus considerat, 1059D debet ea gratanter et decenter attendere, et studio bonae actionis attendere, ne pro defosso talento arguatur, quin potius pro multiplicato aeternae remunerationis praemio donetur. Proinde et vos, o santissimae sorores, quae in domo disciplinae estis coadunatae, nolite vos ignorare, sed potius diligenter circumspicite, et quid vel qualis vos sponsus vester fecerit attendite, qualiter vos a caeteris hominibus velut triticum a paleis segregavit, qualiter singularis vos conversationis pulchritudine specialiter sibi aptavit, quam multiplici virtutum ornamento decoravit, quando hinc inde alternantibus studiis nunc pudicitia, nunc continentia, nunc obedientia, nunc humilitate, nunc orationum et vigiliarum frequentia, delectabile Deo et sanctis ejus spectaculum facitis.

 1060ACum ergo tales vos per gratiam Dei aspicitis, nolite margaritam vestram ante porcos mittere ut conculcent eam, hoc est nolite exire de illo contemplativo et tutissimo Sponsi vestri secretario, et abire post saecularium actionum strepitus, ubi carnalia desideria compleatis secundum doctrinam hominum impiorum, de quorum tabernaculis fugere debetis, ne vos terra saecularis conversationis absorbeat, sed potius cum vos recte agnoveritis, gratias divinae dignationis, cujus hoc munus estis referre et de bonis ad meliora per singulos dies proficere, omnimodis satagite, quatenus de hoc praesenti tabernaculo ad illud coeleste transmigrare possitis, dicentes cum Psalmista: Quam dilecta tua tabernacula, Domine virtutum, concupiscit et deficit anima mea in 1060B atria Domini.203

 VERS. 9.— Equitatui meo in curribus Pharaonis assimilavi te, amica mea.  

Postquam Dominus generaliter Ecclesiam sive specialiter devotam sibi animam redarguit eo quod in aliqua adversitate de ejus adjutorio dubitaverit, cujus gratia multorum bonorum beneficia promeruit, cum magis adversitatibus probata fortior esse debuerit, ingreditur ipse ostendere quod se ipsam debeat agnoscere, ut gratiae Dei bonum quod in se ignorat, ipso demonstrante sibi manifestum fiat  atque ex hoc in cunctis adversis constantior existat. Ait ergo: Equitatui meo in curribus Pharaonis assimilavi te, amica mea. 

 1060CPrimo dicendum quis fuerit iste equitatus Domini qui currus Pharaonis, deinde istorum duorum oppositorum quae sit significatio, quae etiam rerum significantium et significatarum proportio. Equitatus Domini fuit ille exercitus Israelitci populi, quondam Deo accepti, quem eduxit de Aegypto in manu potenti et brachio excelso, decem plagis percussa Aegypto, cujus decimae plagae terribilis ostensio, agnique Paschalis ad vesperam immolatio fuit ipsius populi cita liberatio. Sic enim dicit Scriptura, quia cum percussurus Dominus esset Aegyptum hac ultima plaga, morte scilicet omnium primogenitorum, praecipit filiis Israel ut per familias suas immolarent agnum ad vesperam, cujus sanguinem ponerent super utrumque postem domus, et in superliminaribus 1060D domorum in quibus illum comederent, ut viso hoc signo angelus percutiens transiret, nemine in domo illa laeso. Quod cum fecissent, et nocte illa Dominus omne primogenitum in terra Aegypti percuteret, omni tamen domo salva quae fuerat sanguine agni respersa egressus est omnis equitatus ille Domini de terra Aegypti, quem cum persequeretur, Pharao cum curribus et equitibus suis, submersus est in mari Rubro; ipso equitatu mare idem sicco pede transgresso.204

Si mentis oculos adhibeamus perpulchrum est considerare quid in se mysterii contineant exitus ille de Aegypto, immolatio agni vespertini, conspersio sanguinis in postibus et superliminaribus domorum, persecutio Pharaonis et submersio ipsius, 1061A populi quoque liberatio, ad postremum in terram repromissionis introductio, et quantum ad Ecclesiam universalem horum omnium pertineat assimilatio. Simul etiam incipere libet quomodo ipsum populum Dominus praecessit per columnam nubis in die, in nocte per columnam ignis, et virga illa praetulerit quae tot signorum effectrix divino imperio exstitit.

Ad hujus ergo similitudinem equitatus qui in figura praecessit dispositus est sive disponitur mirabilis ille equitatus Domini in quo militaverunt et militant, primo quidem apostoli et martyres, denique sacerdotes et diversae professionis ordines, deinde illorum successores induti armatura Dei, hoc est lorica justitiae, scuto fidei et gladio spiritus quod est verbum Dei.205 Quid ergo est equitus 1061B iste? nimirum sancta universalis Ecclesia in qua quidquid tunc in re tantum praecessit, nunc in sacramento et re sacramenti quotidie peragitur. Nam quid est immolatio agni ad vesperam, nisi passio Christi in fine saeculorum; cujus Agni sanguis super utrumque ponitur postem quando passionis Christi sacramentum et ore ad redemptionem sumitur et ad  imitationem intenta mente cogitur. In superliminaribus quoque domorum sanguinem agni ponere est et intentionem mentis in qua per cogitationem habitamus, ad imitationem Dominicae passionis dirigere et corporis in quo vivendo habitamus frontem signo ipsius passionis munire.

Ille ergo antiquus Domini antiquitatus per immolationem 1061C agni ab Aegyptia servitute liberatus, transito mari Rubro, submersis hostibus post datam et acceptam in eremo legem, terram repromissionis intravit. Hic vero novus Domini equitatus post passionem Christi jugo diabolicae damnationis excusso, per baptismi ablutionem, submersis animae hostibus, hoc est vitiis et peccatis, per fidem et observationem Evangelii terram repromissae aeternae haereditatis accepit. Hunc equitatum suum Dominus praecedit, in die per columnam nubis, in nocte per columnam ignis, qui sanctis qui per diem intelliguntur, mitem et mansuetum se praebet lenitate misericordiae: peccatoribus vero qui per noctem accipiuntur, terribilem se exhibet terrore judicii.

 1061DSane mirabilis et gloriosa secundum mysterium fuit in illo equitatu virgae deportatio, per quam Deus in populo suo prodigia et signa potentiae suae ostendisse memoratur. Nonne satis convenienter per hanc virgam praefigurari potuit lignum Dominicae passionis, quae est unica spes et summa totius nostrae salutis?

Plane Ecclesia Domini quae huic equitatui ipsius voce assimilatur, hoc mirabile crucis signum in omnibus officiorum suorum ordinationibus, omnium sacramentorum et mysteriorum dogmatibus, omnium sacra dandarum rerum utilitatibus venerabiliter praefert; nihil poterit in eis esse ratum vel sanctum, nisi quod fuerit hujus signi praelibatione confirmatum.

 1062AIpsius nempe Ecclesiae, quae etiam equitatus Domini non incongrue dicitur, quasi antesignanus est Christus passus, qui hoc victorioso mortis suae signo eam jugiter praecedit, contra illos primarios Pharaonis equites et currus et contra omnes ejus pravae suggestionis impetus et iniquae machinationis incursus. Nam iste primarius, ut dicimus, Pharao, qui est caput iniquorum et cujus capitis membra sunt omnes iniqui, oppositus et contrarius est illi primario duci et auctori hujus equitatus Christo Domino, qui est caput omnium electorum, et cujus capitis membra sunt omnes electi, atque ideo isti duo equitatus, Dei videlicet et diaboli semper sibi repugnant; utpote cives duarum civitatum sibi contrariarum.

 1062BCivitas Dei est congregatio fidelium qua ab Abel justo usque ad ultimum tendit electum, qui non habent hic manentem civitatem, sed futuram inquirunt.206 Porro civitas diaboli synagoga infidelium, quae a Cain reprobo usque ad  ultimum reproborum determinabitur qui, sicut Cain qui primus civitatem aedificavit, terrena quaerunt et diligunt, coelestia autem parvipendunt; civitates autem dicuntur eo modo locutionis quo ponitur id quod continet pro hoc quod continetur, non quod aedificiis contineantur, sed quia locales et circumscripti sunt; ista receptu beatitudinis, illa miseriae; disposita utrobique una eademque re, sive beatitudine sive miseria, multiplici retributionum disparitate, 1062C pro diversa meritorum qualitate.

Ista vero civitas quae praesens Eccelsia accipitur permista est bonis et malis, sed ipse et certitudine futurae discussionis secernitur, ut ideo duae civitates in hac una dicantur, quia pars bonorum pertinet ad illum receptum beatitudinis, quae superna Jerusalem, id est visio pacis interpretatur; pars vero malorum ad illum receptum miseriae, quae Babylon, id est confusio nuncupatur.

Illa sane civitas quae est congregatio justorum, equitatus et currus Dei sunt, de quibus dicitur: Currus Dei decem millibus multiplex, millia laetantium in eis,207 in quibus curribus sunt etiam illi, de quibus Deo per prophetam dicitur qui ascendis super equos tuos; et equitatus tuus sanitas est 1062D.208 Equi enim ejus sunt sancti quibus praesidet ipse, qui aperto sigillo primo, hoc est revelato incarnationis mysterio exivit in equo albo, corpore scilicet candido et immaculato, utpote de Virgine, non humano more, sed Spiritus sancti virtute concepto et nato: et hujus equitatus sui dux fuit in tempore, verbo et exemplo, futurus post completam militiam remunerator ejus sine tempore, inedicibilis boni praemio et aeterni sui regni participio. Nimirum processionis hujus gloria in laudem ipsius praeeuntis ducis in toto celebratur mundo, qualiter Spiritus sancti buccinam ipso duce personante, isti equi in curru Dei positi audacter perrexerunt in occursum pravitate et infidelitate armatis, ita ut in omnem terram exiret sonus eorum; ad quorum 1063A praedicationis sonitum quotidie de omnibus mundi finibus concurrunt, ad finem venientes et huic equitatui se sociantes clamant cum propheta: A finibus terrae laudes audivimus gloriam justi.209

At contra ab opposito civitas illa quae est synagoga infidelium. Currus et equitatus sunt Pharaonis, id est diaboli, sub cujus curru sunt equi illi rufi, nigri, albi et varii: rufi quidem sanguine sanctorum quos occiderunt, nigri peccatorum deformitate, albi ficta fide et operatione, varii doctrinarum et sectarum diversitate, quibus omnibus praesidet ille, qui aperto sigillo  quarto, hoc est passione Dominica instante, exivit in equo pallido, persecutionis videlicet sive mortis signo, ut pugnaret per eos qui mortui erant Deo contra eos qui vivebant 1063B Deo, sicut et ibi subditur, quia infernus sequebatur eum, et data est ei potestas super quatuor partes terrae occidere et interficere gladio, et fame, et morte, et bestiis terrae.210 Equitatui enim ejus recte inferus comparatur propter insatiabilem crudelitatem, quae per quatuor mundi partes post passionem Domini desaevit, quatuor supradictis afflictionum speciebus, videlicet gladio, fame, morte, bestiis terrae; in cujus miserabili equitatu primi et notiores fuerunt praesentis ducis sequaces: in passione quidem illius ducis supra in albo equo venientis. Herodes et Pilatus et post eos plures Romanorum imperatores, equitatum illum sanctissimum gloriosi ducis diversis mortium generibus per omnes mundi partes interficientes, post quos ultimus 1063C omnium Antichristus major: contra hunc insania movebitur, quia in eo principaliter praesidebit ille pallidi equi sessor ad seducendos inhabitantes terram atque etiam si fieri potest electos.211 Nam de hoc nomine extollente se supra omne quod dicitur Deus, aut quod colitur,212 sciendum quod sicut incarnata Veritas in praedicatione sua ex equitatu suo, pauperes, idiotas et simplices elegit; sic econtra ille ad praedicandum falsitatem suam astutos ac duplices atque hujus mundi sapientiam habentes electurus est. Unde per Isaiam dicitur: Vae terrae cymbalo alarum quae est trans flumina Aethiopiae, qui mittit in mare legatos et in vasis papyri super aquas.213

 1063DTerra quippe cui vae dicitur, ille principaliter homo est damnatus, qui alarum cymbalum vocatur, quia hi qui per superbiam in altitudinem cogitationis evolant, eumdem perversum hominem praedicando sonant. Quae videlicet terra recte trans flumina Aethiopiae esse perhibetur. Aethiopia enim nigrum populum nutrit, et omnem hominem mundus iste quia peccatorem profert, quasi nigrum Aethiopia populum parit: sed terra cui Vae dicitur trans flumina Aethiopia esse perhibetur, quia damnatus ille homo tanta perversitate iniquus est, ut omnium peccatorum peccata transcendat. Qui mittit in mare legatos, quia praedicatores suos in saecula spargit: de quibus recte subditur, qualiter mittantur, dum dicitur, in vasis papyri super aquas. 1064A Ex papyro quippe charta est. Quid namque per papyrum nisi saecularis scientia designatur? Vasa ergo papyri sunt corde saecularium doctorum. In vasis igitur papyri super aquas legatos mittere, est praedicationem suam in sapientium carnalium sensibus ponere et defluentes ad culpam populos vocare.

Iste ergo equitatus quo principe, qua cohorte sit dispositus, Ezechiel  propheta insinuat cum dicit: Ibi Assur et omnis multitudo ejus, et in circuitu ejus sepulcra illius214 Quid enim Assur superbi regis nomine exprimitur, nisi de quo scriptum est: Et ipse est rex super omnes filios superbiae?215 Ubi autem Assur, ibi omnis multitudo ejus, quia nimirum omne corpus reproborum capite suo adhaeret quando ejus perversis legibus se constringens, 1064B in illius se militiam exhibet. Et in circuitu ejus sepulcra illius: sepulcra mortuorum cadavera tegunt, quae ergo sunt illius sepulcra nisi perversorum corda, quae illum ab aeternae vitae beatitudine mortuum, in se per desideria carnalia sepeliendum recipiunt. In circuitu ergo ejus sepulcra illius sunt, quia in quorum se mentibus nunc per desideria sepelit, hos sibi postmodum tumulum per tormenta conjungit.

Quis vero fructus sit hujusmodi equitatus idem propheta paulo post denuntiat, dicens: Qui descendunt ad infernum cum armis suis.216 Arma peccantium sunt membra corporis quibus mala desideria quae mente concipiunt, exsequuntur; 1064C unde per Paulum dicitur: Non exhibeatis membra vestra arma iniquitatis peccato. Cum armis ego suis ad inferna descendere est cum ipsis quoque membris, quibus desideria voluptatis expleverunt, aeterni judicii tormenta tolerare.

Hujus ergo Pharaonici equitatus oppositione Dominicus: ille equitatus agnoscitur quia si nunquam bonus fuit quem malorum pravitas non exercuit, merito ad hunc Domini equitatum sive ad hanc Domini civitatem pertinere censebuntur, qui illum oppositum sibi equitatum, sive contrariam civitatem duci suo constanter adhaerentes patientia et spiritu fortitudinis oppugnant, tanto se humilitatis, patientiae, longanimitatis aliarumque virtutum decore perornantes, ut sponsa Domini sui et universaliter 1064D tota Ecclesia et singulariter quaelibet sancta anima convenienter praedicentur

De qua videlicet universali Ecclesia Joannes in Apocalypsi: Vidi, inquit, civitatem sanctam Jerusalem descendentem de coelo a Deo paratam sicut sponsam ornatam viro suo.217 Dicit ergo huic sponsae suae Dominus quod merito non debeat timere hanc oppositam et contrariam sibi diaboli civitatem sive equitatum, eo quod eam assimilaverit equitatui suo in curribus Pharaonis: ut sicut ille quondam de Aegypto liberatus post immolationem agni, post transitum maris Rubri, post submersionem hostium, hymno laudis pro victoria celebrato, post datam et servatam in deserto legem terram repromissionis intravit; sic ipsa ex Aegypto hujus mundi liberanda, 1065A post baptismi sive compunctionis gratiam, post susceptionem corporis et sanguinis Domini post mortificationem vitiorum et divinae legis observationem. Triumphato  demum omnis diabolicae oppressionis equitatu, cum gratiarum actione pro impensa sibi tanti muneris largitate ex hujus vitae solitudine ad aeternae repromissionis haereditatem esset intratura.

Non autem abs re ad incitandos animos spiritualium bellatorum in hujusmodi equitatu considerare quae sit proportio sive comparatio, inter veritatem et figuram, tumque inter utriusque pugnam et pugnae causam, inter victorem et victum. Nempe secundum similitudinem quam poscimus inter significans et significativum, potest quidem esse comparatio aliqua, sed secundum dignitatem rei prorsus 1065B nulla. Est autem ista propositio inter ea quae posuimus, sicut se habet veritas ad figuram, ita se habeat victor ad victum, sic quoque pugnae causa ad pugnam, ut sit quasi proportio centenarii ad unitatem, videlicet centupla. Nam haec est promissio Domini in Evangelio, ut qui reliquerit domum, aut patrem, aut matrem, aut filios, aut agros propter nomen meum centuplum accipiet,218 non quod ipsas res quas reliquit centuplicatas accipiat, « sed quod comparatione et merito sui ita sint, quasi parvo numero centenarius comparetur. »219 Quamvis et pro perfectione centenarius accipi soleat, ut secundum quod diximus tantae sint dignitatis veritas ad figuram, causa pugnae ad pugnam, victor ad victum, ut sit melioris partis perfectioni et alterius 1065C imperfectioni nulla prorsus sit comparatio. Pugna enim est vita hominis super terram, causa pugnae est aeterna et incommutabilis vita, pro qua in praesenti vita, tota virtute animi pugnandum et laborandum est. Victus diabolus, et ejus equitatus; victor ipse diaboli et ejus equitatus triumphator: figura est res praeter sacramentum, veritas res cum sacramento. Illa enim antiqui Dei circumcisio et transitus per mare Rubrum, sive cibus mannae vel legislatio, sive carnaliter pugnativum fuga et victoria, figura erant earum rerum quae nunc aguntur in sacramento baptismi et corporis sanguinisque Domini atque observatione evangelicorum praeceptorum, belli quoque contra hostes animae spiritualiter 1065D pugnantium Domini bellatorum.

Comparemus ergo utrumque equitatum Domini significantem et significatum, eum qui est secundum spiritum, eamque proportionem dicamus esse inter eos, quae est inter carnem et spiritum, inter corruptionem et incorruptionem, inter temporalitatem et aeternitatem, tantumque proportior est veritas figura, quantum spiritus carne, incorruptio corruptione, aeternitas temporalitate. Ex utraque vero parte, hoc est figura et veritate longe sunt dissimiles pugna et pugnae causa, victor et victus. In illa enim hoc est in figura pugnabatur carnaliter pro re carnali, corruptibili et temporali; in ista hoc est in veritate pugnabatur  spiritualiter pro re spirituali, incorruptibili et aeternali. Ibi expugnavit 1066A victor carnalis victum carnalem, hic vero expugnat spiritualis spiritualem; ibi fortitudine corporis, hic fortitudine mentis.

Proportio ergo veritatis ad figuram comparatione et merito sui potest esse quasi centenarii, ad unitatem, id est centupla, sive propter perfectionem sui quae per centenarium significatur, sive quia centenarius de sinistra ad dexteram translatus coronam exprimit beatitudinis, quae est praemium fortissimum, in hoc Domini equitatu bellatorum.

Proposita vero pugna et pugnae causa in hujus biformis equitatus intentione contraria, considerandum qua vi et fortitudine utraque pars armetur, ut ex hujusmodi affectione locus argumenti sumatur, si fit quaestio, quis in Domini quis in adversarii agmine 1066B sit deputandus. Diximus autem quia pugna sit vita hominis cujusque, sicut in Job220 scriptum est: Militia hominis vita ejus, sed vita ipsa constituitur secundum affectionem qua afficitur animus, secus quem tota vis et fortitudo pugnantium consistit.

Ponamus ergo ut vis illa qua afficitur animus in equitatu Domini pugnantis sit dilectio Dei: omnis enim qui pro justitia et veritate laborat et pugnat, pro ea re laborat et pugnat quam diligit; justitia autem et veritas Deus est, Deum ergo diligit. Amplius: qui pro vita aeterna adipiscenda laborat et pugnat, pro re quam habere desiderat diligit; vita aeterna autem ipse Deus est, Deum ergo diligit: et quia eum diligit, habere desiderat ideoque pro eo laborat et pugnat.

 1066CQuocirca si quaerimus quid sit Deum diligere, ex hujusmodi cognoscimus definitione: Deum est diligere pro justitia et veritate aeterna adipiscenda vita toto animo laborare et pugnare. Definitio aequalis est rei quam definit; convertitur enim, nam pro justitia et veritate et aeterna adipiscenda vita toto animo laborare et pugnare Deum diligere est.

Locus ergo sumatur a definitione, ut probemus eum esse in equitatu Domini, cujus animus per gratiam tanta dilectione Dei affectus est, ut pro justitia et veritate et aeterna adipiscenda vita etiam mori non refugiat. Maxima enim propositio est cui definitio adest, id quoque adest quod definitur. Diffinitum quippe est, hoc est Deum diligere pro justitia 1066D et veritate et aeterna adipiscenda vita laborare et pugnare, adest quoque id quod definitum est, videlicet Deum diligere. Junguntur ergo inseparabiliter dilectio Dei et equitatus. Domini cum constet neminem Deo militare, nisi qui probatur  eum diligere, neque constet Deum diligere, nisi qui probatur ei militare.

Contrarius autem huic equitatui Domini est equitatus diaboli, in quo ea vis qua afficitur animus in hac parte militantis est invidia, quae inseparabiliter quoque suo adhaeret subjecto. Nam in hac parte contraria semper est invidia, et e converso ubi est invidia ibi haec pars contraria. Sumatur ergo et hic locus argumenti a definitione, si quaeritur quis in hac parte merito sit comparandus. 1067A Invidere enim est aliena felicitate torqueri et e converso aliena felicitate torqueri est invidere ut definitio sit aequalis rei quam definit. Tale ergo argumentum proponitur, ut dicatur omnem qui invidet non diligere proximum, quia alienum bonum nollet esse; non autem diligere proximum, hoc esse non diligere Deum. Cumque Deum diligere constet in equitatu ejus esse, proximum autem non diligere, sicut dictum est, Deum non diligere. Invidere ergo in parte contraria, hoc est equitatu diaboli esse, sunt ergo sibi contraria sicut equitatus, sic ipsius equitatus et affectio et causa divina: affectio enim in una parte est dilectionis, in altera invidiae; causa pro qua pugnatur in una parte vita aeterna, in altera transitoria.

Neutra autem pars ita in alteram transire potest, 1068A ut uno eodemque tempore, unum idemque simul esse possint: non enim consequens est ut qui invidiae morbo tabescit in equitatu Domini esse possit, et qui dilectione Dei impellitur in equitatu diaboli computetur; sed qui pugnat pro vita transitoria, vult quoque secum trahere proximum, cui non cupit bona aeterna: Invidia enim diaboli mors intravit in orbem terrarum;221 qui vero pugnat pro vita aeterna vult secum ducere proximum, cui ut vere diligens quasi sibi ipsi cupit bona aeterna, ut impleat hoc quod dicitur: Qui audit, dicat: Veni.222 Qui enim de bonis perennibus aliquid audiens et intelligens proximo quoque suo eadem docendo et exhortando communicat, ostendit quod vere eum diligit, quem secum ad ipsa bona intelligenda et promerenda invitat.

  1067  FIGURA. 1067 

 1069A  Hoc ergo considerantur quatuor contraria, duo bona duobus malis opposita. Quorum ratio ut evidentius appareat, sic ea quadrata formula disponat, ut linea superior e regione duo contineat et linea inferior e regione similiter duo habeat: sicque apparet in utrisque lineis eorum prima fronte contrarietas, in utrisque autem lateribus inveniuntur quae se invicem sequuntur, hinc duo bona per gratiam, superius dilectionis, inferius equitatus Domini: inde duo mala, superius invidiae, inferius equitatus diaboli. Angulariter vero sic utrinque repugnant, ut simul esse nequeant.

 VERS. 9.— Pulchrae sunt genae tuae sicut turturis, collum tuum sicut monilia.  

Adhuc ampliori gratiae suae ostensione sponsus 1069B sponsam ad cognitionem sui adducit, dum ejus nunc pulchritudinem praedicat, cujus ante fortitudinem praedicaverat ut hujus geminae virtutis conjunctionem talem insinuet, quod altera sine altera esse non possit, cum una sit custodienda vitae munimentum, altera custoditae ornamentum: fortitudine enim spiritus opus est ad ipsam integritatem vitae custodiendam, pulchritudine ad ipsam integritatem bonis operibus exornandam. « Nihil enim est castitas sine bono opere, nec opus bonum est aliquid sine castitate. »223 

Praemissa ergo virtute fortitudinis subditur necessaria virtus pulchritudinis, ut demonstretur neminem in cunctis officiosi animi studiis aliquid fortiter egisse, si adhuc constiterit eum per munditiam 1069C mentis et corporis non pulchre auxisse. Verum pulchritudo ista geminata protenditur gratia, dum generaliter uno quidem nomine pulchritudinis, specialiter alia pulchritudo genarum, alia colli describitur, quarum differentia, ex rerum quibus comparantur qualitate colligitur.

Nam cum hac enuntiatione duo sint subjecta, unum praedicatum, subjecta quippe sunt genae et collum et praedicatum quod pulchra sunt, non potest tamen hoc in loco uno eodemque modo aequaliter inesse duobus subjectis unius praedicati accidentis natura: potest quidem per gratiam Dei unum praedicatum pluribus inesse subjectis, ut videlicet pulchrae sint genae, pulchrum sit collum, sed alio modo, ut diximus, pulchritudo genarum, 1069D alio modo pulchritudo colli describitur, cum tamen de utrisque pulchritudo praedicetur, atque ideo hoc loco duo subjecta suscipiunt quidem se, sed non quae aliter unum praedicatum.

Sed si diversitates pulchritudinis hujus colligere volumus, inspiciendae sunt res quarum similitudo inducitur, turtur scilicet et monilia ut ex earum sive naturali sive materiali qualitate discernantur: naturalis enim pulchritudo in turture, materialis in monilibus.

  De turture tradunt Physiologi tria naturae insignia, unum quod tantae castitatis sit, ut perdita conjuge alteram ulterius non requirat; alterum quod pro cantu gemitum habet, tertium quod secreta 1070A loca petens amica gaudet solitudine, ibi nidum exstruens et pullos educans ubi nulla adversantium sit injuria, dum vix aut nunquam ejus poterunt inveniri refugia. Quid per turturem qui castitatem diligit, qui pro cantu gemit, qui secreta petit, nisi castitatis, compunctionis, contemplationis pulchritudo exprimitur. Haec enim mirabilis pulchritudo genarum hujus modi triplici distinguitur modo, secundum triplicem hujus animalis naturam, et cum unum sit subjectum, tria praedicata, ipsa tria et in subjecto sint et de subjecto praedicentur, quando per Dei gratiam pulchrae sunt genae, et castitatis et compunctionis et contemplationis virtute. Habent enim haec singula genarum insignia probabilia suae pulchritudinis signa. Castitatis 1070B nempe decorem denotant genae roseo pudicitiae pudore vernantes, et obstipo capite figentes lumine terram, compunctionis vero gratiam loquuntur, salubri lacrymarum fonte madentes, contemplationis quoque virtutem denuntiant, jejuniorum vigiliarum et sanctorum meditationum studio et labore pallentes.

Sed cum, ut supra posuimus, alia sit pulchritudo genarum, alia colli, genarum quidem pulchritudinem in tres divisimus species, castitatem scilicet, compunctionem et contemplationem, ut his quasi subalternis generibus positis, rursus alia fiat subdivisio, dicaturque quod castitas alia virginalis, alia vidualis, alia conjugalis; compunctio alia reconciliatoria, alia amatoria; contemplatio alia naturalis, alia intelligibilis, tertia intellectibilis.

 1070CCastitas enim virginalis sempiterna est animi et corporis integritas, castitas vero vidualis animi devotatio continentiae decore laudabilis; porro castitas conjugalis est animi corporisque copulatio fidei et pudicitiae gratia commendabilis. Compunctio vero reconciliatoria est quando quis superna visitatus gratia ex recordatione peccatorum ad dolorem compungitur et dum per lamenta poenitentiae affigitur, Deo quem offenderat reconciliatur: prius enim mens timore compungitur, post amore. Unde pars altera compunctio amatoria non incongrue nuncupari potest, quando mens tanto ad Deum amore succenditur, ut quae prius flebat ne reduceretur ad supplicium, postmodum flere amarissime incipiat, quia differtur a regno. Cujus duplicis 1070D compunctionis gratia bene in sacra veracique historia, figurata narratione describitur, ubi Axa filia Caleb super asinam sedens a patre suo irriguum inferius et irriguum superius, petisse memoratur.224  



.

 . . . . Axa quippe super asinam sedet cum irrationabilibus carnis suae motibus anima praesidet, quae suspirans a Patre terram irriguam petit, quia a Creatore nostro cum magno gemitu quaerenda est gratia lacrymarum. A quo irriguum superius anima accipit, cum sese in lacrymis coelestis regni desiderio affligit: irriguum vero inferius accipit cum inferni supplicia flendo pertimescit.



Sed cum istae duae sint species compunctionis, tamen ipsa compunctio quatuor distinguitur qualitatibus, 1071A quia justi viri anima in compunctione vehementer affligitur, cum aut malorum suorum reminiscitur considerans ubi fuit aut judiciorum Dei sententiam metuens et secura quaerens cogitat ubi erit; aut cum mala vitae praesentis solerter attendens moerens considerat ubi est, aut cum bono supernae patriae contemplatur, quae quia necdum adipiscitur lugens conspicit ubi non est.

Tertiae vero speciei, id est contemplationis sive speculationis prima pars est illa quae dicitur naturalis, quae circa corpora atque eorum scientiam cognitionemque versatur quam Graeci physiologiam appellant, quae naturas corporum passionesque declarat. Secunda vero pars est intelligibilis, quae omnium coelestium supernae divinitatis operum et 1071B quidquam sublunari globo, beatiore animo atque puriore substantia valet, et postremo humanarum animarum mirabilem dispositionem, cogitatione atque intelligentia comprehendit. Porro tertia pars dicitur intellectibilis, quando mens extra visibilia supra se ad aliud invisibile ducitur, quod unum atque idem per se in propria semper divinitate consistens, nullis unquam sensibus, sed sola mente intellectuque capitur: haec enim ad speculationem Dei atque animi incorporalitatem considerationemque verae philosophiae indagine componitur quam partem Graeci theologiam nominant.

Sane in his divisis partium partibus considerandum, quod si invicem sibi conferantur, una altera proportior est juxta excellentiorem alteratae pulchritudinis 1071C dignitatem. Castitas namque virginalis proportior est castitate viduali et conjugali, dum eis solius professionis sit meritum, canticum novum dicere et Agnum quocunque ierit sequi.225

Porro compunctio illa praestantior est quae ex amore, quam illa quae ex timore generatur, quanquam per istam ad illam perveniatur, sicut filius praejudicat servo, quia timere est servorum, diligere filiorum. Contemplationis vero illa pars quae dicitur intellectibilis, ad duas reliquas incomparabilis est, dum istarum speculatio circa creaturam versetur, illius autem ultra creaturam purificatae mentis, oculo sublevata in ipsum creatorem, quamvis non perfecte, quantum tamen per gratiam ejus possibile 1071D fuerit, suspenditur, qua vir  sanctus quasi adeps a carne separatur, nihil exterius quaerit aut cupit, sed ardenti desiderio Deum sitiens cum Psalmista proclamat: Sicut cervus desiderat ad fontes aquarum, ita desiderat anima mea ad te Deus; sitivit anima mea ad Deum vivum, quando veniam et apparebo ante faciem Dei?.226

Hanc partem tertium coelum Apostolus appellat, in quod dicit se raptum et audisse ineffabilia quae non licet homini loqui.227

Triplicem autem istam speciem pulchritudinis, familiaribus, ut credimus, vestrum sanctum collegium possidet, dilectissimae sorores, quas beata solitudo ab omni saecularium inquietudinum strepitu se posuit, ut quanto remotiores a mundo estis, 1072A tanto liberius castitatis decorem servare, compunctionis gratiam quaerere, et in sanctae contemplationis culmine stare possitis. Nempe ipsa vestra solitudo, delectabilis Domini hortus est ubi respirant rosa et lilium, virginitatis et martyrii testimonium; martyrii videlicet illius, quod sine effusione sanguinis potest esse, et in mente per exercitia virtutum, ubi sunt sanctae contemplationis irrigua; ubi surgunt, florent et fructificant supernae contemplationis arbuscula; ubi sunt omnia ista honesta ita composita, ut in eis sunt grata electa Spiritus sancti deambulatoria, dicentis: Inhabitabo in eis et inambulabo; et ipsi erunt mihi in populum et ego vero eis in Deum.228 Sed valde cauta circumspectione vobis attendendum est ne 1072B tanti boni privilegium aliqua saecularitate vel inani levitate perdatis, ne ille vester dulcissimus et potentissimus inhabitator et deambulator irritatus a vobis refugiat, dicens, quod non habeat ubi caput reclinet.229

Quia vero supra diximus aliam esse pulchritudinem genarum, aliam colli, pulchritudinem autem genarum juxta modulum nostrum jam descripsimus; restat etiam nunc dicere de colli pulchritudine, quae etiam in duo dividitur, hoc in praedicationem et incorporationem, ac primo de praedicatione dicendum, post de incorporatione. In collo guttur est, per guttur autem vox exprimitur, cibus quoque, cum dentibus commolitus fuerit, per guttur in ventrem trajicitur; per collum ergo praedicati sancti non 1072C absurde accipiuntur, in quibus est gemina ista pulchritudo, videlicet praedicationis et incorporationis. Pulchritudo ergo praedicationis in colli decore consideratur quia in collo vox est, et per vocem praedicatio agitur, et sicut vox est animi nota et tacentis cordis expressio, ita sanctorum praedicatio est omni homini expetenda, honesta reipublicae demonstratio. Rem enim publicam hic dico, quae pro sui honestate publice potest et debet assumi, scientia, voluntate actione, ut omne illud bonum cujus privatio malum est.

  Nam castum esse, humilem, patientem, modestum, vel quidquid aliud est, quod virtutis nomine notatur, bonum esse manifestum est, cujus boni 1072D negatio, hoc est non esse castum, non humilem, non patientem, non modestum, malum esse consequens est. Cum autem alterutrum horum consequens sit, id est esse aut non esse, affirmationis hujus simplicis quae proponit castum, aut humilem, aut patientem esse, simplicem negationem quae dicit non esse sequitur affirmatio privatoria quae dicit incestum, aut superbum aut impatientem esse. Idem enim est dicere non esse patientem quod est dicere impatientem, et malum illud quod est impatientia, privatio est boni illius quod dicitur patientia, eodemque modo de reliquis. Est ergo quaedam respublica virtutum apparatus; rector autem et administrator hujus reipublicae est imperator ille aeternus, a quo bona cuncta procedunt et sine 1073A quo non potest aliquid bonum dici vel esse.

Hanc ergo rempublicam docet et ostendit sanctorum praedicatio, per quam pars altera quam incorporationem diximus conficitur, quia sicut per guttur cibus in ventrem trajicitur ita per praedicationem sanctorum aliquis peccator a pravitatis suae grossitudine confractus per conversionem Ecclesiae incorporatur.

Sed cum gemina sit, ut diximus, pulchritudo colli, praedicatio scilicet et incorporatio, utraque per subdivisionem triplici distinguitur modo; quia praedicatio alia fit verbo, alia exemplo, alia verbo et exemplo: incorporatis vero alia per conversionem alia per satisfactionem, alia per conversionem simul et satisfactionem.

 1073BPraedicatio fit solo verbo, quia sunt aliqui in Ecclesia, qui hoc habent ex Dei munere, ut possint alios verbo exhortationis aedificare, sed infirmitate obstante, non valent adeo virtutum exempla dare. Fit etiam solo exemplo, quia sunt plerique qui donum perorandi in Ecclesia non habent, etsi quid sentiunt, palam proferre nequeunt, tantis tamen spiritualium operum documentis nitent, ut ad sui imitationem mirandis virtutum exemplis, mirantium animos provocent et quod illi verbis, isti loquuntur gestis, meliusque isti tacendo, quam illi declamando philosophantur. De qua gemina qualitate praedicationis dicit Apostolus: Quia alii datur sermo sapientiae, alii sermo scientiae;230 quia alii sunt, ut diximus, qui in sermone 1073C mandatorum divinorum observando per intellectum rationis sapientes sunt, sed in proferendo per ingenii tarditatem diserti non sunt; alii vero ipsum sermonem quem serenda capacis ingenii comprehendunt, affluentia eloquentiae potenter effundunt.

Item praedicatio utroque fit modo,  hoc est verbo et exemplo, quando sancti doctores et divina habent gratia, ut quod ore praedicant, factis ostendant, et quae docent vitanda in suis quoque factis indicent non agenda in quorum persona Psalmista ad Deum loquens, cum praemitteret, et loquebar in testimoniis tuis in conspectu regum, et non confundebar, adjecit in sequentibus: Et levavi manus meas ad mandata tua quae dilexi, et exercebar in justificationibus 1073D tuis:231 ac si patenter diceret: Legem mandatorum tuorum quam palam et confidenter praedicando pronuntiabam, operum quoque exsecutione comprobabam, ut auditores mei et in verbis meis audirent et in factis meis viderent, quae pro sui utilitate et salute agere deberent.

Sane necessarium doctoribus Ecclesiae hoc tertium pulchritudinis hujus praedicamentum, quia frequenter illorum praedicatio contemnitur, quorum vita a bono ipsius praedicationis aliena cognoscitur. Et valde ante omnipotentis Dei oculos delinquunt, qui concessa sibi praedicandi gratia nulla propter taciturnitatem animarum acquirunt lucra. Unde in Veteri Testamento praecipitur, ut sacerdos tabernaculum ingrediens in summitate vestimentorum, tintinnabula 1074A inserta habeat nemoriatur,232 quia magnum doctoris periculum est, si Ecclesiam Dei sine sonitu praedicationis ingreditur: vestimenta autem sacerdotis sunt opera justitiae sicut dicit Psalmista: Sacerdotes tui induantur justitiam,233 quibus vestimentis tintinnabula inhaerent, ut viam vitae cum sonitu linguae, ipsa quoque opera sacerdotis clament.

Altera vero pars pulchritudinis in collo, quae est incorporatio, fit per conversionem, quia sunt aliqui qui de gentilitate ad Deum conversi per fidem et baptismi gratiam Ecclesiae incorporantur, sicut de Cornelio legimus, qui intervenientibus per Dei gratiam bonorum operum meritis, praecurrente Spiritus sancti dono dignus ostensus est Ecclesiae corpori conjungi 1074B.234

Nam cum ab his qui ex circumcisione crediderant quasi immeritus repellerentur necessarius super eum advocatus cecidit Spiritus sanctus cujus dignationi placuit ostendere, quia et hunc Deus vellet per fidem et baptismum suae incorporari Ecclesiae.

Alii quoque per satisfactionem Ecclesiae incorporantur qui, dum primo quidem de corpore Ecclesiae sint per fidei unitatem, culpis tamen suis exigentibus, interdum ab Ecclesiae corpore sententia peremptoria praeciduntur; sed resipiscentes per satisfactionem, iterum ad corpus unde praecisi fuerant, sententia reconciliatoria conjunguntur. Unde et Apostolus Corinthiis scribens, eum qui crimen perpetraverat, 1074C praecipit tradi Satanae in interitum carnis, ut  salvus sit in die Domini:235 quem per satisfactionem postea emendatum rursum jubet Ecclesiae incorporari, ne abundantiori tristitia absorbeatur.

Per conversionem vero simul et satisfactionem aliqui incorporantur, qui et fidem credendo suscipiunt et crimina sua confitendo per poenitentiam et baptismum corpori Ecclesiae conjunguntur. Hinc est quod Petrus interfectoribus Christi praedicans: Paenitemini, inquit, et convertimini ut deleantur peccata vestra,236 ostendens per praemissionem conversionis et satisfactionis remissionem consequi peccatorum, quae sola fit in catholica Ecclesia, quia 1074D ipsa remissio est plane Ecclesiae incorporatio. Sed cum in prioribus modis, quos supra separatim posuimus, dicentes incorporationem fieri, nunc per conversionem, nunc per satisfactionem utrobique possit esse et conversio et satisfactio, tamen propter majorem et evidentiorem alterutrae partis exhibitionem, eos distinximus. Nam quilibet sanctus cum non una, sed pluribus ornetur virtutibus, eo tamen magis de eo virtus praedicatur, quo in eo proportior esse agnoscitur. Unde et Apostolus cum divisiones gratiarum describeret, dixit: Quia alii datur sermo sapientiae, alii sermo scientiae, alii fides, alii gratia sanitatum: alii prophetia, alii discretio spirituum, alii genera linguarum, alii interpretatio sermonum;237 non quod in hoc aliarum gratiarum, 1075A quorumlibet habeat, qui unam habuerit, sed quia eam gratiam magis dicitur habere, quae in ea fortior et abundantior cognoscitur esse. Et in Cornelio nullam de praeterita vita satisfactionem legimus, sed quia ab angelo dictum est ei orationes et eleemosynas ejus esse exauditas atque idcirco jubetur mittere post Petrum, cujus doctrina ad fidem informatus, per conversionem fieret Ecclesiae membrum.238 Qui vero ad fidem conversus est, sed aliqua ex culpa per excommunicationem ab Ecclesia separatur, satisfactione opus habet, ut recipi mereatur, quamvis et ipsa satisfactio possit dici pristini erroris conversio.

Quia vero pulchritudinem duplici distinximus modo, ipsosque modos in alios subdivisimus, restat 1075B nunc dicere, cur ipsa pulchritudo monilibus comparatur.

Monile est ornamentum pectorale matronarum, dictum a muniendo, eo quod pectus earum muniat, ne aliquis adulter pudicitiae pudorem in aliquo laedat. Monile autem non quodlibet, sed quod operose accurati artificis manus exprimit, ex auro et gemmis componitur ita ut majusculam gemmam in medio  positam, aliae ab ea aequaliter distantes gemmulae cingant.

Quid autem per aurum nisi sapientia, quid per gemmas nisi virtutes exprimuntur? ex auro ergo et gemmis monile componitur, quia ex intellectu sapientiae et virtutum decore quoddam spirituale et necessarium animae ornamentum efficitur, quod ita 1075C pectoris nostri secreta muniat, ut nullam malitiae suae manum antiquus hostis ei immittere audeat.

Foramina vero quaedam fiunt in ipso artificiali ornamento quibus gemmae includantur. Quid autem sunt haec foramina nisi sensus nostri exteriores qui sunt quasi quaedam instrumenta actuum nostrorum? nam oculorum demissio et honesta sive disciplinata vultus compositio, gemma est pulcherrima virtute humilitatis fulgida: auris vero Dei et praelatorum praeceptis obediens gemmam praefert obedientiae; porro in naribus gemma sanctae discretionis rutilat: os vero gemmam triplici virtute radiantem demonstrat, videlicet abstinentiae, taciturnitatis, et honeste, ac utiliter prolatae locutionis 1075D manus vero gemmam duplici fulgore, hoc est continentiae et munificentiae respersam, spectabiliter assignant.

Inter has medio loco posita major et praeclarior sanctae charitatis gemma principaliter in pectore fulget quae tantum hujus ornament decorem supplet ut nihil pulchritudinis absque ea haberi probetur: nempe sive charitate nulla virtus, vel esse vel dici potest quia in duobus praeceptis Dei videlicet et proximi universa lex pendet et prophetae.239

Pulchre ergo monilibus ex auro gemmarumque materia constantibus collum sanctae Ecclesiae sive fidelis animae comparatur, quia per praedicationem et unanimitatem sanctorum, sensus nostros ex sapientiae 1076A claritate et virtutum sanctitate ita componere debemus ut quoddam nobis ornamentum animae quo sponsus ille coelestis delectetur, constituamus, sed quia ejusdem Ecclesiae praedicatoribus necessaria est utriusque Testamenti pagina ex quo accipiant praedicationis suae ordinem et modum subditur ex persona ipsius sponsi sive illorum per quos Ecclesiae scriptura ipso inspirante edita est, quorum quidam eodem tempore erant quo haec Salomon loquebatur, quidam post futuri erant.

 VERS. 10— Murenulas aureas faciemus tibi, vermiculatas argento.  

Murenula est quoddam genus ornamenti velut catenula ex auro contexta, et argenteis interdistincta virgulis in modum vermicularum, dicta ob 1076B hoc murenula, quod instar murenae lenta et flexuosa sit sive involuta. Nam murena  dum capitur in diversa se flectit et involvit. Per murenulam ergo auream argento vermiculatam, sacram accipimus Scripturam, cujus interior sensus propter eminentiam et dignitatem sui comparatur auro, eloquium vero quo ipse sensus exprimitur propter claritatem et luculentiam argento designatur. Sacra quippe Scriptura aurea est, quia fulgore sapientiae resplendet; argentea, quia eloquii claritate nitet. Sed quia haec eadem Scriptura in duo dividitur, hoc est in Vetus et Novum Testamentum, idcirco pluraliter dicitur: Murenulas aureas faciemus tibi, vermiculatas argento, ut ostendatur utrumque Testamentum et fulgore interioris sensus aureum et nitore eloquentiae 1076C argenteum esse.

Quae duo Testamenta murenulae dicuntur, quia in diversos modos expositionum flecti possunt, multis involuta sententiis, tantum ut nihil fidei contrarium sonent. Quae cum, ut diximus, aurea sint appretiatione praecellentis scientiae eloquii tamen claritate distincta argento vermiculata memorantur, quia ipsius scientiae fulgore, nunc humiliter, nunc mediocriter, nunc sublimiter intonant; nunc vero historiam, nunc allegoriam, nunc moralitatem, non simpliciter, sed multipliciter explicant. Unde et in Ezechiele dicitur quod euntibus animalibus ibant pariter et rotae sequentes ea, et cum flantibus flabant et cum elevatis pariter elevabantur:240 quia nimirum 1076D sacrae Scripturae juxta indagantis et intelligentis sensum stant sive moventur; stant quippe quando juxta litteram simpliciter intelliguntur; moventur autem, quando juxta spiritualem sensum sive allegorice sive moraliter exponuntur, et quo subtilius considerantur, eo altius cum intelligentis sensu elevantur.

Quia ergo non uniformiter, sed diversorum modis sensuum pulchra varietate a praedicatoribus Ecclesiae, nunc allegorice ut diximus, nunc moraliter inflectuntur, atque haec juxta capacitatem audientium, nunc humiliter, nunc sublimiter proferuntur, recte murenulae aureae argento vermiculatae sponsi voce Ecclesiae promittuntur, quae quasi de collo ejus dependeant, quando sanctorum 1077A praedicatorum scientiam et eloquium ornant.

Non autem nihil rationis habet superiora breviter recapitulare, et qualiter ista inferiora ad illa continuentur, considerare superius cum dixisset sponsa: Nigra sum, sed formosa, filiae Jerusalem, eamdem formositatem perfecti non agnovit: unde et queritur quod tantus eam tentationum aestus affecerit ut et fratres sui contra eum pugnaverint. Sed hanc ejus pusillanimitatem sponsus arguit, docens quod non recte collatam sibi formositatis  gratiam attenderit, quae formosam quidem se dixerit, sed ipsius formositatis quantitatem et qualitatem perfecte non agnoverit, quo circa posse contingere ut cum dissidere coeperit, a consortio sponsi sui egrediatur et varios mundi errores prosequatur. Unde sponsus 1077B solita pietate ad se ipsam reducens enumeratis concessae formositatis partibus confortat, ut ipsa se recognoscens, quomodo et quantum formosa sit perfecte agnoscat, atque ex hoc ardentius sponsio inhaereat.

Est autem illa formositas, ut ita eam definiamus bene constitutae mentis habitus, cujus partes sunt, fortitudo, pulchritudo, scientia sanctarum Scripturarum, quam jam ipse sponsus enumeravit: fortitudinem quidem eo loco ubi dixit: Equitatui meo in curribus Pharaonis assimilavi te, amica mea: Pulchritudinem vero non uniformem, sed sicut supra distinximus, dum dicit: Pulchrae sunt genae tuae sicut turturis, collum tuum sicut monilia: scientiam vero Scripturarum, ubi dicit: Murenulas aureas faciemus 1077C tibi, vermiculatas argento. 

In maxima autem et principali propositione, quod inest partibus toti inesse necesse est: sumpto ergo argumento a partibus probat eam vere formosam esse, quia si species formositatis, hoc est fortitudo, pulchritudo, scientia sanctarum Scripturarum bene constitutae mentis sit habitus idem esse necesse est et genus, quod est formositas; ac proinde cum se dixerit formosam, non debere timere adversa quam talem sponsi effecerit gratia. Quod si talem se per gratiam esse non agnoverit, ad sponsi consortium non pertinebit, dum hoc efficiat causa ignorantiae, ut foris, per desidiam et negligentiam egrediens, a sponsi contubernio cogatur aberrare. Et est locus 1077D ab efficiente causa probetur, omnis qui collatae in se gratia bonum non intellexerit, ipsius in se boni ex ignorantia negligentem esse, negligentem autem, Deo proximum non esse: sponsam igitur se ipsam ignorantem a sponsi consortio recedere et exteriora necessario quaerere. Reducta ergo ad se, qualiter se agnoverit, et gratiae sibi concessae utiliter attenderit, subdendo demonstrat, dicens: Dum esset rex in accubitu suo, nardus mea dedit odorem suum. 

 VERS. 11.— Dum esset rex in accubitu suo, nardus mea dedit odorem suum.  

Accubitus regis est omnium temporalium Christi actionum dispensatio quia dignatus est de illa sua ineffabili divinitatis sublimitate se humiliare, et pro humana salute ad humanitatis  infirmitatem 1078A se inclinare: primo quidem in uterum Virginis nascendo, deinde in crucem moriendo, in sepulcro jacendo et ad inferna descendendo; post de ipsa inclinatione sua se erigens resurgendo, et ad coelos ascendendo.

In hujus vero dispensationis tempore, maxime ad virtutum incrementa succrescens Ecclesia, praecepto et exemplo Christi etiam docta est passionibus ipsius per patientiam communicare, dum in tantam ejus charitatem profecisset, ut nec ipsam vitam amori ejus praeponeret, dicens: Dum esset rex in accubitu suo, nardus mea dedit odorem suum. 

Nardus frutex est aromatica, radice gravi, crassa, brevi, nigra et fragili, folio parvo, densoque, cujus cacumina in aristas se spargunt, ideoque pigmentarii 1078B gemina dote nardi spicas ac folia celebrant. Unde in Evangelio narratur mulier ad unctionem Domini attulisse: Unguentum nardi spicati pretiosi.241

Quid vero per nardum nisi virtus boni operis designatur? Radix vero boni operis charitas est; quia sicut de radice omnis herbarum virtus et vigor nascitur, ita ex sola charitate omnis boni operis virtus generatur.

Dictum est autem in radice nardi, diversas naturae consistere qualitates, quas possumus ad multiplices charitatis referre virtutes. Charitas enim gratia est, quia omnibus praeponderat virtutibus; quam excellentiorem viam Apostolus appellat, dicens: Adhuc excellentiorem viam vobis demonstro.242 1078C Crassa vero est, utpote vivacioris succi juxta interiorem mentis vigorem quae caeteris virtutibus effectum praebet sanctitatis, dum sine ea omnis virtus quasi sicca et arida remaneat: cujus pinguedinem Psalmista considerans qui se ad Deum sitienti desiderio vigilare pronuntiabat: Sicut adipe, inquit, et pinguedine repleatur anima mea.243 Brevis est quia de ea scribitur, quod verbum abbreviatum et consummatum Dominus faciet super terram;244 verbum consummatum et abbreviatum charitas est, quia in ea omnium virtutum perfectio consistit, et una haec dictio est hujus sanctae universitatis conclusio: Consummatum est hoc verbum charitatis, quia plenitudo legis est dilectio,245 de qua 1078D dicit Psalmista: Omnis consummationis vidi finem,246 non finem qui id quod est, non esse faciat, sed qui id quod non est, esse faciat et ad perfectionem adducat: abbreviatum est, quia omnis legis praecepta in hoc uno instaurantur: Diliges Dominum Deum tuum ex toto corde tuo, et proximum tuum sicut teipsum; in his duobus praeceptis tota lex pendet et prophetae.247 Quam breve verbum tribus constans syllabis et septem litteris, sed omnem continens plenitudinem sanctitatis: Deus enim charitas est248  qui est trinus in personarum distinctione, unus in majestatis aequalitate et septiformis est Spiritus sancti gratia, per quem ipsa charitas in sanctorum diffunditur corda. Si ergo Deus charitas est, nihil autem boni sine 1079A Deo esse non potest, qui charitatem quae Deus est non habere convincitur, procul dubio bonus non esse concluditur.

Nigra quoque esse dicitur radix nardi, quia charitas quae est radix, ut diximus, omnium virtutum, persecutionum et adversitatum omnium nigredinem libenter pro Deo et fratrum salute sustinet, quia sicut scriptum est: Charitas patiens est.249 Fragilis vero est propter nimiam teneritudinem fraternae compassionis, quia compellitur per viscera misericordiae tribulari cum tribulantibus, infirmari cum infirmantibus, flere cum flentibus, dolere cum dolentibus, tristari cum tristantibus; scriptum est enim: Charitas patiens est, benigna est:250 tanta enim benignitatis dulcedine charitas affluit, ut omnem proximi necessitatem suam putet, folio parvo 1079B densoque est quia charitas semper humilitatem exhibet, dum omnium virtutum copiosa densitate abundet. In aristas spargitur quia mens sancta divini amoris incremento succrescens, intelligentiae acumine et subtilitate in coelestia sublevatur.

Haec ergo septem in radice nardi naturalia possunt non absurde accipi haec quae posuimus ex septiformi gratia procedentis charitatis praeconia, quia sicut ex radicula nardi, foliorumque et spicarum adjectione, pretiosissimi fit unguenti confectio, ita ex charitate quae est radix omnium bonorum et diversis virtutum speciebus electissima Spiritu sancto opifice fit sanctitatis confectio, qua sancta Ecclesia sive quaelibet sancta anima quasi delibuta, suavissimum 1079C de se mittit odorem opinione et fama bonae actionis, de quali odore dicit Apostolus, quia Christi bonus odor sumus Deo in omni loco,251 et quidam sapiens: Fama, inquit, bona impugnat ossa: quia omnis virtus animae enervatur, nisi hujusmodi compositionis pinguedine repleatur.

Hujuscemodi ergo odorem dicit se dare Ecclesia, sive sancta anima ex hoc nardo pistico, id est fideli, qua delectetur ille rex et sponsus et sponsus coelestis, in accubitu suo, hoc est in illo inedicibili sinus paterni secreto. Hoc est enim ejus accumbere in sinu Patris esse per eamdem essentiam et per eamdem divinitatis potentiam, est etiam ejus accumbere, ut supra posuimus, ad humanae infirmitatis naturam se inclinare per admirabilem consummatae 1079D dispensationis ordinem. Est quoque ejus accumbere in sanctae mentis cogitatione habitare, per largissimam multiplicis gratiae suae dignationem.

Hujus nardi pistici pretiosi odorem  mulier illa evangelica quae Dominum scribitur unxisse, in re et sacramento exhibuit: in re secundum historiam, in sacramento secundum tropologiam, quia pedes Domini ungere, fuit divinitatis ejus celsitudinem mentis sublevatione, quamvis per speculum et in aenigmate considerare. Caput ergo et pedes Domini ungere est divinitatem et humanitatem ejus credere et praedicare; unde et de ejusdem unctionis virtute qua Maria Dominum unxit scribitur, quia impleta est domus ex odore unguenti.252 Domus 1080A quippe Ecclesia est, quae hujus unctionis odore completur, quia Christum Deum et hominem credit et confitetur, hujusque fidei et confessionis rectitudine per totam mundi latitudinem diffunditur. Per hanc domum, id est Ecclesiae universitatem, Joannes Evangelista odoris hujus sua vitatem de capite et de pedibus Domini respergit, de capite quidem cum dicit: In principio erat Verbum, et Verbum erat apud Deum, et Deus erat Verbum: de pedibus vero cum dicit: Verbum caro factum est et habitavit in nobis.253

Potest quoque et hoc modo intelligi unctio capitis et pedum Domini, ut qui vestigia sequitur Christi per activae vitae studium, pedibus ejus bene vivendo procumbat, sicque ad meliora de die in diem proficiens, 1080B per contemplativae vitae virtutem, quasi ad caput Christi Deo jugiter inhaerendo se erigat. Unctio ergo pedum est virtus operatoria, porro unctio capitis virtus contemplatoria. Est enim suavissimi odoris oblatio bonae actionis et sanctae meditationis exercitatio qua delectatur in accubitu suo, Rex et Sponsus ille coelestis exspectans et desiderans tali odore fragrantes secum collocare in aeterno ipsius sui accubitus reclinatorio.

Sed ut ad istum aeternum ejus accubitum pervenire possit sancta Ecclesia sive fidelis anima, in isto temporalis ejus dispensationis accubitu quo pro ejus salute nascendo et moriendo accumbere voluit, humilitatis, patientiae atque obedientiae ejus exempla sectando, in sua ei mente virtutum odore 1080C redolente accubitum paret quatenus ipse postmodum eam veluti sponsus sponsam, immaculatus immaculatam in regni sui thalamum sive accubitum introducat, ut sicut nunc in ea requiescit temporaliter per gratiarum diversitatem, ita ipsa deinceps requiescat in illo aeternaliter per gloriam sempiternam. Unde per subsequentia indicat eadem sponsa hanc praefixam clementis Sponsi esse sententiam, ut qui passionibus ejus per patientiam communicat, regno quoque ejus aeterno per consolationem participet.

 VERS. 12.— Fasciculus myrrhae dilectus meus mihi, inter ubera mea commorabitur.  

  Per myrrham quippe amaritudo passionis, per botrum dulcedo resurrectionis exprimitur. Dum, 1080D inquit, sponsus meus et rex meus quo regente est mihi bonum et velle et posse, accubuisset in passione crucis et usque ad mortem obediens factus, in sepulcro jam esset depositus, ego quae antea querebar, quod nigra essem, eo quod non tantum extranei, sed et fratres mei pugnarent contra me quasi quadam pretiosissima nardo ex ardentissima ejus charitate, humilitatis quoque patientiae et obedientiae ejus exemplo composita, odorem bonae opinionis per totum respersi mundum non tantum una morte, sed mille mortium generibus pro ejus amore succumbere parata, ita ut non sit mihi dilectus meus sola myrrha, sed fasciculus myrrhae, dum pro uno genere mortis quam pro me suscepit, multarum et diversarum mortium cupio colligere fasciculum.

 1081AQuisnam est iste fasciculus? pericula fluminum, pericula latronum, pericula ex gentibus, pericula in civitate, pericula in solitudine, pericula in mari, pericula in falsis fratribus; labor et aerumnae, vigiliae multae, fames et sitis, jejunia multa, frigus et nuditas: ludibria et verbera, vincula et carceres, lapidatio, sectio, postremo gladii occisio.254 Ecce fasciculus myrrhae. Sed quia duplex est martyrium, unum in corpore, aliud in mente, dividamus hunc fasciculum et ponamus alium esse fasciculum myrrhae, id est corporalis passionis, alium fasciculum myrrhae mentalis; et corporalis quidem passionis fasciculum supra enumeravimus, porro fasciculus mentalis myrrhae, id est passionis, est virginitas carnis, abrenuntiatio saeculi et omnis 1081B mundanae voluptatis, sive multimodae labor continentiae. Istius gemini fasciculi causa est mihi dilectus meus, inquit Ecclesia sive sancta anima, quia pro ea ejus nomine et amore huic fasciculo ferendo supposui humeros mentis et corporis, mentis quidem mortificatione vitiorum, corporis vero diversarum tolerantia passionum. Cur hoc? quia et ipse dilectus per se quoque, factus est mihi fasciculus myrrhae, quando pro me in corpore suo flagella, sputa, alapas, irrisiones, potum fellis, crucem, confossiones manuum, pedum et lateris, ipsam denique mortem suscipiens, quasi fasciculum multimodarum collegit passionum, talis vero fasciculus dilectus meus mihi factus inter ubera mea commorabitur, quia haec omnia signa passionis ejus mente quotidie 1081C recolo et dum horum memoriam habeo, ego quoque pro ejus dilectione mearum passionum fasciculum ardentius colligo.

In situ corporis inter ubera altrinsecus constituta pectus est positum, et ideo commemorationem fasciculi myrrhae inter ubera recte  accipimus eam quae in pectore debet esse memoriam Dominicae passionis.

Sive ponamus ubera esse duo Testamenta, Vetus videlicet et Novum, et inspiciamus, quia et in his dilectus commoratur commemoratione suae passionis, priore Testamento ipsam passionem futuram praedicente, sequente jam factam praesentante. Inter ubera, inquit, mea commorabitur, quia in duobus 1081D Testamentis, mihi ad notitiam ejus et ad salutem meam propositis fasciculum myrrhae ejus colligo: in Veteri quidem Testamento per figuras praesignatae, in Novo autem per salutiferum aeternae redemptionis succum toti mundo exhibitae. Succus enim myrrhae fertur multis mederi infirmitatibus, et hujus Dominicae myrrhae succus omnem animae morbum depulit; et perpetuae sanitatis medicinam in toto mundo constituit.

Sive inter ubera mea commorabitur, hoc est inter duos populos in meo corpore ex Judaeis et gentibus constitutos qui hunc fasciculum myrrhae Dominicae fide suscipiunt, moribus sequuntur, et ejus quotidie commemoratione in sacramento faciunt, mente recolunt, et ore suam perpetuam sumunt.

 1082AVel inter ubera mea, hoc est inter duos latrones, inter quos dilectus meus suspensus fasciculum passionis suae componit, qui eosdem duos populos praesignaverunt, unum credentem, alterum crucifigentem; unum electum, alterum reprobatum. Ubera autem mea fuerunt, ille propter naturalem et scriptam legem, iste propter solam naturalem, ita nutrimentum rationis utrique habentes, ut sint inexcusabiles. Et iste quidem per dilectum meum in medio commorantem et fasciculum suae myrrhae praetendentem novam superassumpsit legem naturalem illuminantem, ille vero occulto Dei judicio sed justo, post datam legem amisit et naturalem propter incredulitatem.

Unde et ipso dilecto in cruce pendenti myrrhatum 1082B obtulit vinum, cujus amaritudo in ipsum transfusa est, dum diceret: Sanguis ejus super nos et super filios nostros.255

 VERS. 13.— Botrus Cypri dilectus meus mihi, in vineis Engaddi.  

Et quia hujus medelam suscipere voluit, botri dulcedine caruit, ideoque dilecto nec commortuus est peccato, nec consurrexit justitiae. Mihi autem quae in altero populo ad fidem veniente, passionis sacramenta suscipio, veneror et adoro, botrus Cypri factus est, quia cum ipse a morte resurrexit, me quoque spe et dulcedine futurae resurrectionis animavit.

Ipse est enim botrus de terra lacte et melle manente deportatus, a duobus exploratoribus ipsos 1082C populos significantibus, qui de Maria matre, dulcedine et pinguedine sancti Spiritus fluente generatus  pro utriusque populi salute in cruce est suspensus. Sed sicut mos est protantium ut unus praecedat, alter subsequatur, ita prior fuit populus Judaeorum Deo per observantiam legis cognitus, sequens populus Christianorum per novae legis religionem assumptus. Sicut autem praecedens id quod portat non videt, et quadam dorsi aversione postponit, sequens vero semper in facie habet semper custodit obtutibus, et quadam corporis vicinitate potitur: ita Judaicus populus Christum in lege portans non intelligit sed quasi aversando contemnit. Christianus vero populus intelligit, portat in fronte 1082D et in mente, et custodit colendo, et mandatis ejus obediendo.

Ille populus hunc botrum in cruce pendentem propter maledictum legis abhorret et contemnit; iste populus in praelo crucis expressum salutiferum suscipit ipsius sanguinis testamentum, bibens cum spirituali dulcedine unicum corporis et animae remedium; in spe vero futurum post generalem resurrectionem ejusdem geminae substantiae corporis scilicet et animae optabile et incomparabile gaudium.

In isto ergo populo, nam ego sum iste populus sponsa Dei, Ecclesia Dei, botrus Cypri dilectus meus mihi, quia qui fasciculus myrrhae fuit in passionis amaritudine, erit botrus in resurrectionis dulcedine, et cujus ego causa fasciculum multarum collegi passionum, 1083A et corpore et mente, ille mihi erit botrus in aeterna animae refectione et hujus laboris suavissima recompensatione.

Unde botrus Cypri recte dicitur. Cyprus enim tristitia sive moeror interpretatur, botrus ergo Cypri dicitur quia ipse est vera et dulcis consolatio omnis mei moeroris et tristitiae; et sicut botrus Cypri omnium terrarum botros praecellit magnitudine, ita dilectus meus Pater misericordiarum, et Deus totius consolationis256 omnia quae sunt in coelo et terra praecellit dignitate sua et gratia.

Ubi autem botrus Cypri factus est dilectus? in vineis Engaddi. Engaldi dicitur vicus permagnus esse in Judaea, juxta mare Mortuum, ubi sunt vineae non quidem vini sed balsami arbuscula quae idcirco 1083B vineae appellantur, quia in vinearum morem sustolluntur. Ex basalmo autem misto cum liquore olivae chrisma conficitur quo majora quaedam ecclesiasticarum consecrationum peraguntur instituta; nam, in eo baptismatis lavacrum consecratur, et sacerdotalis suae imperialis dignitas confirmatur. Ecclesiarum sive altariorum sacramentaliumque vasorum specialis quaedam sanctitas assignatur. Typice autem in hujusmodi liquoris perunctione spiritualium dona charismatum designantur, quibus corda fidelium sancti Spiritus gratia divinis ministeriis sunt apta.

Engaddi vero fons haedi interpretatur.  Quis autem est fons haedi, nisi baptismus sive gratia lacrymarum? 1083C Haedi vero sunt peccatores a sinistris ponendi, omnes autem justi a dextris statuendi. Vineae ergo Engaddi, id est fontis haedi sunt dona spiritalia quae his tantum tribuuntur, qui fuerint sacro baptismate, sive per lacrymas poenitentiae a peccatorum sordibus abluti: fons quippe haedi, baptismus est quo abluuntur peccatores, id est haedi et fiunt justi, id est oves Christi; vel si post baptismum lapsi fuerint ad peccatum, per gratiam lacrymarum, quasi per secundum baptismum in pristinum reparantur statum.

 Botrus, inquit, Cypri dilectus meus mihi in vineis Engaddi, quia in illos profecto sit mihi cibus et potus consolationis et salutis, qui per baptismi gratiam digni facti sunt suscipere divinorum sacramentorum 1083D scientiam et spiritualium donorum affluentiam; vel qui per lacrymarum fontem peccatorum merentur absolutionem et mortui peccatis resurgunt ad vitam aeternae salutis, ut si secundum Apostolum complantati facti sunt similitudini mortis Christi, fiant simul et resurrectionis ejus.257

Notandus sane ordo quatuor istorum praedicamentorum, videlicet odor nardi, fasciculus myrrhae, botrus Cypri, vinea Engaddi. Eodem quippe ordine, quo hic se in serie verborum sequuntur, in Domino Jesu Christo impleta narrantur; quando ante passionem a Maria unctus est nardo spicato, pretioso, et domus impleta est ex odore unguenti:258 in passione vero vino myrrhato potatus259 et post passionem, myrrha caeterisque aromatum speciebus 1084A libutus in sepulcro positus est;260 unde post triduum resurgens,261 spiritualis botri dulcedinem principali resurrectionis gaudio credentibus obtulit: quibus post paululum Spiritus sancti gratiam omnem habentis virtutem veluti balsamum in vineis Engaddi infudit, dans ei potestatem per aquam et spiritum262 sive impositionem manus remissionem dare peccatorum et de haedis oves facere Christi.

Sed quae hoc modo secundum historiam in se praecesserunt in capite, possunt quoque in membris ejus secundum moralitatem in figura pari ordine exhiberi, ut praecedente odore virtutum consequenter subsequatur mortificatio vitiorum, quia afflictio corporis et mundanae gloriae contemptus instrumenta 1084B sunt mortificationis hujus. Nonne hujus mortificationis instrumenta sive materia sunt, fames, sitis, nuditas, vigilia et orationes continuae?263 Principalis autem et maxima propositio est, ubi instrumentum deest causam quoque instrumenti deesse; et ubi materia non est, id quoque quod ex materia fit non esse, et idcirco consequens esse, ubi virtutes desunt, vitia dominari, quia antecedente constantia virtutum subsequitur casus vitiorum.  Unde Apostolus duo sibi adversantia scilicet carnem et spiritum describens praemittit: Spiritu ambulate, ac deinde, et desideria carnis non perficietis,264 ut ostendat fortitudine spiritus carnem subjici, et nisi praecedat virtus vitium non posse succumbere.

 1084CIn isto ergo ordine ad imitationem capitis, id est Christi, membra ipsius hoc est sancti primo nardum, deinde myrrham offerunt, quia prius debent habere opera sanctitatis, quorum virtute mortificentur opera carnis. Sed quia dicit idem Apostolus: Si spiritu facta carnis mortificaveritis, vivetis,265 congruo nimirum ordine mortificationem spiritualem sequitur resurrectio spiritualis ut qui commortui sunt Christo moriendo peccatis conresurgant ei vivendo. justitiae cum eodem Apostolo dicentes: Si commorimur et convivemus.266 Sicut enim gemina mors est animae scilicet et corporis, sic et gemina utriusque resurrectio, ut qui nunc per justificationem resurgunt de morte animae, in futura resurrectione 1084D resurgant per incorruptionem a morte corporis et animae. Unde in Apocalypsi dicit Joannes: Beatus est sanctus qui habet partem in resurrectione prima, in his secunda mors potestatem non habet.267 Quae quidem resurrectio botri nomine designatur, ut quia ad tempus amaritudinem quamdam passi sunt, carnem spiritualiter mortificando postmodum aeternaliter suavitatem gaudii percipiant ineffabilem, hic quidem a corruptione mentis, ibi autem et a mentis et a corporis corruptione spiritualiter quiescendo.

Placuit sane conveniens et decens ordo quoque iste dispositrici gratiae, ut nardo sanctae opinionis redolente et myrrha intimae mortificationis hostiam ibi vivam jam existentes atque per hotrum spiritualiter 1085A debriantem, novitate resurgentis a morte peccati animae laetificatos, per spiritum carni superiores effectos Spiritus sancti dignos indicaverit adventu per diversarum gratiarum balsama quae genuit spiritualiter Engaddi, hoc est fons haedi, baptismus scilicet biformis lavacri et compunctionis quo abluuntur haedi, id est peccatores et efficiuntur oves Christi.

Igitur postquam sponsus arguit sponsam pro ignorantia sui propter quam meritam a sponsi consortio esset susceptura repulsam, sponsa vero salubri ejus objurgatione, tandem semetipsam recognoscens, quae prius se perseverare per se posse diffidebat, plena jam fide usque ad mortem pro ejus amore in tribulationibus non deficere didicit; tali 1085B ejus profectui sponsus congratulans et jam pulchram decernens, hujusmodi ei laudum praeconio blanditur, ut ex hoc ad majora virtutum opera provocetur.

   VERS. 14.— Ecce tu pulchra es, amica mea, ecce tu pulchra es, oculi tui columbarum.  

Quia, inquit, primo te ipsam considerans, propter varios tentationum aestus nigram te et fuscam dixisti, meumque adjutorium quod tamen tibi non dixerat, adhuc modicae fidei existens proclamasti, postmodum vero me ostendente te ipsam recognoscens tanta fortitudine spiritus profecisti, ut non solum passionis myrrham sed fasciculum myrrhae mihi non dubitares offerre, ecce denuntio tibi, quia tam pulchra es et quia pulchra ideo amica mea, et e converso, quia amica mea, ideo pulchra, et non 1085C semel pulchra, sed iterum pulchra, repetitio quippe confirmatio est quia ita perfecte pulchra es, ut mihi geminata placeas pulchritudine, fidei scilicet et operationis, sive animae et corporis.

Pulchro autem ordine inter duo pulchritudinis praedicata, altrinsecus posita, unum subjectum medio construitur in loco, quia ipsum medium e duobus accipit esse, ita ut si unum et duobus dupliciter, utrobique dispositae pulchritudinis desit, videlicet ut sit fides sine operibus, vel opera sine fide; sive sit castitas corporis sine castitate mentis, vel mentis sine castitate corporis, nulla Deo anima spiritualis amicitiae foedere copulatur.

Nam cum scriptum sit: Fides si non habeat opera, 1085D mortua in semetipsa,268 et cum item a Domino insipiens dicatur anima, quae lampades sine oleo gestat sponso obviam processura,269 manifestum est has geminatas utrobique pulchritudinis partes constitutiva esse sanctissimae hujus amicitiae. Non enim parvae aestimationis apud Dei omnipotentis judicium est, tanta Dei perfectum esse gratia, ut sua eum dignetur amicitia, et pro speciali munere virtutum, Dei nuncupari amicum, magnum certe praeconium est. Unde Dominus ad apostolos: Jam non dicam, inquit, vos servos, sed amicos, quia omnia quaecunque audivi a Patre meo, nota feci vobis.270 Signum quippe hujus amicitiae est, paterni revelatio secreti et quae specialiter est collata ipsum diligentibus et hujus amicitiae fidem servantibus, 1086A contemplativae dignitatis excellentia.

Sed quia superius a sponsa sodales dicuntur eo loco ubi dicit: Ne vagari incipiam post greges sodalium tuorum, nunc vero ipsius voce sponsa vocatur amica, considerandum quaenam sit inter amicum et sodalem distantia. Sodalis est qui nobis ad aliquid nobiscum agendum sociatur, amicus vero est qui usu vitae similis pio et fideli amore nobis conjungitur: sodales ergo sponsi sunt, qui ei per aliqua bona opera quasi sociari videntur, sed rerum probat qua id intentione fecerint, dum humanae laudis cupidi, ostendunt  se ab amore illius valde alienos, quem non simpliciter et pie sed pro suo temporali commodo imitari videbantur. Amici vero ejus sunt qui pro sola spe aeternorum bonorum 1086B fideliter ei conjunguntur et dum nulla prosperitate, nulla adversitate ab eo separantur, ostendunt quanto ejus amore ferveant cui nil omnino praeponere curant. Propter hujusmodi vitae qualitatem, Ecclesia vel quaelibet sancta anima quae vestigia sequitur Christi quando ista de ea pulchritudo praedicatur, amicae nomine meretur appellari; sed quia ipsa pulchritudo ex mentis speculatione quasi ex quadam facie refulget, subdit causam quare dixerit pulchram, oculi, inquiens, tui columbarum. 

Oculi Ecclesiae sunt sancti doctores, quia sicut oculi nobis viae sunt duces, ita sancti doctores viam vitae nobis demonstrantes, sunt nos verbo et exemplo quasi duplici oculo praeeuntes.

Moraliter quoque quaelibet anima, hoc est in interioris 1086C hominis capite duos habet oculos, intellectum et discretionem. Intelligit enim et videt quid sibi agendum sit, deinde qualiter ipsa actio disponi debeat discernit, ut in uno oculo qualitatem actus sui inspiciat, in altero modum. Bene enim videt quo tendere debeat qui et tenendae vitae qualitatem considerat et ipsam qualitatem pro loco et tempore nunc intendendo nunc remittendo fortes et infirmos informat ita tamen ut ipsa intentio sive remissio certo et competenti fine constituatur. Causa ergo est quod pulchra dicit, videlicet quia oculi ejus sunt columbarum, quae comparatio propter septemplicem columbinae naturae et simplicitatis virtutem recte posita est.

Columba quippe caret felle, neminem laedit, grana 1086D meliora legit, pullos alienos nutrit, in foraminibus petrae nidificat, gemitum pro cantu habet, super aquas sedere consuevit, ut adventum accipitris praevidere possit. Propter haec septem naturae insignia, columbae comparatur sponsa, ut si haec columbino oculo ad moralem retulerit formam digne appelletur pulchra dum hoc nititur habere ex gratia quod columba habet ex natura.

Felle caret; quo spiritualiter quoque sponsa Christi carere debet ut secundum Apostolum: Omnis amaritudo, et ira, et clamor, et blasphemia tollatur ab ea cum omni malitia.271 Neminem laedit, Christi quoque sponsa nulli nocere debet, verbo nec opere; sed secundum Apostolum, 1087A cum omnibus pacem habere.272 Grana meliora legit; sic etiam Christum diligens ex divina Scriptura meliores debet sententias colligere, quibus et suam vitam honeste et utiliter sciat instituere et proximorum, docendo et agendo ad sui exemplum informare. Pullos alienos nutrit; Ecclesia quoque eos qui non sunt de corpore  suo, sicuti haeretici et perversi Christiani, ac si proprios filios in sinu suo colligit et eos admonendo, corripiendo, beneficiis attrahendo corpori suo conjungere satagit et hoc quaelibet anima quae vere sponsa Christi est, facere debet, ut extraneos et sibi contrarios, quam domesticos pro Christo diligat et foveat ut semper malum in bonum vincat.273 In foraminibus petrae nidificat, ut serpentium morsus evadat; sic 1087B quoque Ecclesia vel Deo conjuncta anima in Christi passione debet refugium quaerere, Christus enim petra est,274 cujus passionis foramina vulnera sunt, fortissima contra insidias malignorum spirituum munimina. Gemitum pro cantu habet, et in hac temporali vita Deum diligenti gemitus pro cantu esse debet, hoc est pro saeculari loco et laetitia, ea quae secundum Deum est tristitia, quae poenitentiam in salutem stabilem operatur:275 scriptum est enim, quia beati qui lugent quoniam ipsi consolabuntur,276 et econtrario: Vae vobis qui ridetis nunc, quia plorabitis.277 Super aquas sedere consuerit, ut adventum accipitris praevidere possit, sic etiam fidelis anima super fluenta divinarum Scripturarum mente commorari 1087C debet, ut ex his intelligat et discat, qualiter antiqui hostis insidias praecavere valeat.

Pulchra vero praedicatur sponsa propter has septem columbinae simplicitatis partes, quas quia simplici mentis oculo quasi oculo columbino exercet tantum oculis sponsi placet ut eam non semel sed bis quasi confirmando pulchram denuntiet et geminum in his partibus amorem Dei videlicet et proximi insinuet. Nam non irasci, in passionis Christi sacramenta sperare pro peccatis suis vel pro dilatione coelestis regni genere, sacrae Scripturae animum intendere divini amoris est signum: porro neminem laedere, alienos ac si suos suscipere et fovere fraternae charitatis judicium est. Sed quia 1087D Spiritus sanctus, per quem charitas Dei diffunditur in cordibus nostris eadem charitas est,278 gemina dilectionis parte constans, dicit enim Joannes:Deus charitas est;279 consideremus in his septem innocentiae partibus septiformem ipsius Spiritus sancti gratiam, videlicet spiritum sapientiae et intellectus, spiritum consilii et fortitudinis, spiritum scientiae et pietatis, spiritum timoris Domini.280 Sapientiae quippe est animi motus reprimere dum sapienter considerat, quiaira viri justitiam Dei non operatur;281 hinc Salomon: Stultus, inquit,statim indicat iram suam, qui autem dissimulat injuriam callidus est;282 et iterum: Grave saxum et ponderosa arena, sed ira viri utroque gravior; Ira non habet misericordiam nec erumpens furor 1088A.283 Unde quidam gentilium dicit:  Qui non moderabitur irae  Infectum volet esse, dolor quod suaserit et mens,  Dum poenas odio per vim festinat inulto. 284  Et ut ostendat sapientiae esse, scire animum regere, subdit:  Ira furor brevis est, animum rege: qui nisi paret,  Imperat: hunc frenis, hunc tu compesce catena. 285 

Spiritu ergo sapientiae inordinatus animi reprimendus est motus, quia per hoc sapienter declinantur mala, quae plerumque tam gravia inde generantur, ut vix aut nunquam sopiantur.

 Spiritus quoque intellectus est,286 nec sibi 1088B nec aliis nocere et per rationis discretionem intelligere aequum esse ut quod sibi non vult fieri alteri non faciat287 Sed quia omnis laesionis injuria dupliciter fit ab inferente, scilicet verbo et actione, dupliciter suscipitur a sufferente, hoc est animo et corpore, duplex quoque intellectus apponendum est remedium, ut perpendat, quia et fraternae charitatis integritas corrumpitur, et divinae pietatis severitas provocatur, quod est et sibi et aliis nocere. Innocentia enim vera est qua nec sibi nec aliis nocet, quia qui diligit iniquitatem, odit animam suam,288 et nemo non prius in se, quam in alterum peccat. Magnum plane hujus intellectus donum, quo quidem talem sibi vivendi constituit modum, ut et Deo et hominibus placeat et hoc sit 1088C verae innocentiae signum Deum diligere et proximum, quod est universae sanctitatis perfectivum.

Porro spiritu consilii, quivis sanctae intentionis studium habens meliores et utiliores sanctarum Scripturarum sententias colligit, ex quarum sensu, veluti ex quodam adjutorio sibimet consulendo quemdam sive qualitati competentem conversandi inveniat statum et hoc diversae sententiae collectivum, fiat bene constituendae vitae consilium.

At vero spiritus fortitudinis valde roborat mentem passionis Christi virtute confidentem, quando ipsius passionis signaculo contra omnem diabolici incursus impetum, et externis munitur in corpore, et interius firmatur in mente. Hoc enim spiritu fortitudinis Moyses Aegyptios hostes debellavit (Exod. 1088D VII-XIV), quando eos multiplici plaga per virgam prostravit et populum Dei de eorum servitute liberavit insinuans, quod ipse Dominus fortis et potens in praelio,289 crucis suae ligno toti succurrere deberet mundo, hoste universali, hoc est diabolo, passionis suae virtute prostrato. Hoc etiam spiritu fortitudinis Gedeon hostes devicit cum trecentis290 formam crucis praeferentibus in charactere numeri hujus qui per TAU litteram notatur: et in Ezechicle291 nullus percutitur qui hac littera, quasi crucis forma signatus invenitur.

Spiritus vero scientiae est, sanctarum seriem. Scripturarum tenaci memoriae commendare ea quibus sacrae fluenta doctrinae diffundat, quae 1089A tali discretione dividere sciat, ut et simplices habeant unde erudiantur, et docti unde exerceantur.

  Aequalem vero omnibus offerre charitatem, ut inimicos aeque ut amicos pro Deo diligere et secundum Apostolum: Omnibus omnia fieri ut omnes lucrifaciamus,292 profecto spiritus pietatis est, quo certe spiritu ducitur, quicunque proximo in omni necessitate sive corporis sive animae pro posse et ultra posse subvenire non segniter studet.

Porro ingemiscere duplici compunctionis modo, hoc est vel recordatione peccatorum, vel intimo Deum sitientis animae desiderio, ex spiritu timoris Domini est, quo timet vel pro peccatis damnari, vel haereditate pii Patris privari.

Sed cum sint quatuor timores, unus servilis, alter 1089B mundanus; tertius initialis, quartus filialis, duo extremi referuntur ad spiritum timoris Domini, quorum unus quidem hoc est timor initialis non est sine charitate non dico perfecta, sed inchoativa. Unde Joannes in Epistola sua cum diceret: Perfecta charitas foras mittit timorem293 ostendit quia licet nondum perfecta, tamen charitas est in timore initiali. In altera vero qui filialis est, sola constans dilectione perfecta charitas est, de quo dicit Psalmista: Timor Domini sanctus permanens in saeculum saeculi.294 Timor initialis est ille de quo dicitur: Initium sapientiae timor Domini,295 quando homo incipit sapere et gustare Deum, ubi timor et spiritus se invicem comitantur, 1089C sicut legitur, timor est sine spe. Et quanto plus bona voluntas crescit, id est charitas, tanto magis timor pene decrescit, ut ex isto timore initiali quo timet puniri quod imperfectum est, quandoque proficiat ad timorem filialem, quo non timet puniri, sed separari, quod perfectorum est. Duo vero quos in praecedenti posuimus timores, hoc est servilis et mundanus: non pertinent ad spiritum timoris Domini, quia a casto timore separantur, servilis quippe est cessare a malo pro poena ab homine instante, retenta tamen voluntate mala. Mundamus est cessare a bono propter poenam quae timetur ab homine: et hos timores videlicet, servilem et mundanum, prohibet Christus dicens: Nolite timere eos qui corpus occidunt, animae vero non habent quod faciant 1089D.296 Post de initiali timore supponit dicens: Sed potius timete eum, qui potest et corpus et animam perdere in gehennam,297 quem non praeciperet nisi in eo charitas, etsi nondum perfecta esset.

Et notandum quod aliquando in divina Scriptura iste timor appellatur servilis, quia servili est affinis, quia et ibi timore poenae cessatur a malo et hic. Sed ille timor facit cessare a malo opere et non voluntate, iste et opere et voluntate. In spiritu ergo gemini timoris Domini, hoc est initialis sive filialis quaeque sancta anima gemitum pro cantu habet, quia in praesentis vitae gaudio lugubrem gemit animum, vel quia timet damnari pro peccato, vel quia timet  separari a Deo. Itaque, ut diximus, propter septemplicem virtutis et innocentiae columbinae 1090A qualitatem sponsa oculos habere columbarum a sponso memoratur, quia hoc exhibet actione quod Spiritus sancti gratia utile, honestum judicans recta videt intentione. Verum quia omne bonum si quod habet, non a se, sed a Deo se habere intelligit, omnem collatae sibi pulchritudinis gratiam ipsi Creatori et Redemptori suo ascribit, dicens: Ecce tu pulcher es, etc.

 VERS. 15.— Ecce tu pulcher es, dilecte mi, et decorus. Lectulus noster floridus.  

 Tu, inquit, o dilecte, essentialiter pulcher es et decorus, ego quidquid pulchritudinis habeo accidentaliter tui participatione juxta modum a te mihi impensum gratiae ex te habeo, quia tu ut Creator capabilis existis per inhabitantem gratiam, ego ut 1090B creatura capax existo, ipsi gratia prout ipse concessisti participando. Et hoc quidem juxta divinitatis tuae potentiam; porro juxta humanitatem secundum exteriorem hominem, speciosus forma prae filiis hominum298 fuisti; secundum interiorem vero soli tibi unigenito non ad mensuram dat Deus spiritum,299 cum tui participes ad mensuram eum accipiant, alius quidem sic, alius vero sic.

Omnem autem pulchritudinem et decorem a te qui vere et naturaliter pulcher es et decorus, habent, quia quidquid mansuetudinis, quidquid pietatis, quidquid justitiae, quidquid patientiae, humilitatis, quidquid postremo unquam virtutis aut sanctitatis esse potuit aut potest, in te singulariter 1090C sancto homine quasi in summo exemplari attendunt et accipiunt.

Praemissa ergo hac dictione, ecce tu pulcher es et decorus, ipsius pulchritudinis et decoris aliquas exsequitur partes, dum subjungit: Lectulus noster floridus, etc.

Quarum quidem partium prima, id est lectulus noster floridus et ad caput et ad capitis membra referri potest, duae vero reliquae ad sola membra de ipso tamen capite participatione pulchritudinis et decoris ejus pendentia. Sed primo de prima parte dicendum quomodo et caput et ad capitis membra appetetur: ad caput quidem vel juxta divinitatis omnia regentis bene placitum, vel juxta humanitatis 1090D mundum redimentis sacramentum, ad membra vero juxta participationem, ut diximus, divinae gratiae mentem cujusque sancti hominis inhabitantis et suae in ea dignationis dona operantis.

Lectuli nomine requies dupliciter designatur, hoc est vel corporalis vel spiritualis. Quomodo enim post laborem corpus requiem quaerit, ita animus quoque quibusdam perturbationum laboribus defatigatus requiem appetit; sed hoc loco, lectulo requies spiritualis intelligi  debet quia et ad caput et ad pietatis membra diximus referendum.

Verumtamen primo videndum de requie capitis, quae nullo modo illius substantiae necessaria vel commoda esse credi debet qui nulla subjacet accidenti, et apud quem non est ulla commutatio nec 1091A vicissitudinis obumbratio,300 sed requies capitis salus est corporis. Nam quemadmodum Deus se laborare dicit, quando malorum pravitates tolerat, ita et requiescere se dicit, quando bonorum virtutibus delectatur. De labore equidem suo, quo perverse adhuc viventes tolerat, per prophetam dicit: Laboravi sustinens:301 non enim sustinendo Dominus laborat, cujus dignitatis potentiam nulla fatigatio contingit, sed verbis humanitatis loquens, ipsam suam circa nos patientiam laborem vocat. Porro de requie qua in bonis delectatur dicit: Super quem requiescam, nisi super humilem et quietum et trementem sermones meos?;302 ac si aliis verbis dicat: Ille mihi in se requiem parat, qui in humilitate et quiete praeceptorum meorum regulam 1091B servat. Requies ergo Dei nostrum est commodum, sicut econtrario labor illius nostrum est damnum.

Ad hujus ergo capitis membrum hoc est aliquem fidelem et sanctum hujusce lectuli significatio, quam requiem diximus, aptatur; quia sicut per oppositum, reprobis hujus mundi requies et oblectatio, est in futuro perpes animae labor et fatigatio, ita electis hujus mundi labor et fatigatio, est in futuro aeterna animae requies et consolatio. Sancti enim viri lectulus contemplativae vitae est silentium et cultus, qui quanto est a mundo remotior, tanto Deo est vicinior, et quanto plus laborat in divinorum praeceptorum observatione, tanto majorem habet requiem in divinitatis contemplatione quasi in uno lectulo sunt. Deus per gratiam inspirans, moderans 1091C et servans, homo per gratiam inspirantem, moderantem et servantem, volens, agens et perficiens; Deus gratia participabilis, homo gratiae participans.

Dicunt ergo membra capitis hujus, lectulus noster floridus, quia cum praedicto quasi in una sunt requie, participabilis et participans hoc est caput membrum, immarcessibilia pullulant virtutum germina ut merito lectulus ille dicatur floridus, hoc est bonorum operum vario decore compositus. Loquitur itaque sponsa ad sponsum: lectulus non tuus, sed noster floridus, quia per honestatem vitae sanctitate florentis, cogitatione, voluntate, actione Deo adhaerere, est quasi in uno cum eo thalamo quiescere, alioquin nihil proficit anima sine conquiescente 1091D gratia.

Porro juxta humanitatis sacramentum dilecti lectulus, beatae Mariae virginis est uterus, quia mirabiliter floridus  est et virginitatis pulchritudine et singularis nativitatis inaestimabili et inenarrabili per Spiritum sanctum operatione. Sed noster, inquit, lectulus, quia tuus quidem est per incarnationis electionem, meus per ipsius incarnationis fidem; tuus propter multiplices in mente Virginis et Matris inhabitantis proportionis gratiae tuae donationes, meus propter imitandum pro posse ejus magnificae sanctitatis exemplum, et adorandum sine exemplo novitatis novitatum excellentiam.

Lectulus quoque dilecti sepulcrum est, quo post passionem fuit reconditus qui ideo floridus quia ex 1092A hac sepultura effloruerunt gloriosae resurrectionis insignia. Iste quoque lectulus non tantum tuus, inquit, sed noster quia tu de hoc lectulo, id est sepulcro surrexisti et mihi spem resurgendi dedisti, cujus spei certitudo est mihi quasi lectulus in quo securus totum per studium mecum operantis gratiae tuae requiesco, quia non dubito de futuro resurrectionis gaudio, et sempiterno transitorii laboris praemio.

 VERS. 16.— Tigna domorum nostrarum cedrina laquearia nostra cypressina.  

Sequentium vero partium pulchritudo et decor, quibus dilectus a dilecta pulcher et decorus praedicatur, quae sunt: Tigna domorum nostrarum cedrina, laquearia cypressina, specialiter ad ipsius spectant membra quorum tamen membrorum virtutes 1092B et gratiae, illius pulchritudini et decori ascribuntur, cujus est totum quod bona et honesta dicuntur.

Primo tamen inspiciendum quarum domorum sint haec tigna et laquearia: secundum universalitatem magna domus dilecti hujus, id est Domini nostri Jesu Christi sancta universalis Ecclesia est, secundum particularitatem vero, domus quoque ejus dicuntur singulae ecclesiae quae infra hanc universitatem continentur. Harum vero domorum tigna et laquearia sunt angeli, id est rectores et doctores singularum Ecclesiarum quae in tempore et loco fuerunt pro munimento et ornamento verbis et exemplis qui etiam longe lateque odorem sanctitatis et doctrinae suae spargentes ipsam quoque universalem Ecclesiam munierunt et ornaverunt, 1092C muniunt et ornant; munient et ornabunt, quorum memoria est in benedictione in saeculum saeculi.

Sed haec tigna dicuntur esse cedrina, laquearia vero cypressina. Cedrus autem tria habet naturae suae memorabilia, proceritatem, odorem, imputribilitatem; quae nimirum sanctis doctoribus recte congruunt, quia Divinitatis contemplatione sublevantur, doctrinae et bonae actionis odore circumquaque sparguntur nulla infidelitatis vel pravitatis putredine  corrumpuntur. Est etiam quartum insigne naturae cedrinae quod odore suo dicitur fugare serpentes, hanc nimirum virtutem doctorum quos designat ostendens, quod doctrina sua malas cogitationes occulte in cordibus serpentes valent repellere 1092D et easdem suggerentem antiquum serpentem, hoc est diabolum cum ipsis cogitationibus fugare.

Cypressus quoque in sua natura duas suprascriptas habet gratias, videlicet odoris et incorruptionis; quae etiam doctoribus conveniunt propter vitae et doctrinae odorem et fidei incorruptionem.

Possunt tamen non incongrue differenter intelligi tigna et laquearia, ut tigna accipiamus in Ecclesia praelatos, laquearia vero eorum subjectos, quia tigna supportant laquearia, sicut praelati subjectos, dum eis provident necessaria, ut quemadmodum ex tignorum et laqueariorum conjunctione, pulchro domus vestitur decore, sic ex praelatorum et subjectorum religiosa unanimitate, decenti et rationabili Ecclesia Dei ordinetur dispositione.

 1093AEt bene utraque ut cedrus et cypressus odorifera et imputribilia esse describuntur, quia et praelati bono odore et incorruptione vitae, doctrinae et fidei sublimantur et subjecti eruditione illorum ad easdem virtutum gratias quotidie provocantur. Unde et cypressus quae in subjectorum ponitur parte, hoc habet naturale, ut manu artificis runc natum decorum praestet aspectum, quia hoc bonorum subjectorum proprium est, ut cum manu sanctae admonitionis sive increpationis a praelatis suis tacti fuerint, non proterve resiliant, sed eorum commonitionibus hilari vultu et patienti animo se obedientes substernant.

Ut autem haec omnia generaliter inspiciamus in universali quoque Ecclesia, quae est sponsi et sponsae 1093B quasi quaedam respublica, venerantur quotidie et praedicantur ista ornatus domus Domini insignia, principaliter continet caput, id est Christum in suis gestis et praeceptis, et post eum sua membra, in quibus est super omnes eminens et singularis meriti beata virgo Maria, quae floridi lectuli significatione habetur pulcherrima: deinde apostoli sive apostolici viri eorumque auditores et sequaces, in ipsa domo Domini quasi tigna et laquearia positi, quorum omnia vita, eruditione, institutione, auctoritate venerabiliter confirmatur et ornatur tota haec respublica Dei, ita ut recte intuentibus nihil honestius, nihil jucundius, nihil certe dulcius in hujus vitae peregrinatione possit aestimari. Nam haec est futurae felicitatis quasi quaedam via et concursio 1093C et illius magnae et incomparabilis reipublicae longe in fide, spe et charitate contemplatio.

Verum hunc gloriosum et nobiliter institutae Ecclesiae statum, ad illius  constitere nutum qui dixit: Sine me nihil potestis facere,303 idem ipse sponsus et rector ejusdem fatetur, veritatem veritas confirmans, non quod nostra attestatione indigeat, sed ut nos ad majorem fidem erudiat, et ut nullum in aliquo bono de sua justitia praesumere doceat.

CAPUT SECUNDUM.


 VERS. 1.— Ego flos campi et lilium convallium.  

Recte, inquit, o dilecta, sentis, quae omnem tuam pulchritudinem mihi ascribis, quia ego revera sum 1093D flos campi, hoc est honor et pulchritudo et ornatus totius universalis Ecclesiae per totum mundum seu laetissimi campi diffusa et diversa specie sanctitatis et gratiae ex mea germinantis et florentis donatione. Ego quoque sum lilium convallium, id est emundatio, refectio et medicina humilium sive aliquo moerore et afflictione hujus mundi mei nominis causa depressorum.

  Lilii quippe natura tria habet in se delectabilia: candorem, odorem, medicinam contra adustionem, nam quicunque in hac convalle lacrymarum spiritu humiliato et corde contrito excessus suos deflent, infirmos se recognoscentes, et meum semper auxilium implorantes, sine dubio emundationem et candorem animae consequentur, ac deinde odore 1094A bonae conversationis me inspirante et adjuvante reficientur et contra omnia incentiva carnis et contra adustionem afflictionis et quasi incendentis mundi, opposito meae dilectionis et spei consolationis refrigerabuntur.

Alter quoque, o dilecta, ego sum flos campi, ille nimirum de quo Isaias dicit: Egredietur virga de radice Jesse, et flos de radice ejus ascendet.1 Tu enim supra dixisti lectulum nostrum esse floridum, videlicet Matris meae, ex qua incarnari volui uterum, sed ego dico ideo illum esse floridum, quia ego flos ejus, de quo flore multi alii procedunt flores, id est gratia spiritualis quos memoratus propheta enumerat. Et requiescet, inquiens, super eum, haud dubio quin florem, spiritus Domini, spiritus 1094B sapientiae et intellectus, spiritus consilii et fortitudinis, spiritus scientiae et pietatis, et replebit eum spiritus timoris Domini.2 Flos ergo sum campi, terrae videlicet illius de qua dicitur: Veritas de terra orta est;3 quae ideo campus nuncupatur, quia non scabrosa, neque tortuosa, vicus, sed plana et aequalis utpote virtute Altissimi in modum aequoris ab omni morum inaequalitate complanata, quae me florem florum, id est Sanctum sanctorum sine virili semine protulit, quemadmodum campus sine semine diversorum florum et herbarum germina producit.

 Lilium sum etiam convallium, id est candor et odor et salus humilitatem meae matris imitantium, et non de merito castitatis gloriantium, nam gloriantes et pro humano tantum favore se continentes 1094C profectum non habent lilium candoris virginei, et interioris munditia signum, quin potius nigredine vanae gloriae immundi sunt, ante conspectum munditiae meae, et ideo eorum lilium nec sum nec dici possum: sed eorum qui me et illam imitantur, ego lilium sum per gratiae donum, illa lilium est per exemplum, quatenus et ipsi fiant lilium per imitationem. Unde sequitur: sicut lilium inter spinas. 

 VERS. 2.— Sicut lilium inter spinas, sic amica mea inter filias.  

Sicut ego, inquit, inter Judaeos, quos exspectavi ut facerent uvam, fecerunt autem spinas,4 humilitate, mansuetudine, patientia et multiplici virtutum gratia effulsi, cum ipsi veluti spina contra 1094D me existentes, multis me verborum et morum aculeis pungerent, ita tu, o Ecclesia mea, sponsa mea, sive quaevis me diligens anima esse debetis inter filias  hujus saeculi, id est animas malitia et infidelitate spinosas, humilitate et patientia ut cum me hoc modo fueris imitata, vere mea proberis amica, sitque verae amicitiae probatio, talis mei imitatio.

Vel sicut mea secundum carnem mater Maria quae est lilium candore virginitatis et odore sanctitatis, inter Synagogae filias, quae veluti spinae eam pungebant, imponentes ei maculam infamiae, quia non credebant Dei virtuti et potentiae, cum humilitate et patientia incedebat. Quia Dei dispensationem per spiritum agnoscebat, et in se impleri sentiebat, quae olim per prophetam et post per angelum audierat. 1095A Ita quoque ejus exemplo quaecunque anima mihi amica est per fidem et dilectionem debet inter filias quas malitiae et impietatis corruptio genuit, humilitatem, patientiam et honestatem servare, et ab his propter spem futurae remunerationis nunquam deficere.

Sive dicamus simpliciter animam quae se Dei amicitia vult exhibere dignam, inter pravos homines, sicut liliuminter spinas debere semper consistere, ut sicut lilium inter spinas positum candoris et odoris sui non perdit dignitatem, sic illa inter pravos mores, fidei et patientiae, vel alicujus concessae sanctitatis, non perdat integritatem, sed magis tolerando discat quia quo plus eorum perversitate affligitur, tanto ei majorum virtutum merita cumulantur; 1095B nam, ut dicit B. Gregorius, quisquis malos non tolerat, ipse tibi per intolerantiam testis est quia bonus non est. Hinc B. Job de semetipso loquitur dicens: Frater sum draconum et socius struthionum;5 et Dominus ad Ezechielem: Filii hominis increduli et subversores sunt tecum, cum scorpionibus habitas.6 Petrus quoque Loth vitam approbat, dicens: Et justum Loth oppressum a nefandorum injuria ac luxuriosa conversatione eripuit; aspectu enim et auditu justus erat: habitans apud eos, qui de die in diem animam justi iniquis operibus cruciabant.7 Hinc Joannes Pergami Ecclesiae scribit, dicens: Scio ubi habitas, ubi sedes est Satanae, et habes nomen meum, et non negasti fidem meam;8 Paulus quoque 1095C discipulos laudat et roborat, dicens: In medio nationis pravae et perversae inter quos lucetis quasi luminaria in mundo. Verbum vitae continentes.9

Istis auctoritatibus satis constat, quantae sit virtutis pravos hominum mores tolerare, quando ex majori reproborum malitia majora electis crescunt meritorum lucra quia scriptum est: Quanto plus Pharao populum Dei premebat, tanto plus multiplicabatur.10

Quae autem sint filiae, inter quas Ecclesia sive sancta anima sicut lilium inter spinas commorari dicitur, ex ipsa comparatione colligitur quia quae spinis comparantur, constat  quod in adversam partem recipiantur, quae ideo filiae nuncupantur, quia 1095D ex semine nequam perversae doctrinae, sive ex mala animi conceptione generantur. At Ecclesia sive quaevis fidelis anima, quae Christi per fidem et operationem est sponsa, ut lilium inter spinas esse possit, se regenti et protegenti, gratiosa laude per aliam comparationem occurrit, dicens: Sicut malus inter ligna silvarum, etc.

 VERS. 3.— Sicut malus inter ligna silvarum, sic dilectus meus inter filios. Sub umbra illius quem desideraveram sedi, et fructus ejus dulcis gutturi meo.  

Dilectus, inquit, meus comparavit me lilio inter spinas, virtutem suam servanti, quod quamvis mihi suo munere concesserit, tamen ut hoc fierem proprio me exemplo docuit. Quia sicut malus arbor fructifera tria in se habens utilia quibus reficit, 1096A hoc esse fructum, odorem et umbram; inter ligna silvarum quoque, quae utique infructuosa sunt, incomparabilis habetur, ita dilectus meus fructu et odore sanctitatis, et justitiae, et doctrinae, atque umbra protectionis suae, quibus in se credentes reficit, docet et defendit; inter filios, id est Judaeos exstitit, qui primo quidem filii fuerunt et nunc esse volunt, sed non sunt quia de eis Deus dixit: Filios enutrivi et exaltavi, ipsi autem spreverunt me;11 et alibi: Filii alieni mentiti sunt mihi, filii alieni inveterati sunt et claudicaverunt a semitis suis:12 qui jactant se filios esse Abrahae, sed non sunt quia opera non habent,13 et ideo sunt ligna infructuosa et inutilia, atque ob hoc succidenda et in ignem mittenda. Nam inter talia 1096B ligna aeterno incendio capta in arbore crucis pependit, de qua dulcissimum sui corporis et sanguinis fructum mihi profudit, quo sibi credentes quotidie reficit: ipsi autem quasi ligna silvestria, non solum nullum boni operis protulerunt fructum, sed etiam amarissimum suae malitiae et impietatis profuderunt succum, clamantes: Crucifige, crucifige,14 et: Sanguis ejus super nos et super filios nostros.15

Sub hujus ergo arboris umbra, hoc est Novi Testamenti refrigerio et defensione consolatoria quam desiderabam multo jam tempore, in antiquis patribus, magno desiderio tempora lenientis et refrigerantis gratiae suspirantibus, jam tandem post Christi adventum, passionem, resurrectionem et ascensionem 1096C sedi fide inconcussa et stabili. Lex enim aestu quodam inclementiae et incurabilis poenae, quando dicebat: Si quis haec vel illa fecerit, morte moriatur,16 me diu affecerat; gratia vero talem aestum umbra misericordiae et remedio poenitentiae movit, sub qua umbra desiderabili non ambulavi, non steti, sed potius sedi et requievi, quia  hoc pietatis decretum ipsius Domini mei auctoritate confirmatum immutabiliter tenendum suscepi.

Haec nimirum arbor lignum est vitae, cujus umbra et protectio divina quam fundant rami illius, rami honoris et gratiae, qui videlicet sunt diversarum oppositiones virtutum contra mundanarum fervores tentationum: utpote contra superbiam, 1096D necessaria est humilitatis oppositio; contra iram, patientiae; contra luxuriam, castitatis et continentiae; contra contumaciam, obedientiae; contra avaritiam, largitatis et misericordiae; contra lites et contentiones, pacis et concordiae; contra invidiam et odium, dilectionis, utque breviter comprehendamus, contra omnes certe mundi hujus oblectationes et tentationes opponenda est recordatio futurae miseriae malorum et gloriae justorum.

Talium nempe umbrarum effusiones protegunt animam ab aestu carnalium suggestionum et delectationum, sub quibus, quia desiderabam, sedi, hoc est requievi, quoniam quidem gratum et salubre in eis protegentis gratiae refrigerium inveni.

 Et fructus ejus, haud dubium quin illius mali id 1097A est Christi, sponsi et Domini mei, dulcis gutturi meo, quia utilitas et suavitas praeceptorum ejus, dulcis et placens est palato cordis mei, et capacitati mentis meae. Sive fructus hujus mali pendentis in arbore crucis dulcis est gutturi meo, quia corporis et sanguinis Christi perceptio dulcedinem, et sanitatem infundit pectori meo, et ipsa plane est perfecta corporis et ani mae meae refectio.

Aliter quoque filii inter quos dicitur sponsus commorari, sicut malus inter ligna silvarum, accipiuntur electi qui filii Dei nuncupative dicuntur propter observantiam mandatorum ejus pro quibus aeternae vitae haereditatem ab ipso Patre suo coelesti consequentur, inter quos Christus velut malus inter ligna silvarum moratur, quia sicut malus 1097B omnia ligna silvarum pulchritudine et fructuum odore et suavitate praecellit, ita Christus omnes sanctos virtutum decore, et doctrinae dulcedine antecedit, sicut de ipso scriptum est: Speciosus forma prae filiis hominum, diffusa est gratia in labiis tuis; propterea unxit te Deus, Deus tuus oleo exsultationis prae participibus tuis.17

 Sub cujus umbra seu Ecclesia, quia sive sacramentorum, sive mandatorum, sive donorum, illius rami per totam mundi latitudinem diffusis, mirabiliter protegitur et consolatur ab omni aestu tristitiae et perturbationis, secura et immobilis permanens, per spem futurae retributionis, cujus fructus dulcis est gutturi ejus, quia omnia eloquiorum ejus mystica, sacramentorumque venerabilia instituta, quae 1097C ex occulta divinitatis suae protulit sapientia, dulcia et grata sunt menti ea devote complectenti et veneranti,  propter eam quae inde ei confertur salutem, sine fine vegetantem et reficientem.

Quem vero effectum hujus fructus dulcedo et suavitas habeat, quid sublimius et perfectius pariat subdendo manifestat.

 VERS. 4.— Introduxit me rex in cellam vinariam, ordinavit in me charitatem.  

Effectus introductionis hujus processit ex causa bene placentis et ideo magno mentis studio suscepti fructus, quia quo plus Dei praecepta appetuntur, tanto amplius ad majora semper appetenda, amore divino intromittuntur. Fructum quidem 1097D illum qui profluxit, et adhuc profluit de illa gloriosa et excellentissima arbore Domino Jesu Christo non omnes aequaliter accipiunt: quia alius istum, alius illum, juxta quod sapit et diligit accipit.

Isti enim magis sapit et placet virtus patientiae, illi obedientiae; isti humilitatis, illi continentiae; istum magis oblectat sedulitas orationis, illum lectionis, jejuniorum; et in toto virtutum gratiarum divino munere comparant species.

Est autem quoddam quasi singulare et quasi seorsum in quodam secreto consistens repositorium, quod cella nuncupatur, prae sui quadam angustia, eo quod paucos in suos admittat recessus, ubi est illius fructus dulcedo et suavitas recondita quae laetificat cor hominis,18 et omnem vitiorum excoquit humorem, 1098A evangelicum videlicet praeceptum de charitatis utilitate. Quod vini nomine recte appellatur, quia sicut vinum se purgando, omnem a se rejicit pestiferum et suo naturali colore omnem noxium excoquit humorem; ita charitatis praeceptum, omnem a corde vitiorum fugat pestem, et omnes animi expellit passiones, quia nemo potest et charitatem habere et malus esse; atque ideo hujus plena intelligentia merito nuncupatur cella vinaria.

Illi ergo qui sub illius salutiferae arboris ramis delectantur requiescere et dulcissimum sanctitatis fructum sine fastidio colligere, ad hanc quandoque perfectionem pervenient, ut sine obstaculo cellam vinariam intrent, quia non est eis haec via angusta, quibus occlusa funditus est mundanae voluptatis 1098B via, lata et spatiosa. Angusta enim est hujus praecepti via, quia difficilis videtur multis et laboriosa cum dicitur: Diligite inimicos vestros, benefacite his qui oderunt vos.19

Sed quia a multis sanctis legimus observatum, non est difficile hoc praeceptum nisi his, qui nondum perfecto gustaverunt dulcedinem fructuum, id est mandatorum divinorum. Haec est ergo cella vinaria perfectio, et angustam viam libere intrantibus, suaviter sapiens et ob hoc perfectibilis divini praecepti intelligentiae de charitatis excellentia.

Verum quia ipsa charitas in diversa respicit, necessarius est in ea  ordo attendendus ut scire possit quo loco sit ponendus quivis affectus et quis prior, quis posterior accipiendus. Unde cum praemisisset: 1098C Introduxit me rex in cellam vinariam, subdit, et ordinavit in me charitatem. Iste enim est ordo sanctae dilectionis, ut primo Deum, deinde proximum, postremo et ipsum inimicum diligamus. Necessarius nempe est ordo iste, quia impossibile est ut quis diligat proximum, vel, quod difficilius est, inimicum, nisi diligat Deum, dum istorum dilectionis causa sit dilectio Dei, fiatque hoc modo possibile quod fuit impossibile. Quod enim necesse est esse, impossibile est non esse, et quod necesse est non esse impossibile est esse. Est autem necesse esse amorem Dei ubi est amor proximi, quia nemo diligit proximum propter Deum, nisi diligat Deum: necesse est autem non esse amorem Dei, ubi non 1098D est amor proximi, juxta Joannis vocem quia: Qui non diligit fratrem suum quem vidit, Deum quem non videt, quomodo potest diligere?20 Non vero semper necesse est non esse amorem Dei, ubi non est amor inimici, quia potest contingere ut diligens Deum, non habeat inimicum quem diligat propter Deum: si autem habet, tunc necesse est non esse amorem Dei, ubi non est amor inimici quia probat se non diligere Deum qui non vult diligere inimicum propter Deum.

Videtur ergo ordo iste, ut dictum est, esse necessarius, quando decernitur impossibilem esse dilectionem proximi nisi praecedat dilectio Dei, secundum illum tamen amorem qui est secundum Deum, non qui secundum saeculum. Amor quippe 1099A saeculi est absque amore Dei quia ille secundum carnem, iste secundum spiritum.

Est autem duplex modus dilectionis secundum carnem; unus qui omnino contra Deum est, sicut est malorum pro iniquitatis communione invicem se diligentium; alter vero qui non est contra Deum sicut est parentum cognatorum, et amicorum, cui tamen amori praeponendus est semper amor Dei, et propter Deum amor cujusque proximi. Sed primus modus secundum carnem omnino a praesenti alienus est loco, quia inordinatus est totus Deoque contrarius; alter vero qui non est contra Deum, a praesenti non abhorret loco, si tamen sit ordinatus, quia si plus in Deo diligitur homo quam Deus, tunc est inordinatus.

 1099BPotest autem non absurde accipi, ut dicamus geminum esse ordinem charitatis, unum in Deo, alterum in proximo: scriptum est enim: Deus charitas est:21 in hac autem charitate quae Deus est, ordinem debet discere, scire et intelligere Ecclesia, sive quaelibet sancta anima ut primo loco dicat Patrem quasi vocem, secundo Filium quasi ex voce verbum, tertio Spiritum sanctum quasi ex voce et verbo procedentem rationem. Non autem eo sensu dicat, quasi aliquis sit gradus in Trinitate,  quod impium est dicere, sed ut charitatem illam, id est Deum, quem debet diligere ex toto corde, tota anima, tota virtute, unum idemque in substantia, distinguat in personis isto ordine vocabulorum.

 1099CIpsa vero dilectio hoc ordine distinguitur, ut primo toto corde, deinde tota anima, postremo tota virtute Deus diligatur credendo, tota anima confitendo, tota virtute operando.

In proximi vero dilectione per singula praecepta legalia, quae sequuntur, charitas ordinatur: nam non adulterari, non homicidium facere, non falsum testimonium dicere, honorare patrem et matrem, etc., per ordinem Decalogi, ordinata suo quoque loco charitas est. Quomodo etiam vel quo affectu, diversae in Ecclesia personae diligi debeant, charitas ordinatur, quia alio ordine diligi debet fidelis amicus, alio ordine charissimus filius, alio ordine parentes, alio ordine frater germanus, alio ordine 1099D conjux, alio ordine a Domino servus, alio ordine a servo Dominus, alio peregrinus, alio agnitus, alio sacerdos, alio propinquus et proximus. Nam largiri necessaria egentibus, visitare infirmos, vel carceri mancipatos, consolari indigentes et injusto judicio oppressos, sepelire mortuos, corrigere prave agentes, adjuvare in aliquo labore fratres, erudire minus scientes, vel si qua alia utilitati proximorum sunt necessaria impendere, omnia profecto sunt ordinabilia sanctae charitatis officia.

Merito ergo mens sancta a rege sponsoque suo in cellam introducitur vinariam, hoc est divinorum praeceptorum intelligentiam, quando dulcedine gratiae ipsius debriata intelligit, tam multipliciter ordinatam impendendae charitatis diligentiam. Unde 1100A cum tanta hujus vini inebriantis fortitudine affectata est, ut ab omni mundana delectatione quasi insensibilis remaneat, et pro immenso taliter ordinatae charitatis desiderio, non tantum obstupescat, sed etiam languescat, quoddam sibi solatium hujus languoris efflagitans subsequitur dicens: Fulcite me floribus, etc.

 VERS. 5.— Fulcite me floribus, stipate me malis, quia amore langueo.  

Quid sunt flores, nisi animae boni operis primordia proferentes et coelesti desiderio redolere incipientes? Quid vero sunt mala nisi animae de initiis bonorum operum divinae gratiae nutrimento perfectionem jam tenentes, quasi de floribus ad fructum proficientes? Quae ergo amore divino languet, 1100B quaerit fulciri floribus, stipari malis, quia cum nondum eum quem tam ordinate toto corde, tota anima, tota virtute, hoc est fide, confessione, operatione diligit, videre sicuti est non praevalet, magna ei tamen consolatio est, quod proximorum nunc inchoantium, nunc perfectorum piis provectibus laetatur.

  Habet enim sancta Ecclesia quosdam in se minores quos erudiat verbo et exemplo, ut sint quasi flores primitias sanctitatis arripientes. Habet etiam quosdam majores in quibus erudiatur, et quorum doctrinis et exemplis quotidie aedificetur, qui sunt quasi mala maturitate jam et perfectione bonorum operum complacentes. Tales ergo scilicet et minores et majores hujusmodi studio pietatis 1100C succrescentes valde sanctam Ecclesiam consolantur, quae certe cum magna laetitia cordis videt, hoc suos filios parvos et magnos, rudes et perfectos diligere quod ipsa vehementer diligit, et haec magna est languoris sui consolatio, in hujus peregrinationis exsilio, ad hoc eos secum ex desiderio tendere, ad quod se credit quandoque ex praemio pervenire.

Hoc etiam modo quilibet sanctus, qui amore Dei languet potest dicere: Fulcite me loribus, stipate me malis, quando magnum hujusmodi languoris aestimat remedium, quod videt in bono opere suorum, quos in Deo diligit, profectum proximorum, horum quidem ad pia studia pullulantium, illorum vero in ipsis studiis fructificantium. Nonne ille qui 1100D tali amore languebat ut diceret: Cupio dissolvi et esse cum Christo, proximorum tamen utilitatem desiderabat dicens, manere autem in carne necessarium propter vos?22 Quorum profectum videre pro magna interim reputat consolatione, quando Dei faciem quam tantopere desiderat videre, perfecte praevalet comprehendere. Licet valde cupiat dissolvi et cum Christo esse, nunquid iste qui divino amore languebat, hoc quod amabat, quandoque consequi non posse timebat? Minime; sed hoc dispensatione Dei fiebat, ut hujus praemii dilatio major virtutum fieret exercitatio, amplior quoque pro eorum quos diligebat utilitate, laboris remuneratio, nam qui dissolvi cupiebat utique de praemio certus erat, sicut ipse alibi dicit: Scimus 1101A quoniam si terrestris domus nostra hujus habitationis dissolvatur, quod aedificationem ex Deo habemus, domum non manufactam aeternam in coelis.23

Quocirca dilationis hujus poenam levius ferebat, quia eos quos diligebat ad idem praemium percipiendum secum tendere gaudebat.

Unde quibusdam suis discipulis consolatoria mittit, verba dicens: Gratias ago Deo meo semper pro vobis, in gratia Dei quae data est vobis in Christo Jesu, quia in omnibus divites facti estis in illo, in omni verbo et in omni scientia, sicut testimonium Christi confirmatum est in vobis, ita ut nihil desit vobis in ulla gratia, exspectantibus revelationem Domini nostri Jesu Christi.24 Ecce qui dissolvi 1101B et cum Christo esse cupiebat, quantum gaudebat, et gratias agebat, quod quia hoc nondum consequi poterat, filiorum tamen quos in Christo genuerat profectibus, valde hujus dilationis incommodum relevabat.

  Alio quoque modo, utilitatem et profectum filiorum Ecclesia desiderat per fidem et operationem, ut tunc dicatur fulciri floribus, quando ornatur credentium fide, quae est religionis exordium et quasi primo exsurgens flos sanctitatis. Sed quia fides sine operibus mortua est,25 stipari dicitur malis, quando ipsorum dicitur credentium multipliciter fructificantium, piis gaudere operibus quasi maturis jam fructibus.

Cumque haec duo ita sibi jungantur, ut altera 1101C sine altera utilis esse non possit; scriptum est enim quia sine fide impossibile est quemquam Deo placere,26 fides autem si non habeat opera, mortua est in semetipsa,27 magna certe consolatio languentis in amore Dei animae, quando videt proximos proficere fide et operatione.

Verum quoniam haec sponsa Christi quae amore illo tam magnifice, ut diximus, ordinato debilis et languida efficitur, non profectu et utilitate proximorum consolatur, verum etiam re praesentium bonorum et spe futurorum sublevatur, subjungit dicens: Laeva ejus sub capite meo. 

 VERS. 6.— Laeva ejus sub capite meo, et dextera ejus amplexabitur me.  

 1101DLaeva Christi, id est sinistra, sunt bona temporalia, dextera vero ejus bona aeternalia; quaedam autem bona temporalia in hoc mundo pro exspectatione futurorum bonorum Deus suis concedit electis ut dum ejus praesentia munera suscipiunt ardentius et securius ad aeterna appetenda praeparantur.

Sed laeva Christi sub capite ejus est, quia haec ipsa temporalia bona summi amoris intentione premit, ut haec quasi inferiora aspiciat, et aeterna bona semper superiora attendat. Sub capite enim, id est sub mente, non supra debent omnia haec temporalia esse, videlicet ut nunquam ista amori divino praeponat, sed ita eis utatur, ut non ad voluptatem, sed ad necessitatem potius rationabili mentis aequitate 1102A moderetur et ea magis semper quae supra mentem esse debent, amando et suspirando miretur. Haec est enim dextera ejus quae eum amplexetur, videlicet bona illa perennia, quae eum adepta fuerit, secura beatitudine et beata securitate requiescere possit.

Dicit ergo: Laeva ejus sub capite meo et dextera illius amplexabitur me, quia omnia quae in creaturis ad meam ordinavit utilitatem, habebo in cogitatione pro gratiarum actione, ea vero propter quae haec mihi ad tempus praestita sunt, tota mentis devotione, utpote aeternaliter mecum mansura, diligere et optare studebo.

Sive laeva ejus sub capite meo, quia quod natus et passus est, quod resurrexit et in coelum ascendit, 1102B in memoria mea erunt; et dextera illius amplexabitur me, quia istorum memoria ad futurae resurrectionis et  gloriae insignia, me animabit diligenda et appetenda.

Sive sinistra Dei est ejus in hoc saeculo, parva quaedam cognitio, dextera vero illius, post hanc vitam plenaria et vera ipsius cognitio, sed sinistra sub capite nostro est, dextera vero illius amplexabitur nos, quia videmus nunc quidem per speculum in aenigmate, tunc autem facie ad faciem.28 Sinistra enim sub capite est quia conceditur nobis in hac vita aliquid de Deo cogitare et mente videre, dextera vero illius amplexabitur nos, quia in futura vita, tanta nos sui complebit et circumdabit visione, ut quale hoc sit, nec oculus videre, 1102C nec auris audire, nec in cor hominis possit ascendere.29

Haec ergo in sponsa ordinantis gratiae dignatione charitas ordinata capiti laeva supponit et dextera sua eam amplexatur, ut omnibus temporalibus donis secundo loco positis, principaliter in aeternae vitae desiderio requiescat, sitque hoc modo praesentium concessio, etiam futurorum certitudo, mentis in amore Dei debilis et languidae consolatio.

Et vos, dilectae Christo sorores, quae mundum contemnendo amore Dei languetis, tale signum hujusmodi dilectionis dare debetis ut fulcitae sitis floribus credendo, stipatae malis operando. Laeva Christi sit sub capite vestro et dextera illius amplexetur 1102D vos ut temporalia bona a Deo vobis aliquomodo concessa, quasi inferiora, aeterna vero quasi superiora semper attendatis. Longitudo quippe dierum in dextera ejus, in sinistra ejus divitiae et gloria;30 quia in hac praesenti vita nonnunquam concedit electis suis divitias bonitatis suae praegustare, in futura vero vita aeternaliter sine fine possidere. Delectationes in dextera ejus sunt usque in finem,31 quas profecto adipisci potestis, si in ejus amore ita languetis, ut in eo firmae ac stabilis usque in finem perseveretis. Dextera nempe ejus amplexabitur vos quia non ex parte ut nunc, sed integram et perfectam sui dabit cognitionem et pro brevi et transitorio labore, concedet vobis requiem et vitam et longitudinem dierum in saeculum saeculi. Amen. 

LIBER SECUNDUS.




  PROOEMIUM.


1103A

 Quomodo, inquit Psalmista, cantabimus canticum Domini in terra aliena?1 Quid vero est canticum Domini? Primo, ut simpliciter dicamus: Canticum Domini est quidquid secundum ecclesiasticae doctrinae vel sanctionis modum concordi modulatione sensuum et verborum componimus, scribimus et dicimus. Canticum Domini est tota Veteris et Novi Testamenti pagina, quam bene decantamus quando hanc recta et plena fide annuntiamus, nunc rerum gestarum seriem, nunc ipsarum rerum significationem in Domini exponentes laudem. Sed hujusmodi Canticum potest quilibet cantare per modum scientiae non tantum in sua, sed etiam in aliena terra; quia non aufert locus corporalis 1103B potestatem cantandi, licet auferat voluntatem et voluptatem, propter aliquam tristitiae passionem: sicut illi populo in captivitatis moerore constituto, quibus cum diceretur: Hymnum cantate nobis de canticis Sion, responderunt: Quomodo cantabimus canticum Domini in terra aliena? Siquidem ut in figura accipiamus, illorum non posse cantare canticum Domini in terra aliena, fuit nos non posse Dominum perfecte laudare in loco peregrinationis nostrae; quae est nobis quasi terra aliena; Quia non habemus hic manentem civitatem, sed futuram inquirimus,2 quae est patria nostra et terra aeternae haereditatis nostrae. Nam Dei opera narrare, mandata ejus edicere, scribere et exponere, est, ut diximus, quoddam canticum Domini 1103C cantare: hoc etiam possibile in isto loco peregrinationis nostrae, dum dicat Psalmista: Cantabiles mihi erant justificationes tuae in loco peregrinationis meae.3

Verum ut altius aliquid consideremus, est et aliud canticum Domini, quod non est possibile in terra aliena cantare. Quodnam vero est illud? Nimirum quod modulatur Spiritus sanctus sua septiformi gratia, quasi per septem vocum discrimina; quia aliter resonat vox illa interioris hominis per spiritum sapientiae, aliter per spiritum intellectus, aliter per spiritum consilii atque aliter per spiritum fortitudinis; alio vero modo per spiritum scientiae et alio per spiritum pietatis, alio quoque 1103D per spiritum Domini.4

His enim gratiarum distributionibus, quasi quibusdam diversis vocibus constituitur tota modulatio, cantici  Domini, cantici illius dulcissimi, quae canit virtutum fidibus, vita honesta, sancta, Deo placens et perfecta.

Nulla quippe ibi est dissonantia inter carnem et spiritum quia tam concorditer succinit caro spiritui ut perfectam construant harmoniam spiritualis 1104A cantici, quod est in loco peregrinationis nostrae optimum genus cantici divini. Sed istud canticum non potest cantari in terra aliena, hoc est in corpore subdito peccatis; quod tunc est terra aliena, quando peccando existens in potestate diaboli indignum est habitatione Christi: sive a nobis tunc alienatur quando spiritui et mentis rationi male agens reluctatur. Aliena est terra. Homo terrena semper diligendo, et ob hoc alienus a Deo, atque ideo impotens cantare canticum Domini, quia animalis homo non percipit quae sunt Spiritus Dei.5

Sed quorum ista? Ad hoc plane ut ostendam vobis, sanctissimae sorores, supra vires meas esse hoc quod mihi injunxistis officium, quia dum nihil 1104B aut parum aptus sim cantare Canticum Domini, longe minus aptus ero cantare Canticum Domini canticorum. Hujusmodi enim materia debet esse oratorum eloquenter et sapienter declamantium quorum est officium dicere apposite ad persuadendum, finis vero persuadere dictione, sed cum in me sint neque sapientia neque eloquentia, cui deest officium apposite dicendi, minus profecto adest finis dictione persuadendi. Tunc enim vobis utiliter scriberem si ea quae dico vel dicturus sum ita apposite dicerem, ut vobis ad vitae honestatem et animae utilitatem persuadere possem. Nam terra mea aliena est, repugnans spiritui serviens Domino peccati, atque ideo non sum idoneus in ea cantare Canticum Domini, quanto minus 1104C Cantica canticorum. Sed ut quidam fuit, liceat sperare timenti, ut qui prae parvitate sensus mei tam sublimem materiam timeo prosequi, sperem tamen per orationes vestras ad ea quae coepi exsequenda pro divinitatis respectu adjuvari.

SEQUITUR CAPUT II.


 VERS. 7.— Adjuro vos, filiae Jerusalem, per capreas cervosque camporum, ne suscitetis neque evigilare faciatis dilectam, quoadusque ipsa velit.  

Igitur dilectus dilectae delectatus dormitione, cujus capiti, id est menti sinistram suam, hoc est temporalem utilitatem supposuerat, dextra vero sua, hoc est aeternae vitae dilectione amplexatus fuerat, taliter filias Jerusalem, hoc est animas fideles 1104D alloquitur, dicens: Adjuro vos, filiae Jerusalem, per capreas cervosque camporum, ne suscitetis neque evigilare faciatis dilectam, quoadusque ipsa velit. 

Quae est ista tam suavis tamque salubris dormitio ut propter eam talis fiat dilecti adjuratio! Nonne illa est in qua dulci et optabili quiete dilecta requiescens supra dixerat, laeva ejus sub capite meo et dextera illius amplexabitur me? 

  Omnia enim temporalia postposuerat, 1105A aeternalia vero et indeficientia bona illo contemplatorio concupiscibilis animae oculo intendebat et in hac desiderabili mentis visione delectabiliter quasi dormiebat. Non enim potest leviter hujusmodi provenire dormitio in mente jam omnibus actis exoccupata et magna sibi quiete in amore Dei constrata. Unde per Psalmistam monens Dominus: Vacate, inquit, et videte quoniam ego sum Deus.1 Duae istae dictiones in hoc proposito sunt inseparabiles, quia nequaquam poterit quispiam intimae contemplationis oculo Deitatis essentiam videre, nisi prius studuerit ab omni exteriori impedimento vacare: praemisso ergo vacate, subdit videte, quatenus insinuet prius vacandum in mente, ab omni mundanarum rerum cogitatione ut inde 1105B fiat possibile, quasi clauso in terrenis oculo perspicatiori et subtiliori visione in divinitatis amore dormire.

Sed cum non sit aequaliter adveniens et manens hujus dormitionis gratia, quando constat alium majori, alium minori contemplationis virtute sublevari (plus enim Maria Petro vel Joanne, isti autem plus alio quolibet sancto in divina profecerunt visione): certum est, diverso sanctos quosque modo dormitionis hujus habere sanctitatem, multiplicem propter quietis disparitatem, ut suo quisque loco juxta collatam sibi quietis gratiam, specialem in contemplativa vita habeat dormitionem. Unde propheta in persona uniuscujusque fidelis hoc modo dormientis dicit: Quiescam et considerabo 1105C in loco meo:2 ac si patenter dicat: Quia iste est ordo dormitionis ut non liceat prius dormire quam quietem habere; quiescam, hoc est omnis a me terrenae sollicitudinis causas auferam, et tunc demum mente ab his dormiendo divinae contemplationis adhaerebo in loco collatae mihi specialiter gratiae. Hoc ergo quocunque modo vel loco dormiente dilecta, adjurantur a dilecto filiae Jerusalem, ne suscitent eam neque evigilare faciant, quoad ipsa velit.

Quae vero sunt filiae Jerusalem nisi animae ad supernae pacis visionem tendentes, sed adhuc praepudiente mentis infirmitate minus pervenire valentes?

Quid autem dilecti est adjuvare, nisi praeceptorum 1105D suorum decretali conscripto obligare? Porro ipsa praecepta quae sunt, nisi veluti capreae cervique camporum ad coelestia sublevantes alacresque et fortes in bono opere facientes, doctrinae sanctarum Scripturarum.

Sive per capreas et cervos intelligere possumus Patres veteris et novi Testamenti quorum ingenia, virtutes et studia naturali gestione denotantur. Quatuor enim naturae notabilia dicitur habere capreas quod cum vulnerata fuerit gustato  dictamno sanatur, quod herbas salubres visus acumine discernit, quod ruminat, quod in montuosis pascitur et semper altiora petit. Et haec est vita et doctrina sanctorum, excessus suos humili 1106A confessione sanare, sententias meliores sanctarum Scripturarum sensus sui acumine discernere, divinorum mandatorum cibaria legendo sumere et tenaci memoriae commendando resumere, de virtutibus, ad virtutes profectu quotidiano assurgere.

In cervo quoque tria attenduntur naturae probabilia, quod scilicet serpentem deglutiens potato fonte cum pilis totius corporis omne venenum deponit; quod a canibus agitatus in densissimis silvis viam sibi fugiendi cornibus aperit; quod in mutandis pascuis facto agmine alter alterius dorso capite imposito invicem propter pondus cornuum sustentantur.

Haec quoque fidelibus convenit agere et docere, ut qui aliquo peccati veneno infectus fuerit, ad fontem 1106B misericordiae Christum recurrat, cujus pietatis et gratiae infusione, possit et illo peccato, et caeteris animi vitiis carere. Si a malignis spiritibus veluti quibusdam canibus in silvis saecularium negotiorum, quae plena sunt peccatis et vitiis, animo agitatur, viam sibi aufugiendi ea faciat forti repulsione spiritus sive abrenuntiatis omnibus hujusmodi occupationibus soli Deo vacare studeat in contemplativae vitae amore, quod est etiam cornibus viam sibi salutis aperire. Cornu quippe cum de carne nascatur, carnem excedit, et ille qui contemplativae vitae inhaeret, quamvis in carne sit, extra carnem tamen mente sublevatur. Infirmitates morum sive corporum studeant invicem aequanimiter tolerare, et officiosa sibi obsequi charitate; sicut 1106C dicit Apostolus: Alter alterius onera portate et sic adimplebitis legem Christi.3

Adjurantur ergo a sponso filiae Jerusalem, hoc est obligantur animae pacem sequi cupientes, per capreas cervosque camporum, hoc est per praecepta et documenta sanctorum Patrum, ne suscitent neque evigilare faciant dilectam, hoc est ne inquietent a proposito hujus intimae quietis et dormitionis; donec ipsa vetit, hoc est donec ei aspiret ille ejus intimus habitator, cui per amorem colligatur ut velit proximorum infirmitati interdum condescendere, et eorum necessariis utilitatibus providere. Hoc enim velle in ejus cuncta providentis est dispositione qui ei per occultam inspirationem manifestat, 1106D quando sit utile et honestum contemplationi inhaerere et quando proximorum necessitatibus providere  pro loco et tempore.

Denique hujus admirationis talis est vis, qua constringuntur filii obedientiae, ut exhibeant praelatis suis honestatem reverentiae, quia scriptum est: Obedite praepositis vestris et subjacete eis, ipsi enim pervigilant quasi rationem reddituri pro animabus vestris.4 Inde est quod non audent eos suscitare quasi vicarios Christi officio, sponsus vero sanctae conversationis studio ne perturbent eos, si compellent eos aliqua sui improbitate, sive importunitate ab internae quietis secreto avelli et frequentius exterioribus occupari. Ipsi quoque subjecti hujus admirationis verbum inter se invicem 1107A suscipere debent, ne pia fratrum studia inquietent sive in lectione, sive in oratione, sive in aliquo spirituali officio quandiu eos in hoc detinet Divinitatis inspiratio.

Verum hujus contemplatoriae dormitionis quietem dilecta semper flagrans, confirmari et defendi tali adjuramento dilecti et quasi jure non debeat inquietari, securior facta proclamat: Vox dilecti mei. 

 VERS. 8.— Vox dilecti mei, ecce iste venit saliens in montibus, transiliens colles.  

 Vox, inquit, praedictae admirationis non est vox alicujus prophetae, non legislatoris, non doctoris, quasi ex semetipso aliquid annuntiantis vel docentis; sed potius ipsius dilecti, et per se ipsum; et 1107B per eos mysteriorum et mandatorum suorum decreta constituentis, quia omnis Scriptura dilecti mei vox est spiritu oris ejus prolata, et divinitatis ipsius digito in cordibus nostris descripta. Et ideo hanc vocem non parvi pendere debetis, filiae Jerusalem, ut me causa rerum exteriorum suscitetis et frequentius evigilare cogatis.

Nam haec est etiam quaedam species vocis dilecti, vocis adjurantis et quasi juridicialis: Primum quaerite regnum Dei et justitiam ejus et haec omnia adjicientur vobis,5 ut hoc aequum esse debeat ipso dilecto dictante, quatenus Deo adhaerentibus necessarius creaturae consequenter deserviat usus. Docuit plane et confirmavit proprio ipse dilectus testimonio, quando hujus mei, comparem 1107C studii, talem extulit praeconio, Maria, inquiens, optimam partem elegit, quae non auferetur ab ea.6 Nempe et haec vox dilecti, ut merito hoc meae dormitionis studium praeponere debeam omnium vigiliis negotiorum. Sed quid est, quod ex hac voce dilecti mei, hoc est ex sancta Scriptura audivi et didici, quando per mentis quietem in ejus contemplatione dormivi? Istud nimirum quod vobis nunc, o filiae Jerusalem, de ipsius dilecti mei virtute narrabo. Ecce iste venit saliens in  montibus transiliens colles. Ecce, inquit, iste venit. Venire ejus dicitur non secundum divinitatem sed secundum humanitatem. Ille enim qui secundum divinitatem incirconscriptus et illocalis 1107D est, quomodo venire diceretur, qui immobilis et incommutabilis existens, sicut semper in se ipso unus idemque permanet, ut nec loco mutetur, nec aliqua varietate in diversa feratur. Sed quoties in corda sanctorum venire dicetur, hoc non secundum sui aliquam motabilitatem, sed secundum illorum aptitudinem, qua se minus aut majus ejus amori applicant, per inspirationem suam venire afferetur. Secundum humanitatem ergo venit, cum passibilis propter nos factus pati voluit humanae consuetudinis localem translationem: nam ut visibilis fieret de coelo venit et humanam naturam assumpsit, in qua passus et mortuus resurrexit; et in coelum ascendit, quod totum fecit moveri, et quasi de uno ad aliud venire. Hoc itaque modo veniendi 1108A venit dilectus, saliens in montibus, quando in tempore dispensationis multis et magnificis emicuit saltibus in sublimium virtutum montibus.

Montes enim quidam sunt praecipuae et eminentes virtutes in quibus dilectus iste saltus fecit, quando de virtute in virtutem quosdam progressus fecit: Excelsus enim super coelos Deus ad terram humilis nascendo venit, de quo humilitatis monte in alium montem obedientiae ascendit, factus est enim obediens Deo Patri usque ad mortem, mortem autem crucis;7 quam suscipiendo in montem patientiae saltum fecit; de quo postremo in montem gloriae conscendit, ubi victoriosae mortis triumphum resurgendo et in coelum ascendendo collocavit.

 1108B Iste ergo dilectus venit saliens in montibus, transiliens colles; quia quidquid sapientiae et intellectus, quidquid consilii et fortitudinis, quidquid scientiae et pietatis, quidquid divini timoris, quidquid denique alicujus honestatis, justitiae et sanctitatis esse unquam potuit vel potest, in isto dilecto veluti in capite prae omnibus ejus membris, hoc est sanctis, qui colles dicuntur, sublimius et praeclarius effulsit. Hoc ex parte in libris Evangeliorum aspicere quilibet intelligens potest, qualiter iste dilectus salierit in montibus, hoc est in virtutibus verbo et exemplo, transiliens omnium sanctorum exempla et documenta suo singulari et incomparabili operationis et doctrinae praedicamento; exsultavit 1108C ut gigas ad currendam viam quia a summo coelo egressio ejus et occursus ejus usque ad summum ejus.8

  VERS. 9.— Similis est dilectus meus capreae, hinnuloque cervorum: en iste stat post parietem nostrum respiciens per fenestras, prospiciens per cancellos. 

Unde similis dicitur capreae hinnuloque cervorum: capreae enim naturale est semper ascensus quaerere, et cum sanctis gratiarum distributio diverso tribuatur modo: Alii quidem sic, alii vero sic, sol unigenito non ad mensuram dat Deus spiritum, quia in ipso habitat omnis plenitudo divinitatis corporaliter.9 Sancti enim 1108D in virtutum studio nunc ascendunt, nunc non ascendunt quia in eorum meritis gratia illa quam habent nunc operatur nunc quiescit, quatenus hoc eis sit ad humilitatis custodiam quod non semper in promptu habent collatae virtutis gratiam. Isti autem dilecto non ad tempus, neque per intervalla, sed sine intermissione virtutum constat gratia, sicut de eo scriptum est, quia descendit Spiritus sanctus in columbae specie et mansit super eum.10

Hinnulo quoque cervorum assimilatur propter velocitatem, quia sicut hinnulus propter juvenilis corporis levitatem multo velocior cervo est; sic dilectus iste quasi hinnulus cervorum, hoc est filius patriarcharum de quorum stirpe processit, longe 1109A praestantior et agilior virtutum efficacia et verborum sapientia et ipsorum antiquorum Patrum studiis et documentis.

Cum ergo omnes iste dilectus exhortando et praesiliendo ad virtutum studia provocet, quidam autem pro posse suo sequantur, quidam fragilitate obstante sequi se posse desperent, nonnulli peccatorum mole depressi ad ea resurgere diffidant, aufert eis omnem occasionem diffidendi dilectae praetendens dilecti hujus pietatem ineffabilem omnes ad sui gratiam misericorditer invitantem et subdit: En ipse stat post parietem nostrum, etc. Unus est paries generalis, peccati scilicet originalis; sed iste paries in multos diffunditur parietes 1109B speciales actualis peccati. Ex originali namque peccato quasi ex quadam massa processerunt multa et diversa actualia peccata, quia postquam per originale peccatum primi parentis lapsi sunt, genus infirmitatis hujus in posteros transfunditur, videlicet ad peccata semper esse proclives. Verum iste generalis paries destrui coepit veniente per carnem Dei filio, cujus sanguine tandem submotus et dissipatus est, quando solvens inimicitias inter Deum et hominem reconciliavit nos Deo;11 et ne possit reformari, quotidie destruitur in Ecclesia per gratiam baptismi.

Specialis vero paries in diversis diverso constituitur modo, quia in alio est vitium superbiae, in 1109C alio avaritiae,  in isto luxuriae, in illo impudicitiae, in aliquo obedientiae, in nonnullo impatientiae, sive aliud quodcunque vitium, quod juxta ipsius vitii qualitatem, et modum et numerum, facit qualemcunque parietem inter hominem et Deum quoque vitium majus vel crebrius sive numerosius et in homine, eo gravius et immobilius pondus est in pariete.

Sed post istum parietem sive generalem peccati originalis, sive specialem actualis stat dilectus iste, quia paratus est misericorditer suscipere, quicunque aliquo tali remoto pariete, in eodem destruendo per poenitentiam ei studuerint repropinquare. Stare quippe est adjuvantis, sedere judicantis. Post parietem stat, quia dum ad nos per gratiam suam disponit 1109D venire, obstante pariete peccati, quasi compellitur stare. Primo namque diu stetit ne veniret ad amovendum illum parietem peccati originalis, propter multa prohibendo adventum ejus, multis afflictionibus et adversitatibus quibus insequebatur eos qui adventum ejus desiderabant et exspectabant, quo veniente sciebant hunc parietem destruendum per sanguinem ipsius et Deo se reconciliandos.

Stetit ergo hac de causa et venire distulit respiciens interim per fenestras, prospiciens per cancellos. Quid enim erant fenestrae in pariete nisi prophetae aliique doctores legis divinae quorum doctrina et praedicatione quasi quosdam exitus respiciendi Deus inveniret per quos aliquod gratiae 1110A suae lumen profunderet quo illuminatum et admonitum genus humanum, desisteret retardare hujus dilecti adventum saluti suae profuturum, tantae malitiae quasi cujusdam parietis interpositione

Cancelli vero, id est anterior pars aedificii, fuerunt praecedentes antiqui patres, videlicet patriarchae ante legem Christum annuntiantes, per quos longe post venturus ex parte prospiciebat signis et portentis et quibusdam rationum documentis; admonendo ne impedirent pariete malorum suorum futura tantae salutis suae tempora.

Tamdiu ergo stetit post parietem nostrum misericorditer prospiciendo et verbo, lege, signis, atque prodigiis consulendo, donec tandem per motus 1110B afflictione suorum crebro clamantium: Veni, Domine, et noli tardare, relaxa facinora plebis tuae, compressis omnium terrarum motibus sub Caesare Augusto, et firmissima verissimaque pace Dei ordinatione disposita, quasi concusso jam pariete obstantis malitiae coepit desideratam diu faciem dilectus  iste nascendo ostendere, atque deinceps praedicando, moriendo, resurgendo, in coelum ascendendo, sicque per totum orbem Evangelii sui legem spargendo, diu oppositum quotidie per gratiam baptismi destruere peccati originalis parietem.

Porro fenestrae et cancelli in pariete actualis peccati, per quas quotidie prospicitur dilectus iste, 1110C sunt Evangeliorum et apostolorum, caeterorumque sanctorum patrum exempla et documenta; ibi quidem fenestrae ubi scientiae et intelligentiae lumen cordibus nostris infundunt, ut videre possimus qualiter cujusque peccati parietem inter nos et Deum positum amoveamus; cancelli vero eo loco ubi ex eorum scriptis Deum ad nos respicientem per contemplationis virtutem ex parte cognoscimus et ex parte prophetamus,12 ut dum futurae vitae gloriam vel poenam attendimus, peccati parietem a Deo nos separantem, quotidie destruere laboremus.

Amplius. Veniens in carne Dei Filius, stetit post parietem mortalitatis nostrae, prospiciens ad nos per fenestras et cancellos divinitatis suae; qui 1110D etiam Deus claruit ex miraculorum potentia et tamen latuit ex humanae passibilitatis natura. Qui enim per fenestras et cancellos prospicit, nec totus videtur, nec totus non videtur: sic nimirum et redemptor noster in carne veniens Deum se ex miraculis ostendit, ex passionibus vero occultavit. Post parietem ergo humanae passibilitatis stetit, quia ex humanitate occultus inter homines, non ut Deus venit; per fenestras vero et cancellos prospexit, quia miseratione divina toti generi humano perennia salutis dona dictavit. Et quia dilectam quam intus misericordiae suae intuitu attraxit, foris quoque praedicationis verbo instruxerit eamdem, subdendo manifestat:

 VERS. 10— Ea dilectus meus loquitur mihi: Surge, propera, amica mea, columba mea, formo sa mea, et veni.  1111A 

Locutio ista dilecti tripliciter distinguitur pulchritudine appellationis, adhortationis et causae: appellationis quidem, dum dicit: amica mea, columba mea, formosa mea, adhortationis vero dum dicit: Surge, propera, veni; causae dum dicit: Jam enim hiems transiit, imber abiit et recessit, flores apparuerunt, tempus putationis advenit. Pulchritudo quippe appellationis est, dicere: Amicam, columbam, formosam; pulchritudo adhortationis, surge, propera, veni; pulchritudo causae, hiemem et imbrem recessisse, flores apparere, tempus putationis adesse, vocem turturis auditam esse, ficus protulisse grossos suos, vineas florentes odorem dedisse.

 1111B  Ordo vero non sine consideratione disponitur in hac appellatione, adhortatione et causa. In appellatione quidem, dum primo dicit amicam, deinde columbam, postremo formosam; in adhortatione vero primo surge, dein propera, postremo veni. Porro in causa primo loco hiems transiit, secundo imber recessit, tertio flores apparuerunt, quarto tempus putationis advenit, quinto vox turturis audita est in terra nostra, sexto ficus protulit grossos suos, septimo vineae florentes odorem dederunt. Causa adhortationis hujus qua monetur dilecta surgere, properare, venire, sunt hiemis et imbris recessus, florum apparitio, et tempus putationis; vox turturis et ficus proferentes grossos suos, vineaeque florentes.

 1111CSed videndum unde locutio ista procedat: supra dixerat, vox dilecti mei, quam vocem Scripturam sanctam diximus, tota enim divina pagina vox Dei est, per quam legendo dilecta saltus induti pariete mortalitatis nostrae, et loquentis ad se per fenestras et cancellos miraculorum et doctrinarum, nam quoties Scripturas sanctas videmus vel legimus, Deus ad nos vel nobiscum loquitur. Hoc ergo modo loquentem ad se dilectum, dilecta, id est Ecclesia sive quaevis fidelis anima advertit, quando divinae dispensationis ordinem, sacramentorum religionem, praeceptorum divinorum utilitatem audit, legit, intelligit.

Verum ipse dilectus veluti e salute dilectae sollicitus 1111D in hujus modi locutione assumunt sibi officium boni oratoris, ut audientem tribus attrahat modis hoc est ut faciat attentam, docilem, benevolam: nam dum non semel, sed ter inclamitat, dicens, surge, propera, veni, ac si dicat non segniter sed celeriter et studiose te offer, veluti aliquid ratum et insolitum auditura attentam facit; cum vero vocabulo dilectionis et gratiae frequenter appellat dicens: Amica mea, columba mea, formosa mea, benevolam reddit ut majorem pariat voluntatem praeparandi et audiendi.

Porro causam hujus advocationis eum docet distincte per numerum dicendo: Jam enim hiems transiit, imber abiit et recessit, flores apparuerunt, tempus putationis advenit, vox turturis audita est, 1112A vineae florentes odorem dederunt, docilem facit ut agnoscat tempus magnae salutis et gratiae quod debeat cum magna veneratione et gaudio suscipere.

Et hoc est magnae pietatis indicium, qua ad nos frequenter intendit dilectus iste per fenestras et cancellos, infinitae clementiae suae stans post parietem malorum nostrorum quasi nubem ne transeat oratio oppositam,13 loquens quotidie et admonens quatenus istum parietem vel hanc nubem ariete virtutum et afflatu sancti Spiritus dissipemus.

Quid ergo loquitur dilectus dilectae? Surge, inquit, propera, amica mea  columba mea, formosa mea, et veni: surge per fidem, propera per spem, 1112B veni per charitatem: sive, surge per intentionem, propera per operationem, veni per contemplationem: haec est enim totius tui cultus et religionis perfectio, credere, sperare, diligere: nam reliqua tria, videlicet intentio, operatio, contemplatio ex his constituuntur. Si enim recte credis, recte quoque ad bona agenda intendis; operaris vero propter spem praemii consequendi, subtilius autem contemplaris, quo magis ad Deum per charitatem sublevaris.

Et hoc facere poteris, si amica fueris, hoc est si abjecto errore infidelitatis mihi per fidem reconciliari; si columba fueris, hoc est si simpliciter vixeris, neminem laeseris et tuis tantum contenta fueris, spe futurae remunerationis, vel si fragilitate aliqua 1112C compellente de arca, hoc est de Ecclesia male agendo exieris, non in saeculo remaneas, sed citius revertas ferens ramum olivae in ore, hoc est spem habens misericordiae per confessionem et modum poenitentiae.

Si formosa fueris, hoc est dilectione Dei sola servans omnes mundi curas, vel si qua pulchritudinem mentis tuae inficere possunt, postposueris, ut non lippientes Liae oculos, sed formosam et pulchram Rachelis faciem habens in illam supernae beatitudinis majestatem, quae Deus est, purgato mentis oculo intendere possis.

 VERS. 11, 12.— Jam enim hiems transiit, imber abiit et recessit.  

 1112D Flores apparuerunt in terra nostra, tempus putationis advenit: vox turturis audita est in terra nostra. 

Cur autem ad haec tantopere se invito? Quia frigus infidelitatis et tempestas caecitatis et ignorantiae, quae totam mundi obduxerat faciem, recesserunt; et flores apparuerunt, id est initia bonorum operum jam pullulare coeperunt, et tempus putationis advenit, hoc est consilium et regula, vitia et peccata amputandi tempore gratiae jam habentur. Vox quoque turturis audita est, id est sonus praedicationis, ex qua resonant consilia, praecepta et exempla castitatis, solitariae conversationis, supernae speculationis et poenitentiae quae omnia exprimit turtur castus et gemebundus, amator solitudinis et 1113A nidificans in excelsis. In ipso namque principio evangelicae vocis clamat turtur verbis et moribus, sive ipse Dominus Jesus Christus virginitatis filius, sive ipsa ejus genitrix beata virgo Maria, sive praecursor ipsius beatus Joannes Baptista. Denique ipse Dominus de Virgine natus castitatis est praenuntius, solitudinem consecrat in desertum ductus, contemplationi monet studendum in monte orans, ad poenitentiam hortatur quasi gemebunda voce proclamans:  Poenitentiam agite, appropinquavit enim regnum coelorum.14 Beata quoque Dei genitrix singulare est speculum castitatis, quae solidaria et in divina contemplatione posita ab angelo salutatur, et Christi mater futura praedocetur, moxque divinae animadversionis sententiam poenitentia 1113B mutata denuntiat, cum misericordiam ejus in progenie et progenies futuram proclamat.15 Sanctus vero Joannes Baptista castitatis filius mente et corpore virgo, quo magis fuit ab hominibus remotus, tanto magis Deo per contemplationem exstitit proximus; fuit enim iu deserto praedicans baptismum poenitentiae,16 et clamans gemebunda turturis voce: Facite fructus dignos poenitentiae.17

 VERS. 13.— Ficus protulit grossos suos, vineae florentes dederunt odorem suum. Surge, propera, amica mea, speciosa mea, et veni.  

 Ficus, inquit, protulit grossos suos, hoc est Judaea hactenus sterilis carnalis coepit intelligere caeremonias 1113C et corde credendo ad justitiam, ore autem confitendo ad salutem,18 quod carnaliter sapiebat, hoc jam spiritualiter sapit et fide atque opere ostendere gestit.

 Vineae etiam florentes odorem dederunt, quia gentes audito verbo fidei jam incipiunt boni operis ubique spargere odorem.

Non ergo ordo locutionis hujus sine ratione attenditur, in qua tria ista fides, spes et charitas; sive alia tria, intentio, operatio, contemplatio considerantur, cum ista horum sint consequentia, ut qui credit, speret et diligat; et nemo sperare et diligere possit, nisi qui crediderit; nemo etiam operatur nisi prius intendat quid, et quomodo, et quando, et quare operatur, subtilitatem vero contemplandi 1113D nemo consequi possit, nisi ad hanc bonorum operum sublimitate profecerit.

Non autem erit, ut credimus, ineptum notare septenum causae numerum, ut ostendamus ipsius causae effectum septiformis Spiritus semper fuisse dignationem et beneplacitum: Nam hiemis, id est infidelitatis transitio; imbris, id est persecutionis transitio; florum, id est bonorum operum apparitio; vitiorum amputatio; turturis, id est Evangelii proclamatio; grossorum ficus prolatio, id est legalium observationum in veritatem mysteriorum revelatio; vinearum, id est gentium ad fidem conversarum suaviter redolens operatio, quid sunt nisi septiformis Spiritus beneplacitum et dignatio?

Causas enim hujusmodi, et quod ex his efficiebatur, 1114A sive efficitur causas, hoc est credere, sperare, diligere, operabatur ab initio, et adhuc operatur quotidie Spiritus Dei, quia omnis infidelitatis et malitiae remotio, fideique et salutis collatio constant ipsius dono qui omnem  in sancta Ecclesia aequitatis, honestatis et utilitatis providet, componit et ordinat statum. Unde etiam sponsus cum loquitur sponsae: Vox turturis audita est, subdit, in terra nostra, ut videlicet insinuat nullum effectum sacramentorum, nullam spem salutis esse extra catholicam Ecclesiam: sed omnem evangelicae praedicationis vocem, in observatione praeceptorum, in ordine et reverentia sacramentorum infra sanctam Ecclesiam tenendam, in qua datur et accipitur ipse Spiritus sanctus. In principio enim, ut scriptum 1114B est, terra erat inanis et vacua, quia antequam mens humana spiritu fecundaretur divino, nullo virtutum flore vel germine componebatur, sed postquam spiritus Dei ferebatur super aquas,19 hoc est super fluentia et instabilia hominum corda, dum demum lux veritatis et fructus justitiae per totum effunditur mundum, ut terra illa primo inanis et vacua Dei fieret Ecclesia, in qua ipse per gratiam suam inhabitaret, et suam faceret terram jam florentem et fructificantem, et quoddam vitale et rationale honestatis et disciplinae quasi hominis specimen praeferentem per gratiam inhabitantem.

Igitur cum propriae salutis dilectus dilectam fecerit sollicitam, proximorum quoque salutis negligentem 1114C non esse admonet, ut hanc insinuet charitatem, quae proximis sicut et sibi studio pietatis providet, quatenus merito amica, columba, formosa, gratiae vocantis et justificantis appellatione honoretur.

Sequitur enim cum dilectus repetito superiori appellationis numero, surge, propera, amica mea, speciosa mea, et veni. Quia, inquit, ad hoc mea gratia profecisti, ut tuimet curam gerere possis, mundum contemnendo, et meae dilectioni per contemplativae vitae studium inhaerendo, debes quoque interdum per activae vitae laborem proximis prodesse verbo et exemplo, quia cum te talem effecerim, ut habeas gratiam docendi et operandi, non sine tui periculo de infosso reddes rationem talento. Sed surge ad laborem 1114D istum aliquando de illo quietis tuae dulcissimo somno pro causa fraternae necessitatis, et propera docendo, et ab hujus mundi amore proximos retrahendo, ut ipsos quoque tecum in illud solitarium quietis tuae deducas domicilium. Hoc autem facies velut amica mea per fidem, speciosa mea per operationem, columba mea per Spiritus sancti infusionem.

 VERS. 14.— Columba mea in foraminibus petrae, in caverna maceriae, ostende mihi faciem tuam; sonet vox tua in auribus meis, vox enim tua dulcis et facies tua decora.  

Quia te columbae comparavi 108. Columba autem refugia sua habet in foraminibus petrae, in caverna maceriae; quaenam quoque tua erunt refugia 1115A in quibus omnem salutis tuae spem constituas, ut ab hujus mundi multimoda tentatione confugias? nimirum in foraminibus petrae, de qua scriptum est: Petra autem erat Christus;20 foramina enim ista sunt passionis meae vulnera, quae sunt omni Christiano quasi quaedam in cunctis adversitatibus refugia. Quinque enim mea vulnera sunt quinque tuorum sensuum tuta refugia, ut cum hoc numero signum passionis meae praetenderis, in omnium sensuum tuorum integritate secura persistere possis. Haec namque integritas sensuum necessaria tibi erit docenti et operanti, quia si ea quae doces et operaris in nomine meo cum honestate et utilitate, rationabiliter ordinate et moderate protuleris, audientium sive inspicientium animos magis attrahere 1115B valebis. Plerumque enim honestum genus causae, si indigne profertur, offendit sicut et humile genus causae interdum si rationabiliter profertur, partem honestatis obtinebit.

In passione ergo mea amica, speciosa, columba effecta es quia ad hoc animam meam pro te posui, sanguinem fudi, ut te mihi exhiberem sponsam gloriosam non habentem maculam, neque rugam.21 Nam cum foeda ejus per te ipsam, pro te ipsa non suffecisti neque tota pro te sufficere potuit creatura, mea vero passio cui totus non adaequatur mundus pro te satisfecit Deo, ut inde reconciliata mihique conjuncta, dicaris amica, speciosa, columba. 

 1115CSive foramina petrae sunt quatuor Evangelia, in quibus mea perspiciuntur gesta et dicta, sive etiam virtutum studia, videlicet humilitatis, patientiae, obedientiae, orationum, vigiliarum, lectionum sanctarum, caeterarumque quae sunt quasi quidam aditus ad me veniendi, et regna coelorum introeundi, de quibus omnibus proximis praedicare debes et ostendere, quia sine his salutem consequi non possunt.

 Columba mea in foraminibus petrae, in caverna maceriae. Christus petra,22 Christus et maceria. Maceria quidem ante passionem, quia adhuc ex humana infirmitate fragilis et passibilis erat; petra vero post resurrectionem, quando deposita omni corruptione impassibilis ex firmitate glorificati 1115D corporis factus est. Columba vero in foraminibus petrae, in caverna maceriae dilecta esse debet, quia cum multa virtutum, operationum et virtutum insignia, quae ex fortitudine, divinitatis erant in Christo, considerat; specialiter tamen debet considerare, illud charitatis insigne, quod in sua exhibuit carne, quam pro ejus morti tradidit salute: nam magnae hujus dilectionis erga hominem  ostendit judicium cum pro eo redimendo, non aliud quam seipsum, valuit offerre.

Caverna ergo maceriae charitas est Christi in carne morientis, in qua videlicet charitate Ecclesiae quidem generaliter, specialiter vero quaevis sancta anima columba est, quia per charitatem invenit locum manendi in Christo, ubi spiritualiter bonorum 1116A operum pullos nutriat et antiqui serpentis insidias effugiat: scriptum est enim, quia Deus charitas est et qui manet in charitate, in Deo manet, et Deus in eo.23

 Columba quoque est in foraminibus petrae, in caverna maceriae. Columba autem pro cantu gemitum habet; et gemere debet anima fidelis quando recolit passionem Redemptoris, perpendens quid pro ea Deus fecerit, quando ille qui peccatum non fecit, nec inventus est dolus in ore ejus,24 pro peccatoribus mori voluit et quod homo debuit, Deus homo exsolvit. Gemat quoque pro suis excessibus, in foraminibus petrae, in caverna maceriae, quia advocatum habet apud Patrem Jesum Christum justum: et ipse est propitiatio pro peccatis ejus 1116B,25 qui quotidie salutem confert omni poenitenti, passionis suae sacramento et singulari charitatis hujus exemplo. Quotidie namque nobis Redemptor noster sua renovat foramina, hoc est passionis signa, in corporis et sanguinis sui immolatione; et cavernam in qua protegamur ab hostium insidiis, ostendit in tantae charitatis assignatione.

Potest etiam maceria accipi doctrina apostolorum, sive apostolicorum virorum, quia sicut maceria ex multis construitur lapidibus, ita doctrina sanctorum ex plurimis virtutum constituitur documentis. In qua est cuique fideli animae caverna, id est vitae custodia, quia ex eorum dictis et scriptis discit, qualiter peccata fugiendo et bonorum operum 1116C pullos nutriendo malignorum spirituum insidias effugere possit.

Monetur ergo dilecta quietem contemplationis interdum relinquere et ad activae vitae laborem causa proximorum exire, ut quod ipsa per quietem ex divinis praeceptis, et sanctorum exemplis didicit, hoc proximorum mentibus praedicando inferat, et sicut ipsa horum suavitate contemplationis assiduitatem affecta est, ita quoque proximorum animos ipsorum desiderio per virtutem praedicationis afficiat.

Unde et dilectus eam admonendo subdit: Ostende mihi faciem tuam. Quae est enim facies dilectae, nisi ex consortio dilecti quaedam refulgens imago sanctitatis? Nam quanto divinae contemplationi quisque 1116D sedulus inhaeret, tanto pulchrior ex sanctitatis jubare facies mentis resplendet. Hinc est, quod Moyses in monte cum Domino quadraginta diebus  conversatus splendidam faciem scribitur protulisse ex consortio sermonis Domini.26 Qui enim in monte supernae contemplationis commoratus fuerit, ab ipso Spiritu Dei cum quo unum sit, quamdam sanctitatis faciem producit; unde Apostolus: Revelata, inquit, facie Domini gloriam speculantes in eamdem imaginem transformamur, a claritate in claritatem, tanquam a Domini Spiritu.27 Qui ergo Spiritu Dei aguntur, ab ipso Spiritu transformantur in imaginem Christi secundum interiorem hominem, a claritate in claritatem, ut qui aliquid claritatis ex eo in faciem interioris hominis 1117A traxerint, qua eum lucidius agnoscant, quanto ei plus appropinquant, contemplatoria claritate, tanto plus claritatis sibi ex eo contrahant, per quam eum semper clarius et verius agnoscant. Unde et Ezechiel, cum sanctorum animalium visionem describeret, dixit: Similitudo hominis in eis.28 Quidquid enim justitiae et mansuetudinis, quidquid modestiae et humilitatis, quidquid patientiae et pietatis, quidquid postremo unquam sanctitatis habere potuerunt vel possunt electi Dei, ab illo singulari homine Domino Jesu Christo traxerunt, et ab illa principali sanctitatis facie illustratam, ipsi quoque quamdam suo modo sanctitatis faciem conceperunt.

Talem, inquit, dilectus faciem tuam a mea gratia spiritualiter deductam, o dilecta, ostende mihi, hoc 1117B est ad laudem mei nominis in publicum procede, pulchra actionis et sermonis specie, ut proximi tui videntes opera tua, glorificent Patrem tuum qui in coelis est,29 ipsique ex recte composito actionis et sermonis tui vultu suae quoque mentis et intentionis vultum componant.

 Sonet vox tua in auribus meis, tum in auribus Domini vox praedicantis sonat quando voci meae concordat, ut quod foris ad aures hominis per vocem sonat; hoc in Dei auribus per fidem loquatur. Et pulchre cum praemisisset, ostende mihi faciem tuam, subdit, sonet vox tua in auribus meis, ut ostendat quod corde creditur ad justitiam, ore autem confessio sit ad salutem;30 per faciem 1117C enim notitia fidei, per vocem vero sonus praedicationis exprimi [potest].

Amplius: Ostende, inquit, mihi faciem tuam, sonet vox tua in auribus meis, hoc est tali intentione ex illo angelico sanctae solitudinis tuae dormitorio in publicum procede actione et praedicatione, ut me solum conscientiae tuae testem admittas, non ut humanis te exponas favoribus, sed ut meis tantum placeas conspectibus. Vox enim tua dulcis, et facies tua decora. Ideo enim, procedere debes, quia hoc in pulchritudine morum et sermonum tuorum dulcedine proximi tui attendere possunt, unde et suorum pravitatem morum corrigant, et rectae fidei integritatem capiant.

  Plerumque autem et ipsa vultus et habitus 1117D ostensio vox quaedam mentis est et ut quidam dicit:  Saepe tacens vocem verbaque vultus habet. 

Unde de illa quae tristitiam mentis vultus diversitate praetendebat, post ablatum sterilitatis opprobrium scribitur, quia: Vultus ejus non sunt amplius in diversa mutati.31 Diversitas quippe vultus diversitatem animi ostendebat, sed ablata causa diversitatis hujus, rectum et compositum animum rectus quoque et compositus loquebatur vultus. Sed haec vox honestatis in exterioris hominis vultu et habitu constituta, tunc in Dei auribus sonat, quando hanc pro sola aeternae vitae gloria promerenda immutabiliter servat. Vox, inquit, tua dulcis et facies tua decora: vox, inquit tua quae interpres animi est et vel moribus, vel lingua loquitur, 1118A praedicat enim et docet, sive bene agendo, sive bene loquendo; haec, inquit, vox quae est dulcis, sonet in auribus meis, quia valde mihi placet illa vita, quae et agit et docet bona, hoc in se dilectione Dei et proximi agente ut et Deo placeat, et proximum aedificet. Et facies tua decora, quia hoc ex intentione et fide tua quae utraque mihi soli cognita est, perficit, ut quod agis vel dicis dignum sit laude meae approbationis. Hac ergo specie et pulchritudine tua intende, prospere procede et regna, ut quia tali mihi virtutum dote conjungeris, sponsi tui qui Rex est, non incongrue Regina dicaris, cum me regente et instruente, et te ipsam rationabiliter regere, et aliis regimen animarum noveris impendere.

 1118BSed quia hanc suavitatem et pulchritudinem rectae fidei et rectae praedicationis plerumque haeretici perversa doctrina depravant, ut simplicium corda pervertant, vox dilecti facit apostropham ad ipsius fidei et praedicationis hujus magistros cum subdit, capite nobis vulpes purvulas. 

 VERS. 15.— Capite nobis vulpes parvulas quae demoliuntur vineas; nam vinea nostra floruit.  

Vulpes sunt haeretici, propter dolositatem et astutiam qua decipiunt incautos argumentis verborum, qui semper quaerunt latebras in quibus doceant, eaque perverse sentiunt, facientes seorsum conventicula, ne eorum pravitatem sancta et catholica deprehendat Ecclesia. Dicuntur autem vulpes parvulae, 1118C sive propter ipsorum haereticorum fictam humilitatem, sive propter argutissime exquisitarum sententiarum subtilitatem, quibus maxime mentes demirantium sed minus intelligentium, pravis suis cogunt favere doctrinis. Capite, inquit, nobis; tunc enim haeretici Deo capiuntur quando a Catholicis doctoribus per rectae rationis assertionem, quam nullis argumentis destruere possunt, divina praecurrente gratia ad matris suae sanctae Ecclesiae sinum de  quo errando recesserant reducuntur, et fidem quam prius impugnabant, verbis et exemplis confirmant Capite, inquit, nobis vulpes parvulas, ac si aliis verbis dicat subtiles et callidos rectae fidei corruptores, propriis convincite sententiis, et probabili ratione quam non possint omnino refellere, in 1118D nostrae partis compellite transire conturbernium: Comprehendam enim sapientes in astutia sua, perdamque sapientiam sapientium, et prudentiam prudentium reprobabo,32 ut cum rationem recte vivendi sive docendi agnoverint, sua eis sapientia displiceat, et quod per eam prius astruere nitebantur, agnita veritate destruant, atque cum meis fidelibus unum fiant.

 Vinea enim nostra floruit, hoc est vel Ecclesia universalis vel particularis, vel aliquis fidelis individuus et singularis initium recte vivendi vel credendi arripuit, et ideo removendi vel capiendi sunt, si qui inter eos non recte viventes, vel credentes surrexerint, ne teneram fidem pietatis opera, et pravi dogmate et pravis exemplis suffocent.

 1119ANeque absurdum est, ut credimus, si unam quamque fidelem animam, vineam Domini dicimus, sicut universalem vel particularem Ecclesiam propter consimilem virtutum propaginem, et vinum spirituale quod laetificat cor hominis,33 quae in unoquoque individuo fideli possunt exuberare per gratiam Spiritus sancti, sicut et in universali vel particulari Ecclesia. Debet enim unusquisque cultro spiritualis exercitii sacramenta vitiorum praecidere, terram cordis sui sarculo intimae considerationis evertere, et si quod terrenum vel sordidum cogitatione, vel opere admiserit, radici cordis in memoria habendo circumponere, crebrisque lacrymarum fontibus poenitendo irrigare, omnem boni propositi sui intentionem, ad Christum, qui est lignum vitae, 1119B ne iterum ad terrena defluat, alligare, atque in ejus semper adjutorio et sustentatione sperare, sive in ligno crucis Christi haerere, mortificationem ejus in corpore suo circumferendo, talique modo, Spiritus sancti gratia mens assidue culta et curata semper fructuosior fiat, dicaturque juxta prophetam vinea Sorec, quod electam et pulchram sonat. Unde Domini in Evangelio sententia est de vinea sterili, et vinea fructum faciente, ubi se vineam, et discipulos palmitem, Patrem vero agricolam vocat: Omnem, inquit, palmitem in me non ferentem fructum, tollet eum Pater, et omnem qui fert fructum purgabit eum, ut fructum plus afferat.34 Si ergo Salvator vitis est et nos palmites, et Deus Pater agricola, quandiu praecepta Dei servamus semper 1119C excolimus et cultura nostra purgatio est, ut fructum plus afferamus: Non enim est volentis, neque currentis, sed miserentis Dei,35 cujus adjutorio semper indigemus, ut ad finem boni propositi perveniamus.

   VERS. 16, 17.— Dilectus meus mihi, et ego illi, qui pascitur inter lilia donec aspiret dies, et inclinentur umbrae.  

Non simili modo neque pari ratione constituitur dilectio divina et humana, quae quamvis aequivoce dicatur, diffinitionis tamen ratione valde diversa est, dum inter hujusmodi affectiones carnis et spiritus nulla prorsus sit comparatio. Habet enim dilectio divina semper quoddam relativum, porro dilectio 1119D humana non semper, quia plerumque diligens non diligitur, nec est eadem utrobique consequentia. Consequitur enim ut homo diligens Deum diligatur a Deo, dum non sit aliud Deum diligere, quam juste et pie vivere, sitque consequens ut justos et pios Deus justus et pius diligat, quando talis affectio ex ipsius gratiae proveniat dono: non autem consequitur ut homo diligens semper ab homine diligatur, quia licet plerumque non tamen semper istud relativum carnalis affectio operatur; semper autem hoc operatur divinitatis affectio, juxta Salvatoris sententiam qui dicit, qui diligit me, diligetur a Patre meo et ego diligam eum et manifestabo ei me ipsum.36 Nam hujus dilectionis relativum convertitur, ut quia diligit diligatur, 1120A et quia diligitur diligat, hoc operante in electorum cordibus praecedente gratia, ut videant dilectione divina quae et in unoquoque sua diligit dona. Unde hic dilecta loquitur de dilecto, dilectus meus mihi et ego illi. Proprium est enim relativorum ad convertentiam dici, quod enim praedicatur de dilecto e converso praedicatur de dilecta: nam dilectus alicujus dilectus est et dilecta alicujus dilecta. Fit ergo hoc modo ista relatio ut dicatur dilectus dilectae, dilectus et dilecta, dilecti dilecta: dicat ergo dilectus meus mihi et ego illi; ac si dicat: Quia hoc mihi dilectus suam contulit gratiam ut ei placeam recta fide et operatione, idcirco mihi dilectus est et quia cum mihi liberum dederit arbitrium vocanti gratiae obedio praecepta ejus servando, ideo sum ei dilecta: 1120B nisi enim me diligeret ex misericordia, ego eum diligere non possem ex gratia, ipse me non diligeret ex misericordia. Siquidem quidquid boni mihi adjacet velle, posse agere, perficere totum ex ejus habeo munere.37

 Qui pascitur inter lilia. Ecce causa cur ei sim dilecta, pascitur enim, id est delectatur candore, hoc est munditia et castitate mentis et corporis et suavissimo odore virtutum, quae quoniam per gratiam suam ex meo respirant amore, ideo me dignam sua fecit dilectione.

 Donec aspiret dies et inclinentur umbrae, hoc est donec die illo vero et aeternali futurae beatitudinis clarescente, et hujus mundanae miseriae et tribulationis nocte recedente 114. 

 1120CCum erit Deus omnia in omnibus38 plenam et perfectam et incommutabilem suae visionis mihi dabit remunerationem ubi ipse in me suorum pulchritudine donorum et ego in eo aeterna corporis et animae incorruptione pascantur.

Quia vero haec mutua quam posuimus dilectio semper convenit cuique patri et filio, hoc proprium est eorum quae dicuntur ad aliquid, ut hoc ipsum quod sunt aliorum dicautur, vel quomodolibet aliquid ad aliud. Quidquid enim in natura relationis agnoscitur, id cum alio necesse est consideretur: nam cum dicitur pater, necesse est ut sit filius cujus pater dicatur, eodemque modo per conversionem dicendum de filio. Si ergo sancti filii sunt Dei, 1120D per dilectionem et mandatorum ejus observationem, necesse est ut ipse Deus pater eorum dicatur per gratiam, per conditionem et per gubernationem, et e converso, si Deus pater, ipsi filii. Unde et hic non absurdum est dicere, dilectus meus mihi in patrem, et ego illi in filium vel filiam; dicit enim ipse Deus quodam loco de suis: Ego ero illis in patrem et ipsi erunt mihi in filios et filias.39

Sive alio modo dicamus, prope consimilem videtur habere sensum relationis, ut cum dicitur dilectus meus mihi, subaudiatur adjutor et protector est; et ego illi, subaudiatur obediens sum. Haec quoque sibi conferuntur ut quia mihi adjutor et protector est, ideo illi obediens sim, et quia illi obediens sum, ille mihi suum impendat adjutorium.

 1121A Qui pascitur inter lilia, quia delectatur candore virtutum et munditia cogitationum et operum, sicut dicit quodam loco: Et ego mundis intersum cogitationibus;40 et sicut scriptum est: Beati mundo corde, quoniam ipsi Deum videbunt,41 tandiu gratiae suae in me operatur effectum, donec dies intelligentiae et scientiae spiritualis elucescat fugato caligine ignorantiae, vel carnalis intelligentiae. Quo enim magis mens Deo in virtutum profectibus jungitur, eo altius in divinae contemplationis subtilitate elevatur.

Sive donec dies est, hoc est lux et splendor bonorum operum qui in mea mente per divinae gratiae inhabitationem effulsit, ad aliorum corda verbo et exemplo resplendeat, et ab eis omnem pravitatis et 1121B malitiae umbram sive noctem removeat: fructus enim lucis est in omni bonitate et justitia et veritate.

 Revertere: similis esto, dilecte mi, capreae, hinnuloque cervorum super montes Bethel. 

Dum pasceretur dilectus inter lilia candentis et virtutibus redolentis animae, tantum ipsam animam charitatis suae dulcedine reficit, ut terrena despiciens tota in coelestibus suspenderetur, nec tamen sicuti est incircumscriptam divinitatem  comprehendere posset. Unde cum omnem sensum excedentem et quasi quodammodo fugientem dilectum persequitur toto mentis conatu, quia incomprehensibilis et ineffabilis est, tam immensae claritatis 1121C jubare repercutitur, nec ultra eum persequendum existimat, quem nullo modo comprehendi posse considerat. Huic enim de sanctis animalibus scriptum est, quia cum fieret vox supra firmamentum, stabant et submittebant alas suas.42 Firmamenti quippe nomine virtutes supernae designantur, quae aliis angelorum coetibus de coelo cadentibus ipsae in amore Dei firmiter perstiterunt. Vox vero in mente est quidam sonus intelligentiae; sed vox alia fit sub firmamento, alia de firmamento, atque alia super firmamentum. Sanctis quippe mentibus de terrenis ad superna se sublevantibus vox fit sub firmamento, quando aliqua de visibilium natura, ordine, qualitate, subtiliter intelligunt, vox autem fit de firmamento, quando illorum supernorum 1121D spirituum ineffabilia et aeterna gaudia pensant; vox vero super firmamentum fit, quando aliquid de Divinitatis celsitudine contemplando cogitant, de qua quia nihil ad plenum sicuti est, comprehendere possunt, stantes et ultra progredi non valentes, humiliter alas contemplationis deponunt et eum quem incomprehensibilem esse intelligunt obstupescunt, obstupescentes venerantur et expavescunt, expavescentes diligunt, diligentes quandoque sicuti est conspiciunt.

Quia ergo in Divinitatis contemplatione dilecta deficit, quasi jam avolantem dilectum diu consequi non potest, revocat et ut saltem humanitatis suae sacramenta, quoquo modo revelare dignetur, implorat 1122A dicens: Revertere, dilecte mi, similis esto capreae aut hinnulo cervorum super montes Bethel; ac si aliis verbis dicat: Quoniam divinitatis tuae sublimitatem perfecte capere non valeo, videmus enim nunc per speculum in aenigmate,43 saltem concede mihi humanitatis tuae scrutari et intelligere veritatem, veritatis rationem, rationis utilitatem; veritatem in fide, rationem in causa, utilitatem in causae fine. Credimus enim te hominem factum hac ratione ut salvares genus humanum, cujus finis vita aeterna est.

Sed in hujusmodi causae actione similis fuisti capreae aut hinnulo cervorum, quia de stirpe patriarcharum natus, veluti servorum hinnulus velociter humanae salutis ordinem dispensasti; nam 1122B postquam praedicare coepisti, tribus et semis annis tam celebris et mirabilis negotii universale bonum peregisti, passus vero cito post triduum surrexisti; et post quadraginta dies coelos ascendisti, talisque excursus et recursus fuit quasi capreae aut hinnuli cervorum salientis in montibus.

  Sed iste excursus sive recursus tuus fuit super montes Bethel, id est domus Dei quae est Ecclesia, cujus profectus et institutio agebatur in excursu et recursu isto, super cujus montes, hoc est apostolos caeterosque sanctos praedicatores quasi velox hinnulus prompto tuae gratiae munere concurristi, quando eos repentino Spiritus sancti adventu docuisti, ut quod alii per longa temporum spatia vix capere possunt, isti uno momento attingerent. 1122C Quo enim velocior potuit saltus tuus super hos montes esse, quam una hora omnium linguarum scientiam dare.

Harum ergo rerum omnium sacramenta concede ut intelligam, intelligens in his meditare valeam, ab his fide et opere non recedam, fide credendo, opere pro posse imitando. Similis enim es capreae aut hinnulo cervorum in corde meo, quando ista dispensationis tuae sacramenta revolvo, quomodo scilicet ad haec instituenda de coelo in uterum virginis, de utero in crucem, de cruce in sepulcrum de sepulcro denuo in coelum quasi quibusdam saltibus cucurristi. Similitudo autem ista mihi apparet super montes Bethel, hoc est in Scripturis quas tenet 1122D et veneratur sancta Ecclesia, quae videlicet Scripturae montes sunt propter altitudinem sensuum qui continentur in eis, ex utilitatibus praeceptorum divinorum sive ex sacramentis et rebus sacramentorum.

Sed quia tota vis dilectionis hujus inter dilectum et dilectam pendet ex fide sacramentorum et observantia divinorum mandatorum omissa intentione illa quaerendi, qua Deum in sua natura comprehendere voluit, sed minime potuit, coepit intendere qualiter Deum per fidem et justitiam comprehendere posset. Si enim juxta Joannis vocem Deus charitas est,44 fidem vero et justitiam habere Deum est diligere, profecto charitatem istam habere est Deum habere.

 1123AQuid autem charitatem istam dicimus, nisi omne illud bonum, quod potest animo concipi, corde credi, ore confiteri, opere exerceri? nempe omne istud nemo consequitur bonum, nisi qui perfecte diligit Deum, et nemo diligit Deum, nisi qui hoc consequitur bonum, sicut paulo superius positum est, dilectus meus mihi et ego illi. 

Hoc etenim bonum quaedam est via, quae ducit ad meliora comprehendenda, cujus vitae terminus et clausula est vita aeterna. Verum quoniam non parva difficultas est hujusmodi bonum inveniendi, dum sint perpauci qui perfectam Dei charitatem habeant, subdit dilecta, enarrans ordinem inquisitionis et inventionis hujus non facile provenientis:







1. Psal. XLV



2. Isa. XVIII



3. Gal. VI



4. Hebr. XIII



5. Matth. VI



6. Luc. X



7. Philip. II



8. Psal. XVIII



9. I Cor. VII; Joan. III; Coloss. II



10. Luc. III; Joan. I



11. Eph. II



12. I Cor. XIII



13. Thren. III



14. Matth. X



15. Luc. II



16. Matth. III

18. Rom. X



19. Gen. I



20. I Cor. X



21. Ephes. V



22. I Cor. X



23. I Joan. IV



24. I Petr. II



25. I Joan. II



26. Exod. XXXIV



27. II Cor. III



28. Ezech. I



29. Matth. V



30. Rom. X



31. I Reg. I



32. I Cor. I, III



33. Psal. CIII



34. Joan. XV



35. Rom. IX



36. Joan. XIV



37. Rom. IV



38. I Cor. XV



39. II Reg. VII



40. Prov. VIII



41. Matth. V



42. Ezech. I



43. I Cor. XIII



44. I Joan. IV




CAPUT TERTIUM.


  1123B  VERS. 1.— In lectulo meo per noctes quaesivi quem diligit anima mea; quaesivi illum, et non inveni.  

Lectuli nomine requies et tranquillitas mentis designari potest; quia dum a saeculari strepitu, per cogitationem quiescimus, subtilius appetendi boni qualitatem et modum investigare possumus, cujus boni finem intelligere, Deum est invenire: finem autem dicimus, non quo desinat esse, sed quo perfecte incipiat esse. In lectulo ergo suo dilecta dilectum quaerit, quando in requie mentis suae, bonitatis et disciplinae et scientiae rectam regulam intelligere cupit.

Sed per noctes quaerit, quia in subtilium rerum consideratione mentis oculus caligat, ne statim per 1123C se quod quaerit videre praevaleat. Unde dilectum quem quaerit minime invenit, quia ipsa difficultas intelligendi quamdam efficit moram inveniendi.

 VERS. 2.— Surgam et circuibo civitatem: per vicos et plateas quaeram quem diligit anima mea: quaesivi illum et non inveni.  

  Quid ergo agendum est? profecto ut ab illa quiete mentis in qua sola proprio sensu jacet, surgat ad studium requirendo etiam aliorum sensus, actiones et conscriptiones, ut quod per se intelligere non praevale, ex illorum dictis et scriptis percipiat.

Hoc est enim civitatem circuire, et per vicos et plateas dilectum quaerere, Ecclesiam percurrere et 1123D sanctorum doctorum sententias perquirere, per latam et angustam gradientes investigare, et si qua in eis vestigia sanctitatis sint considerare, quia nonnunquam saeculares aliquid de bono opere habent quod sit imitandum et etiam pro posse imitandum. Lata quippe via est saecularium, angusta sanctorum, quia multi sunt qui per latam, pauci vero qui per angustam viam gradiuntu.1

 VERS. 3.— Invenerunt me vigiles qui custodiunt civitatem: Num quem diligit anima mea vidistis?  

Circumeuntem autem civitatem et vicos et plateas, vigiles inveniunt, quia studiosae menti Ecclesiae documenta investiganti historiam quoque quae est via quasi lata, quia aperta et ad intelligendum facilis, allegoriam quoque quae est quasi augusta via, quia 1124A subtilis et ad intelligendum difficilis inspicienti, et si qua in eis fidei et operationi utilia ac necessaria sint perquirenti, sancti doctores sententiis suis et auctoritatibus occurrunt, atque dilectum quem quaerebat intelligenti et imitari cupienti ostendunt. Vigiles namque dicuntur, de quibus Dominus dicit in Evangelio: Beati servi illi quos cum venerit Dominus, invenerit vigilantes.2 Sancti quippe doctores in corpore constituti vigilabant, et adhuc vigilant doctrina et operatione suae et proximorum utilitati, corpore vero exuti vigilant et vigilabunt scriptis et exemplis, in sui quidem remunerationem, in proximorum autem salutem. Qui videlicet vigiles, custodiunt civitatem, quia sancti doctores sanctam universalem Ecclesiam testimoniorum et 1124B exemplorum suorum rationibus et auctoritatibus confirmant et protegunt, et sanctae fidei hostibus inexpugnabilem faciunt.

Tales ergo vigiles dilecta cunctabunda suscitatur, dicens: Num quem diligit anima mea vidistis? Num, inquit, in vestris scriptis et gestis potestis ostendere et probare Deum vos ita dilexisse, ut sane vitam vestram et doctrinam imitari dilectum sit invenire?

 VERS. 4.— Paululum cum pertransissem eos, inveni quem diligit anima mea; tenui eum, nec dimittam, donec introducam illum in domum matris meae, et in cubiculum genitricis meae.  

  Sed quia effectum inventionis non elongat perseverantia inquisitionis, subjungit: Paululum 1124C cum pertransissem eos inveni quem diligit anima mea: cum enim sanctorum Patrum facta et scripta aliquandiu pertransit legendo seu audiendo, tandem dilectum invenit intelligendo et imitari cupiendo.

Quia vero hic quod intellexerit quasi inventum dilectum fide atque opere observare deliberat, subsequitur dicens, tenui illum nec dimittam donec introducam eum in domum matris meae, et in cubiculum genitricis meae. Quod autem cum desiderio et aviditate studiose quaeritur, inventum charius habetur et fortius tenetur. Unde dilecta, id est sancta anima, postquam Ecclesiam circuendo et sanctorum Patrum dicta et facta frequenter inspiciendo recte vivendi seu docendi normam, quasi ipsum Deum intelligens 1124D dilectum invenit. Siquidem recte vivere et docere est Deum habere, tenet firmiter memoria, nec dimittit, donec aliis quoque eum docendo et agendo insinuet et in eorum sensum per fidem et dilectionem introducat, non quod post hanc introductionem tenere illum desinat, sed quod aliis quoque hujus gratiae participium, et virtute diffusae, in se per Spiritum sanctum charitatis secum sempiternaliter conferri cupiat. Nam dictio ista donec pro determinatione, sed pro sempiterno posita esse intelligi debet, ac si dicat: Tam diu illorum tenaci memoriae commendabo, meo illum et aliorum sensui miserendo, donec ita firmetur in nobis fide et actione, ut ultra a mente nostra decidere non possit.

 1125ALoca autem introductionis hujus non putandum quod absque ratione ita distincte et differenter ponantur, hoc est domus Matris et cubiculum genitricis. Cum enim universitas Ecclesiae propter diversitatem sensuum et studiorum in tria dividatur, hoc est in parvos, mediocres et magnos; domus quidem omnes recipit, cubiculum autem non omnes; sed magnos tantum, et qui aliquid specialitatis differentius ab aliis consequuntur: domus namque quaeque evidentior et amplior locus est; in qua non tantum Dominus, sed et tota familia intrat, publicus universalis Ecclesiae locus est; cubiculum vero quidam singularis et quasi privatus in Ecclesia locus, ad quem nullis nisi ecclesiastica dignitate et ordine sublimatis patet accessus et introitus quorum est professio specialiter Deo adhaerere. Nomina vero 1125B relativa ut pater et mater quae hoc quod sunt aliorum semper dicuntur tribus modis accipiuntur, hoc est  natura, affectu, adoptione, quorum primo omisso duo reliqui modi ad hujus loci matrem vel genitricem aptari possunt. Mater enim cujusque fidelis est sancta Ecclesia affectu et adoptione, quia ei quem sibi per fidem adoptaverit, in filium, sancte et juste viventi semper suum pandit affectum. Et ut aliquid hic distinguamus, dicamus genitricem quoque ejus esse, secundum hoc quod eum generat, ad sanctae vitae honestatem et utilitatem informando, vel sacrae Scripturae paginis instruendo, sicque in virum perfectum virtute et scientia juxta mensuram quae adjutrici placet gratiae educando.

 1125CIntroducit igitur dilecta dilectum in domum matris suae, quando Deum quem agnoscit fide et opere, sanctae matris suae Ecclesiae filiis, hoc est parvis, mediocribus et magnis ostendit, et sanctorum exemplis actuum et divinarum documentis Scripturarum, quas nunc ad solam profert litteram, nunc ad mysticum interpretatur sensum, ut eas omnes, hoc est parvi, mediocres et magni pro sua quique capacitate attingant; parvi quidem ad litteram tantum, mediocres et ad litteram et ad mysticum sensum, sed ex parte et non perfecte; magni et ad litteram et ad mysticum sensum, non ex parte sed perfecte, et qui adhuc altera, et aliis quasi inscrutabilia investigare, et intelligere possunt. Unde eis 1125D tantum dilectus in cubiculo genitricis ostenditur, quia eis subtilitas et discretio praeceptorum et quaedam arcana discussio sacramentorum divinorum ex secreto erudientis Ecclesiae operitur.

Post autem ista dilectae inquisitio, inventio et introductio, hoc etiam modo accipi, ut ad praecedentem sensum, in quibusdam aliter, in quibusdam uniformiter dicantur. Aliter enim lectuli nomine carnalis voluptatis dissolutio secura, et securitas dissoluta intelligi potest, ubi quia peccati nox est, Christus non invenitur; quocirca de hac inutili et misera quiete, peccator prompti animi studio surgat, et ut uniformiter juxta superiorem sensum dicamus, sanctam Ecclesiam pia intentione percurrat, cujus vigiles, id est doctores pertransiens, legendo 1126A et audiendo discat qualiter mores corrigat. Deumque quem in lectulo malae securitatis, invenire non poterat, in civitate virtutum inveniat, atque tamdiu proficiendo crescat, quousque eum introducat in domum matris suae, quam est aliter dicere mundum istum qui est locus et habitatio humanae propaginis, veluti matris universalem hominem procreantis. Aperte enim omnibus praedicat, quanta sibi fecerit Deus, et ad sui exemplum provocans hortatur, quatenus carnali voluptate contempta, obliviscantur domus hujus matris suae saeculum relinquendo.

Cumque hoc modo introduxerit  dilectum in domum matris suae per activam vitam, postremo tantum proficit, ut eum introducat per contemplativam vitam in cubiculum, hoc est in secreta solitudinis 1126B sive eremi, sive monasterii, quod est uniformiter dicere genitricis, id est Ecclesiae, quae eum generat, nutrit et informat ad honestatem monasticae vitae, quam ipse postmodum tanta virtutum excellentia praecellit, ut ejus exemplo et doctrina magis ipsa Ecclesia proficiat, quam ipse antea ejus eruditione profecerit, hocque sit dilectum introducere in cubiculum genitricis suae.

Cujus studium et propositum diligens et laudans dilectus filias Jerusalem, id est simplices in Ecclesia animas alloquitur quae ideo dicuntur filiae non filii, quia prae infirmitate mentis nondum possunt ad ea conscendere ad quae perfecti quique virilitate animi pervenere. Adjuro vos, inquit, filiae Jerusalem, etc.

  1126CVERS. 5.— Adjuro vos filiae Jerusalem per capreas, cervosque camporum ne suscitetis neque evigilare faciatis dilectam, donec ipsa velit.  

In cubiculo enim monasticae conversationis quiescentibus mente et corpore, saepe talis causa provenit ut necesse sit illum contemplatorium oculum aliquantisper deponere et proximorum utilitati vel necessitati in aliquibus providere; sed quia sunt aliquae infirmae mentes quae hoc a praepositis suis frequentius fieri volunt et magis ut ad exteriorem suscitentur et evigilent exigunt, quasi quibusdam adjurationibus prohibentur, sententiis et auctoritatibus Patrum per latitudines sanctarum Scripturarum discurrentium, sed ut potius eorum arbitrio relinquant, 1126D qui per spiritum discretionis intelligunt, quo loco et tempore ad hoc officium debeant evigilare.

Quasi enim quaedam capreae et cervi sunt sanctarum sententiae Scripturarum, sive ipsarum auctores sententiarum quia dum terrena relinquenda et coelestia appetenda proponunt, quasi quosdam saltus de terris ad coelos ostendunt, dumque ferventes et sollicitos in bono opere esse praecipiunt, quamdam mentis agilitatem eis habendam praetendunt; scriptum est enim: Quae sursum sunt sapite, non quae super terram, quae sursum sunt quaerite, ubi Christus est in dextera Dei sedens; et alibi: Nostra autem conversatio in coelis est; et in alio loco: Festinate ingredi in illam requiem; et iterum: Festinantes et 1127A properantes in occursum Domini; et alibi: Sic currite ut comprehendatis; et Dominus in Evangelio: Currite dum lucem habetis ne vos tenebrae comprehendant; et alibi: Levate capita vestra quoniam appropinquat redemptio vestra; et in Psalmo: Beatus vir cujus est auxilium abs te, ascensiones in corde suo disposuit in valle lacrymarum.3

Ecce capreae et cervi divinorum  camporum, quae ostendunt utilius esse, in cubiculo contemplationis dormire, quam ad exteriora negotia vigilare, non quod omnino ista omitti debeant, quando proximorum exigit utilitas vel necessitas, sed quod melior sit pars Mariae, quam Marthae.

 1127BHis ergo aliisque similibus sententiis quasi quibusdam percantationibus adjurat dilectus filias Jerusalem, ne leviter et sine causa compellant proximos de intima quiete descendere, et ad exteriores actiones migrare. Unde vos, o filiae Jerusalem, quae visionem pacis videtis, ita tamen, si Spiritu ambulatis, et facta carnis mortificastis,4 caro enim concupiscit adversus spiritum, spiritus autem adversus carnem,5 quorum bellis carere, est visionem pacis videre, semper sanctae contemplationis secretum diligite, semper dilectum istum, hoc est Dominum Jesum Christum in cubiculum 1128A mentis vestrae introducere studete, ut cum vos Spiritus divinae charitatis assumpserit, et omnia terrena despicere docuerit, audiatis cum propheta post vos vocem commotionis magnae: Benedicta gloria Domini de loco suo.6

Locus enim gloriae Dei estis, quando eum per amorem sanctitatis in cordibus vestris suscipitis, et si quid virtutis et gratiae per humilitatem, patientiam, obedientiam et castitatem, aliaque pietatis opera ex vobis respergitis, gloria Dei est, ex quo et per quem id habetis, atque idem ipse benedicitur, in cujus laudem et gloriam proficit totum quod in vobis honestatis et disciplinae conspicitur.

Haec est enim vox commotionis magnae, quia qui per spiritum sublevantur, tanta compunctionis gratia 1128B commoventur, ut gravibus se lamentis afficiant, vel quod adhuc peccatis suis obligantur, vel quod tamdiu a coelestis vitae gaudiis differuntur.

Post vos quoque vocem commotionis magnae auditis, quando hujus saeculi tumultus et gaudia fugitiva attenditis, sed ex amore aeternorum gaudiorum animo postponitis, atque ea quae retro sunt obliviscentes, et in futurum vos extendentes, sequimini ad palmam supernae vocationis, ut hujus vocis auditio sit vestra non parva consolatio, dum dicitur: Benedicta gloria Domini de loco suo. 

CAP. III.— Continuatio. 


1127C

Legimus in historia Regum, quia cum Eliseus propheta interrogatus esset a rege Israel dicente: Quare congregavit hos tres reges ut traderet eos in manus Moab? post aliqua: Adducite, inquit, mihi psaltem; cumque caneret psaltes, facta est super eum manus Domini, et dixit: Facite alveum torrentis hujus fossas et fossas.1 Patet in hac re spiritum prophetae, prophetis non semper adesse ideoque propheta quiescente in se spiritu adduci fecit psalten, ut canente psalte spiritus qui in eo quodammodo quiescebat concessus2 suscitaretur et videret sibi super quo interrogabatur.

Sed quorsum hujus exempli prolatio? profecto 1127D ad vestram, o dilectae sorores, et ad meam spectat intentionem. Nam quia humilitati vestrae videbatur, quod Spiritus sanctae dilectionis in vobis requiesceret, et quasi otiosus esset: utile ac necessarium indicatis aliquem vobis adducere psalten, quo canente ille qui in mente vestra quasi obdormierat spiritus excitaretur duplicem, ut reor, ob causam sive ut quemadmodum Saulis furorem David canens mitigavit, ita si quid subito inaequalitatis menti vestrae subriperet canentis dulcedine componeretur, 1128C sive si quid minus fervoris in divina dilectione vester haberet animus, quadam intima vi carminis accenderetur.

Cum ergo haec vestra esset intentio, nescio quo spiritu meam parvitatem nihil tale canere scientem adduxistis, et hujus psaltis mihi officium injunxistis. Quid agerem? in una parte affectus vester impellebat, in altera parte ingenii mei periculum repellebat. Tandem de adjutorio Dei et orationum vestrarum suffragio praesumens, psaltes vester esse quamvis indoctus non refugi, quoniam apud dilectionem vestram excessum meum facilem fore aestimavi, et quod juxta magni oratoris sententiam, virtus quam charitas sequitur, minime repudianda est; sed quae est virtus mea? Parva certe et quae 1128D pene nullius sit potentiae in tanti officii arduo opere. Si quid tamen aliquo modo potest charitas, hoc administrat.

Sed haec quidem vestra fuit intentio, porro mea fuit intentio parere rogantibus, et aliquid canere unde vester excitaretur spiritus. Ecce autem imperitia obstat benevolentiae dum hoc periti cantoris esse debeat, ut sciat et prodesse et delectare juxta illud Flacci:  Omne tulit punctum qui miscuit utile dulci. 

 1129A  Ferunt saeculares litterae, quod quidam Orpheus cantu suo lenierit tigrides et leones, per similitudinem scilicet, eo quod bestiales et silvestres hominum mores rationabili orationis suae sententia edomuerit. Amphion quoque dictus est saxa movere sono testitudinis et prece blanda ducere quo vellet, eo quod duros et incompositos hominum mores recte et suavi rationis modo composuerit. Magna ergo est peritia canentis carminis sui modo mutare animos audientium. Sed ego non aestimo hujus meae inchoatae cantionis modum apud vestram sanctitatem ad hoc valuisse, non propter vestri ingenii tarditatem, sed propter meae inscitiae densitatem. Nam imperitus cantor est, qui nescit proprietatem vocum et modorum,  1129B Et cytharoedus  Ridetur, chorda qui semper oberrat eadem, 3 Unde post aliquam decantatam hujus excellentissimi cantici partem decreveram potius silere, quam ultra tantas meas ineptias detegere.

Sed quia nonnunquam ab imperito artifice factam de eadem materia formam peritus artifex operose reformatam facit quasi alteram, et peritus cantor carmini dissono et quasi discolorato reddit proprium, perpurum et integrum colorem: ego quoque ex hoc animatus causa dilectionis vestrae, ad ea quae relinquere cogitavi cum adjutorio Dei reaccingar, ut si aliquod detortum et incompositum opus 1129C fecero, doctus aliquis et peritus materiam inveniat, unde ingenium suum meliorem illi et utiliorem, sive vivaciorem acquirendo formam et colorem exerceat, si tamen ipsum opus rasuram vel meritam effugerit flammam.

 VERS. 6.— Quae est ista quae ascendit per desertum sicut virgula fumi ex aromatibus myrrhae et thuris, et universi pulveris pigmentarii?  

Jam dilecta dilecti cubiculum intravit, jam aliquantulum osculo illius appropinquare coepit, quia ab illecebris et curis vitae saecularis evolavit, a quibus fugiens se elongavit, et in solitudine sui corporis et animi mansit. Solitudo autem corporis est, quietum esse in loco sibi deputato, neque vagari per exteriores sensus circa mundi hujus negotia vel 1129D locutione, vel actione. Solitudo vero animi est nullis exterioribus occupari vel cogitatione vel voluntate.

Quae nimirum solitudo magna est mentis ascensio. Mirantur autem filiae Jerusalem mirabilem dilectae ascensum per desertum, quia infirmae mentes valde stupent et laudant singularem vitam soli Deo vacantium et nullam curam mundialis honoris et commodi habentium. Ait ergo: Quae est ista quae ascendit? Sed priusquam hujusmodi describamus ascensum, consideremus quod et quale sit desertum per quod fit iste ascensus. Primoque intelligamus et ascensum et desertum utrumque, aequivoce appellari, quia uno nomine diversa significare possunt. Ascensus quippe est corporis ascensus et cordis

 1130A  Desertum Ecclesia gentium; desertum Synagoga Judaeorum, desertum mundus, desertum separatus aliquis locus, desertum excerptus omnibus mundi curis animus.

Desertum autem dicitur a deserendo, eo quod deserat et deseratur; quia et deserit continentem et deseritur a continente: vero gratia mundus deseret se continentem, quia nullo modo potest accidere sui affectione ad animam sanctam, omnia hujus mundi pro nihilo reputantem, deseritur a continente quia nulla ratione consentit anima sancta mundi voluptatibus vel actionibus communicare, ne ab eo forte retenta, difficile aut nunquam possit evadere.

Continentiam vero istam appellamus et secundum 1130B generalem corporis situm, qui est bonorum et malorum et secundum animi situm qui est specialiter bonorum, et specialiter malorum juxta affectionem boni et mali.

Situs corporis locus est exterior: situs animi locus interior: et nonnunquam prodest vel obest locus exterior loco interiori. Diximus autem paulo superius desertum mundum sive aliquem locum sepositum, sive exemptum a mundi curis animum. Exempto autem a mundi curis animo, obest mundus non secundum substantiam sui, sed secundum malitiae suae affectionem; prodest vero sepositus locus non secundum naturam sui, at secundum quietem et mundam ab eo strepitus remotionem. Prodest ergo secundum hoc et obest exterior loco 1130C interiori. Dicamus ergo quare singula illa quae supra posuimus deserti nomine noncupentur.

Ecclesia quippe gentium quamdiu in gentilitate mansit desertum quoddam fuit, quia nondum in ea religionis alicujus cultus et sacrarum legum vel sanctionum frequentia erant, sed quasi bestiarum cubilia propter bestiales hominum mores, in quibus ipsa ratio et lex naturalis ita fuerunt sopita ut non possint discernere, quid honestatis propriae vitae, vel quid reverentiae et subjectionis Creatori deberent. De hoc enim deserto dicit Psalmista pinguescent speciosa deserti.4 Quid namque sunt speciosa hujus deserti, nisi sacramentorum sanctionumque venerabilium saluberrima et decentissima 1130D instituta, quae tunc pinguescere coeperunt, quando sanctorum Patrum documentis et auctoritatibus ad majora honestatis et reverentiae incrementa profecerunt? De quo deserto, per Isaiam Dominus dicit, ponam desertum in stagnum aquae et terram inviam in rivos aquarum:5 desertum quippe in stagnum aquae et terram inviam in rivos aquarum posuit, quando gentilitati, quae prae ariditate mentis nullos bonorum operum fructus ferebat, fluenta praedicationis dedit et ad quam prae asperitate suae siccitatis via praedicatoribus non patebat, doctrinae postmodum rivos emanere fecit. Cui et in alio loco per eumdem prophetam repromittit dicens: Laetabitur deserta, et invia et exsultabit solitudo, et florebit quasi lilium:6  1131A laetabitur fide, exsultabit actione, florebit virtutum decore, ut quasi lilium odore bonae vitae redoleat, candore munditiae niteat, medicina intimae salutis valeat.

Judaea quoque desertum dicitur, a quibus testamentum et legislatio et omne jus sacrificiorum et caeremoniarum migravit, ita ut templo destructo et civitate desolata, tota in eis regalis et sacerdotalis dignitas, omnisque ritus solemnis cessaverit, ipsi autem per diversas regiones dispersi desolationis hujus signum portent. Quod Dominus eis in Evangelio futurum praenuntiavit dicens: Relinquetur vobis domus vestra deserta;7 et in Jeremia scriptum est: Praecipitavit Dominus, nec pepercit; omnia speciosa Jacob destruxit in furore suo 1131B.8

Mundus quoque desertum nuncupari potest non corporaliter, sed spiritualiter, quia quanto plus peccatorum sordibus cumulatur, tanto plus divinae gratiae praesentia desolatur; scriptum est enim: Terra in solitudine redigetur;9 terra quippe in solitudine, quia mens terrenis curis et voluptatibus occupata, virtutum conventu desolatur.

Sepositus quoque locus desertum dicitur, quia ubi nullus saecularium negotiorum vel forensium actionum accessus est, illud quaedam solitudo non incongrue nuncupatur. Unde cum Psalmista, tribulationes inimicorum et molestias iniquitatum, et conturbationes cordis tales praemitteret, ut etiam 1131C mortem exinde formidaret, tandem inde reversus: Dixi, inquit, quis dabit mihi pennas sicut columbae, et volabo et requiescam.10 Demumque salubri reperto consilio: Ecce, inquit, elongavi fugiens, et mansi in solitudine; exspectabam eum qui salvum me fecit a pusillanimitate spiritus et tempestate11 Et Dominus post baptismum jejunaturus in desertum deductus est ubi a diabolo tentatus,12 nostras in se tentationes triumphavit, ostendens eos qui vitam quietam diligunt, tentationibus quidem fatigandos sed Dei adjutorio per jejunia et orationes liberandos.

Desertum quoque est animus ab omnibus mundi curis remotus, quia quanto minus ea quae mundi sunt cogitat, tanto magis a carnalibus desideriis 1131D cor solitarium portat. Unde Dominus in Evangelio: Cum, inquit, orabis, intra in cubiculum, et clauso ostio ora Patrem tuum;13 orantes quippe cubiculum intramus, quando in secreto cordis nostri soli stamus et Deo tantum quae rogamus sine voce aperimus; ostium quoque claudimus, quando sensuum nostrorum exteriorum aditum obstruimus, ne per eos ad cor aliquid, quod preces nostras impedire possit introducatur. Et haec est solitudo animi valde necessaria unicuique Deum quaerenti et invenire cupienti.

Diximus autem superius ascensum esse et corporis et mentis, sed hoc solummodo de ascensu mentis considerandum, qui non fit nisi per desertum.

  Quamdiu enim mens mundi hujus curis et 1132A tumultibus implicatur, ad altitudinem virtutum minime valet ascendere, sed primo quaerenda est solitudo corporis et mentis, ut, dum nulla exteriori vel interiori inquietudine mens abducitur, liberius ad studium boni operis sublevetur.

Sancta itaque Ecclesia quae ex duobus populis ex praeputio et circumcisione venientibus collecta est per desertum perfidiae ascendit quando infidelibus utroque populo in perfidia remanentibus, ipsa inter eos fide, spe, charitate, admiranda virtutum culmina excrevit. Et quanto gravius eis persequentibus contrita et quasi comminuta est, tanto altius ex sancti Spiritus igne fumum sanctitatis rectitudine et rigore vitae et doctrinae produxit. Unde subditur: Sicut virgula fumi ex aromatibus myrrhae 1132B et thuris et universi pulveris pigmentarii. 

Quasi virgula fuit, quia recta et rigida in fine et operatione permansit: virgula autem fumi fuit, quia ipsa rectitudo et fortitudo ex divini amoris igne fumuit. Quaenam vero fuit materia in qua iste divinus concaluit ignis? nimirum fides, spes et charitas quae per species signantur aromatum myrrhae et thuris et universi pulveris pigmentarii. Myrrha autem succum amarum habet et ea etiam mortuorum corpora condiuntur ne putrescant, thus vero in sacrificium Deo offertur, porro ex universo pulvere pigmentarii pretiosissimum conficitur unguentum. Novem facti, cum pro orthodoxa fidei integritate servanda, ab infidelibus et haereticis ipsius fidei 1132C corruptoribus persecutiones et mortes multas et varias perpessi sunt, myrrham fumantis fidei quasi in coelum emiserunt; nam per totum orbem iste fidei et passionum fumus ascendit, qui incredulos et persecutores miraculorum acerbitate excaecavit et fugavit, credentes vero quam suavi odore et illuminavit et confirmavit. Cum autem in cultu Dei et facta religione ferventes pro statu Ecclesiae et adipiscenda quam sperabant aeterna beatitudine, orationibus jugiter instabant, nonne etiam thus fumantis et redolentis spei protulerunt? nisi enim firmam spem futurorum bonorum haberent, nequaquam pro his assequendis Deo assidue supplicarent. Cum vero fide et spe fortes, cum Apostolo dicere poterant: Certus sum quod neque vita, neque mors, neque angeli, 1132D neque principatus, neque virtutes, neque instantia, neque futura, neque fortitudo, neque altitudo, neque profundum, neque creatura aliqua poterit nos seperare a charitate Dei.14 Nonne universi pulveris pigmentarii odorem in sublime sparserunt? Quid enim est charitas nisi universus pigmentarii pulvis? Charitas nempe virtus est universalis, quia omnes ejus radice prodeunt virtutes, atque ideo ubicunque est aliqua virtus, ibi est charitas.

Quis vero iste pigmentarius nisi Spiritus sanctus, quia gratia sua hunc universalem componit pulverem? Charitas enim Dei diffusa est in cordibus nostris per Spiritum sanctum qui datus est nobis.15

  Videamus ad quantam subtilitatem quasi in pulverem Apostolus redegit charitatem, dum 1133A ejus partes enumerans: Charitas, inquit, patiens est, benigna est, non aemulatur, non agit perperam, non inflatur, non est ambitiosa, non quaerit quae sua sunt, non irritatur, non cogitat malum, non gaudet super iniquitate, congaudet autem veritati, omnia suffert, omnia credit, omnia sperat, omnia sustinet.16 Ecce in quot partes dividit charitatem, quatenus per has determinatas partes insinuet quod quaecunque ultima, et de toto corpore boni munitissima fuerit virtus, haec sit charitatis atomus. Ubi autem omne dicitur, nihil excipitur; omne ergo bonum charitas est; igitur sicut universus pulvis pigmentarii ex universis pretiosis speciebus conficitur, ita charitas ex universis animi virtutibus componitur, ut non incongrue universi 1133B pulveris pigmentarii significatione notetur; ubi enim aliqua virtus deest, perfecta charitas non est.

Unaquaeque etiam dilecta Deo anima per desertum hujus mundi ascendit, quando spretis et postpositis omnibus ejus curis et negotiis atque oblectamentis, ad coelestia semper tendit virtutum progressibus, et quamvis in mundo detineatur corpore, in coelestibus tamen versatur mente. Per desertum quoque animi ascensiones facit, quia quanto animus circa exteriora occupatur, et quanto magis cogitationum inutilium frequentia deseritur, tanto magis divinitatis amore et bonorum actuum delectatione subvehitur. Et hoc sicut virgula fumi ex aromatibus myrrhae et thuris et universi pulveris pigmentarii, ut juxta superiorem sensum ipsa 1133C quoque virgam aequitatis habeat, fide, spe et charitate, per gratiam Spiritus sancti. In hac etiam valle lacrymarum myrrha laboris et patientiae in conspectu Dei fumet, perpendens: quia non sunt condignae passiones hujus temporis ad futuram gloriam quae revelabitur in nobis.17 Thus quoque purissimum orationum instantia accendat, cujus suavi odore delectatus Deus benedictionis suae gratiam ei conferat, per quam prole virtutum crescat et multiplicetur. Universo vero pulvere pigmentarii redoleat, ut spiritu humilitatis et animo contrito, omne sanctitatis officium Deo exhibeat, sacrificium enim Deo spiritus contribulatus:18 quasi enim in minutissimum pulverem cribratur, 1133D quando per valde humiliati cordis confractionem in summis virtutibus positus ante Dei oculos extenuatur. Minutissimo namque hujus confractionis et humilitatis pulvere sancti Spiritus igne succensus David fumigabat, cum dicebat:  Ego sum vermis et non homo,19 et cum in alio loco canem se mortuum et pulicem commemorabat,20 et in Psalmo dicitur Moyses stetisse in confractione in conspectu Dei ut averteret iram ejus.21 Quanta enim contritione spiritus et compassionis virtute conterebatur, quando pro peccato populi orans, dicebat ad Deum: Aut dimitte eis hanc noxam, aut si non facis, dele me de libro tuo quem scripsisti?22 Paulus quoque humilitatis dejectione comminutus, minimum se apostolorum 1134A23 nominat, pietatis autem et compassionis confractione contritus optat pro fratribus, anathema fieri.24

Ascensus autem iste sicut virgula fumi fuisse dicitur; fumus autem cum ascendit, ita paulatim ascendendo deficit, ut omnino videri non possit, quia tanta est in sanctis contemplativae vitae subtilitas, tanta sanctae conversationis per desertum intimae solitudinis sublimitas, ut magis effugiat animos demirantium quam teneatur consideratione imitari ut dum comprehendere sequendo non praevalet in ipsa sui consideratione deficiat.

 VERS. 7.— En lectulum Salomonis sexaginta fortes ambiunt ex fortissimis Israel.  

Non repugnat, ut reor, rationi si lectulum Salomonis 1134B hujus tripliciter accipiamus, sive universalem Ecclesiam, sive sancti cujusque animam, sive sanctam utriusque testamenti Scripturam, non quod locis comprehendatur qui incircumscriptus est, sed quod gratiarum et salutarium effectuum concessio et conservatio sit ipsius in aliquo supradictorum, salvans, custodiens et gubernans requietio.

Ecclesia nempe universalis hujus Salomonis, id est viri pacifici nostri Domini Jesu Christi lectulus est quia in ea requiescit per salutiferam mandatorum suorum observantiam et vivificatricem sacramentorum suorum concorporationem, quam ei exhibet sub specie sacramentalium rerum, pacificans ea, quae in coelo et in terra sunt, ut fiat quasi una respublica hujus magnifici imperatoris, una videlicet 1134C Ecclesia, et quae gaudet in patria, et quae adhuc peregrinatur in terra. Caput enim Ecclesiae Christus, ipsa vero corpus Christi;25 et sicut corpus sine capite non vivit, nec aliquid potest; et sicut caput non est vitale sine corpore; sic et Christus nulli confert vitam sine unitate corporis Ecclesiae. Unum ergo sunt Christus et Ecclesia, qui cum caput a corpore suo sit indivisum, quisquis pacem et unitatem Ecclesiae non habet, nec Christum habet: unde et in ipso sacramentorum corpore scilicet et sanguine Christi capiti corpus, hoc est  Christo Ecclesia consacramentalis et concorporalis efficitur, suo et illius mysterio, quando mysterium Christi in veritate corporis sui sumptum 1134D nulli prodest, nisi mysterium Ecclesiae, societatem scilicet ecclesiasticam eodem sacramento assumpserit; quia cum, sicut diximus, Christus a corpore suo, hoc est Ecclesia sit indivisus, in sacramento suo idem Christus veraciter sumi non dicitur, nisi sumatur universus suo et Ecclesiae mysterio eidem Ecclesiae concorporatus, ipse enim dicit: Qui manducat carnem meam et bibit sanguinem meum, in me manet et ego in eo.26

Ubi ergo magis requiescit Christus, quam in Ecclesia, quae quotidie corpori et sanguini ejus in participando ipsi concorporatur et quasi unum efficitur? Unde qui se ab unitate Ecclesiae male vivendo vel prave docendo praecidunt, quia in Ecclesia non manent, cum Christus et Ecclesia unum sint, in 1135A Christo non manent, atque ideo cum corpori ejus participant, sumunt quidem eum in veritate substantiae, sed non sumunt ad effectum salutis suae. Hoc enim est eum non veraciter sumere, quia non sumitur universus, quoniam quidem cum in altari, Ecclesia, ut dictum est, concorporalis et consacramentalis sit in Christo, universum corpus Christi, caput scilicet cum membris non sumit, qui cum extra Ecclesiam sit, seipsum Christo et Ecclesiae in utriusque sacramento non unit. Sumit quidem ipsum sacramentum secundum essentiam sui, quod aliquibus ad vitam, aliquibus ad exitum provenit; virtutem vero et rem sacramenti non sumit, quia cum haec sit virtus, et res sacramenti ut invicem se diligendo, de unitate corporis Ecclesiae sint, quicunque 1135B de eo participantur, quod nulli ad exitum, sed omni credenti proficit ad salutem, quicunque tantae societatis conformante et uniente Christo, vere participes non fuerint, Christum veraciter non sumunt, dum non ad salutem sui, sed ad judicium, sumere comprobentur: nam cum ipse Christus praecipiat dicens: Si offers munus tuum ad altare, et ibi recordatus fueris, quia frater tuus habet aliquid adversum te, relinque ibi munus tuum ante altare et vade prius reconciliari fratri tuo, et tunc veniens offeres munus tuum;27 ostendit munus non accipiendum ubi offerentis animus vinculum pacis et charitatis non habuerit. Quod si haec unitas, singulariter inter commembra non conservata, offerentium 1135C munera repellit, quanto magis totius corporis Ecclesiae unitatem deserens, nec munus offerre, nec oblato participari poterit?

Sed lectulus iste est Salomonis, id est pacifici qui dixit: Pacem meam do vobis, pacem relinquo vobis,28 confoederantis quae in coelo sunt et in terra, quia cum unum sit corpus Christi Ecclesia, quae partim in coelo cum Christo  regnat, partim adhuc peregrinatur in corpore, quicunque ab unitate hujus peregrinae partis recedit, illius supernae partis consortium non meretur, quoniam quidem cum unum sint secundum virtutem et rem sacramenti, hoc est ecclesiasticae unitatis, quamvis nondum uno socientur loco, ita tamen junguntur spiritu, ut quisquis unam non habet, 1135D alteram non habeat. Unde in lectulo isto hujus pacifici, hoc est in Ecclesia in qua adhuc Christus per sacramentorum velamina requiescit, quisquis per poenitentiam amissam receperit unitatem illi quoque quae in supernis est sociari meretur, illo veniente, et re incorporante qui reconciliavit nos Deo per sanguinem suum.

Sancti, quoque, cujusque anima lectulus est hujus veri pacifici nostri, quia cum anima justi dicatur sedes sapientiae,29 ibi nimirum suaviter quiescit Deus, ubi sapienter, rationabiliter et honeste, ipsa sapientia gubernante ejusdem requietionis disponitur locus, ubi mens per gratiam ita Deo copulatur, ut cum eo unus spiritus efficiatur, cujus unitatis sacramentum omnem confert salutis effectum, 1136A sicut ipse Salvator dicit: Qui manet in me, et ego in eo, hic fert fructum multum quia sine me nihil potestis facere.30 Cum enim ad omnem bonitatis et disciplinae fructum mens impotens sit sine cooperante gratia, tantum hujus conjunctionis ei confertur virtus, ut cum omnipotens sit cui per unitatem spiritus copulatur, omnipotens quoque et ipsa per gratiam efficiatur, sicut ipse dicit, omnia possibilia credenti.31 Si enim sancti Deo conjuncti dii dicuntur, ille quidem essentialiter, isti vero nuncupative, non videtur inconsequens, ut cum omnipotenti per unitatis sacramentum concorporentur, omnipotentiae quoque ejus quodam suo modo participes efficiantur, qui possunt cum Apostolo dicere, omnia nobis cum illo 1136B donavit.32 Nam quibus omnia cum illo donavit, quando omnipotentem non habent, nihil est quod in ipso et per ipsum non possint. Sed talis mens lectulus determinate dicitur Salvatoris, id est pacifici, quia ubicunque iste pacificus per gratiae suae dignationem quieverit et mansionem fecerit, omnis sopitur carnalis affectionis spiritui repugnans adversitas.

Porro, lectulus iste Salomonis hujus divina quoque non absurde accipitur Scriptura, quia in ea Christus requiescit per praeceptorum suorum documenta et virtutum exempla, ubi praedicatur hujus pacifici testamentum quod in morte sua confirmavit, videlicet pacis et dilectionis praeceptum, cum 1136C dicit: Mandatum novum do vobis ut diligatis invicem sicut dilexi vos;33 cujus dilectionis plenitudo gemina constat relatione, Dei videlicet et proximi, in qua tota lex pendet et prophetae,34 quam quia  tota utriusque sacramenti continet pagina, quae nihil utile vel honestum absque ea discernit, non immerito sacra Scriptura hujus pacifici lectulus nuncupari potest. Ibi enim a legente et in ea meditante invenitur Christus, ibi potest intelligere quid credere, quid sperare, quid amare debeat; et hanc triplicem virtutem habere, Deum est habere, ad quem aeternaliter habendum, fide, spe, charitate ducitur et confirmatur. Ibi Christus latens et quasi quiescens agnoscitur et suscitatur, quia in mentibus legentis 1136D postquam intelligitur, si fidei et bonorum operum gressibus animus movetur, quasi Christus quiescens suscitatur. In Evangelio namque scriptum est, quod Christus in fractione panis est agnitus, qui in forma peregrini latebat,35 quia Scriptura divina quae est coelestis ille et vivus panis Christus non intelligentibus peregrina est, sed cum fuerit per expositionis confractionem distributa, Christus qui in ea latebat, intelligentis mente agnoscitur.

Sed videndum quid sit, quod hunc lectulum pacifici hujus dicuntur ambientes sexaginta fortes, ex fortissimis Israel, omnes tenentes gladios et ad bella doctissimi. Multi enim hunc lectulum dissipare, et istum pacificum auferre conati sunt, quidam vanis 1137A et irreligiosis cultibus, quidam perversis moribus, nonnulli pravorum dogmatum erroribus, quibus isti fortes fortissime restiterunt factis, dictis et scriptis, tenentes gladios verbi Dei, et ad hujusmodi hostes debellandos doctissimi, primo quidem sancti apostoli atque apostolici viri, deinde sancti martyres, denique sacerdotes, qui omnes fuerunt ex fortissimis mente Deum videntium, et ex ipso invictae fortitudinis robur trahentium, suo quoque tempore et loco hunc lectulum ambientes et custodientes, non quod ipsi huic pacifico necessarii fuerint, sed quod ipse eis admodum necessarius fuerit quem timebant amittere malorum perversitate, qui fidem catholicam subvertere omnimodis laborabant.

 1137BCur autem istorum fortium, sive fortissimorum numerositas sexagenario numero determinatur non enim nihil rationis habet ut cum istorum fortium innumerabilis fuerit multitudo, isto numero finito comprehendatur: poterat quidem esse, ut ille realis Salomon plures haberet sui corporis custodes, vel rerum suarum diversis in locis repositarum, suis quoque officiis certos et designatos tutores; sed cum tantam ei pacem Deus concesserit, ut nulla ejus tempore bella moverentur, mirum videtur si juxta litteram accipiendum est, cur solo ejus corpori custodiendo tot fortes deputati erant. Verum quia magis haec ad spiritualem sensum referri ratio postulat, videamus quid iste numerus  sexagenarius innuat; sexagenarius namque ex 1137C senario et denario altero per alterutrum multiplicato componitur. Senarius autem qui partibus suis insimul collectis nec minuitur nec distenditur perfectionem significare dicitur. Denarius vero qui ex quinario bis ducto componitur, Decalogum legis insinuat, pro quo observato vel contempto propter quinque sensus corporis quorum officio sive ad bonum sive ad malum mens ducitur, universitas hominum, in decem virginum quinque prudentium et fatuarum ordine vel remuneratur vel damnatur. Senarius autem qui perfectionem significat et denarius qui Decalogum demonstrat invicem se multiplicantes et sexagenarium perficientes ostendunt istos sexaginta fortes, ita perfecte in divinis praeceptis 1137D custodiendis sensus suos exteriores aptasse, ut merito in quinque prudentium sorte computentur.

Solent autem mihi qui Arithmeticae artis scientiam habent, talem numerum ut sint sexaginta dicere superfluum, qui cum sint quidam numeri qui ita partium suarum collectione aequantur, ut nec minus nec majus toto corpore recipiant, atque ideo perfecti dicantur, quidam quia suarum partium compositione toto corpore minus reponunt diminuti nuncupentur isti qui partibus propriis insimul collectis totum corpus aliqua numerositate transcendunt superflui appellantur. Sed nos qui hunc numerum fortium istorum in bonam referimus partem transcensionem istam non superfluitatem, sed spiritualis lucri quod de virtute ad virtutem 1138A proficit incrementum accipere debemus, ut dicamus fortes istos in creditis sibi quinque sensuum talentis, ita magnifice operatos fuisse pro sui et proximorum utilitate, ut studio illorum in bonis operibus semper augmentum capiente, de fortibus fortissimi efficerentur.

Videamus autem quid hujus numeri sexagenarii partes apportent, ut cognoscere possimus, utrum ad istorum Christi fortium perfectionem pertineant; sexagenarii igitur numeri altera pars sunt triginta, tertia viginti, quarta quindecim, quinta duodecim, sexta decem, decima sex, duodecima quinque, quinta decima quatuor, vicesima tres, tricesima duo, sexagesima unum. Quae partes simul collectae centum et octo complent, totum corpus sexagenarii 1138B quadragesimo octavo transcendentes. Quae est autem omnium perfectorum remuneratio, nisi omnis laboris eorum centupliciter melior recompensatio in futura regeneratione quando in corporum immortalitatem renascentur ad illam vitam octavae aetatis quae nunquam finietur.

Bene ergo istorum fortium sive fortissimorum collectio sexagenario comprehenditur numero cujus partes in unum redactae, in centum et octo  excrescunt, ut non hoc ad superfluitatem, sed ad virtutum referamus augmentationem, quando recte agendo et docendo, sui et aliorum lucrati sunt profectum, pro quo consequantur perfectam beatitudinem, quae centenario numero designatur, et in octava, ut diximus, aetate sine fine mansura complebitur.

  1138CVERS. 8.— Omnes tenentes gladios, et ad bella doctissimi: uniuscujusque ensis super femur suum propter timores nocturnos.  

Isti vero sexaginta fortes ex fortissimis Israel, lectulum Salomonis ambientes quid faciunt? Omnes, inquit, tenentes gladios, et ad bella doctissimi: non dicit habentes, sed tenentes, quia potuerunt quidem habere secreto quodam animae scientis et intelligentis repositorio, sed non tenere publico quodam praedicantis voce et opere gestatorio. Tenent ergo gladios quia semper parata gestant scientiarum et actionum documenta, quibus videntes et audientes ad spiritualia instruant certamina, sed quid sunt 1138D isti gladii nisi sermones Dei: Verus est enim sermo Dei, et efficax, et penetrabilior omni gladio ancipiti, et pertingens usque ad divisionem animae, compagum quoque et medullarum, et discretor cogitationum:36 hujusmodi enim gladium dividentem et separantem, misit Deus in terram, quando venit separare hominem adversus patrem suum, et filiam adversus matrem suam, et nurum adversus socrum suam, et inimici hominis domestici ejus.37 Hoc nimirum gladio sermonis Dei, quo praecipitur fieri separatio et omnimoda discretio inter bonum et malum, inter virtutes et vitia debent uti inclyti bellatores Dei, quibus propositum est hujus pacifici lectulum ambire doctrina et operatione, sive hunc lectulum ad Ecclesiam referamus, sive ad propriam cujusque sancti mentem, 1139A in qua divinitas gratiae suae dignatione requiescere creditur, quatenus utrobique et Ecclesiam ab infidelium defendant pravitate, et seipsos a malignorum spirituum suggestione vel deceptione tueantur.

Quae vero sunt bella in quibus tales debent dimicare, et ad quae doctissimi memorantur? profecto virtutum et vitiorum magna lis et discordia, ubi in causa est repugnantia duorum sibi adversantium videlicet carnis et spiritus, caro enim concupiscit adversus spiritum, spiritus autem adversus carnem.38 Et recte non ad bellum sed plurali numero ad bella doctissimi praedicantur, quia aliud est bellum humilitatis contra superbiam, aliud castitatis contra libidinem, aliud patientiae contra iram, aliud obedientiae contra contumaciam, aliud sobrietatis 1139B contra luxuriam, aliud avaritiae contra liberalitatem, vel si cujus virtutis, quae sibi opposito reluctatur vitio, ad quae bella feliciter peragenda isti sexaginta  fortes doctissimi memorantur, quia in eorum gestis et scriptis est ratio et consilium ad apparatum istorum bellorum bene et honeste consummandorum.

Unde et subditur: Uniuscujusque ensis super femur suum propter timores nocturnos. Diversorum enim vitiorum diversa est ratio reprimendorum, quia alio modo reprimitur superbia, alio modo luxuria, atque alio modo avaritia, singulaque vitia singula exposcunt remediorum contraria, ut in uno quoque contrario quasi ense pugnetur diverso. Ensis autem est vigilans mentis custodia, de qua Scriptura praecipit: 1139C Omni custodia serva cor tuum:39 qui ensis super femur ponitur quando suggestio delectantis carnis vigilanti custodia reluctantis animi reprimitur.

Dicamus a simili in femore et seminarium propaginis, de quo conceptione data homo formatur, qui singulis in utero discretis membris tandem nascendo producitur, paulatimque per aetatum momenta in hominem perfectum deducitur. Quid est autem in unoquoque homine delectantis carnis suggestio, nisi quaedam vitii subito irruentis conceptio? Quae si non statim ense fortiter reluctantis animi comprimitur, formam in mente per delectationem accipit, deinde per consensum quasi nascitur, 1139D sicque pedetentim per actionem crescendo damnabile et mortiferum per consuetudinem vitium efficitur; sunt enim in unoquoque vitio propagando istae progressionis partes videlicet suggestio, delectasio, consensus, actio, consuetudo, sicut et in homine istae quoque natalis sunt processionis partes, hoc est conceptio, formatio, nativitas, corporis protractio et aetatis plenitudo. Ensis ergo uniuscujusque super femur suum esse debet, ut praecito capite malae suggestionis et quasi quodam seminario concipiendae malitiae debilitato totum corpus nascituri vitii propulsetur, et quare hoc? Propter timores, inquit, nocturnos. Quid namque timent nocte, qui custodiunt civitatem, vel domum, nisi subitos aut hostes aut fures, nisi maligni spiritus 1140A qui thesauros animae nostrae praedari vel furari conantur? Hi nempe per noctem pravae suggestionis sive delectationis qua mentem cujusque involvunt ne mali ipsius periculum discernere possit, irruunt repente et irrepunt, et tantis tentationum jaculis mentem vulnerant ut a suae rectitudinis statu eam quandoque dejiciant. Hoc autem nonnisi nocte facere possunt, quando calore pii studii recedente frigus torporis et negligentiae animum occupaverit, quando in eo sol justitiae propter desidiam occubuerit et lumine suae gratiae non illuxerit, quia tunc parant sagittas suas ut sagittent pauperem in abscondito.40

Propter hos ergo timores nocturnos, hoc est occultas tentationum insidias, debet unusquisque 1140B armis justitiae succinctus stare, omnesque aditus  interioris domus suae tam vigilanter observare, ut nullus introeundi locus hosti possit patere. Ostendit hujusmodi studium qui sint fortes vel fortissimi, qui veri Salomonis lectulum ambiendo custodiant vel custodire valeant, et qui doctissimi in sancti propositi praecinctu existant, tenentes semper providentiae et promptae vigilantiae gladios, propter subitos irrepentis vitii timores nocturnos.

Verum hujus spiritalis militiae scientiam et audaciam, ubi et quo isti fortissimi accipiant sequentia insinuaut; nam subditur: ferculum sibi fecit rex Salomon, etc.

 VERS. 9.— Ferculum fecit sibi Salomon de lignis Libani.  

 1140CUnde enim accipiunt ut fortes sint, nisi a sanctae Ecclesiae doctoribus, quorum facta et dicta imitari cupiunt, vel a sanctarum Scripturarum canonicarum testimoniis et auctoritatibus.

Ferculum autem hujus veri regis Salomonis sancta Ecclesia est, sive ipsius Ecclesiae tota canonica Scriptura, sive in individuo justi cujuscunque anima; nam cum ferculum a ferendo dicatur, nimirum unumquodque ipsorum non absurde ferculum aequivoce nuncupatur; Ecclesia quidem propter divinorum quae in ea continentur sacramentorum lationem; sancta Scriptura propter divinorum eloquiorum, sive praeceptorum, quorum mysteria et utilitatem continet, susceptionem; justi vero 1140D anima propter divinae scientiae, per quam honestatis et disciplinae capax efficitur, perceptionem, quae omnia spiritualium deliciae sunt epularum.

Quomodo vero singula membra unicuique capiti eorum, quae proposuimus adhaerere possint expedire curabimus, hoc est quomodo columnae argenteae, reclinatorium aureum, ascensus purpureus, et istorum medium charitate constratum, sive Ecclesiae sive canonicae Scripturae, sive justi animae competant, assignabimus.

Primo tamen considerandum qualiter ex lignis Libani unumquodque istorum ferculorum dicatur exstructum: Libanus candidatio interpretatur. Quid autem per ligna Libani, quae naturaliter imputribilia esse memorantur, nisi sancti et electi accipiuntur, 1141A qui per spiritus fortitudinem et mundanae vitae candorem incorruptam cogitatione, locutione et opere servaverunt et servant sanctitatem?

Ex lignis ergo Libani rex Salomon ferculum sibi instituit, quia Christus ex sanctorum suorum venerabilibus et incorruptis gestis et documentis, et Ecclesiam suam decentissime nobilitavit et sanctam Scripturam suam composuit, et cujusque justi animam erudivit, ut  unumquodque horum coelestium foret ferculum epularum et fidelium refectio animarum.

 VERS. 10.— Columnus ejus fecit argenteas, reclinatorium aureum et ascensum purpureum: media charitate constravit propter filias Jerusalem.  

Argentum vero et aurum in singulis competenter 1141B intelligitur propter eloquiorum nitorem et puritatem, atque sensuum qui in ipsis fulgent eloquiis majestatem. Si enim ad Ecclesiam referas, columnae ejus sunt argenteae, quia sancti patriarchae et prophetae, apostoli quoque sive apostolici viri in praedicatione sua, vel utriusque testamenti expositione qua Ecclesiam sublevant et sustentant, quae dicunt vel scribunt fideli et luculento perorant sermone.

In quo sermone reclinatorium est aureum, quia ipsa eorum praedicatio, vel expositio pretioso sensuum fulgore rutilat, in quo se quilibet, qui prius ignorando et quaerendo laborabat, jam intelligens quasi requiescendo redimat, et ad internae refectionis epulas quasi fatigatam ignorantia mentem appodiat.

 1141CHujus quoque ferculi ascensus est purpureus, quia altissima est in Ecclesiae pace professio, quae contemptu saeculi, mortificatione carnis et propriae voluntatis abjectione, martyrio mentis purpuratum disponit ascensum, quando mens se ipsam Deo offert hostiam viventem in odorem suavitatis.41 Nemo quippe nisi ab omnibus mundi curis et desideriis liber ad summum divinae charitatis gradum per contemplationem ascendere valet, quia cum multi et diversi sanctorum virtutibus ascendentium sint gradus, sicut de eis scriptum est: Ibunt de virtute in virtutem;42 Altissimus tamen, ut discimus, ascensus est, ubi mens se supra se contemplatoria erigit charitate. In isto namque ascensu 1141D purpureo diversi sunt gradus, quia alter altero est eminentior; plus est enim orare, jejunare, vigilare quam meditari tantum et legere; plus est pro justitia contumelias et opprobria vel qualescunque persecutiones sustinere, quam ab injustitia tantum abstinere: attamen in omnibus hujusmodi ascensionibus labor corporis et animi, et vitae continentia quasi quaedam pretiosa mentis est purpura.

Sed hujus ferculi media rex Salomon charitate constravit propter filias Jerusalem, quia in medio horum tam sublimium in Ecclesia meritorum, multae nimirum quasi fragilitate et infirmitate constratae deponuntur mentes, quia quamvis mundum perfecte relinquere non valeant, tamen mundi contemptores diligunt et venerantur; quamvis propter 1142A Deum laborare jejunando, vigilando et orando, sive carnem mortificando non possint, tamen haec in agentibus dum diligunt, quasi sua efficiunt, et quod ipsae in se  per infirmitatem non habent, hoc in aliis per charitatem habent. Tales utique ad hoc ferculum pertinent, et suo modo in hoc reficiuntur, quia quod sancti et perfecti in re et virtute, hoc istae sola charitate assequuntur.

Porro si totum canonicae Scripturae corpus respicias, columnae ejus argenteae, reclinatorium quoque aureum, sunt divinorum eloquiorum sententiae et auctoritates, verborum claritate perspicuae, et sensuum singulari excellentia fulgidae, quarum lectio suavissima est animae refectio, quoniam ibi fides sustentat, spes sublevat, charitas per contemplationem 1142B reclinat. Unde et reclinatorium est aureum, quia fide et spe major est charitas contemplatoria, sicut argento pretiosius est aurum. Cum enim ex hujusmodi ferculo legendo vel audiendo quisque fidelis didicerit, quid credere, quid sperare debeat, postpositis omnibus transitoriis, in solo Dei amore, quasi in quodam aureo contemplationis reclinatorio per quietem mentis ad aeternam vitam pascitur, et nutritur.

In hoc ferculo ascensus est purpureus, quia inibi recitantur passio Redemptoris, et gloriosi triumphi martyrum pro ipsius Redemptoris amore morientium, in quibus passionibus aliqui fuerunt ascensus: nam ut in ipso capite martyrum videre possumus, primo flagellatus, deinde sputis illitus, alapis caesus, 1142C spinis coronatus, postremo cruci affixus, quasi quemdam purpureum, in sua passione fecit ascensum, cujus vestigia martyres secuti multimodi laboris habuerunt ascensus, quia ludibria et verbera experti, insuper vincula et carceres, lapidati sunt, secti sunt, tentati sunt, ad ultimum in occisione gladii mortui sunt,43 ut per hos passionum ascensus ad summum aeternae beatitudinis pertingerent gradum. Sed hunc ascensum cum legunt et audiunt, piae mentes imitari satagunt, ut sicut temporalium passionum sic et aeternarum participes fiant consolationum.

Media quoque hujus ferculi charitate constrata sunt, quia in tota divina pagina charitas quasi medium 1142D obtinet locum, dum ad eam veluti ad quemdam optimum et certum fieri omnes sanctarum respiciant sententiae Scripturarum, sicut dicit Apostolus, quia finis praecepti charitas de corde puro et conscientia bona et fide non ficta.44 Et cum duo praecepta charitatis Dei videlicet et proximi ostenderet Dominus, in his, inquit, duobus praeceptis tota lex pendet et prophetae,45 id autem ex quo caetera omnia pendent, summum et principalem quodammodo locum videtur habere. Media ergo hujus ferculi rex Salomon charitate constravit, quia in medio sanctarum Scripturarum charitatis constituit principatum.

Et quare hoc? propter filias Jerusalem, id est propter animas ad coelestem Jerusalem, id est visionem 1143A pacis pertinentes, ut intelligant neque columnas argenteas, neque reclinatorium aureum, neque  ascensum purpureum sine charitatis virtute aliquid virtutis habere, sed omnia et charitate tanquam multos ramos ex una arboris radice debere procedere. Apostolus enim dicit quia si linguis hominum loquar et angelorum, quod est columnas argenteas habere, charitatem autem non habeam, factus sum velut aes sonans aut cymbalum tinniens; et si habuero prophetiam et noverim mysteria omnia et omnem scientiam, quod est reclinatorium aureum esse, et si tradidero corpus meum ita ut ardeam, quod est ascensum purpureum habere, charitatem autem non habeam, nihil mihi prodest.46

 1143BEcce quomodo istud suum ferculum rex noster Salomon media charitate constravit, cum per totum corpus sanctae Scripturae charitatem quasi in quodam centro constituit, ut omnia circa eam, et in eam revolvantur. Et sicut sol altissimus est dum in centro figitur nec ultra progreditur, sic sancta Scriptura de virtutibus disputans altissima est in charitatis praedicamento, nec ultra eam progreditur alicujus virtutis praejudicio.

Tertio vero loco si cujusque justi animam attendas, columnae ejus argenteae sunt quatuor virtutes cardinales, quarum omnes aliae appendices sunt, videlicet prudentia, justitia, fortitudo, temperantia. Sed quomodo argenteae? probatae fidei puritate et vera evangelicae doctrinae praedicatione ab omni 1143C scoria haereticae falsitatis exhausta de qua scriptum est: Eloquia Domini, eloquia casta, argentum igne examinatum.47 Unde de haereticis dicit per prophetam Dominus: Dedi eis argentum et aurum, ipsi vero ex argento et auro fecerunt Baal;48 aurum autem ad mentem, argentum ad eloquium pertinet: aurum quippe et argentum sanctae animae tribuit Deus, quando ei et sensum divinum et sapientiam concedit habere, et id quod mentem concipit, eloquii venustate proferre. Quem sensum quia haeretici depravant et depravatum docendo enuntiant, quasi ex auro et argento idola falsitatis fabricant.

Qui ergo vult ut virtutes si quas habet sint columnae 1143D quae animae structuram substineant, hoc satagere debet, ut sint argenteae, quia nisi fidei et doctrinae puritate resplendeant, timendum valde est ne structuram ipsam portare non valentes tortitudinis suae infirmitate subsidant. Sed columnae cujus sunt argenteae, reclinatorium quoque aureum est, quia ex abundantia cordis os loquitur,49 quoniam ubi abundat in sensu sapientia, ibi laudabilis foris profluit eloquentia. Scriptum est: Sapientia requiescit in corde justi et prudentia in sermone oris ejus.50 Cum enim mens sapientiae fulgore resplendet, sequitur ut id quo quid intelligit, prudenter enuntiet. Sed quare mens justi reclinatorium dicitur? Nimirum quia divinitas in mente quae sibi placet, humilitatis, patientiae, castitatis et 1144A obedientiae pulchritudine per aurum inhabitantis gratiae suae donum dicitur se reclinare  quo contra de reproborum mentibus dicitur, quia Filius hominis non habet ubi caput reclinet.51

Quis vero est hujus ferculi ascensus purpureus? Fides et memoria passionis Dominicae, quam credere et in qua omnem spem salutis suae constituere, et ad cujus formam seipsum quoque mundo, vitiis et concupiscentiis crucifigere, ut possit cum Apostolo dicere: Mihi mundus crucifixus est, et ego mundo,52 procul dubio est per ascensum purpureum mentis ascendere.

Quomodo vero hujus ferculi media charitate constrata sint propter filias Jerusalem, Apostolus 1144B hoc ostendit qui dicit: Factus sum infirmis infirmus, ut infirmos lucrifacerem;53 unde hoc nisi ex charitate? nam cum sit gemina dilectio, Dei videlicet et proximi, et una ex altera pendeat, quisquis summis virtutibus praeditus est, hoc debet habere medium, ut cum necessitas vel utilitas fraterna exegerit, ab illa rigoris sui altitudine paululum descendat, et proximorum infirmitati condescendendo provideat.

Hoc enim modo nisi diligat proximum, minime probatur diligere Deum, cum una dilectio ex altera constituatur: Qui enim non diligit proximum quem videt, Deum quem non videt quomodo potest diligere?54 

Sive ergo Ecclesia, sive sancta Scriptura, sive 1144C justi cujuslibet anima, hujus veri Salomonis ferculum dicatur, sequentia non repugnant, quin unicuique capiti membra non inconvenienter adhaereant. Sed si diligenter mentis obtutus adhibeantur, non erit, ut aestimo, taediosum considerare quam pulchre ultimum hujus ferculi membrum charitatis conclusione signetur. Quid enim est in Ecclesia religionis, quid rei sacramentalis, quid in tota divina pagina scientiae vel eloquentiae, quid in sancti anima sanctitatis et justitiae, quod totum principium sive finem in charitatis respectu non constituat? Quid porro sunt Ecclesiae sacramenta, quid totius sanctae Scripturae eloquia, quidve est quod credere, quod sperare et diligere debet justi 1144D anima, nisi Christi incarnatio, passio, resurrectio et ascensio, atque omnium quae pro humana salute gessit rerum exhibitio? Quid vero omnium istorum sancta praeconia, nisi divinae charitatis sunt signa? propter nimiam enim charitatem suam qua dilexit nos Deus, misit Filium suum in similitudinem carnis, factus propter nos maledictum, ut nos a maledicto redimeret.55 Sive ergo Ecclesia dicatur hoc ferculum, sive sancta Scriptura, sive justi anima, ubique charitas ista medium tenet locum, quia de ea cuncta procedunt, et ad illam cuncta respiciunt. Tota enim summa charitatis hujus est, Deus homo factus, hocque totum est quod in Ecclesia per divinam Scripturam sancti docent, videlicet ut hujus divinae charitatis et misericordiae 1145A  magnitudinem summopere attendamus, quia per hanc sumus a morte liberati et ad aeternam vitam quam peccando amiseramus reparati.

Unde nunc in sequentibus filiae Sion admonentur, quatenus divinae bonitatis gratiam, non tantum in re sed etiam in rei ipsius efficientia diligenter attendant, et admirandam salutis suae dispositionem advertant.

 VERS. 11.— Egredimini et videte, filiae Sion, regem Salomonem in diademate, quo coronavit eum mater sua, in die desponsationis illius et in die laetitiae cordis ejus.  

Sion dicitur speculatio, filiae autem Sion, id est speculationis quae sunt nisi animae credentium, quae per contemplationis gratiam coelestium mysteriorum 1145B secreta subtiliter speculantur? Quibus ut egrediantur dicitur, quia minime debent in carnalibus occupari, qui cupiunt in spiritualibus mentis oculo detineri. Egredimini, inquit, et videte, non enim potestis videre, nisi prius egrediamini: Egredimini ergo, hoc est ex corporalium et visibilium rerum consideratione exite et in divinae magnificentiae gloriam et in ipsam universalis redemptionis causam, et in totam prorsus humanae salutis incorporalitatem mentis intuitum figite. Quare? ideo videlicet ut videatis regem Salomonem in diademate quo coronavit eum mater sua: quo autem oculo videre debetis? nimirum interiori magis quam exteriori, quia fide corporalitatis ad corporalitatem 1145C exire debetis, oportet ut spiritualiter non carnaliter ea quae videtis vel auditis intelligatis: sic enim dicitur videte, ac si dicatur intelligite.

Vos ergo filiae Sion quae non filii propter fortitudinem, sed filiae appellamini propter infirmitatem; quia nondum in robur spiritualis intelligentiae profecistis, quandoquidem ferculum vobis fecit rex Salomon, ad cujus epulas quotidie residetis Ecclesiae sacramenta perspiciendo, scripturam canonicam legendo et audiendo, sanctorum quoque doctorum sententias perscrutando, egredimini altiore sensu et videte ipsum regem Salomonem in diademate, quo coronavit eum mater sua. 

Quid vel quale est hoc diadema regis Salomonis quo coronavit eum mater sua? possumus quidem 1145D singulariter dicere unum passionis signum, spineam scilicet coronam qua eum irridendo coronavit mater sua Synagoga, quae eum secundum carnem genuit, sed melius videtur, ut istud diadema accipiamus, totam duplicis passionis summam, quae sicut diadema ex multis pretiosorum lapidum generibus ita ex multis diversarum passionum signis composita est; quam  postquam in corpore suo pertulit, gloria et honore quasi quodam diademate coronatus est, sicut dixit Apostolus: Vidimus Jesum propter passionem mortis gloria et honore coronatum, ut gratia Dei pro omnibus gustaret mortem.56 Unde vos, o filiae Sion, nolite considerare tantum exteriora et contemptibilia passionum istarum signa, hoc est flagella, sputa, alapas, spineam 1146A coronam, crucem, sepulturam, sed de hac consideratione egredimini, et quid inde gloriae et honoris, remedii et sanitatis, omni procreverit mundo, oculis mentis aspicite. Hoc est enim diadema quod admirari et venerari debetis, et haec principalitas charitatis quam in medio ferculi sui constituit, talique diademate splendet excellentia suae circa vos misericordiae. Nonne gloria et honore coronatus est, resurgens de hac corporis passibilis corruptione in impassibilitatem et incorruptionem, et corpori suo quod est Ecclesia, hujus gloriae et honoris coronam imposuit, quando et secum futurae incorruptionis participium confirmavit in aeternum?

Sive istud diadema dicamus generaliter totum humanae dispensationis ordinem, quo eum coronavit 1146B mater sua, beata scilicet virgo Maria, ex cujus utero eamdem suscepit humanitatem, rationi non videtur repugnare, nam in hujus diadematis conpositione, quo humanitus Christus est coronatus quasi quaedam insignium sunt ornamenta gemmarum, nativitas, circumcisio, baptismus, jejunium, tentatio, passio, resurrectio, ascensio, quae omnia includuntur auro misericordiae ejus. Aurum namque omnibus metallis pretiosius est, et miserationes Dei super omnia opera ejus.57 Ex auro ergo fulgidissimo infinitae misericordiae Dei, et ipsius misericordiae operibus et signis, quae supra memoravimus, quasi quibusdam gemmis fabricatum est hoc diadema regis Salomonis, veri videlicet pacifici 1146C Domini Jesu Christi: Qui reconcilians nos Deo, pacificavit omnia quae in coelis sunt et in terris.58 Unde admonentur filiae Sion quae gratiam divinae contemplationis habent, ut haec omnia sensu interiori perspicientes, quanta inde eis salus profluxerit intelligant.

Quando autem tali diademate est coronatus? In die, inquit, desponsationis ejus, in die laetitiae cordis ejus. Quaenam fuit dies desponsationis Christi, nisi tempus incarnationis, quando processit de Virginis utero tanquam sponsus procedens de thalamo,59 ad copulandam sibi Ecclesiam, propter quam redimendam dignatus est incarnari? sive potius dies desponsationis tempus fuit passionis ejus, quando sanguinis sui pretio redemptam exhibuit sibi Ecclesiam 1146D sponsam gloriosam, non habentem maculam, neque rugam.60 Hanc enim isto inaestimabilis ponderis pretio subarrhavit, huic in dotem aeternum Patris sui regnum conscribi fecit, a qua et ipse sponsalia exigit,  exigit fidei scilicet et virtutum merita, sine quibus nulla Deo copulari potest anima, quarum partes quasdam paulo post in subsequentibus enumerat.

Quae ergo fuit dies laetitiae cordis ejus? Tempus profecto resurrectionis quando superata omni tristitia passionis et corruptionis festivum se ac gloria et honore coronatum cum tropaeo completae redemptionis exhibuit. Non autem ista cordis affectio ita in eum cecidit, ut ante dubius quid futurum erat nescierit, et tunc quasi 1147A dubietate submota laetitiam animo conceperit (nullum enim divinitati tempus ascribitur), sed hujusmodi locutio humanitati ejus tantum competit, quo dicitur propter gloriam resurrectionis et propositum atque ordinem redemptionis expletum diem laetitiae habuisse, quamvis et hoc magis ad Ecclesiam quae est corpus ipsius referri possit, juxta illum modum locutionis, quo frequenter in sancta Scriptura, quod de capite dicitur, ad corpus refertur, sicut e converso de corpore ad caput propter concorporationem et unitatem qua unum efficiuntur Christus et Ecclesia; Christi enim passio, resurrectio et ascensio maxima et specialis est Ecclesiae laetitia, quando se meminit de captivitate ad libertatem, de morte ad vitam, de corruptione ad 1147B incorruptionem hoc mirabili transisse suffragio.

Quia vero ad hujus desponsationis mirabile spectaculum, totum istud respicit sponsi et sponsae epithalamium, quod hoc loco pro sui excellentia dicitur Canticum canticorum; videamus quam pulchre et jocunde alternantia invicem sponsus et sponsa decantant sanctae dilectionis praeconia. Supra enim exposuit sponsa dignitatem et excellentiam sponsi sibi spiritualiter copulandi, in lectuli reverentia, in ferculorum affluentia, in ornamentorum splendore et gloria, et quod his omnibus majus est, in singulari charitatis praerogativa, et ad istarum nuptiarum pulchritudinem perspiciendam et admirandam filiam Sion egredi hortabatur, quatenus 1147C et ipsae pro posse suo his nuptiis sociari studentes, quem nunc viderent per speculum in aenigmate, postmodum penitus jam purgato mentis oculo facie ad faciem viderent regem in decore suo.

Cui mox occurrit sponsus, cantabili pulchritudinis testimonio, plurimasque ipsius pulchritudinis partes quasi pro sponsalibus sponsae sibi oblatas enumerat, quae tamen ex gratia sunt ejusdem sponsi dantis ut itidem accipientis ostendat merito sibi copulandam quam tot pulchritudinum praeconiis suo munere fecerit gloriosam, cui praesignati quoque lectuli et ferculi nomen aptaverit, et quam ornamentorum sibi impositorum causam effecerit. Ait ergo, quam pulchra es, amica mea. 

  CAPUT IV.


  1147DVERS. 1.— Quam pulchra es, amica mea! quam pulchra es! oculi tui columbarum absque eo quod intrinsecus latet; capilli tui sicut greges caprarum quae ascenderunt de monte Galaad.  

Quoniam Spiritus sancti gratia omnis virtutum benedictio in ecclesiastico profluit agro, congrue nunc sponsus septenis pulchritudinum attollit praeconiis, quas attendit in decore et gratia oculorum, capillorum, dentium, labiorum, genarum, colli et uberum, quia nimirum  Christus Ecclesiam suo judicat consortio dignam, quam pro gratiarum affluentia, omnium in facie membrorum commendat elegantia.

Facies enim Ecclesiae est ejus publicus conventus, in quo considerantur, disponuntur, et praecipiuntur 1148A semper necessariae et utiles causae quibus informentur, et ad unitatis decorem instituantur ipsius membra, ut nulla in eis deformitatis macula appareat sive in fide, sive in actione, sive in aliqua canonicarum sanctionum constitutione. Ipse namque publicus Ecclesiae conventus, varia distinguitur professionum, dignitatum, et ordinum qualitate, quia alia est professio monachorum, alia clericorum, alia laicorum: in his autem alia professio virginum, alia continentium, alia conjugatorum, dignitatum vero alia imperialis, alia pontificalis, alia praefecturalis, sive aliud quid quod dignitatis nomine appellari potest. Porro ordinum alius sacerdotalis, alius leviticus, alius sublevitico, vel alius quilibet ecclesiasticus ordo, quae omnia significant 1148B illae praescriptae particulae sponsi testimonio in sponsae corpore laudabiliter positae. Oculi enim Ecclesiae sunt custodia et prudentia praepositorum, capilli, numerositas subditorum, dentes sacrae Scripturae expositores, labia praedicatorum elegantia, sive lectorum divinam Scripturam recitantium, genae verecundia disciplinatorum, collum sublimis eloquentia doctorum, ubera diligentia magistrorum minores erudientium, quorum omnium distinctam varietatem in corpore Ecclesiae Psalmista colaudans: Astitit, inquit, regina a dextris tuis in vestitu deaurato circumdata varietate.1 Sed de his singulis plenius suo loco dicendum.

 Quam pulchra es, inquit, amica mea, quam pulchra es! quam dicit pulchram etiam appellat amicam 1148C ut insinuet alterum alterius esse effectivum; nam quae tot pulchritudinum speciebus quas subinfert decoratur, merito amica efficitur, et quae amica probatur, profecto pulchra indicatur: non enim veluti amicam secreti sui consciam faceret, nisi hanc virtutum pulchritudine placentem sibi per gratiam copulasset. Repetita vero laude pulchritudinis geminatam approbat virtutem fidei et operationis, quae ita sibi inseparabiliter sociantur ut una sine altera semper inutilis comprobetur.

Subdens autem primum septenae pulchritudinis membrum, oculi tui, inquit, columbarum, absque eo quod intrisecus latet. Sicut supra praenotatum, oculi Ecclesiae sunt custodia et providentia praepositorum 1148D erga utilitatem subditorum, quia sicut oculi duces quidam et custodes sunt subjecto corpori ( caecus enim in tenebris ambulat et nescit quo ea;2  ita praelati cura sua et vigilantia custodiunt sibi subjectos, et ducunt in electam viam praedicatione et actione, utrobique speculatores positi, et ad animarum et ad corporum necessitatem et utilitatem. Sed isti oculi sunt columbarum, absque eo quod intrinsecus latet, quia innocenter et simpliciter carnalia provident, et prudenter subditorum periculum spiritualia administrando praevident et cavent: nam cum in terrenis aliquando pro subditorum utilitate occupantur, ipsa terrena non corvino sed columbino oculo intuentur, quia absque cupiditate et carnali desiderio simpliciter pro sola 1149A necessitate expetunt et habent, de quibus dicit propheta, et quasi columbae ad fenestras suas,3 quid enim sunt fenestrae nostrae, nisi sensus exteriores per quos ad ista visibilia, vel ea cupiendo, vel parvipendendo prospicimus? Sancti autem quasi columbae ad fenestras suas sunt, quia quidquid in exterioribus per sensus corporeos sapiunt, simpliciter et innocenter suis usibus exponunt, nihil in his cum aviditate et delectatione rapiunt, sed tantum communem in eis suam suorumque necessitatem attendunt.

Est ergo laudabile hoc modo tenere studium activae vitae, sed longe laudabilius est id quod intrinsecus latet, habere virtutem scilicet vitae contemplativae, foris enim exteriora honeste dispensant, sed 1149B divinae tantum patet cognitioni qua intentione id faciant, dum plerumque ab humanis oculis qui corda non vident aliqui religiosi exteriora interdum tractantes judicantur.

Sequitur secunda pars septenae pulchritudinis, qua dicitur: Capilli tui sicut greges caprarum, quae ascendunt de monte Galaad. 

Capillis, ut praenotatum est, numerositas subditorum designatur, qui quamvis perfectionem majorum consequi non valeant, conventum tamen Ecclesiae sicut capilli caput ornant, capitibus suis, hoc est majoribus pro suo modo et posse obediendo et constitutam sibi legem servando adhaerentes. Unamquamque enim professionem suo quique loco et ordine juxta praefixam sibi a patribus communiter 1149C conservandi regulam, licet diverso modo, decorant et ornant. Nam quamvis in Ecclesia universali sive particulari non omnes aequaliter vivant, non omnes aequaliter suo quique privato officio constituti observent regulam et eamdem plerumque excedant, publico tamen et communi religionis et ordinis teguntur ornamento, sicut econtrario nihil confert honoris aut honestatis toti corpori Ecclesiae unius devotio, si ipsa tota irreligiositatis deformetur institutio. Denique religiosa ejus communitas ipsius est pulchritudo et nobilitas, sicut et irreligiosa unanimitas ipsius est turpitudo et ignobilitas.

  Unde et dicitur, quia capilli isti sunt sicut greges caprarum quia in singulis professionibus 1149D sunt quidam greges coadunatae multitudines, greges quidem quantum ad ordinum diversitates, sive ad Ecclesias particulares, unus autem grex, quantum ad fidei unitatem et Ecclesiam universalem. Greges vero sunt caprarum quia omnes ecclesiasticae professiones, licet inter se differentes propter varias ordinum qualitates, semper tamen pari intentione ad unum spectant finem dum omnes coelestia appetentes, suo quique modo adhaerent Deo.

Qualium vero caprarum? quae ascenderunt, inquit, de monte Galaad. Galaad dicitur acervus testimonii; quis autem est iste acervus testimonii, nisi collectio quaedam et summa divinarum Scripturarum sive institutionum a sanctis Patribus ad utilitatem et honestatem Ecclesiae conscriptarum? Quid enim est 1150A sacra Scriptura nisi quidam acervus testimonii ubique praedicantis et testificantis de Christo? de quo testimonio canitur in Psalmo: Testimonium Domini fidele sapientiam praestans parvulis.4 Parvuli quippe, id est humiles testimonium sanctae Scripturae intelligunt, cui dum credendo et bene vivendo obaudiunt, sapientes sunt, summa enim philosophia est optimus vivendi modus. Institutio quoque sanctorum Patrum quidam est acervus testimonii, quia dum hoc legitime observatur, observatoribus suis ad vitae honestatem certificatur.

 Capilli ergo sanctae Ecclesiae sicut greges caprarum quae ascenderunt de monte Galaad, quia multitudines subditorum quotidie proficiunt testimoniis sanctarum 1150B Scripturarum et suorum praepositorum instititutis ad communem vivendi ordinem sibi praefixis.

 VERS. 2.— Dentes tui sicut greges tonsarum, quae ascenderunt de lavacro, omnes gemellis fetibus, et sterilis non est inter eas.  

Tertio loco ponitur, dentes tui sicut greges tonsarum, quae ascenderunt de lavacro, omnes gemellis fetibus, et sterilis non est in eis. 

Dentes, ut praescriptum est, non absurde possunt accipi sacrae Scripturae expositores, quia sicut dentes cibos conterunt, ita sancti expositores in divinis Scripturis, litterae grossitudinem in spiritualis sensus redigunt subtilitatem, ut quae in superficie intelligi non poterat, per hos dentes quasi 1150C commolita, facilius in ventrem intelligentiae transeat.

Sed quare isti dentes sicut greges tonsarum quae ascenderunt de lavacro? videlicet propter expeditum a saeculi negotiis animum, et a terrenae actionis pulvere divini spiritus fonte ablutum. Neque enim possunt ad tantae intelligentiae  subtilitatem proficere nisi hujusmodi curis quasi quibusdam oneribus depositis et toto corpore interioris hominis toto fonte illo divinitatis, de quo dicit Psalmista Deo: Torrente voluptatis tuae potabis eos, quoniam apud te est fons vitae.5 Et quid ista ablutio sive potatio conferat utilitatis, insinuat dum subdit, et in lumine tuo videbimus eum,6 ac si patenter dicat, te lumen scientiae nobis infundente, 1150D obscura divinae Scripturae intelligemus.

Dentes ergo sanctae Ecclesiae sunt quasi greges tonsarum quae ascenderunt de lavacro, quia sacrae Scripturae tractatores quo magis fuerint a terrenis actionibus expediti, et lavacro divinae inspirationis expurgati, eo fortius frangere et subtilius terere valent totam Veteris et Novi Testamenti litteralem soliditatem.

Allegoricus enim sive moralis sensus competenter et utiliter profluens ex litterali superficie sanctarum Scripturarum decens candor et quasi alliciens pulchritudo istorum est dentium.

Unde et subditur: Omnes gemellis fetibus, et sterilis non est inter eas. Quid sunt enim istorum gemelli 1151A fetus, nisi aut sanctarum Scripturarum, quae expositione quasi confringuntur, duplex sensus videlicet allegoricus et moralis, aut duorum Testamentorum cognitio aut geminae charitatis exhibitio? Nam cum triplex sit sensus in toto corpore divinae Scripturae, historicus scilicet, allegoricus et moralis, ubicunque historicus exponitur, in aliquam istarum duarum partium, allegoriam scilicet aut moralitatem resolvitur, plerumque in utrarumque partium sensus, unius ejusdemque historiae redigitur intellectus, ita ut nonnunquam quod historia sonat, non nisi mystice intelligi debeat. De quo triplici sensu divinae Scripturae dicitur: Scribe ea tripliciter in corde tuo.7 Duorum vero testamentorum quasi gemellis ditantur fetibus, quia quidquid 1151B exponunt vel de Veteri, vel de Novo Testamento assumunt. Porro geminae charitatis fetibus multiplicantur, quia ad laborem exponendae sacrae Scripturae trahit eos amor Dei, quem in ipsa Scriptura delectabiliter sapiunt; amor quoque proximi ad cujus utilitatem hanc sibi occupationem libenter assumunt.

In quibus est nulla horum gemellorum fetuum sterilitas, quia omnes quos terrenae actionis pondus non gravat, et divini Spiritus fons saluberrimus lavat, possunt delectabiliter hac gemina intentione, materna dilectione in exponendorum librorum negotiis vacare; intentione ad allegoriam et moralitatem, materia ad Vetus et Novum Testamentum, dilectione ad Deum et proximum respicientes.

  1151C  VERS. 3.— Sicut vitta coccinea labia tua, et eloquium tuum dulce; sicut fragmen mali punici, ita genae tuae, absque eo quod intrinsecus latet.  

Quarum septenae pulchritudinis praedicamentum est sicut vitta coccinea labia tua, et eloquium tuum dulce: labia dici possunt, divini eloquii praedicatores, sive ipsa eloquia eleganter legendo vel cantando pronuntiantes et Dei populum sensus vel vocis suavitate ad timorem et amorem divinum accendentes. Unde et vittae coccineae comparantur, quia sicut vitta capillos ne dispergantur constringit et componit, ita praedicatores sancti, sive in Ecclesia suaviter cantantes vel legentes audientem populum vinculo pacis et unanimitatis conjungunt et sibi invicem fidei 1151D et dilectionis harmonia consonare faciunt. Nam vitta subjectorum a vitta sanctorum praedicatorum quasi dissonat et discordat, quando nec recte credunt nec recte operantur, sed cum illorum praedicatione ad veritatem et rectitudinem perducuntur, quasi eis fide et dilectione conjunguntur; dum idem quod ipsi credunt et diligunt, atque eis in lege Dei consentiunt. Cumque eamdem veritatem pronuntiantes, vel pulchro concentu, vel probabili rationi assertione audiunt et attendunt, per gratiam compunctionis fortius se in amore Dei constringunt.

Unde et vitta cui comparantur dicitur coccinea esse. Coccus quippe ignei coloris est, et quid est charitas nisi ignis? Quando enim aliqui de illo 1152A summo bono quod Deus est audientes causa ipsius boni percipiendi ad bene agendum compunguntur, profecto divinae charitatis igne accenduntur.

Labia ergo Ecclesiae, hoc est sancti praedicatores, sive ipsam praedicationem officiose componentes, sicut vitta coccinea sunt, quia animos audientium ipsarum rerum quas praedicant dignitate et suavitate ad aeternae vitae amorem succendunt

Unde subditur, eloquium tuum dulce: lenioribus enim praeceptis infirmi attrahuntur, austerioribus repelluntur, in lege autem peccantes puniri praecipiebantur et nocentes talionem accipiebant quando oculum pro oculo, dentem pro dente8 dare jubebantur, sed in tempore gratiae dulce est eloquium Ecclesiae, quia peccatoribus culpas suas confitentibus, 1152B non poena sed misericordia promittitur, et nocentes si respiciant, non talione mulctantur, sed poenitentia absolvuntur. Sive ideo vitta coccinea sancti praedicatores sunt, quia praedicatione sua superflua cogitationum et operum constringunt, ut per sanctae operationis studium divinae charitatis igne ardeant et per contemptum saeculi quodam  mentis martyrio rubeant; coccus enim et igneus et rubeus est, et qui divina charitate fervent, omnia pro Deo pati adversa non timent.

Porro quanta species septiformis pulchritudinis disciplinatorum in Ecclesia verecundiam praedicat, dum dicitur, sicut fragmen mali punici ita genae tuae, absque eo quod intrinsecus latet. Malum punicum dicitur, eo quod ex Punica regione sit genus ejus, 1152C translatum, quod etiam dicitur malum granatum, quod multitudinem in se contineat granorum; fragmen autem mali punici exterius rubet, interius candet, et magis fractum quam integrum redolet. Genae ergo Ecclesiae sicut fragmen mali punici dicuntur esse, quia disciplina religiosorum in domo disciplinae honestatis habitum praetendentium exterius verecundiam in facie rosea praefert pulchritudine, quae ex interiori procedit mentis gratiose candentis operositate. Candor enim pudicitiae qui fulget in mente, ruborem verecundiae gignit in facie, quando tale quid timet anima religiosa committere, quod honestati suae deroget vel disciplinae. Unde per contrarium reprobae menti, et audacter 1152D peccare non crubescenti per prophetam dicitur: Frons mulieris meretricis facta est tibi, et noluisti erubescere.9

Vultus ergo demissio, et gloriosa oculorum compositio, religiosae et pudicae mentis est signum, atque ideo congrue sicut fragmen mali punici dicuntur esse moribus honeste compositi, qui decorem sanctitatis, quem intentione et cogitatione interius gestant, exterius habitu et moribus reverenter insinuant. Et cum exterior gestus religiose compositus laudabilis sit, longe tamen laudabilior est ille, interior animi habitus qui soli Deo est cognitus, dum vix aut nunquam sufficit sancta anima foris est ostendere quanta intus divina ardeat charitate.

Unde cum de sponsa sponsus praemitteret, sicut 1153A fragmen mali punici ita genae tuae, subdidit, absque eo quod intrinsecus latet. 

Quid est enim quod intrinsecus latet, nisi vis charitatis quae soli Deo paret, et quidquid honestatis vel sanctitatis, extrinsecus operatur.

Sanctae ergo Ecclesiae disciplinata corda quasi fragmen mali punici sunt, absque eo quod intrinsecus latet, quia candorem quidem virtutum quam interius habent per Dei gratiam, hanc exterius exhibent per patientiae et verecundiae formam, sed ipsam vim quae totam in se efficientiam vegetantem et confirmantem sancti Spiritus operatione continet, solius Dei judicio relinquunt, dum in magna quidem spe consistunt. Sed in ipsa sua spe sine metu non sunt. Vim quidem in se divinae charitatis 1153B sentiunt, sed quae ex ipsa charitate moribus et vita praedicant, quo apud Deum examine pensentur ignorant.

   VERS. 4.— Sicut turris David collum tuum, quae aedificata est cum propugnaculis; mille clypei pendent ex ea, omnis armatura fortium.  

Sexto vero loco enumeratae pulchritudinis hoc ponitur praedicamentum, sicut turris David collum tuum, quae aedificata est cum propugnaculis, mille clypei pendent ex ea, omnis armatura fortium. Superius praenotavimus per collum significari sublimem doctorum eloquentiam quae idcirco turri comparatur, quia verborum et sensuum profunditate sublimatur. Sed haec turris David dicitur, id est manu fortis, quia videlicet quidquid venustatis vel 1153C sublimitatis in se continent doctorum eloquia, sive verbo, sive scripto, ipsius profecto gratiae est, qui spiritualiter manu fortis dicitur, quia ejus est  Parcere subjectis, et debellare superbos. 10 

Sicut de eo scriptum est, quia superbis resistit, humilibus autem dat gratiam.11 In corde enim humilium requiescit, et suae eis scientiae dona, prout sibi placuerit, competenter distribuit, alii quidem sic, alii vero sic.

Quae vero sunt propugnacula, quibus haec turris est aedificata, nisi fortium et sublimium sententiarum munimenta? Auctoritatibus enim sententiarum quibus doctores intonant, Ecclesia munitur et roboratur 1153D contra perversorum dogmata et gesta, ne supra petram fidei fundata, ulla possit timere contrariae et adversae patris molimina. In hac enim conspiciuntur consilia et praecepta virtutum et mirifica sanctorum Patrum facta atque miracula.

Unde et subditur, mille clypei pendent ex ea; quid enim millenario numero qui pro perfectione ponitur, nisi universitas designatur? Mille namque clypei sunt universa virtutum documenta, quae nos muniunt contra oppugnantia vitiorum machinamenta: Nam si  Fervet avaritia, miseroque cupidine petus?  Sunt verba et voces, quibus hunc lenire dolorem  Possis et magnam morbi deponere partem.  Laudis amore tumes? Sunt certa piacula, quae te,  Ter pure lecto poterunt recreare libello.  1154A Invidus, iracundus, iners, vinosus, amator,  Nemo adeo ferus est qui non mitescere possit,  Si modo culturae patientem commodet aurem. 12 

Si enim te hujus mundi gloria delectat, audi apostolum Joannem dicentem: Nolite diligere mundum neque ea quae in mundo sunt; si quis dilexerit mundum, non est charitas Patris in eo:13 si vitio inanis gloriae tentaris, audi Apostolum dicentem: Non efficiamur inanis gloriae cupidi:14 si avaritia tentaris, audi eumdem dicentem: Quia hilarem datorem diligit Deus:15 si libidine tentaris, audi iterum dicentem: Nescitis quia corpora vestra templum sunt Spiritus sancti? Si quis violaverit templum hoc, disperdet 1154B illum; templum enim Dei sanctum est, quod estis vos.16  Si ira animum pulsat, audi quod dicitur: Irascimini, et nolite peccare; et quia ira viri justitiam Dei non operatur.17 Si peccatum inobedientiae mentem corrumpit, audi scriptum quia melior est obedientia quam victimae et auscultare magis quam offerre adipem arietum, quoniam quasi peccatum ariolandi est repugnare, et quasi scelus idololatriae nolle acquiescere.18 si impatientia mentem gravat, attende scriptum quia patiens melior est expugnatore urbium.19 Si superbia animum instat, audi scriptum, quia Deus superbis resistit, humilibus autem dat gratiam.20

Ecce isti sunt clypei, qui pendent ex turri et propugnaculis 1154C eloquentissimorum doctorum quorum sententiae et auctoritates fortissimum sunt Ecclesiae munimentum, praecepta vero et consilia sunt unicuique animae contra vitia et peccata et documentum et munimentum. Mille ergo clypei pendent ex ea, quia nullum est vitium contra quod non inveniatur munimentum ex universis dictis et scriptis sanctorum Catholicorum Patrum. Sed quia in eisdem scriptis recitantur et fortia sanctorum gesta et divinae legis praecepta ab ipsis constantissime servata, bene subditur, omnis armatura fortium. Ibi enim invenies, quam fortiter contra vitia et peccata armis militiae spiritualis pugnaverint quorum armatura fuit divinorum mandatorum observatio et 1154D praecedentium Patrum imitatio. Mille ergo clypei et omnis armatura fortium pendent ex ea, quia quidquid fortitudinis contra hostes animae quaerere libet, in doctissimis patrum sententiis et magnificis gestis invenire licet.

Sed cum idem officium habeant muniendi propugnacula et clypei, in hoc tamen differunt, quod propugnacula immobiliter subsistunt, clypei vero manu teneri et moveri possint. Quid autem dici possunt propugnacula, nisi sanctorum miracula? Quid vero clypei, ni sanctarum virtutum cultus eximii. In Scriptura ergo sacra quam doctorum proferunt et commendant eloquia, mirifica narrantur sanctorum miracula, quae nos quidem agere et quasi movere non possumus, opera vero virtutum exercere 1155A et quasi manu tenendo diversis studiis movere pro modulo nostro quique possumus, si Dei amore ardemus.

Ex collo ergo sanctae Ecclesiae mille clypei pendent et omnis armatura fortium, quia in sacra Scriptura quam doctorum retegit et ornat eloquentia, generaliter contra vitiorum jacula et protegentia tutamenta, et repellentia invenit armamenta.

 VERS. 5.— Duo ubera tua sicut duo hinnuli capreae gemelli, qui pascuntur in liliis donec aspiret dies, et inclinentur umbrae.  

  Septimum vero praedicatae pulchritudinis tale praeconium est: Duo ubera tua sicut duo hinnuli capreae gemelli, qui pascuntur in liliis donec aspiret dies et inclinentur umbrae. Sicut supra probatum 1155B est, per duo ubera potest accipi diligentia magistrorum, minores erudientium, gemina pietatis et scientiae doctrina: pietatis quidem quando eos informant activae et contemplativae vitae honestate, sive Dei et proximi dilectione; scientiae vero, quando eos instruunt Veteris et Novi Testamenti lectione, sive ejusdem Scripturae historica et allegorica expositione. Quae duo ubera sicut duo hinnuli capreae gemelli sunt, quia ipsi eruditores minorum in Ecclesia pavi sunt in oculis suis, juxta doctrinam majorum agentes et docentes, et nihil de propria scientia praesumentes, sanctos patres vita, moribus, doctrina, veluti filii matres sequendo ad superna tendentes, atque in his quotidie ingenio et intellectu proficientes, secumque eos quos docent ad altiora 1155C intelligenda et appetenda ducentes. Qui bene non absolute hinnulis, sed gemellis comparantur, propter easdem sibi inseparabiliter cohaerentes geminas pietatis et scientiae doctrinas, ut veluti uno momento generatae neutra parte sui priores existant. Nam semper Ecclesia Christi, utriusque vitae, hoc est activae et contemplativae alumnos habuit, semper et Dei et proximi dilectione viguit, semper utriusque Testamenti scientia claruit. Utrumque autem testamentum ita sibi inseparabiliter est conjunctum ut alterum alterius sit significativum sive expositivum, nam Vetus Novum significat, Novum Vetus exponit. Sic et dilectio Dei sine dilectione proximi, nec proximi sine dilectione Dei esse ullatenus potest, 1155D quia altera alterius est probativa. Nam qui proximum diligit, Deum diligere probatur quia ut proximum diligat, Dei amore invitatur. Neque contemplativae vitae amator esse potest qui activam vitam ignorat, neque activam tenet qui contemplativam non desiderat.

Duo ergo uno tempore unum idemque facientes, quia subsistendi consequentia convertuntur, consequitur enim, ut qui Vetus intelligit Testamentum, intelligat Novum, dum unum sunt, hoc in figura, illud in veritate, et qui diligit proximum, diligat Deum, et e converso quod semper simul esse oportet, contemplari autem Deum non potest qui bene agere nescit. Haec ergo duo utrobique indiviso existentes modo quasi sub una generatione gemelli dicuntur, 1156A et in duobus uberibus Ecclesiae septimo et ultimo pulchritudinis loco praedicantur.

Porro historica et allegorica expositio non ita semper inseparabiliter junguntur, quia plerumque sola pura historia est tenenda, nonnunquam sola allegoria quando pleraque juxta litteram stare possunt,  quae juxta spiritum minime possunt, et juxta spiritum quaedam intelliguntur, quae juxta litteram nullo modo accipiuntur.

Verum ubi simul congrue conveniunt, non inconvenienter praedicta gemellorum similitudo attenditur, ut in duobus uberibus Ecclesiae, quasi duo hinnuli capreae gemelli indivise praedicentur. Sed quia omne pietatis studium ad certum spectat finem, nihil enim boni, nisi pro aeterna adipiscenda vita 1156B docetur, et discitur, subdit:

 Qui pascuntur in liliis donec aspiret dies et inclinentur umbrae; omnium enim superius positarum specierum qualitates, quae in pulchritudine uberum Ecclesiae praedicatae sunt in liliis pascuntur, hoc est in candore et odore virtutum nutriuntur, quia nemo activae et contemplativae vitae honestate, sive Dei et proximi dilectione, sine utriusque testamenti pagina proficit nisi per munditiam mentis, et exercitium bonae actionis.

Et quandiu? donec aspiret dies et inclinentur umbrae, hoc est donec dies aeternae felicitatis illucescat, et nox hujus mortalitatis deficiat, tumque videatur perfecte in veritate, quod hic videbatur per 1156C speculum in aenigmate, et quod hic tenebatur in spe ibi teneatur in re. Ibi duo ubera illa quae supra quadrifariam distinximus, in illo die aeternali videbuntur, non in labore, sed in praemio, quod significant diei aspiratio, et umbrae inclinatio, umbra enim laborem, dies praemium significat.

Dictio vero ista donec, non pro determinatione, sed pro sempiterno ponitur, ut intelligamus tamdiu in hac vita laborandum bene operando donec aeternam comprehendamus vitam feliciter quiescendo.

 VERS. 6.— Vadam ad montem myrrhae, et ad collem thuris.  

Postquam dilectus in corpore dilectae, id est 1156D Ecclesiae egregia varietate distinctus pulchritudinis enumeravit species, subdit generalem omnium membrorum decorem quem debent habere, qui ad ejus corpus volunt pertinere. Sed istum decorem duplici modo, hoc est carnis mortificatione et devoti spiritus postulatione: nam qui secundum carnem ambulat, et spiritu facta carnis non mortificat, non est de illo pulchro corpore Ecclesiae, quae non habet maculam neque rugam; qui enim sunt Christi, carnem suam crucifixerunt, cum vitiis et concupiscentiis (Gal V); devoti quoque spiritus postulatio ex divini Spiritus nascitur afflatu clementissimo, quia ipse Spiritus postulat pro nobis gemitibus inenarrabilibus.21 Postulat quippe dictum est postulare facit, quia cujus mentem 1157A replet, in compunctionis gratiam  movet, ut aut ex peccatorum suorum consideratione, aut profuturi regni dilatione gemat, gemens exoret, exorans quandoque accipiat, sive peccatorum veniam, sive desideratae beatitudinis coronam.

Carnis ergo mortificatio per myrrham exprimitur, propter laboris et passionis amaritudinem; porro devoti spiritus postulatio per thus accipitur, propter quodammodo fumigantem exiguae compunctionis vel poenitentiae moerorem, vel charitatis ardorem, ex quo dirigitur ad Deum pura mentis supplicantis oratio. Sed cum utraeque virtutes, videlicet carnem mortificare et frequenter orare, summae honestatis et utilitatis sint in corpore 1157B sanctae Ecclesiae, ea tamen excellentior comprobatur, quae majori labore animi et corporis acquiritur.

Quocirca ut earum meritum distinguatur, myrrha montis, thus collis nomine praedicatur: dicit ergo, vadam ad montem myrrhae, et ad collem thuris, ac si aliis verbis apertius dicat, ad eorum mentes, qui ea intentione laborant, ut se vitiis et peccatis mortificent, et hoc assiduis orationibus obtinere student, vadam per cooperatricem et collatricem gratiam, ut probem eas mea inhabitatione dignas, quas harum pulchritudo virtutum delectat, dum sum paratus et subvenire laborantibus, et annuere supplicantibus.

  1157CVERS. 7.— Tota pulchra es amica, et macula non est in te.  

Cum, inquit, te superius septennis pulchritudinum extulerim praeconiis, ac deinde montem myrrhae collemque thuris in te dignanter attenderim, magna quippe eminentia mentis est mortificatae carnis subjectio, unde nascitur liberi spiritus contemplatoria ad Deum interpellatio, sed mortificatione carnis ita sopiuntur vitia et peccata, ut nihil sit quod spiritui repugnet, sed tanta et animi puritas et aequalitas ut nullas in tuo corpore sordes possis admittere, quae decoris tui gratiam valeant obliterare.

 Tota ergo pulchra es amica mea, et macula non est in te; macula, inquam, non est in te, hoc est nullam 1157D habet essentiam, quia etsi aliqua parumper et humana fragilitate accesserit, cito cordis compunctione et humili confessione atque quotidiana oratione repellitur.

 VERS. 8.— Veni de Libano, sponsa mea, veni de Libano, veni: coronaberis de capite Amana, de vertice Sanir et Hermon, de cubilibus leonum, de montitibus pardorum?  

Quapropter veni de Libano, sponsa mea, veni de Libano, hoc est quia devicta jam et mortificata omnis carnis concupiscentia, cordis et corporis munditia candida es effecta; veni de Libano, hoc est de hac candidatione tua, Libanus enim canditatio interpretatur, veni autem non semel, sed iterum, quia non  tantum debes placere cogitatione, 1158A sed et opere, veni, inquam, de hac candidatione tua; venire quippe non potes, nisi sis candida, et veluti mea Sponsa, quae jam per hanc candidationem meis amplexibus es digna, in regni quoque mei transi consortium, ut immutabilem deinceps teneas candidatae animae statum et habitum. Veni et tertio quia non prodest tantum placere cogitatione et opere, nisi et placeas ipsius boni operis perseverantia, quae est futurae felicitatis certitudo repraesentativa.

Sive ut fidem sanctae Trinitatis denunties, veni praedicando Patrem, veni praedicando Filium, veni praedicando Spiritum sanctum et unum Deum in his tribus distinguendo personis, sancta religionis constitue sacramenta, totumque orbem hujus fidei 1158B immutabili veritate confirma.

Sive veni fide, veni spe, veni charitate, hoc est omnem boni operis perfectionem, fide assume, spe repone, charitate amplectere. Sive corporis et sanguinis mei sacramentum et rem sacramenti, veni fideliter credendo, veni reverenter tractando, veni salubriter sumendo, ut per hoc meum animae remedium mihi incorporata, vere mea dicaris sponsa et amica.

Sed ad hujusmodi incorporationem venire non potes, nisi de Libano, hoc est vel candida baptismate; vel si ob culpam tui de meo fueris praecisa corpore pristinum recipiens candorem fonte poenitentiae.

Haec autem omnia veritatis et fidei documenta, 1158C per totius mundi sparge climata, ut laus mea annuntietur per te usque in fines terrae; quaerentes mea sacramenta quaerant, agnoscant et suscipiant, earumque conversio tua fiat remuneratio. Hoc est enim quod sequitur, coronaberis de capite Amana, de vertice Sanir et Hermon, de cubilibus leonum, de montibus pardorum. 

Per haec tria nomina montium designantur tres species altitudinum mundanarum, quarum destructione sancta Ecclesia perfectam consecuta est pacem, humiliatione perpetuam meruit coronam.

Prima altitudo fuit in cultoribus idolorum, qui cum bonum insitae sibi rationis et visibilium rerum 1158D pulchritudinem ipsarum omnium Creatorem cognovissent, non sicut Deum glorificaverunt, aut gratias egerunt, sed evanuerunt in cogitationibus suis, et obscuratum est insipiens cor eorum, quia commutaverunt veritatem Dei in mendacium, et servierunt creaturae magis quam Creatori:22 hocque modo Deum contemnere, quaedam fuit altitudo superbiae.

Altera altitudo fuit reproborum persecutio, qui Deo perversis moribus contradicentes, veritatis et justitiae praecones magnis persequebantur injuriis, multis affligentes poenis et ad mortem usque compellentes, sicque ipsi Deo in electis ejus repugnare, fuit etiam quaedam altitudo superbiae.

  Porro tertia altitudo fuit haereticorum perversa 1159A locutio sive conscriptio, qua fidem veram destruere conabantur per humanam rationem, et simplicitatem sacrae Scripturae quodam fastu dialectici sermonis corrumpere laborabant; qui dum sapientes videri appeterent, stulti facti sunt, quadam mentis superbia scientiam tantum suam ostentare cupientes.

Amana autem interpretatur nocturna avis, Sanir dens vigiliarum, Hermon anathema: quae significationes nominum primo quidem ipsi capiti omnium iniquorum, de quo scriptum est: Ipse enim est rex super omnes filios superbiae,23 aptari possunt ut dicatur nocturna avis, et dens vigiliarum et anathema. Nocturna quippe avis, quae alio nomine noctua vel lucifuga dicitur, diabolus recte nuncupatur, 1159B qui odit lucem, id est opera bona, et diligit peccata, quae sunt opera tenebrarum, et sicut scriptum est: Dormit in umbra, in secreto thalami,24 quia mentes quas tentando circumvolat, dum per consensum subjugat, quasi in umbra peccati sibi requiem parat. Ipse et dens vigiliarum dicitur, quia de eo scriptum est quod tanquam leo rugiens circuit quaerens quem devoret,25 cujus vigilare est nunquam a mala voluntate quiescere. Anathema quoque non incongrue dicitur, quia sequestratus et quasi excommunicatus a consortio bonorum spirituum; alios quoque secum in interitum trahere festinat, ut sicut ipse, ita illi quoque a Deo fiant anathema.

Quae ergo capiti conveniunt, non inconvenienter 1159C et membris convenire possunt: diximus autem paulo superius, tribus his nominibus montium significari posse tres species altitudinum mundanarum, quas constituimus in tribus qualitatibus hominum perversorum, videlicet in idolorum cultoribus, et sanctorum persecutoribus et haereticis.

Sed videndum quomodo istorum nominum interpretationes talibus conveniant: cultores nempe idolorum non absurde nocturna avis dici possunt, propter mentis caecitatem et levitatem: caecitatem quidem, quod sicut haec avis diem fugit, et nocte magis vagatur, ita ipsi lumen veritatis et fidei recipere nolentes, tenebras infidelitatis magis amplectebantur, quandiu gratia Dei ab hac infidelitate non liberabantur. Porro propter levitatem avi comparantur, 1159D quia tanta erroris incertitudine vagabantur, ut nihil veri, nihil stabilis in suo cultu comprehendere possent. Persecutores vero sanctorum dens vigiliarum dici possunt propter feritatem et immanitatem persecutionum, ut dens  ipsa sit feritas, vigiliae vero persecutiones quietem non habentes: nam et in Jeremia scriptum est, quia cum dixisset Dominus: Quid tu vides, Jeremia? respondit: Virgam vigilantem ego video; et Dominus: Bene, inquit, dixisti, quia vigilabo ego super verbo meo, ut faciam illud.26 Quo modo ergo hoc loco virga vigilans accipitur correptio, propter peccata populi non quiescens donec compleatur, sic potest dici dens vigiliarum feritas persecutionum vigilans in poena et nece sanctorum.

 1160AAt vero haeretici anathema dicuntur, id est separati a Deo, quia dum ab Ecclesiae communione propter fidei perversitatem ferro abscisionis, hoc est excommunicationis, separantur, profecto a capite, hoc est Christo, separantur. Apostolus autem dicit: Si quis vobis aliud praedicaverit quam quod a nobis accepistis, anathema sit;27 sed haeretici aliud praedicaverunt, quam quod ab apostolis praedicatum fuerat: ergo anathema fuerunt, ideoque anathematizati et excommunicati ab Ecclesia profecti sunt.

Igitur sponsus sponsae ter Veni inclamitat, ut ex istorum capite vel vertice ter coronandam ostendat; coronaberis, inquit, de capite Amana, de vertice Sanir et Hermon. Quomodo autem coronaberis? 1160B primo de capite Amana, hoc est de cultoribus idolorum, qui ad praedicationem tuam conversi, fide et actione velut bonae arbores procreverunt, quorum conversio et profectus tui profecto fuit capitis ornatus. Deinde etiam coronaberis de vertice Sanir, hoc est de persecutoribus sanctorum qui tuis exhortationibus et miraculorum terroribus, deposita feritate, Christi se jugo submiserunt, quorum etiam conversio et humiliatio coronae tuae pro labore est amplificatio.

Tertio coronaberis de vertice Hermon, hoc est superba eloquentia haereticorum, qui postquam tua rationabili et cum sapientia sanae doctrinae eloquentia, a suae falsae scientiae pravitate demutati sunt, 1160C fidem quam prius impugnabant, fortissima veritatis assertione defendebant, quorum ad rectam fidem reformatio tua est corona et laboris remuneratio.

Et quoniam e contrario, sicut anima justi sedes est Dei,28 ita anima perversi habitatio est Spiritus immundi, sequitur: A cubilibus leonum, a montibus pardorum: quos sub trium montium vocabulis distinximus, recte dici potuerunt cubilia leonum, quia dum ea sibi maligni spiritus per malitiam subdiderunt, ipsam in eis malitiam per suggestionem suam et consensum illorum nutriendo quasi in quibusdam cubilibus quieverunt. Leones namque maligni spiritus sunt, qui ad decipiendum  humanum genus circumquaque rugiunt, sanguinem animae sitientes, hoc est, virtutum nutrimenta 1160D auferre ab anima cupientes. Sicut enim in sanguine hominis vita ipsius est, ita in nutrimentis virtutum vita animae es

Montes vero pardorum super superbiam eadem sunt corda reproborum, pardi autem idem sunt spiritus maligni propter ferocitatem et multiplices species quasi varios colores fraudium millenarum. A cubilibus ergo leonum et montibus pardorum Ecclesia coronatur, quia dum illorum mentes, qui terrenis et perversis actubus incubantes cubilia daemonum fuerant, praedicatione sua divinae gratiae efficit sedes; illorum etiam corda qui superbam quasi singularem vitam vel scientiam praetendentes varios sectarum et haeresium colores protulerunt, divina inhabitatione in spiritu humilitatis digna efficit; ex 1161A illorum nimirum conversione et profectu majore pii laboris cumulatur fructu.

 VERS. 9.— Vulnerasti cor meum, soror mea sponsa, vulnerasti cor meum in uno oculorum tuorum et in uno crine colli tui.  

Adhuc amplius sponsus sponsae, id est Christus Ecclesiae, sive cujusque fidelis animae studium et profectum, et ipsius profectus decorem et meritum approbat et miratur, ut cum superius septem pulchritudinis ejus partes, quasi in exteriori ejus habitu primo enumeraverit, deinde duplicem interioris habitus qualitatem exposuerit, tertio triplicem et aliorum profectibus coronam obtulerit, in quibus omnibus magnum suae dignationis beneplacitum ostenderit; nunc inferat eminentiorem, et quasi 1161B prae caeteris maximam pulchritudinis partem bipartitam, in qua soror et sponsa prae ipsius dignitatis magnitudine cor sponsi in eodem suo beneplacito non tantum permoverit, sed etiam vulneraverit, soror per fidem, sponsa per sanctum et verum amorem. Sed quae est pars ista bipartita: Unum oculorum et unum crinis colli? Si in cujusque sensu geminos tanquam in uno corpore oculos attendimus, unum in dextera, alterum in sinistra parte ponemus. Sed sinistrae partis oculus est omnium rerum visibilium mirabiliter et ordinabiliter dispositarum demiratio; ex quarum consideratione, aliquam licet per speculum et in aenigmate Creatoris colligat magnitudinem, pulchritudinem atque potentiam, et in 1161C administratione earum atque gubernatione sapientiam ejus atque bonitatem. Porro dextrae partis oculus extra haec visibilia supra seducitur quando omni mundanae hujus cupiditatis contagio absolvitur, et in ipsam Creatoris faciem contemplatoriae charitatis intuitu defigitur. Hoc ergo uno oculorum sponsae  sponsi cor vulneratur, quia dum sancta mens tantum sibi per vim divinae charitatis supernam gratiam copulat, ut Seraphim, id est ardentis, nomen accipiat, ex ipso suo ardore unitae sibi divinitati quasi quoddam amoris vulnus importat.

 In uno vero crine colli subtilitatem praedicationis intelligimus: sed cum plures sint subtilitates praedicationis, quae est tamen una et singularis ejus subtilitas quasi unus crinis colli? Secundum partes 1161D fidei et in Trinitatis deitate, et in Christi incarnatione. Quis vero unus crinis in Trinitatis deitate? unus Deus in tribus personis cujus incomprehensibilem Divinitatis rationem credere jubemur, discutere non permittitur; quis autem unus crinis colli in Christi incarnatione? Deus homo factus. Quis enim ullatenus investigare potest quomodo corporatur verbum, quomodo summus et vivificator Spiritus intra uterum matris animatur, quomodo is qui initium non habet existit et concipitur?

Sed in hoc uno utrobique crine colli cor dilecti vulneratur, quia dum hoc quisque credit, quod humana ratione non colligitur, valde in omnipotentis Dei amore per fidei meritum colligatur, fides autem non habet meritum, cui humana ratio praebet experimentum. 1162A Non enim fides contra rationem, sed supra rationem, et ideo qui nihil vult credere nisi quod ratione comprehendit, ut philosophi, non habet meritum fide sua, sed qui illud quod rationi non est contrarium, et tamen supra rationem est, credit: unde ait Apostolus: Prope est verbum in ore tuo, et in corde tuo, hoc est verbum fidei.29 Christus quoque contra rationem non est, sed supra rationem; in uno ergo oculorum dilectio, in uno crine colli fides exprimitur. Sed quia fides per dilectionem operans fundamentum est omnium bonorum, sine dilectione autem in ipsa fide nulla virtus est, daemones enim credunt et contremiscunt,30 atque ob hoc duo haec distingui nequeant, ubi perfectae virtutis mentem Deo conjungunt: uno ergo 1162B speculativae dilectionis oculo, et uno crine, id est fidei subtilitate quae duobus maxime constat, mysterio scilicet divinitatis et sacramento incarnationis cor dilecti vulneratur, quia mentis fide et dilectione abundantis vi quodammodo ad magis cognoscendum penetratur, unde non semel sed iterum repetendo dicit: Vulnerasti eor meum, soror mea sponsa, vulnerasti cor meum. Valde enim commendabile est ante omnipotentis Dei oculos et fides per dilectionem operans, et dilectio per fidem proficiens: fides nempe totius boni fundamentum. dilectio superaedificans ipsius fundamentum decus et ornamentum.

Alio quoque modo intelligi potest  unus oculorum et unus crinis colli, videlicet identitas et immutabilitas, 1162C quantum ad animi statum in proposito boni, ut in uno oculorum sit eadem semper et indeficiens spiritualium intentio actionum; in uno vero crine colli idem semper et perseverans habitus humilitatis et dejectio mentis; unde scriptum est: Homo sanctus in sapientia manet sicut sol, stultus autem ut luna mutatur,31 et de vaccis arcam Dei portantibus scriptum est, quia ibant in directum et uno itinere gradiebantur, et non declinabant ad dexteram, neque ad sinistram.32 Quid enim est arca Dei, nisi mens sancti, in qua per diversarum dona gratiarum divinitas continetur; sed qui hanc portat, necesse est ut a via justitiae non declinet, ne perverso itinere gradiens, recedente gratia 1162D divina a mente, jam Dei arcam minime dicatur ferre. Unum ergo oculorum una est via coram se recte gradientium, sicut de sanctis animalibus scribitur, quia unumquodque ante faciem suam gradiebatur: unus soculorum idem est animi vultus semper ea quae retro sunt obliviscens, et ad ea quae sunt ante se extendens.33 Unus crinis colli eadem semper humilitatis parvitas et tenuitas tanta, ut cum magni sit apud Deum meriti vir sanctus tantum se apud homines despiciat, ut quid sit vix in se videri permittat, sicut crinis unus cum aliquid sit, vix tamen videtur et tenetur. Unus crinis colli est identitas mentis Deo se per obedientiam humiliantis in cujus propositi statu ita perseverat, ut neque elevetur prosperis, neque deliciatur adversis e contra de reproba 1163A mente dicitur, quia ambulabat extenso collo et erecta cervice;34 et de Judaeis Deo se per obedientiam non humiliantibus, dura cervice et indomabili corde.35 In uno ergo oculorum et in uno crine colli dilectus vulneratur, quia valde ei placet una eademque perseverans spiritualium intentio et discretio actionum, una quoque et stabilis semper humilitas inclinatae Deo per obedientiam mentis.

 VERS. 10.— Quam pulchrae sunt mammae tuae, soror mea sponsa! Pulchriora sunt ubera tua vino, et odor unguentorum tuorum super omnia aromata.  

Considerandum diligenter quaenam sit ista praedicabilis pulchritudo mammarum, sive uberum sponsae, id est Ecclesiae sive sanctae cujuslibet animae; 1163B nam sicut in mammis sive uberibus nutrimenta sunt parvorum, et noviter procreatorum corporum, ita possunt esse quaedam spiritualia nutrimenta, quibus tenerae et infirmae adhuc animae incrementa aliqua sanctitatis accipiant, vel ipsae a se ipsis, vel aliae ab ipsis; ipsae a se ipsis  per exercitationem, aliae ab ipsis per eruditionem.

Primo autem videndum quae sint istae mammae, sive ista ubera, deinde quae sit earum pulchritudo sic a sponso laudata: non puto rationi contrarium, si has mammas sive haec ubera dicamus cognitionem veritatis et amorem virtutum. Sed cum duae sint creaturae, una spiritualis, et altera corporalis, non abs re esse credimus, si utrique duas incrementorum qualitates quasi duas mammas, sive duo 1163C ubera constituamus. Sicut enim duae sunt creaturae, sicut jam diximus, una spiritualis et altera corporalis, ita duplex quoque bonum creaturae, aliud spiritualis, aliud corporalis; bonum enim spiritualis creaturae maxime consistit in duobus quae supra posuimus, in significatione mammarum sive uberum, hoc est in cognitione veritatis et amore virtutis. Bonum vero corporeae creaturae, vel in ipsa, vel extra ipsam: bonum in ipsa integritas est sensuum et affectionum secundum quinque sensus; bonum extra ipsam ordinata distributio in creaturis: quidquid enim corrumpitur vel emendatur pro homine est, et quidquid est bonum vel malum, homini bonum est vel malum. Cumque omnia bona, 1163D sive interiora sive exteriora, Dei omnipotentis sint dona, utrorumque privatio Dei est ira, et hominis poena, sicut e contrario, illorum collatio Dei est gratia et hominis salus: cognitio autem veritatis et amor virtutis particulariter sunt considerandae; in unaquaque anima semper accipiunt incrementa, quasi ex quibusdam exercitationum mammis et uberibus, quia ipsae exercitationes quidem magis et minus suscipiunt, magis si permanent, minus si desinunt, videlicet ut magis vel minus cognoscant veritatem et ament virtutem. Haec enim duo sunt sibi invicem ita colligata, quasi in uno corpore naturaliter duo ubera, quia non potest amare virtutem nisi qui veritatem cognoverit, et qui veritatem cognoscit, non potest nisi amare virtutem

 1164ASi vero universaliter totum corpus Ecclesiae inspiciamus, quantum ad se, in cognoscenda veritate vel amanda virtute non suscipit magis et minus, quae imperfectam cognitionem veritatis et amorem virtutis habet. Quantum vero ad alios quos credit in Christo incrementa illi quotidie sanctitatis ex cognitione veritatis et amore virtutis accrescunt.

Utrobique autem sunt primo mammae, deinde ubera; quia sicut mammae sunt puellarum quae nondum possunt nutrimenta lactis habere, spem tamen habendi tenent; ubera vero feminarum, quae hujusmodi nutrimenti copiam habent, ita Ecclesia in his quas nutrit, vel unaquaeque anima in seipsa, primo quidem habet quamdam spem per  habilitatem animi ad bona se applicantis et ad meliora 1164B semper proficiendi, deinde jam fide et dilectione quasi adulta tam plenam incipit habere cognitionem veritatis et amorem virtutis, ut omnes sensus suos et interiores et exteriores enutrire et ad perfectionem possit per Dei gratiam deducere: exteriores autem sensus dicimus hic enutriendos, non ut corporaliter melius possint, sed spiritualiter, ne male custoditi fiant instrumenta peccati sicut propheta de his peccatores arguit dicens: Intravit mors per fenestras vestras.36

Tripliciter autem Ecclesia istorum uberum suorum nutrimenta porrigit, videlicet rebus, factis et dictis: rebus, ut in sacramentis sine quibus nulla potest animae provenire salus; factis, ut in sanctorum gestis, quorum provocatur et invitatur exemplis; 1164C dictis, ut in sacrae Scripturae praeceptis et monitis, quibus quotidie ad vitam nutritur aeternam

Diximus quidem quid sunt mammae, sive ubera sponsae; nunc dicendum quae sit earum pulchritudo sic a sponso laudata: pulchritudo ista non est accidentalis quae adesse et abesse possit praeter subjecti corruptionem, sed essentialis quae in suae naturae proprietate consistit: nam cognitionem veritatis et amorem virtutis pulchras esse, quid est aliud quam earum esse? Pulchrum est enim veritatem cognoscere et amare virtutem, sicut pulchrum est castum esse, vel justum, sive humilem, sive patientem, sive obedientem, et est quaedam pulchritudo castitas et justitia, humilitas, patientia et obedientia, et 1164D haec, ut diximus, non accidentaliter quidem pulchrae sunt in subjectis quae eis participant, per se autem essentialiter; nam si sunt, pulchrae sunt; si pulchrae non sunt, neque sunt, quia dum corrumpuntur, nec pulchrae sunt; quia desinunt esse quod fuerunt. Castitas enim vel alia quaelibet virtus dum corrumpitur, quomodo pulchra est quia jam non est cujus corruptio malum est?

Cum ergo in duobus praecipue bonum animae consistat, quibus quasi ab uberibus ad vitam nutritur aeternam, quae sunt cognitio veritatis et amor virtutis, cognitionis corruptio ignorantia dici potest, de qua dicit Apostolus: Qui ignorat, ignorabitur,37 amoris corruptio cupiditas, quae est radix omnium malorum.38 Et quanto magis 1165A crescit haec ignorantia et cupiditas, tanto magis bonum animae corrumpitur: anima enim cum sit incorporea substantia, secundum substantiam suam corrumpi non potest, sed secundum bonum quod participat, quod tanto amplius  in ea deteritur et minoratur, quanto amplius ipsa peccatis deformatur.

Pulchrae sunt ergo mammae sive ubera sanctae Ecclesiae generaliter, sive sanctae cujusque animae specialiter, quia et haec filiis suis, et illa in se ipsa, tam copiosa bonorum sensuum ubertate refulgent in cognitione veritatis et amore virtutis, ut ex eis omnium spiritualium bonorum nutrimenta profluant, naturalia etiam bona, ut sunt ratio, ingenium, memoria, magis vigeant, atque ita integra 1165B animae pulchritudo horum participatione informetur.

Sed quid est, quod haec ubera vino dicuntur pulchriora, cum in vino sit luxuria,39 in his autem uberibus sancta et sobria animae delectatio, atque ob hoc nulla prorsus istorum recta possit esse comparatio? Sane per figuram tapinosin, quae est magnae rei humiliatio, dicuntur haec vino pulchriora, non quod in vino aliqua sit praedicabilis pulchritudo, sed quod praedicta, scilicet cognitio veritatis et amor virtutis, meliora et pulchriora propter utilitatem et suavitatem sui sint omnia animae rationali, quam omnia mundi oblectamenta quae vino significantur, cum haec corrumpunt animam sui participatione, illa reficiant. Eo denique 1165C modo quod sequitur: Et odor unguentorum tuorum super omnia aromata, si odorem unguentorum accipimus bonam famam virtutum, quae comparatio spiritualium et corruptibilium rerum? Si quidem potest esse et corruptio boni quae sit in spirituali creatura; et corruptio boni quae sit in corporali creatura, quia cum sint duae creaturae, spiritualis et corporalis sicut quoque supra jam diximus, duo quoque bona sunt, unum in spirituali, alterum in corporali creatura. Bonum spiritualis creaturae virtus est, bonum corporalis creaturae ordinata distributio in creaturis: corruptio ergo boni quod fit in spirituali creatura, sicut in anima peccatum est et culpa, sed vel poena, vel ad poenam. Si ergo incorruptione 1165D spiritualis boni uniunt Deo, incorruptione vero corporalis boni, non tantum non uniunt Deo, sed plerumque separantur, quando ipsa ejus delectatione plerumque nostri obliviscimur, et a bono propositi abducimur, corruptione vero illius dum affligimur nonnunquam ad bona reducimur, quae comparatio potest esse in tanta dissimilitudine.

Sed in hac comparatione argumentum est a minori ad majus, hoc modo: Si corporalia bona, hoc est odor aromatum, tantae sunt suavitatis, quanto magis bona spiritualia, id est odor virtutum: incomparabile, incorruptibile bonum corruptibili, sicut anima quae est incorruptibilis corruptibili corpori.

  Incorruptibilem autem dico animam secundum 1166A substantiam sui quae simplex et incorporea est, sicut incorruptibile bonum quod in anima consistit, dicitur secundum substantiam, non secundum adjectionem. Duobus enim modis dici potest bonum, substantive et adjective: per se enim bonum non corrumpitur, sed privatione boni dicitur corrumpi, quando recedit ab anima et in malum permutatur, sicut et ipsa anima per se non corrumpitur, sed privatione boni dicitur corrumpi, quia privatio boni malum est.

Dicitur ergo: Odor unguentorum tuorum super omnia aromata, ac si dicatur: Fama et opinio tuarum virtutum, melior et utilior tibi est quam omnia hujus mundi delecta, quia haec occidunt, illa vivificant.

 1166BAt si alio modo utramque partem, scilicet odorem unguentorum et omnia aromata ad spiritualem intellectum referre voluerimus, videndum quis sit odor iste specialis unguentorum dilectae, et quae sint omnia aromata quibus ille odor tantopere praefertur. Si enim omnia aromata omnes virtutes accipimus, quae erunt illae singulares virtutes quae universitati virtutum praeferantur? Videtur nobis non absurdum esse, si has virtutes dicamus fidem, spem, charitatem; nempe absque istis virtutibus caeterae omnes virtutes quasi otiosae sunt; scriptum est enim quia sine fide impossibile est placere Deo.40 Quod si nemo sine fide Deo placere potest, constat nulla bona opera sine fide salutem posse conferre; qui autem credens bone operatur, profecto id facit 1166C spe futurorum bonorum; sed ea quisque diligit quae se sperat adepturum, et quidquid boni operatur, per dilectionem operatur; quia nisi diligeret, pro his consequendis non laboraret.

Cum ergo omnia bona opera sine istis, hoc est fide, spe, charitate, esse non possint, merito haec cunctis virtutibus praeferuntur; atque ita dicitur: Odor unguentorum tuorum super omnia aromata, ac si dicatur: Super omnes virtutes in te redolent fides, spes, charitas, quae te perfecte in sponsam et dilectam efficiunt.

Sed quare haec dicuntur unguenta? quia sicut multae species herbarum cum in unum collectae fuerint, ut quamdam compositionem unguenti efficiant, 1166D inde nomen ipsius unguenti sumunt, unde majorem virtutem habent, ita principaliter dicuntur unguenta Ecclesiae, sive cujusque sanctae animae, quaecunque bona opera fidei, spei et charitatis condimento fuerint composita, quia non aliter efficacia, nisi fuerint horum adjectione denominata, ut dicatur: Hoc unguentum est fidei, spei, et charitatis compositivum; verbi gratia, aliquis habet humilitatem, castitatem, patientiam, obedientiam, aliasque virtutes aliquas, quarum compositio quoddam spirituale  dici potest unguentum. Sed omnino erit inefficax, nisi ibi fuerint fides, spes et charitas. Est iterum aliquis, qui praedictas virtutes non habet omnes, habet autem alias; sed nec iste de his probatum poterit habere unguentum absque 1167A adjectione harum trium virtutum. Qualescunque ergo vel quantascunque virtutes quilibet habuerit, oportet ut his tribus nunquam careat; si salutis suae sufficientiam habere desiderat. Cum itaque sint in Ecclesia alii istis, alii illis, aliqui pluribus, aliqui paucioribus praediti virtutibus, semper tamen illis fide, spe et charitate cohaerentibus, recte potest dici, non singulari numero odor unguenti, sed plurali numero odor unguentorum tuorum; sed iste odor super omnia aromata, quia istis intermistae virtutes redolent, et valent; carentes et si redoleant, inefficaces manent. Sequitur: Favus distillans labia tua. 

 VERS. 11.— Favus distillans labia tua, sponsa; mel et lac sub lingua tua: et odor vestimentorum tuorum sicut odor thuris.  

 1167BQuid labia sponsae, nisi praedicationem utriusque Testamenti debemus accipere? Sicut enim in corpore labia ita sunt constituta, ut unum superius, alterum inferius: ita Vetus Testamentum prius, Novum est posterius; et quia per labia sermo exprimitur, praedicatio horum duorum Testamentorum per labia non inconvenienter accipitur. Sed quid est quod haec labia dicuntur favus distillans? favus namque mel in cera est. Quid autem est mel in cera, nisi Divinitas in humanitate? Praedicatio vero utriusque Testamenti quid aliud sonat quam Deum hominem factum pro humani generis redemptione, una per figuram significans, altera significatum in veritate repraesentans? Quidquid autem Ecclesia de Christo praedicat, et de divinitate, et de humanitate 1167C ipsius est. Quis vero nesciat quod mel dulce, cera mellis est? Christus autem per miracula et praedicationem suam ex divinitate dulcis fuit, per corporis passionem ex humilitate mollis atque tractabilis: unde et comprehendi et occidi potuit, quia Deus immensus, incomprehensibilis et invisibilis, per humilitatem se  visibilem et humilem et quasi ceram mollem atque flexibilem exhibuit: quasi enim mel in cera fuit, quia dulcedinem misericordiae et compassionis suae, de coelo se ad terras inclinando et veritatis suae lucem administrando, per totum distillavit mundum. Favus ergo distillans sanctae Ecclesiae labia dicuntur, quia omnis divinae dispensationis, quae circa genus humanum acta 1167D est, et nunc quotidie in sacramentis et rebus sacramentorum agitur dulcedo et gratia ipsius praedicatione cognoscitur. De qua adhuc subditur, mel et lac sub lingua tua, hoc est et in voce et in corde, quia videlicet mel fortium cibus est, lac infantium, et haec in praedicatione sive Ecclesia pronuntiat loquendo vel scribendo, quibus et fortes roborentur et infirmi nutriantur, et quia praedicationem suam bonis operibus confirmat, verbo et exemplo filios suos instruendo, subditur:

 Et odor vestimentorum tuorum sicut odor thuris; quod vestimenta bona opera intelligi debeant, sacrae Scripturae auctoritas docet; scriptum est enim: Beatus qui custodit vestimenta sua, ne nudus ambulet, et videant turpitudinem ejus.41 1168A Et in proverbiis Salomonis: Omni tempore vestimenta tua sint candida;42 custodire enim vestimenta est bona opera habere, ne turpem in judicio patiatur repulsam si nudus virtutum tegmine appareat, quo peccatorum suorum deformitatem tegat. Candida vero vestimenta habere est opera sua vitiorum sordibus non inquinare, quia ante Dei oculos virtutum opera sordent, quae vitiorum commistione foedantur.

Quid autem est odor vestimentorum, nisi fama et opinio bonarum actionum? Sed iste odor vestimentorum est sicut odor thuris, quia nullius efficaciae est aliquod opus bonum nisi redoleat ex igne charitatis. Sicut enim thus incensum fumat et redolet, sic mens alicujus sancti Spiritus igne accensa 1168B fumat ex compunctionis gratia, sive peccata sua deflendo, sive ad supernam patriam suspirando. Cumque per compunctionis gratiam praeteritam recognoverit culpam, sive spe futurorum bonorum hujus vitae brevem optaverit moram, ardentius exsequitur lucra pietatis quando et interius magis ardet per charitatem et exterius redolet per bonam opinionem. Dum enim proximi ejus proficiunt exemplo, illorum lucra facit etiam sua, quia in ejus actionibus discunt unde sibi bonorum operum merita acquirant.

Dicit ergo sponsus sponsae, hoc est Ecclesiae sive fideli animae,  Odor vestimentorum tuorum sicut odor thuris, ac si dicat: Ideo mihi bonus odor virtutum placet, quia ex igne charitatis meae incensus 1168C redolet, et ita ad me ille odor quasi quaedam oratio dirigitur, quemadmodum thus mihi soli pro devotione precum incenditur et offertur.

 VERS. 12.— Hortus conclusus soror mea sponsa, hortus conclusus, fons signatus.  

Per figuram metaphoram quae quatuor modis fit, id est ab animato ad animatum, ab inanimato ad inanimatum, prosequitur sponsus praedicare pulchritudinem sponsae, duobus modis supradictae locutionis intermistis, id est ab animato ad animatum, et ab inanimato ad inanimatum: nam cum superius oculo et crine, mammis sive uberibus et labiis, quae sunt partes animati corporis, odore quoque vestimentorum quae est pars inanimati corporis, variam 1168D sponsae pulchritudinem enuntiasset, nunc per eum solum modum, qui est ab inanimato ad animatum, alia quoque pulchritudinis suae dignitatis ipsius praedicamenta enumerat per similitudines horti et fontis et emissiones ipsius horti, quae per septem species describuntur; videlicet cypri, nardi et croci, fistulae et cynammomi, myrrhae et aloe, de quibus singulis dicendum est.

Cur autem Ecclesia dicitur hortus? nimirum propter pullulantia in ea assidue virtutum germina, quae sicut ideo dicitur hortus, eo quod ibi semper aliquid oriatur, ita dicitur Ecclesia hortus, quia semper in ea oriuntur virtutum opera, per profectum filiorum ejus, quos quotidie in baptismo acquirit, et in fide nutrit, et operibus fidei provehit. 1169A Sed quare hortus iste conclusus? Vel propter sacramentorum invisibilem virtutem et singularem dignitatem, sive propter sanctorum Scripturarum mirabilem profunditatem, seu propter inexpugnabilem divinae defensionis firmitatem. Nam cum ex sacramentorum invisibili virtute quotidie salus credentium pullulet, non tamen omnibus patet quomodo unoquoque sacramento virtutem et rem sacramenti interius operetur Spiritus sanctus? quare ipsa sacramenta instituta sint? quomodo et a quibus eadem sacramenta danda et accipienda sint? quae fides, quod fidei meritum, quis ordo, quae ordinis causa, quae postremo ipsorum sacramentorum reverentia, quae et quanta irreverentiae culpa, quae omnia, quia ita sunt occulta et clausa, ut nemini 1169B pateant, nisi his qui possunt dicere cum Apostolo: Nobis autem  ea revelavit Deus per Spiritum suum,43 recte Ecclesia in qua haec sacramenta continentur, hortus conclusus dicitur, unde et ipsorum sacramentorum officiales non admittuntur in hortum husjusmodi nisi per illum introeant, qui dicit: Per me si quis introierit salvabitur.44

Sed quia plures illorum sacramentorum officia per dignitates ecclesiasticas pretiis consequuntur, quamvis ante humanos oculos hunc hortum videantur ingredi, tamen ante divinos oculos omnino eis occluditur, et licet dicantur officiales Christi, tamen non sunt, quia non per ostium intraverunt, 1169C sed aliunde ascenderunt. Quid vero sunt, Salvator docet qui cum diceret se esse ostium, subjungit: Qui non intrat per ostium, sed ascendit aliunde, ille fur est et latro.45

Ecce quantum conclusus est hortus iste, ut nemini ad eum concedatur accessus, nisi per ostium, hoc est scriptum; qui vero per eum non accesserit, ille fur et latro praedicetur. Unde Gregorius: Cur non perpenditur quod benedictio illi in maledictionem convertitur qui ad hoc promovetur ut haereticus fiat? sacerdotium illic subsistere non arbitror. Ergo talibus hortus iste vere conclusus est. Qui quamvis sacramenta habeant, rem tamen sacramentorum non habent, quia haec non ad salutem, sed ad damnationem sui habere probantur, atque ideo quod ante 1169D humanos oculos esse videntur, ante divinos oculos perdunt.

Porro propter sanctarum Scripturarum profunditatem Ecclesia Dei dicitur hortus conclusus, quia nemini in earum sensum plenus patet ingressus, nisi illo introducente, qui habet clavem David, qui aperit et nemo claudit, claudit et nemo aperit.46 Qui vero per Dei gratiam in hunc hortum meruerunt ingressum, quot, et quantas, et quam salubres putas inveniet in eo spiritualium herbarum species, quibus morbos animae repellere et sauciam mentem valeat refovere? Iste hortus Judaeis et haereticis conclusus est, quia sacramenta in eo abscondita non intelligunt, sed solam litteram attendunt, quibus convenit illud Isaiae: Et dabitur liber scienti 1170A litteras et dicetur ei: Lege, etrespondebit: Non possum, signatus est enim.47 Iste autem liber, id est tota series divinae Scripturae, in hoc horto concluso, id est Ecclesia, continetur, scriptus intus et foris, hoc est litterali et mystico sensu, signatus sigillis septem,48 hoc est septem sacramentis, quae fides Ecclesiae continet, videlicet nativitate Domini, circumcisione, baptismo, passione, resurrectione, ascensione, judicio futuro.

 Conclusus est ergo hortus iste, prae hujus libri signata profunditate  quem nemo aperire potest, nisi Agnus qui occisus est, qui solus dignus inventus est solvere hunc librum, et aperire septem signacula ejus,49 quia ejus solius gratiae est, mysteria divinae Scripturae, quae illorum 1170B septem sacramentorum virtutem praedicant, humano sensu aperire.

Propter inexpugnabilem autem divinae protectionis firmitatem Ecclesia hortus conclusus dici potest, quia quae divino semper munitur praesidio, nequaquam malignorum spirituum, sive hominum poterit labefactari incursu; quamvis enim multos et frequentes in eam impetus faciant, minime tamen in eam aliqua malae voluntatis suae potentia intrant, quia ita divinae protectionis concluditur septo, ut nullam penitus ad eam ex adverso intrandi facultatem inveniant. Unde magna securitate accepta fiducialiter in Psalmo proclamat dicens: Dominus illuminatio mea et salus mea, quem 1170C timebo? Dominus protector vitae meae, a quo trepidabo?50 Dominus mihi adjutor, non timebo quid faciat mihi homo; Dominus mihi adjutor, et ego despiciam inimicos meos.51

 Hortus ergo conclusus est Ecclesia sub protectione divina, quia tanta eam Deus sua confirmavit gratia, ut nec fidem ejus perversi corrumpere, nec sacramentorum institutiones auferre, neque ab intimae pacis eam statu possint dejicere. Quibus si conceditur ad tempus eam exterius affligendo tentare, tentatio haec non ad damnationem ei provenit, sed ad coronam.

Unde et hortus conclusus non semel, sed iterum dicitur, quia non tantum eam Deus exterius, sed et interius conclusit, dum eam ita sanctificat et custodit 1170D per omnia, ut integra corpore et anima usque in diem Domini nostri Jesu Christi conservetur;52 hic quidem temporaliter, postmodum vero aeternaliter.

Non solum autem hortus conclusus dicitur Ecclesia, sed etiam fons signatus et propter baptismi uniformitatem, et propter sanctae praedicationis puritatem: sicut enim per fontem sordes corporis abluuntur, ita per baptismum sordes animae, id est peccata, lavantur, et sicut fonte fessum corpus reficitur, ita praedicatione sancta deficiens a Deo anima relevatur. Dicitur autem fons iste signatus; sed videndum, unde, a quo, et quare signatus.

Unde ergo signatus? In baptismi quidem sacramenti forma, re, et intentione; in praedicatione 1171A vero, veritate, suavitate et utilitate; inde enim Ecclesia recte in his duobus, hoc est baptismo et praedicatione fons signatus dicitur, quia baptismus nihil adjuvat, nisi ibi adsint et forma sacramenti, hoc est invocatio sanctae Trinitatis, et res sacramenti, hoc est virtus et efficacia sacramenti; intentio quoque, hoc est voluntas catholice baptizandi. Porro praedicatio,  nihil confert, nisi sit vera ut fidem excitet, suavis ut attrahat, utilis ut informet. His enim partibus sacramenti quasi quibusdam signaculis fons iste recluditur, ut specialis ejus virtus et puritas atque salubritas insinuetur.

A quo autem signatus? nimirum a Spiritu sancto, qui eum sigillo septiformis gratiae suae consignavit, quia ex institutione et virtute sacramentorum, et 1171B utilitate sanctarum praedicationum profluunt in Ecclesia omnium spiritualium irrigua charismatum: ibi enim accipit mens sancta quid, et qualiter sapiat et intelligat, quo consilio, qua fortitudine roboretur, qua scientia et pietate ornetur, quove timore Domini repleatur. Nempe istis spiritualibus donis fons Ecclesiae, ita est signatus, ut nullus ipsius fontis particeps esse possit, qui harum septem gratiarum nullam habuerit.

Quare vero signatus? quia nulli committenda sunt sacramenta Ecclesiae, nisi fidem habeat et opera; fidem, ut ea quae in sacramentis exterius visibiliter agi conspicit, interius invisibiliter salutem operari intelligat et credat; opera vero, ut in ipsis sacramentis participandis dignum se exhibeat. Nulli 1171C quoque praedicandi officium committitur, nisi ei qui hujus scientiae gratiam habere probatur, sicut dicit Apostolus: Quomodo praedicabunt nisi mittantur?53 officii gratiam a Deo consequitur.

 VERS. 13.— Emissiones tuae paradisus malorum punicorum cum pomorum fructibus.  

Quid autem hortus iste conclusus et fons signatus tanta divinatione providentia custoditi emittunt? Emissiones, inquit, tuae paradisus malorum punicorum cum pomorum fructibus; mirabiles enim emissiones hujus horti necesse est, qui tam suaviter et salubriter fluentis, tamque caute signati fontis irrigatione redditur fecundus. Nam constituitur velut paradisus spiritualiter prodeuntibus diversarum 1171D virtutum, seu florum et herbarum gloriosis emissionibus, quae cum permultimodas orationum species universitatem virtutum praetendentes infra enumerentur, in duas tamen finales causas dividuntur propter geminam temporis qualitatem, videlicet persecutionis et pacis. Omnis quippe consummatio sanctorum, aut in persecutione martyrio est celebrata, aut in pace confessione peracta.

Unde bene hujus horti, id est sanctae Ecclesiae, emissiones, paradisus dicuntur malorum punicorum cum pomorum fructibus, quia vel martyrii, vel confessionis gloria ubique vernant et redolent sancta ejus praeconia. Quid enim per mala punica nisi gloriosa martyrum  purpura, quid per fructus pomorum, nisi bonis actibus candens vita confessorum? 1172A O quantae deliciae hujus paradisi, quantae abundanter et feliciter profluentes virtutum emissiones, ubi et fortes nutriuntur, et infirmi reficiuntur! quia ibi qui imitari cupiunt, mirantur, praedicant, et venerantur constantiam martyrum; ibi qui martyres esse non possunt, attendunt, approbant et aemulantur probabilem vitam in pace gloriose viventium sanctorum.

 VERS. 14.— Cypri cum nardo, nardus et crocus, fistula et cinnamomum cum universis lignis Libani, myrrha et aloe cum omnibus primis unguentis.  

Unde et sequitur hujus horti conclusi, sive fontis signati designata venustas, salubritas et utilitas, per septem species herbarum aromaticarum, non solum quia istas ejus sanctitatis emissiones septiformis 1172B Spiritus efficit gratia, verum etiam quia hoc septenario specierum numero virtutum universitas exprimitur. In toto quippe corpore Ecclesiae nulla virtus potest deesse, quia cum caput Ecclesiae sit Christus, corpus autem Christi Ecclesia, quidquid sanctitatis, honestatis, et utilitatis unquam esse potuit, vel potest, in universo Christo, hoc est capite et membris considerare licebit.

Inspiciamus ergo ipsas species, per quas universitas virtutum, ut diximus, denotatur, et quod in partibus intelligimus, in toto intelligendum sciamus. Cypri, inquit, cum nardo, nardus et crocus, fistula et cinnamomum cum universis lignis Libani, myrrha et aloe cum omnibus primis unguentis. 

 Cyprus est arbor aromatica, significans spiritualis 1172C gratiae benedictionem, et interpretatur moeror vel tristitia. Cyprus ergo in Ecclesia est quaevis sancta anima velut arbor aromatica, quae habet ex Dei gratia, ut mundi hujus transitoria contemnet gaudia, habens eam tristitiam, quae est secundum Deum, quae poenitentiam in salutem stabilem operatur;54 memor illius Evangelii: Beati qui lugent, quoniam ipsi consolabuntur;55 et illius apostolici: Miseri estote et lugete, risus vester in luctum convertatur, et gaudium in moerorem.56

 Nardus frigus repellere dicitur, crocus autem ardentibus inferre refrigerium: quid autem per nardum nisi charitas, quid per crocum nisi castitas 1172D figuratur? Charitas namque tepidos in bono opere suscitat, et ardentes facit; castitas vero mentem ab aestu malae concupiscentiae temperat et restringit.

 Fistula est arbor aromatica brevis et modica, duri autem corticis, qui contritus bibitur et sanat viscera: porro cinnamomum cinereum habet colorem, et diu retinet vim suam. Per fistulam, autem quae, ut diximus, brevis et modica, non incongrue humilitas accipitur, duro  vero ejus cortice contrito et potato viscera sanantur, quia dum humilitatis virtu e durae et superbae carnis extollentia frangitur, vulnus animae contriti et humiliati cordis medicina sanatur. Per cinnamomum vero quae cineris coloris est, et diu vim suam retinet, abjectus poenitentium habitus designatur, qui possunt dicere 1173A cum Propheta: Cinerem tanquam panem manducabam,57 et cum beato Job: Idcirco ipse me reprehendo et ago poenitentiam in favilla et cinere.58 Sed haec abjectio vim suam diu retinet, quia vera est ea poenitentia, quae sic conversi cordis rectitudinem servat, ut ulterius poenitenda non admittat.

 Cum universis lignis Libani, hoc est cum omnibus vitae baptismo candidatae et recta fide solidatae, bonisque operibus sublimatae virtutibus. Nam cum praemitteret particulariter eas quas supra posuimus virtutes, per praenominatas arborum species, subdit universaliter per omnia ligna Libani omnes virtutes, ut intelligamus hortum Domini, hoc est Ecclesiam, omnem quidem ex se emittere virtutem, per variam sanctorum vitam, sed illas praenominatas capita 1173B esse omnium virtutum, ita ut caetera virtutum membra sine his jaceant infirma.

 Myrrha et aloe cum omnibus primis unguentis. Subdit adhuc duas septenarum virtutum species, videlicet carnis mortificationem et patientiam; per myrrham autem qua corpora mortua a corruptione vermium et putredine servantur illaesa mortificatio carnis, qua putredo vitiorum et carnalium voluptatum restringitur, intelligi debet; per aloe qui quidem suavem habet odorem, sed gustum amarum, et purgat stomachum, patientiam accipere possumus, quae quia propter futura perennis vitae bona, mundi sustinet mala, bene quidem redolet ex causa propter quam patitur, amara autem ex causa qua 1173C patitur: si quis vero morbus peccati animam gravat, ipsius mali quod patitur amaritudo purgat.

 Cum omnibus, inquit, primis unguentis, hoc est pretiosis et probatis spiritualium charismatum donis, quae Apostolus enumerat dicens: Alii quidem per Spiritum datur sermo sapientiae, alii sermo scientiae secundum eumdem Spiritum, alteri fides in eodem Spiritu, alii operatio virtutum, alii prophetia, alii discretio spirituum, alii genera linguarum, alii interpretatio sermonum.59 Ecce haec dici possunt prima unguenta, quae divina conficiuntur gratia, quibus non sine ratione praemittuntur duae superius per myrrham et aloe praesignatae virtutis species, videlicet mortificatio et patientia, ut intelligamus eos tantum his unguentis spiritualibus imbuendos, 1173D qui carnem suam crucifixerunt cum vitiis et concupiscentiis,60 qui possunt dicere cum Apostolo: Et gloriamur in tribulationibus.61

Libet ergo hic attendere et mirari  hortum Domini per has emissiones suas vere esse quasi pulcherrimum paradisum, hoc est hortum deliciarum, ubi aeterna salus animae, et omnis suavitas vigent, ubi omnis pulchritudo et spiritualis delectatio florent, ubi vita perennis et requies sempiterna manent, non quod hic in praesenti vita conferantur, sed quod per illas, quas supra diximus, virtutum et gratiarum emissiones ad ista perveniatur, et illarum temporalis exercitatio, istorum sit aeternalis exhibitio. Unde rectissime hortus iste, vel paradisus, 1174A conclusus esse memoratur, quia nulla malignorum spirituum adversitate sancta Ecclesia superatur, quae spiritualium hujus horti emissionum gratia confortatur.

Sed quoniam sicut generaliter Ecclesia hortus Domini dicitur, ita quoque specialiter sancta quaeque anima, quae virtutum germine et gratiarum multiplicium decore vernat, idem appellari potest, considerandum tamen cum Ecclesia totum quoddam sit, una vero anima pars totius sit, quantum differat pars a toto. Quod enim parti inest toti inesse necesse est, sed non convertitur, ut quod toti inest, parti quoque aequaliter inesse necesse sit. Ecclesia quippe universalis in suis partibus, hoc est in singularibus et individuis hominibus, quorum in unum collectione constituitur, totum quoddam est, quia dum 1174B multi diversis florent virtutibus, et in hac diversitate omnes virtutum continentur species, totum quidem omnes continet in partibus, pars autem non omnes, sed quosdam.

Differunt ergo in hoc totum et pars, quod totum longe continentius est quam pars, dum omnia simul confluunt in toto, in parte vero non omnia sed quaedam. Dum ergo generaliter sancta universalis Ecclesia hortus Domini dicatur, eo quod infra eam omnium virtutum germina celebrentur; quaevis quoque sancta anima quae aliqua virtutum profert germina, hortus Domini dici potest, juxta aliquem suum modum quem ei divina contulit gratia.

 VERS. 15.— Fons hortorum; puteus aquarum 1174C viventium, quae fluunt impetu de Libano.  

Sed quia quicunque instruitur, aut verbo instruitur aut exemplo; pars autem id quod habet, de toto habet, verba vero et exempla universaliter in toto sunt, non absque ratione sequitur, ut ille principalis hortus Domini, hoc est universalis Ecclesia, fons hortorum particularium, hoc est singularum animarum dicatur. Unde enim est quod dicunt, quod agunt, quod docent, nisi ex sanctae universalis Ecclesiae doctrinis et institutis? Unde autem ipsae doctrinae, nisi ex sanctorum apostolorum, apostolicorumque virorum verbis, scriptis et exemplis? Quocirca recte Ecclesia fons dicitur hortorum istorum, hoc est sanctarum animarum.  Quia quidquid sanctitatis vel honestatis 1174D habent, ex praedicationis ecclesiasticae irrigatione concipiunt et proferunt omnia quae eorum profectus est ecclesiasticae disciplinae regula et status. Fons enim62 egreditur de paradiso Domini, hoc est de Ecclesia Dei, qui dividitur in quatuor flumina, hoc est in quatuor Evangelia, quae irrigant universam faciem terrae, hoc est omnem intentionem aridae mentis, ut eorum doctrina per Dei gratiam debriata, possit dicere cum Psalmista: Dominus dabit benignitatem, et terra nostra dabit fructum suum:63 nisi enim benignitas Dei cor humanum visitaverit, nullum bonorum operum fructum ferre valebit

Sed cum eadem Ecclesia omnibus istis hortis diverse 1175A fructificantibus propter diversas scientiae et operum qualitates, communiter fons dicatur, quia omnes irrigat vel scientiae vel pii studii infusione, quibusdam tamen singulariter dicitur, puteus aqua rum viventium, propter latentem in eis specialiter divinae scientiae profunditatem, quae exipsius Ecclesiae emanat fonte. Fons quidem aperte super terram fluit, aqua vero putei in terra occultatur, quia alia scientia est quam simplices et infirmi prae sui facilitate assequuntur, alia quam docti et fortes prae sui subtilitate vix rimantur. Ecclesia ergo omnibus electis fons est, sed non omnibus puteus est, quia omnes quidem superficiem litteralem legunt vel audiunt et intelligunt, sed pauci admodum absconditam intrinsecus spiritualis sensus profunditatem 1175B aspiciunt.

Sed puteus iste aquas habet viventes, quia Ecclesia dum profunditatem divinorum eloquiorum legentibus sive audientibus aperit, et a pravitate eos corrigit, et ad bona opera accendit, sicque eos qui in peccatis mori debuerant, per vitalem doctrinam quasi per viventes aquas reficit.

Qualium vero aquarum? quae fluunt, inquit, impetu de Libano: quis namque est istarum aquarum impetus, nisi vehemens sanctarum Scripturarum cum magna auctoritate profluens decursus? Quid vero per Libanum, nisi sublimium doctorum scientia et virtus exprimitur? Aquae ergo cum impetu de Libano fluunt, quia sanctae Scripturae ex sanctorum 1175C Patrum scientia et virtute magnam vim suae auctoritatis ostendunt. Necessarius sane fuit Ecclesiae impetus iste, quia ab haereticis et perversis hominibus fidei et sanae doctrinae cursus prohibitus esset, nisi sanctorum doctorum torrens eloquii obstantia falsitatis molimina verae rationis et eloquentia impetu propulisset.

Quia vero contra sanctam Ecclesiam, vel quamlibet sanctam animam semper adversarius gemina constitit acie, aut enim minis aut blandimentis eam tentat, ut a status sui rectitudine dejiciat, volens ostendere sponsus quantum ex hac tentatione proficiat, permissivo modo locutionis subdit dicens: Surge, aquilo, etc.

  1175D  VERS. 16.— Surge, aquilo; et veni, auster, perfla hortum meum, et fluant aromata illius.  

Per aquilonem qui ventus asper et frigidus est, asperitas minarum, quae ex frigore perversae mentis descendit, intelligitur; per austrum vero qui calidus est, blandimentorum lenitas, quae quasi suavitate quadam dolosi cordis procedit, accipitur. Cum ergo his duobus modis Ecclesia sive aliqua sancta anima fatigatur, ad majora virtutum exercitia eruditur, ut quanto hosti fortius reluctatur, tanto gloriosius post victoriam sponsi sui amplexibus conjungitur. Hoc enim gemino bello martyrum constantia est probata, hoc quoque quotidie fidelium probatur et coronatur conversatio. Quae enim mens non tentetur hujus mundi prosperitatibus et adversitatibus? sed ea mens probata coronatur, 1176A quae nec elevatur prosperis, nec dejicitur adversis. Unde Joannes a Domino commendatur in Evangelio, quia arundo a vento agitata non esse memoratur:64 arundo quippe dum vento impellitur, in quamlibet partem flectitur, sed ille arundo vento agitata non est, qui in neutram partem, scilicet ad dexteram vel sinistram, reflectitur; quia nec terrore concutitur, nec blandimento seducitur. Surgit enim aquilo, quando detractione, seu aliqua asperitate impellitur, venit auster quando favore vel aliqua prosperitate tentatur.

His autem hortum Domini perflantibus, fluunt aromata illius, quia quanto magis Ecclesia, sive sancta anima, adversitatibus vel prosperitatibus tangitur, tanto magis bono virtutum odore per profectum 1176B repletur. Haec enim qualitas vitae probativa est sanctitatis et justitiae, ut merito hortus Domini dicatur, qui talis virtute patientiae, humilitatis et longanimitatis decoratur: ubi vero fuerit hujus boni privatio, non potest esse spiritualis boni appellatio.

Amplius: Per aquilonem saepe diabolus, per austrum Spiritus sanctus designatur, quia et ille constringit in frigore, et iste relaxat in calore. Propheta enim attestante diabolus dixisse perhibetur: Sedebo in monte Testamenti, in lateribus aquilonis.65 Suggerente autem et afflante diabolo abundavit iniquitas et malitia in mundo. Veritate enim attestante: Ubi abundavit iniquitas, refrigescet 1176C charitas multorum.66 Et propheta asserit de Judaea dicens: Sicut frigidam facit cisterna aquam suam, sic frigidam fecit malitiam suam.67 At vero austri nomine Spiritus sanctus accipitur, quia ejus gratia torpor mentis relaxatur, sicut Psalmista testatur: Converte, inquit, Domine, captivitatem nostram, sicut torrens in austro:68  captivitas enim nostrae quae torporis frigore ad sequendum Deum pigra remanserat, per calorem Spiritus sancti relaxatur, ut incurrat in amorem Dei.

Sponsus ergo coelestis sponsam suam, hoc est Ecclesiam sive sanctam animam, dignanter visitans, aquilonem jubet recedere, et austrum venire, quia profectus justus et consequens est ordo, ut prius 1176D infidelitatis et malitiae frigore depulso, sancti Spiritus adventu, mens fidei et bonae operationis calorem suscipiat. Surge, inquit, aquilo, et veni, auster, perfla hortum meum, et fluent aromata illius: ac si aliis verbis dicat: Quia in mentes mihi designatas non potest venire gratia Spiritus sancti nisi fugato infidelitatis frigore, quicunque torpor, quaecunque pigritia ipsis mentibus, seu per ignorantiam, seu per negligentiam insedisti, surge et recede et veni, sancte Spiritus, qui easdem mentes torpore constrictas tui afflatus calore resolvas, ut concepto bonae voluntatis et piae intentionis vigore, perfluant sanctitatis fructibus et fructum odoribus, longe, lateque manantibus ad sui consortium multos circumquaque trahentibus.

 1177APorro ad istam vocem sponsi, sponsa jam quasi animata et quodammodo resuscitata, aspiranti gratiae prompto assurgit animo, et quia consequens fit, ut flante Spiritu sancto fructum bonae operationis producat, ostendit dicens: Veniat dilectus meus in hortum suum, etc.

  CAPUT V.


 VERS. 1.— Veniat dilectus meus in hortum suum, et comedat fructum pomorum suorum. Veni in hortum meum, soror mea sponsa, messui myrrham meam cum aromatibus meis: comedi favum cum melle meo, bibi vinum cum lacte meo: comedite et bibite, amici, et inebriamini, charissimi.  

Bene dicit dilectum venire in hortum suum, quia causa adventus ejus est, quod dilectus est, quod ejus 1177B est hortus, nisi enim diligeretur non veniret. Si quis diligit me, mandata mea servabit, et Pater meus diliget eum, et ad eum veniemus, et mansionem apud eum faciemus.1 Sed qui dicit se Deum diligere, opere debet probare, nam hoc est hortum illius esse: ubi enim diversi virtutum flores vernant, et fructus exuberant, non immerito hortus Domini spiritualiter appellatur, talemque hortum esse Deum est diligere. Venit ergo dilectus in hortum suum, quando mentem bonis actibus deditam gratia suae visitationis illustrat. In quo horto fructum pomorum suorum comedit, quia delectatur et pascitur odore et dulcedine virtutum in mente quam sua gratia repleverit. Unde ipse dilectus quasi congratulando dilectae respondet: Veni in hortum 1177C meum, soror mea sponsa, messui myrrham meam cum aromatibus meis. Quid per myrrham nisi mortificatio carnis accipitur? Sed quia sicut delectatione carnis vitia nutriuntur, ita mortificatione virtutes generantur, recte specialiter myrrham praeponit, atque postea generaliter aromata subjungit: nisi enim caro spiritui per mortificationem vitiorum subjiciatur, ad virtutes animus non assurgit, quia in sua suggestione spiritus carni non contradicit; sed cum semper spiritus carni resistit,  ad virtutum culmina, subjecta quandoque jam carne mens proficit: cumque per quotidianum boni operis profectum, ad quamdam perfectionis maturitatem pervenerit, quasi jam ei tempus messionis venit.

 1177DBona ergo ejus opera dilectus metit, quando eam a terrenae habitationis agro falce mortis abscissam in horrea regni coelestis remuneranda colligit: messio quidem ista vel est animae a carne, vel electorum a reprobis separatio: qui autem metit, partem assumit, partemque relinquit; in separatione vero animae a corpore anima assumitur et corpus relinquitur. Porro electi dum separantur a reprobis, ipsi quidem quasi bona seges ad vitam assumuntur, ut reprobi quasi remanens stipula aeterno incendio relinquuntur. Sed dilectus myrrham metit cum dicit: Venite ad me omnes qui laboratis et onerati estis, et ego vos requiescere faciam;2 aromata metit cum dicit: Venite, benedicti Patris mei, 1178A percipite regnum quod vobis paratum est ab origine mundi.3 Myrrham ergo cum aromatibus metit, quando eos qui per contemptum saeculi et afflictionem carnis ad virtutum opera profecerunt, a malorum consortio dividit, et in regni sui conditorio reponit.

Quos bene myrrham suam et aromata sua dicit, quia quidquid boni habent ex ipsius gratiae munere possident: fit vero messio ista, ut dictum est, falce judicialis sententiae in hoc tempore et per resolutionem et per praedestinationem. Per resolutionem quidem, cum anima quasi pars superior et dignior ad coelum assumitur, corpus vero quasi pars inferior et vilior in terra relinquitur. Per praedestinationem vero, quia quos in praescientia sua habet in 1178B bonis perseveraturos ad aeternam vitam praedestinando quasi segetem eligit; quos vero in malis permansuros, quasi stipulam terrenis actibus infixam ad aeternam mortem praedestinando relinquit. Dicat ergo dilectus: Veni in hortum meum, messui myrrham meam cum aromatibus meis, quia postquam per gratiam meam, Ecclesiam sive fidelem animam visitando, virtutibus germinare feci, mundo mortuos et piis actionibus deditos mihi specialiter aptavi, quos quia a reprobis per electionem separavi, in regni mei consortium annumeravi. Unde mox subjungit: Comedi favum cum melle meo, bibi vinum meum cum lacte meo. Adhuc amplius dilectus adgaudet profectui germinantis horti sui, in studiis et virtutibus electorum eumdem hortum mire decorantium. In 1178C favo mel et cera est, mel vero dulcis, cera est mollis et flexibilis, luminisque ministra: porro in vino est austeritas, in lacte vero candor et lenitas. Quid autem in his rerum speciebus significari potest, nisi diversa qualitas sermonum in sanctis praedicatoribus, propter diversas mentium qualitates in auditoribus? Sicut enim uni corum, quem ad praedicationem erudiebat, dicit Apostolus: Argue, obsecra, increpa,4 sancti doctores  vim suae praedicationis temperant, quando personam, locum, tempus considerant, atque ubi et quando, vel quos arguere, obsecrare, increpare debeant, utiliter pensant.

Nam juxta diversitates mentium, sunt aliqui qui 1178D verbum sanctae praedicationis, ut audierint, libenter accipiunt; et sunt nonnulli qui hoc nec audire, nec suscipere volunt; porro sunt plerique qui quod hoc loco vel tempore suscipere et audire nolunt vel non possunt, alio loco et tempore audiunt et suscipiunt. Item sunt aliquae mentes quae molli et suavi praedicatione emendantur. Aliquae vero quae nonnisi dura increpatione reprimuntur, nonnullae autem pia obsecratione ad majora virtutum opera exercentur. Propter has ergo diversas qualitates animorum valde discreti in praedicatione sua debent esse doctores animarum, quia quid, et quando, et ubi, quibusve praedicent, debent subtiliter pensare, ne videantur incassum verba jactare. Cum ergo delinquentes corripiunt quos molles et flexibiles vident, leni et 1179A suavi admonitione arguere debent, juxta dictum viri sapientis: Responsum mollius frangit iram:5 eos autem quos duros et intractabiles aspiciunt, aspera increpatione, et divinae animadversionis terrore debent ferire; bonis vero actibus deditos ut in melius semper proficiant, obsecrare.

Cum ergo his tribus modis praelati subjectos instruere debeant, profecto quando bonos piae exhortationis dulcedine fovent, et coelestis regni suavitatem praedicando consolantur, favus cum melle sunt; quando vero delinquentes nunc modesto sermone compescunt, nunc dura increpatione redarguunt, inferni poenas annuntiando, vinum cum lacte sunt.

Dilectus ergo favum cum melle suo comedit, vinum 1179B cum lacte suo bibit; quia sanctae Ecclesiae praepositos, quos sua gratia supra dicto modo in praedicatione componit, sibi incorporando membra sua eflicit, quorum studiis atque profectibus delectatur, et quasi reficitur. Quos quia de suo corpore esse probavit, per conformationem et unitatem qua sibi eos incorporavit, ad eos qui eorum doctrinis et exemplis possunt erudiri facit apostropham dicens:

 Comedite et bibite, amici, et inebriamini, charissimi: ac si aperte dicat: Quia vobis refectionem animarum in factis et dictis doctorum praeparavi, quos meo Spiritu replevi, vos qui horum doctrinis instrui debetis, quae ab his auditis et videtis, in ventrem memoriae reponite, et tanta mentem vestram 1179C virtutum suavitate replete, ut ab omni vitiorum motu insensibiles remaneatis: amici quidem mihi per fidem et operationem, charissimi per intimam dilectionem. Comestio enim ista et bibitio divinorum praeceptorum  plena perceptio: unde Psalmista de his qui hac plenitudine debriantur, dicit: Inebriamur ab ubertate domus tuae.6 Quae enim est domus Dei, nisi Ecclesia, sive mens cujuslibet justi? Quae autem est hujus domus ubertas, nisi quaedam plenitudo divinorum praeceptorum et sacramentorum, qua repletur et ditescit sancta Ecclesia, sive sancti alicujus anima? Sed ab hac ubertate replentur et inebriantur, quicunque ex institutione Ecclesiae vel eruditione sancti cujusque 1179D plenam percipiunt cognitionem, in ipsorum praeceptorum et sacramentorum necessaria utilitate et honestate. Hac ubertate repletus erat, qui dicebat: Etsi imperitus sermone, non tamen scientia:7 hujus ubertatis plenitudinem optabat Psalmista cum dicebat: Sicut adipe et pinguedine repleatur anima mea.8

Sed quia sponsi hortantis vocem sponsa audierat et praeceptorum ejus suavitatem cordis palato gustaverat, atque hujus boni plenitudine audiendo, legendo, credendo et operando inebriata fuerat, qualem effectum haec plenaria effusio habuerit, vel quid inde utilitatis consecuta sit denuntiat, dicens: Ego dormio, etc.

 VERS. 2.— Ego dormio et cor meum vigilat. Vox 1180A dilecti mei pulsantis: Aperi mihi, soror mea, amica mea, columba mea, immaculata mea; quia caput meum plenum est rore et cincinni mei guttis noctium.  

Actus hujus dormitionis et vigilantiae, si ad exteriora respicias, minime potest in uno eodemque simul esse, uno eodemque tempore, quia nemo potest simul et dormire et aliquid vigilando cogitare uno eodemque momento vel tempore: si vero ad interiora respicias, et ritu hujus dormitionis et vigilantiae attendas ita sibi haec duo inseparabiliter adhaerent, ut uno eodemque tempore aut non esse, aut simul esse debeant.

Quid enim est haec dormitio, nisi ab omnibus mundi curis et actionibus exoccupatio et quasi quaedam 1180B mentis requies et pausatio? Quid autem est cordis vigilantia, nisi ad Deum cum sinceritate jugiter intendens amor contemplatorius, sive contemplatio amatoria? Sed dum certum sit nullum sanctae contemplationis virtutem posse habere, nisi studuerit ab omnibus mundi negotiis liber et expeditus esse; et e converso nullum se a mundi negotiis expedire posse, nisi Deum diligere et desiderare incipiat pura et simplici intentione, constat haec duo, ut dictum est, ita sibi adhaerere, ut uno eodemque tempore in uno eodemque  ab omnino non esse, aut simul esse debeant. In hoc ergo modo, simul dormire et vigilare possibile est, nec ulla ibi est contrarietas, ubi ista est in affecto animo habitus identitas, nam idem est vigilare hoc modo 1180C quod dormire, et idem est dormire quod vigilare; quia contemplationi inhaerere et dormire mundo, et vigilare Deo, et nisi mundo dormiat non vigilat, et nisi vigilet Deo, non dormit mundo.

Sed quaeri potest cur dicat sponsa: Ego dormio, et cor meum vigilat, quasi totus homo dicatur dormire, et pars hominis, hoc est cor, vigilare. Ad quod dicendum quod totus homo dicitur corpus et anima, pars vero aliqua totius cor est; pars autem ista ad solum hominem interiorem respicit, hoc est animam; totus vero homo ad hominem exteriorem simul et interiorem intendit. Totus vero homo dormire debet, quando pars ista, scilicet cor, in contemplatione vigilare studet, hoc est corpore et animo, 1180D quod est voluntate et actione ab omnibus exterioribus cessare, et quasi quiescere, ut interioribus possit liberius vacare; quia ergo sponsa consideravit perfecte se visioni coelestis sponsi inhaerere non posse, nisi omnes sensus suos interiores et exteriores liberos et expeditos habeat, recte dicit: Ego dormio, et cor meum vigilat: ac si aliis verbis potenter dicat: Quia a terrenarum rerum strepitu, cogitatione et opere funditus quiesco, idcirco subtilius in divina contemplatione mente vigilo.

Ad superiora autem ita continuandum est, ut quia sponsus dixerat de suis praedicationibus, quod tanta eos sanae doctrinae suavitate et auctoritate replesset, ut eos sibi incorporatos nemo dubitare deberet, atque ideo in eorum praedicatione inebriari 1181A et valde utile et honestum esset; sponsa quasi hoc monitu excitata fuerit, et sanctorum praedicatione, verbis et exemplis valide profuerit, respondet: Quoniam, inquit, o dilecte, tuis monitis te aspirando perveniente et adjuvando prosequente parui, et praedicatorum tuorum doctrinis; per fidem, spem et charitatem ita animum applicui, ut non solum quasi comederim et biberim, sed tota inebriata sim, ita sensus mei carnales hac ebrietate sopiti sunt, quod ecce jam ab omnibus praesentis vitae curis et desideriis penitus dormio, et in sola divinitatis contemplatione per intimum amorem corde vigilo.

Ego quidem, inquit, licet sanctorum Patrum dictis, scriptis et gestis edocta, qualiter et in activa 1181B et in contemplativa proficere debeam vita, meliorem tamen partem elegi; quoniam contemplativa vita toto corde et corpore soli Deo vacare deliberavi; sed quia dilectus per gratiam suam cibavit me pane vitae et intellectus, et aqua sapientiae salutaris potavit,9 ut ad praedicationis officium idonea existere  possim, pulsat et excitat, et ut non tantum mei solius in contemplatione quiescendo, sed et proximorum in praedicatione laborando curam geram, imperat. Aperi, inquit, mihi, nam vulpes foveas habent et volucres coeli nidos, Filius autem hominis non habet ubi caput reclinet:10 praeter paucos enim, quorum fide susceptus sum, totus pene mundus vel incredulitate, vel fidei pravitate me repellit, Judaeis quidem 1181C et paganis non credentibus, haereticis vero fidem orthodoxam depravantibus. Unde mihi sub divo constituto caput rore perfunditur, quia divinitas mea perversis sententiis haereticorum quasi de coelo propter sermonum elegantiam cadentibus, sed veritatis et rectae fidei calore calentibus, inhonoratur. Cincinni quoque mei pleni sunt guttis noctium, quia fideles, qui mihi quasi capiti suo per fidem et operationem adhaerere deberent, illorum perversis dogmatibus in noctibus pravorum sensuum cadentibus, inficiuntur et a veritatis amore frigidi efficiuntur.

Sive: Caput meum plenum est rore et cincinni mei guttis noctium, quia ab amore Dei et proximi frigida 1181D sunt corda infidelium: per caput enim Deus, per cincinnos proximi possunt intelligi. Aperi ergo mihi, quia nisi te praedicante et docente in illorum corda non potero intrare: quocirca surge interdum de illo dulci internae solitudinis tuae dormitorio et officium praedicationis assume, ut postquam tua edocti praedicatione pristinos errores abdicaverint, et sua mihi mentis hospitium recta fide et operatione praeparaverint; libens introeam et salutiferum eis gratiae meae munus impendam.

 Soror, inquit, mea, amica mea, columba mea, immaculata mea: quid sibi vult istarum quatuor appellationum probatio? Nihil attendit Spiritus sanctus in hac quatuor tam distincta positione vocabulorum? minime. Nam si interioris hominis oculos adhibeas, 1182A non contemnendam in hoc numero appellationum rationem et rationis utilitatem respicies: forma quippe spiritualis quadraturae necessaria est omni animae in culmine perfectionis volentis stare; quadratum enim quocunque vertitur stabit. Et haec debet esse perfectorum constantia, ut nec eleventur prosperis, nec dejiciantur adversis, sed uno semper modo in sancti propositi persistant ordine et loco

Sed quae est ista spiritualis quadratura? Nimirum fides, spes, charitas et operatio. Fides enim, sicut dicit Apostolus, per dilectionem operatur,11 et, Fides si non habeat opera, mortua est in semetipsa;12 charitatis autem probatio est operatio: qui vero non credit, nec sperat; et qui non sperat, 1182B nec habet quod diligat: porro qui non credit, nec sperat, nec diligit quod est  pro quo operetur. Haec est totius boni operis in unoquoque intentio, ut hoc quod credit, sperat, et diligit, quandoque consequi mereatur. In mensura autem quadri non aliud latus majus est, atque aliud minus, sed cuncta simul quatuor latera aequali spatio tenduntur, quia et in ipsas easdem virtutes, quas diximus, fidem scilicet, spem, charitatem atque operationem, quandiu in hac vita vivimus, aequales esse apud nosmetipsos inveniemus. Unusquisque enim qui in activae vitae exercitio versatur, tantum credit quantum sperat; quantum credit, operatur, et amat; tantum amat quantum credit, sperat et operatur; tantum operatur, quantum credit, sperat et amat.

 1182CSed dicamus istam quoque animae quadraturam in quatuor constare principalibus virtutibus, scilicet prudentia, fortitudine, justitia, temperantia; istae enim virtutes ita in quadro sunt ut una aliam non excedat. Magna quippe prudentia est; sed si minus est in periculis fortis, minus in operationibus justa, minus a voluptatibus temperans, profecto minus est prudens.

Magna est fortitudo, sed si minus intelligit quae bona custodiat, quibus malis resistat, si minus tenet opera justitiae, atque aliquando injustitiae dominatione superatur; si minus a voluptatibus appetitum temperat, sed vincitur delectatione, minus est fortis. Magna est justitia, sed si minus quam desiderat 1182D inter justa et injusta opera discernit, si minus se contra adversa confortat, si minus carnem in delectatione temperat, minus est justa. Magna est temperantia, sed si minus intelligit unde se temperet, si adversa sustinere per fortitudinem minus valet, atque in timore animum dejicit, si per praecipitationem suam aliquando ad injustitiae opera prorumpit, minus est temperans.

Si ergo perfectorum fidelium vita per quadrum mensuretur, tantum habet latus unum, quantum latera singula; quia unusquisque tantum prudens est, quantum fortis, justus et temperans; tantum fortis, quantum justus, prudens et temperans; tantum justus, quantum prudens, fortis, temperans; tantum temperans, quantum prudens, fortis et justus fuerit. 1183A Sed quia Doctor gentium dicit: Castigo corpus meum, et in servitutem redigo, ne forte cum aliis praedicaverim, ipse reprobus efficiar,13 hoc studere semper praedicator debet, ut recta quae ore praedicat, ipse quoque in suis actibus ostendat.

Necessaria est ergo omni praedicatori virtutum istarum quas posuimus quadratura, scilicet ut fidem, spem, charitatem atque operationem ipse in se habeat, et aliis habendam praedicet; prudentia quoque, fortitudine, justitia, temperantia fulgeat, et ad haec quoque alios docendo erudiat.

  Quia ergo dilectus iste dilectam in contemplatione secure quiescentem ad praedicationis officium excitat, quadriformis eam gratiae nomine vocat, quatenus per hoc ei insinuet, quod is qui ad 1183B praedicandum mittitur, his semper quatuor virtutibus quadratus esse debeat. Sororem quippe appellat propter fidem, amicam propter spem, columbam propter charitatem, immaculatam propter operationem. Sancta nempe Ecclesia sive quaelibet sancta anima, quae sponsae et dilectae nomen sortita est credendo in Omnipotentem, consequitur aeternam haereditatem ut fiat haeres Dei, cohaeres autem Christi, quia filiationem Dei meretur per gratiam, quam ille habet per naturam.

Sponsus ergo iste coelestis dilectam sibi animam sanguinis sui pretio redemptam sororem nuncupat, quia quod ipse essentialiter est, hoc ipsa nuncupative dici potest; dicit enim Joannes in Evangelio suo, quia quotquot receperunt eum dedit eis 1183C potestatem filios Dei fieri, his qui credunt in nomine ejus, qui non ex sanguinibus, neque ex voluntate carnis, neque ex voluntate viri, sed ex Deo nati sunt:14 de quibus et ipse Dominus dicit: Quicunque fecerit voluntatem Patris mei qui in coelis est, ipse meus frater et soror et mater est.15

 Amicam nuncupat, quia dum ei arcana quaedam scientiae suae et immensitatem ineffabilis bonitatis suae manifestat, in magnam eam spem futurae beatitudinis sublevat; verae quippe signum amiticiae est, secreti sui quempiam conscium facere; unde Dominus discipulis, quibus divinae voluntatis mysteria revelaverat: Jam non dicam vos, inquit, servos, sed amicos, quia omnia quae audivi a Patre meo 1183D nota feci vobis.16

 Columbam nominat, quia simplicem, innocentem et pacificam, Dei quoque ac proximi dilectione praeditam approbat, sicut columba simplex est animal et innocens ab omni se laniatu abstinens et nonnunquam alienos pullos tanquam suos fovens.

Qui enim vere innocens est, charitatem Dei et proximi habere dignoscitur, quia vera innocentia est quae sic definitur: Innocentia vera est, quae nec sibi, nec aliis nocet: sibi namque nocet, dum Deum male agendo offendit; aliis nocet, dum malae actionis exempla praebet; qui ergo male operari devitat, Deum se diligere probat, quia inde semetipsum quoque servat, unde laborat ne Deum perdat; proximum se diligere probat, quia inde eum ad bene agendum invitat, 1184A unde seipsum custodit ne Deum offendat. Recta ergo diffinitio est vera innocentiae, quae nec sibi nec aliis nocet, quia per hanc dilectio Dei et proximi exprimitur, in qua tota plenitudo legis versatur.

  Nam quid sit plenitudo legis, pulchre per quintam speciem definitionis, qua Graece κατα αντιλεχιν, Latine ad verbum dicitur, declaratur, quando id quod quaeritur, uno verbo ostenditur, hoc modo: Plenitudo legis, dilectio.17 Si ergo plenitudo legis charitas est, charitas autem non agit perperam,18 profecto qui charitatem habere dignoscitur, totam legem servare probatur: et quia ipsa charitas in cordibus electorum per Spiritum sanctum diffunditur,19 consequens est ut qui charitatis donum possidet, sancti Spiritus 1184B donis se illustratum confirmet. Si enim nulla virtus sine charitate valet, charitas autem per Spiritum sanctum confertur, nimirum qui charitatem habet, Spiritum sanctum habere probatur, in quo omnium virtutum dona tribuuntur. Unde nunc recte sponsus sponsam quam ad praedicationem invitat, columbam nuncupat, ut ei insinuat quia charitatem habere debeat, quae per Spiritum sanctum datur, qui in columbae specie visus esse astruitur.

 Immaculatam vocat, ut quidquid operatione ostenderit, pura id intentione facere meminerit, non ut laudem humanam inde recipiat, sed ut soli divinitati placeat, quia coram Deo sordent illa opera, quae pro mundi favore fuerint exhibita.

Sive ideo immaculatam nuncupat, ut munditiam 1184C montis et corporis diligendam insinuet, sive ut eam praemoneat quatenus in praedicatione sua omnem haereticae pravitatis maculam diligenter evitet.

Porro propter quatuor virtutes principales, quibus pulcherrima mentis quadratura consistit, quatuor istis nominibus dilectus dilectam appellat, ut quam ad praedicationem surgere hortatur, prudentem, fortem, justam et temperantem esse debere demonstrat, utpote sororem, amicam, columbam et immaculatam. 

Qui enim per fidei integritatem ad summi Patris festinat haereditatem, prudenter nimirum intelligit quid vel quale est quod credit: qui vero divinorum praeceptorum et sacramentorum mysteria 1184D Deo revelante cognoscit, dum fortiter adversa pro Deo tolerat, dum etiam fortiter blandientia mundi gaudia contemnit, profecto quid speret ostendit; at qui Spiritus sancti gratia plenus, simplicitatis et innocentiae bonum amplectitur, quia justus esse studet, profecto quod Deum diligit, ipsa sua justitia loquitur. Porro qui talem sibi modum vivendi constituit, ut in omnibus suis actibus sanctae discretionis moderamina habere noverit, dum se et a mundi voluptatibus per virtutum studia temperat, et justitiae bonum non indiscrete tractet, quam mundus et rectus in omni sua operatione sit, demonstrat.

  Bene ergo sponsus sponsam, quam ad officium praedicationis suscitat, sororem, amicam, 1185A columbam et immaculatam vocat, ut ei insinuet in omnibus suis officiis et actibus quam quadrata mente consistere debeat. Sed illa pulsanti respondet et ab illo deliberato intimae quietis otio surgere detrectat, dicens: Exspoliavi me tunica mea, etc.

 VERS. 3.— Exspoliavi me tunica mea, quomodo induar illa? Lavi pedes meos, quomodo inquinabo illos?  

Impedimenta, inquit, saeculi et curas actualis vitae, quibus hactenus implicita eram, ab animo meo rejeci, ut in divina contemplatione liberius vacare possim, quomodo nunc iterum per officium praedicationis a quiete ista me surgere et actualis vitae studiis deservire hortaris? Lavi pedes meos, hoc est negligentias operum meorum, quas ex 1185B cogitationum et rerum mundanarum pulvere contraxi, aqua compunctionis ex divina charitate surgentis perlui, quomodo iterum eas contraham ex illuvione strepitus terreni? Nam valde est difficile inter saeculi hujus homines conversari et nulla humanae fragilitatis contagione maculari. Facile quippe materia exterius corporeis sensibus adhibita, interius animae pulchritudinem inficit.

Sed dum ista mecum revolverem, et a proposito meo decedere non totum arbitrarer, dicam, o filiae Jerusalem, quid dilectus meus fecerit.

 VERS. 4.— Dilectus meus misit manum suam per foramen, et venter meus intremuit ad tactum ejus.  

Quid enim est manus ejus, quid foramen, quid venter ejus? Profecto manum dilecti debetis intelligere 1185C virtutem omnipotentiae et occultae inspirationis illius. Cum vero mens hominis et voluptatibus saeculi dedita, nihil de Deo, nihil de salute animae cogitat, quasi muto quodam et maceria perversitatis circumclusa et obsita, nullum jam habet aditum vel foramen, per quod divinae gratiae lumen dignetur intrare.

Sed quia nonnunquam tales divina virtus aspirando praevenit ut de peccatis suis compungantur, quasi rupta praedamnatae mentis maceria, foramen et quaedam scissura aperitur, unde effluant compunctionis lacrymae, ex poenitentis et quasi scissi cordis dolore excitatae. De quali scissura monet propheta: Scindite, inquit, corda vestra et non vestimenta 1185D vestra.20

Cumque duo sint genera compunctionis,  quia mens ad Deum conversa prius timore, post amore compungitur, quando aliquis pertimescens gehennae supplicia, abdicatis mundi desideriis, peccata quae fecerat plangit, quasi foramen et scissuram in corde ejus divina gratia fecit. Processu vero bonae conversationis, postquam securitatem aliquam ex divina misericordia conceperit, tanto in Deum amore ardescit, ut qui prius flebat ne duceretur ad supplicium, postmodum amarissime flere incipiat, quia differtur a regno.

Tunc ergo per foramen, quod dolor fecit cordi poenitentis, piissimus Dominus mittit manum gratiae et misericordiae lenientis, tamque suavissimo 1186A attactu mentem refiert, ut tota in Dei amore succensa nihil terrenum quaerat et concupiscat, ipsa etiam visibilia omnia parvipendat, solaque coelestia et aeterna toto animo adipisci contendat.

Ad cujus tactus suavitatem venter contremiscit, quia mens contemplativae vitae dulcedinem hauriens, virtute aspirantis gratiae commovetur, ut intelligat dilectionem Dei sine dilectione proximi esse non posse, sed hanc esse plenitudinem perfectae dilectionis, ut qui diligit Deum propter se, proximum quoque diligat propter Deum. Hoc ergo modo, o filiae Jerusalem, dilectus meus misit manum, hoc est auxilium virtutis et gratiae suae, per foramen, compuncti mei cordis, insinuans et admonens, ut 1186B quia ego ei in corde meo amori ejus inhaerendo aditum fecerim, non dubitem etiam in proximorum cordibus ei per praedicationis officium ingressum parare, quandoquidem ipse semper praesto sit per auxiliatricem gratiam, et mihi quid, vel qualiter doceam praerogare, et audientibus mentium aures aperire soleat.

Unde et hanc eamdem sententiam quam ad memetipsam retuli, non absurde ad auditores quoque meos referre possum, ut dicatur dilectus manum suam per foramen mittere, quoties ad aures auditorum exteriores per vocem praedicationis sonando ad aures interiores manum auxiliatricis gratiae immittendo ingreditur. Ad cujus tactum venter meus intremiscit, quia infirmiores quique mei, quae 1186C prius prae imbecillitate ingenii non intelligebant, intelligunt, et cum divini judicii terrorem audientes contremiscunt, ad boni quoque operis fructum moveri discunt.

 VERS. 5.— Surrexi igitur ut aperirem dilecto meo: manus meae stillaverunt myrrham, et digiti mei pleni myrrha probatissima.  

Quia enim suum mihi promisit auxilium, quo laboris mei consequerer  fructum, dignum fuit ut praedicationis officium non refugerem, sed sicut ei meum cor gratia ipsius aperueram, sic illi quoque proximorum corda eadem gratia per praedicationem aperirem

 Manus autem meae distillaverunt myrrham, quia 1186D juxta Doctoris gentium vocem, castigavi corpus meum et servituti subjeci, ne forte dum aliis praedicarem, ipsa reproba efficerer.21 Manus enim meae sunt opera mea, quae semper myrrham distillare debent, quia mortificationem carnis, vitiorum abstinentiam et virtutum affluentiam semper redolere debent.

 Digiti vero mei pleni myrrha probatissima, quia ipsa mea, si qua sunt, virtutum opera, magna quidem debent habere discretionis moderamina, sed ipsa discretio redundare debet charitate divina atque fraterna. Quid enim est myrrha probatissima, nisi charitas omnium virtutum electissima? Quare autem myrrha, nisi quia fortis est ut mors dilectio et dura sicut inferrus aemulatio?22 Majorem enim nemo 1187A charitatem habet quam ut animam suam ponat quis pro amicis suis.23

 Digiti ergo mei, id est actus in una mente quasi in uno corpore decem praeceptis discreti, pleni sunt myrrha charitatis, quia cum dilectum meum fortiter diligo, pro ejus legibus servandis et praedicandis usque ad mortem laborare non detrecto.

Pro fratrum quoque salute vel necessitate hanc discretionem habere studeo, ut cum magis in divina contemplatione suspendi cupiam, fraterna tamen charitas interdum me compellat descendere et myrrham laboris ad eorum utilitatem colligere.

Igitur cum exhortatione dilecti mei jam surrexissem, ut verbum vitae proximis praedicando, illorum quoque clausa corda aperirem ei, manibus meis 1187B myrrham distillantibus, digitis etiam myrrha probatissima plenis, ad officium praedicationis me accinxi.

 VERS. 6.— Pessulum ostii mei aperui dilecto meo: at ille declinaverat atque transierat. Anima liquefacta est ut dilectus locutus est: quaesivi et non inveni illum; vocavi et non respondit mihi.  

Solvi, inquam, ad tempus rigorem propositi mei, sive clausuram silentii mei, et procedens in publicum, os meum aperui et attraxi spiritum.24 Rejecto etiam a me ipsa omni obstaculo mentis, coepi diligentius perscrutari mirabilia testimonia dilecti, quae et opere ostenderem et sermone enuntiarem. Sed cum optarem ut ad me totus intraret diceremque ei cum Moyse: Domine, ostende mihi 1187C faciem tuam,25 ille jam declinaverat atque transierat et tantum posteriora sua aliquatenus videnda reliquerat.

  Quid enim fuit ejus declinare atque transire? Utique ejus declinare fuit de illa sublimitate coelorum ad nostra infirma nascendo et moriendo se deponere, quod quia fecit cum tempore, hoc fuit ejus transire: nam cuncta illa in transitu fuerunt, Christus enim resurgens jam non moritur, mors illi ultra non dominabitur.26 Cum ergo intenderem ut eum sicuti est aliquatenus comprehenderem et aliis audire cupientibus quoquo modo ostenderem, abscessit, declinavit, et transiit, quia incomprehensibilis est, et in hac vita nemo divinam 1187D illam substantiam sensu perfecte capere potest. Cumque transiisset, sola posteriora ejus vidi, quia de humanitate illius intelligere aliqua, et praedicare potui.

Cumque ita dilecti mei dicta et facta praedicarem, et ad ejus praecepta servanda et vestigia sequenda animos audientium provocarem, major me compunctionis vis dissolvit, ita ut tota in ejus amore effluerem, quia ille qui ex me aliis foras per vocem praedicationis, mihi quoque per gratiam inspirationis intus loquebatur. Quotiescunque enim eum praedicamus, ipse in nobis et per nos loquitur, sicut et in Evangelio dicit: Non enim vos estis qui loquimini, sed Spiritus Patris vestri qui loquitur in vobis.27 Ubi autem Spiritus Patri loquitur, 1188A loquitur et Filius, quia quorum una est substantia, una est et operatio. Tanta autem dulcedine locutionis ejus capta sum, ut illum interius audiendo anima mea ab omni duritia non tantum mollesceret, sed etiam liquesceret, et ad bonorum operum quotidiana exercitia deliberato consilio convalescens, cum Psalmista diceret: Audiam quid loquatur in me Dominus Deus.28 Bene quippe in se loquentem Deum attendit, qui inspiranti gratiae et liberum praeeunti arbitrium prompta voluntate obedit: loquentem etiam in se Deum audit, quisquis ea quae in Scriptura sacra legit, ipsa revelante intelligit. Cumque frequentius in ea meditando Deum quaerit, quo eum subtilius rimatur, eo altius in corde ipsius Deus elevatur; unde Psalmista: Accedet 1188B homo ad cor altum, et exaltabitur Deus;29 et in Ezechiele scriptum est, quia cum elevarentur animalia de terra, elevabantur simul et rotae juxta ea:30 quo enim attentius sacrae Scripturae intenditur, eo sublimius ipsa in spiritualem sensum subtiliter consideranti sublevatur.

Cum ergo ad hujusmodi locutionem dilecti anima mea per ignem charitatis liquesceret, vehementius illum legendo, meditando, praedicando quaesivi, et qualis esset cognoscere desideravi, quaesivi eum orando, jejunando, vigilando, carnem macerando, sed in hac vita illum sicuti est invenire  non potui. Quaesivi ergo illum et non inveni, quia, neque ipsa eum legendo perfecte cognoscere, neque praedicando aliis ostendere potui; videmus enim per 1188C speculum in aenigmate.31 Vocavi et non respondit mihi: cum putarem eum jam mihi quasi praesentem, quamvis quodammodo longiuscule positum et veluti mox comprehensura, vocarem aliqua subtilis intelligentiae voce, non respondit mihi, quia retractanti mihi quae putabam me perfecte intellexisse, per reciprocam gratiae suae vocem ad plenum non aperuit. Scriptum namque est in visione Ezechielis prophetae, quia cum fieret vox super firmamentum, stabant animalia et submittebant alas suas32 Jam enim alas intimae contemplationis expanderant, jam divinitatis quantamcunque cognitionem, quamvis tamen in aenigmate mente volando conceperant, sed cum vox non sub firmamento 1188D neque de firmamento, sed supra firmamentum fieret, substiterunt ultra progredi non valentes, submissisque alis inchoatae contemplationis, quia supra se esset incomprehensibilem comprehendere animadverterunt. Aestimantibus quippe tam praesentem ut eum comprehendere possent, vocaverunt, sed ipse eis non respondit, quia quod de Deo se intellexisse putabant, hoc ita esse interioris voce allocutionis non ostendit. Vocavi ergo et non respondit mihi, quia dum supra me aliquid conari vellem, quantum infra hoc essem agnovi, dum nullam incomprehensibilis substantiae perfectam cognitionem assequi potui.

 VERS. 7.— Invenerunt me custodes qui circumeunt civitatem: percusserunt me et vulneraverunt me; tulerunt pallium meum mihi custodes murorum.  

 1189AQuid ergo? deposui alas quas frustra ultra posse meum expanderam et ad scripta sive dicta sanctorum Patrum conversa audivi: Ne progrediaris terminos quos posuerunt patres tui,33 qui utique Spiritu sancto inspirati locuti sunt34 et viam modumque credendi sive de Deo disputandi ostenderunt. Ipsi nimirum sunt custodes civitatis, hoc est sanctae Ecclesiae, de qua scriptum est: Gloriosa dicta sunt de te, civitas Dei,35 quia custodiunt eam ab incursu malorum spirituum et hominum verbis et exemplis et orationum suarum praesidiis.

Isti ergo invenerunt me, quia me ab intentione mea priori recedentem et eorum me dictis et scriptis 1189B  contentum esse volentem probaverunt: invenerunt, inquam, quia tantum me suorum dulcedine sermonum allexerunt, ut omnia alia intentione postposita, ad solam finalem et supernam causam intenderem, vitam videlicet aeternam, quae ipse Deus est; ejus visio omnis nostri laboris plena atque perfecta requies est et consummatio. Illi ergo, dum scripta legerem vel audirem, percusserunt me jaculo divini amoris, et non tantum percusserunt, sed etiam vulneraverunt, quia ita mentem meam coelestis desiderii compunctione transfixerunt, ut de ea fons lacrymarum quasi quidam animae sanguis efflueret.

 Tulerunt quoque pallium meum custodes murorum. Muri autem hoc loco non inconvenienter accipi 1189C possunt divinae Scripturae, quia sicut murus ex multis et diversis lapidibus construitur, ita divina Scriptura ex multis et diversis sanctorum Patrum sententiis et documentis constituitur. Quemadmodum vero muri civitatem muniunt, ita divinae Scripturae sanctam Ecclesiam custodiunt, quia omne ejus munimentum sive ornamentum scientia et observatio est sanctarum Scripturarum. Porro custodes horum murorum possunt intelligi simplices quique in Ecclesia, de quibus scriptum est: Simplicitas justorum diriget eos,36 qui quamvis scientiam Scripturarum aut parvam aut nullam habeant, tamen dum ipsarum Scripturarum praecepta observanda operibus praedicant, proximos 1189D quoque non mediocriter aedificant. Isti ergo custodes spiritualium murorum tulerunt pallium meum, quia exemplo bonorum operum abstulerunt a me impedimenta superfluae cogitationis, quae mentem meam velaverunt complexione indiscretae indagationis, mihique suaserunt non alta sapere, sed humilibus consentire,37 et in simplicitate Deo servire.

 VERS. 8.— Adjuro vos, filiae Jerusalem, si inveneritis dilectum meum, ut nuntietis ei quia amore langueo  

Quapropter adjuro vos, filiae Jerusalem, si inveneritis dilectum meum, ut annuntietis ei quia amore langueo. Sed quid est meum adjurare? profecto fidei et operationis sacramento constringere, alioquin 1190A filiae Jerusalem non estis, quia ad supernae pacis visionem non pertinetis, nisi Deo fide et opere placeatis. Si ergo dilectum inveneritis, hoc est si in tantum mea praedicatione profecistis, ut recte credendo et bene operando eum habeatis, tunc adjuro vos, hoc est, sicut dixi, fidei et operationis sacramento obligo, quae violare, salutem perdere est; ut annuntietis ei, videlicet signa et quasi characterem quemdam studii et laboris mei, quo in praedicatione  vestrae salutis causa desudavi praeferendo, sicut ad suos discipulos dicit Apostolus: Signa autem apostolatus mei vos estis in gentibus.38

Quid autem ei annuntiare debetis? scilicet quia amore langueo, hoc est, tantum ejus charitate et dilectione detineor, ut ad omnem saeculi voluptatem 1190B et pulchritudinem, infirma et languida et quasi jam insensibilis remaneam. Vos itaque vita et moribus annuntiate, quam vera, recta et utilis fuerit praedicatio mea, ut vester profectus mei quoque fiat laboris fructus.

Ad hanc vocem dilectae dilecto obedientis et ad praedicationem surgentis ejusdemque praedicationis studium et utilitatem praedicantis, filiae Jerusalem, hoc est sanctae animae ad visionem supernae pacis pertinentes, causas tantae adjurationis percunctanter atque hoc modo dilectum alloquuntur: Qualis est dilectus tuus ex dilecto, etc.

 VERS. 9.— Qualis est dilectus tuus ex dilecto, o pulcherrima mulierum! qualis est dilectus tuus ex dilecto, quia sic adjurasti nos?  

 1190CNon parvam, inquiunt, vim adjurationis hujus attendimus, in qua omnem salutis nostrae summam pendere didicimus, atque idcirco scire cupimus potentiam et dignitatem hujus dilecti, cujus causa sic nos adjurasti.

 Qualis est ergo dilectus ex dilecto, hoc est Filius ex Patre, Deus ex Deo, lumen de lumine? magnum quippe est illum cognoscere quem tantopere studes commendare, summaeque prudentiae illum intelligere, pro cujus tantum langues amore. Sed cum perfecte comprehendi non possit dilectus ex dilecto, id est Filius ex substantia Patris, unius essentiae, unius potentiae, unius voluntatis, uniusque operationis, ex parte enim cognoscimus et ex parte prophetamus 1190D,39 quidquid tamen illud est, quod de Deo cogitari, intelligi, vel dici potest, tu, o pulcherrima mulierum, id est animarum spirituales Deo filios procreantium, docere potes, quia hoc tua specialis praerogativa pulchritudinis promeruit, ut quia dilecta dilecti hujus diceris, vicinius ei mentis oculo appropinquare possis. Omnis enim gloria et compositio tua ab intus est,40 et mundus Deus, cujus munditiae nihil comparari potest, non nisi a mundis cordibus cernitur, quia beati mundo corde, quoniam ipsi Deum videbunt.41

Pulchrae quidem sunt caeterae mulieres, id est animae fideles quae suo modo et loco et tempore spirituales Deo filios gignunt, sed tu pulcherrima omnium, Ecclesia universalis, quae quotidie filios 1191A generas in spiritu per baptismi sacramentum et sanctae praedicationis documentum. Tu ergo nobis insinua qualis sit dilectus ex dilecto, hoc  est, quid de divinitate ejus juxta humanam possibilitatem intelligendum sit et credendum. Sive etiam qualis sit dilectus ex dilecto, hoc est, qui tibi olim dilectus factus est, pro te nascendo et moriendo, qualiter nunc dilectus est, suae tibi gratiae abundantiam infundendo, et in dilectionis suae divinam dulcedinem attrahendo. Sive qui quondam priori tempore in antiquis patribus per figuras et aenigmata divinitatis suae majestatem plurimis miraculorum signis ostendendo dilectus fuit, qualiter nunc in novissimo tempore carnem assumendo, et totius mundi salutem operando dilectus est. Quod 1191B vero fit ejusdem verbi repetitio, studiosa est animi scire affectantis exploratio.

Porro dilecta ut pereunctantium animas ad majorem dilecti sui accendat amorem et reverentiam, qualitatem ejus tropologice exponit, dum divinitatis et humanitatis ejus cantabilem pulchritudinem decem praeconiis, quasi in decachordo decantat psalterio.42 Denarius quippe numerus perfectus est et vel Decalogi, vel quatuor Evangeliorum continetur sacramento; qui ab uno incipiens ita ad quatuor pervenit, ut denarium compleat numerum; nam si super unitatem tres sequentes numeros, hoc est binarium, ternarium et quaternarium aggregaveris, decem habebis, atque ita per quaternarium 1191C complebis denarium numerum.

Psalterium autem est instrumentum musicum in modum Deltae litterae formatum, quod in Graeco quatuor exprimit. Pulchre ergo dilecta dignitatem et pulchritudinem dilecti quasi in decachordo decantat psalterio, decem praeconiorum testimonio, ut ostendat omne sibi ex dilecti gratia profluens sacramentum, Vetus et Novum resonare Testamentum, uno exhibendum in figura praecinente, altero jam exhibitum in veritate decantante. Ait ergo: Dilectus meus candidus et rubicundus. 

 VERS. 10.— Dilectus meus candidus et rubicundus, electus ex millibus.  

Si aure cordis diligenter appropinquamus, interiori auditu percipere poterimus, harmoniae hujusmodi 1191D quam in hoc decachordo dilecta modulari intendit, principalem esse materiam geminae pulchritudinis praedicabilem gratiam, castitatis videlicet atque martyrii, quae primo in ipso capite considerata, postmodum nunc alternatim, nunc intermista dulcedine per ipsius diffunditur membra.

 Dilectus, inquit, meus candidus et rubicundus: geminus iste color,  candor scilicet et rubor principaliter quidem et singulariter atque plenarie in capite Ecclesiae, hoc est Christo, apparet, quia ejus castissimae atque sanctissimae carnis candori, quam de castissima Virgine ineffabilis Spiritus sancti operatione suscepit, nullus candor comparari potest. Et de sapientia Dei Patris quae ipse est scribitur: Super omnem pulchritudinem stellarum 1192A luci comparata invenitur prior; candor est enim lucis aeternae et speculum sine macula Dei majestatis.43

 Candidus ergo est divinitate, propter indicibilem divinae naturae splendorem, quo illuminat omnem hominem venientem in hunc mundum:44 candidus vero ex humanitate propter immaculatam, ut diximus, et omnis peccati immunem carnis susceptionem. Porro rubicundus ex passione specialiter fuit, quia nulla charitas ejus charitati aequari potest, quia in tantum suam dilexit facturam, ut pro ea mori eligeret, non dedignatus fieri carnis peccatum, crucisque maledictum45 De qua singulari passione sua ipse in propheta loquitur: Torcular calcavi solus, et de gentibus non est vir mecum.46

 1192BNulla enim passio huic passioni confertur, quae sola totius mundi operata est salutem, sola servum captivum de servitute peccati in veram perduxit libertatem gloriae filiorum Dei.47

Unde cum praemisisset, dilectus meus candidus et rubicundus, subjunxit, electus ex millibus: millenarius quippe numerus, quia pro perfectione ponitur universitatem significat. Electus ergo ex millibus dicitur, quia universitati fidelium solus virtutum et gratiarum singularitate praeponitur: de ipso quippe scriptum est, quia unxit eum Deus oleo exsultationis prae participibus suis.48 Et cum omnes electi divisam accipiant gratiam, alius quidem sic, alius vero sic,49 soli Unigenito non ad mensuram dat Deus Spiritum sanctum (Joan. 1192C III), et de ejus plenitudine omnes accipiunt,50 in quo habitat omnis plenitudo divinitatis corporaliter (Coloss II), quia ipse est caput super omnem principatum, et potestatem, et virtutem, et dominationem.51

Iste ergo dilectus Dominus Jesus Christus singulariter candidus et rubicundus in sui personali causa divinitatis et humanitatis; electus est ex millibus: in ipsis vero millibus, hoc est universitate electorum, non uno modo, neque aequali mensura candor sanctitatis et rubor passionis enitent; quia in quibusdam utrumque, in quibusdam non utrumque, sed nunc isti candor munditiae et rubor martyrii simul; nunc illi vel solus candor, vel solus rubor tribuitur, ut in  1192D conspectu Dei ille candidus et rubicundus, iste vel totus candidus vel totus rubicundus; alter majori, alter vero minori nonnunquam aequali ipsarum virtutum praecedat. In corpore itaque suo, hoc est Ecclesia, Christus etiam candidus est et rubicundus, juxta modum quem cuique electorum tribuere ipsius placet benignitati et gratiae.

 VERS. 11.— Caput ejus sicut aurum optimum. Comae ejus sicut elatae palmarum, nigrae quasi corvus.  

Unde mox in sequentibus per partes enumerantur ipsius geminae pulchritudinis donationes, nunc simul, nunc solae in eodem Christi corpore praefulgentes, ut post praemissum in capite singularem prae omnibus sanctis dignitatem, subinferantur diversarum 1193A in corpore ipsius dignitatum colores, per unientem et concorporantem sibi gratiam suo modo et loco proficientes. Dicit enim: Caput ejus sicut aurum optimum. Quid per aurum nisi divinitas ejus accipitur? Sicut enim aurum omnibus metallis pretiosius est, ita divinitas Christi omnibus supereminet creaturis; et quidquid in ipsis creaturis gloriae suae dignitatis esse potest, ad comparationem divinitatis nihil est. Caput ergo dilecti, hoc est divinitas ejus, sicut aurum est, et non absolute aurum, sed aurum optimum, quia substantia divinitatis bonum est, et non tantum bonum, sed etiam supremum et generalissimum bonum, et, ut ita dictum, fit bonum bonorum, quia ipse est fons et origo totius boni a quo bona cuncta procedunt. Vel 1193B quia in sancta Scriptura principale mentis caput dicitur, Christus autem virtus et sapientia Dei Patris est,52 et Verbum ex corde Patris genitum, quo Verbo et qua sapientia omnia facta sunt et sine quo vel qua nihil est factum. Aurum ergo optimum est ipsa virtus et sapientia, quae est splendor gloriae Dei et figura substantiae ejus.53

Quidquid vero pulchritudinis et honestatis in corpus capitis hujus diffunditur, ex ipsa divinitate et sapientia profluit, ut digne de hoc corpore praedicetur gratia comarum, oculorum, genarum, caeterorumque membrorum, quae mox in sequentibus numerabuntur.

Quorum primum est, comae ejus sicut elatae palmarum, 1193C nigrae quasi corvus: comae hujus capitis dupliciter intelligi possunt, videlicet sancti prophetae et apostoli, sive sanctae Scripturae quae per eos Deo inspirante profluxerunt. Ipsi etenim Deo quasi capiti suo contemplatoriae charitatis dulcedine adhaeserunt, atque ideo magnam mentis subtilitatem in illo divino verbo perspiciendo, ex ipsa Dei virtute et sapientia perceperunt.

  Unde dicuntur: Quasi elatae palmarum, quia cum eorum conversatio in coelis esset,54 mente quoque per contemplationem in coelum suspendebantur, devicta et calcata omni terrenae delectationis molestia, cujus spiritualis triumphi gloria per palmam significatur, quae est signum 1193D victoriae. Sed quia pro hac victoria adipiscenda non parvis afflicti sunt malis, sive a pravis hominibus adversa perferendo, sive in se ipsis carnem suam cum vitiis et concupiscentiis crucifigendo,55 recte dicuntur nigrae quasi corvus. Contemptores siquidem mundanae gloriae a mundi amatoribus quasi viles et obscuri reputabantur, sed eo magis ad gloriam et decorem divini capitis veluti subtiles comae aptabantur, quo magis a saecularibus pro divinitatis amore despiciebantur.

Porro Scripturae sanctae quae per eos depromptae sunt, ob hoc divini capitis comae dici possunt, quia sicut comae de capite nascuntur, ita sanctae Scripturae ex divina sapientia producuntur; et sicut illae caput ornant, ita Scripturae sanctae Ecclesiae Dei 1194A eminentiam et principatum decorant. Quae sicut palmae elatae dicuntur, qui a fidelium mentes illarum commonitione vel consolatione, a terrenis ad coelestia diligenda et appetenda sublevantur, et ub spiritualem armaturam contra vitia atque peccata profitentur, usque ad finem quoque bene certantibus aeternae beatitudinis palmam pollicentur. Sed istae comae sicut corvus dicuntur nigrae, quia sanctae Scripturae multis sunt obscuritatibus involutae, tenebrosa enim aqua in nubibus aeris,56 quia profunda est scientia in Scripturis sanctis. Quia vero nigredo ista afflictionem sive voluntariam sive coactam significat, idcirco dum in ea passio quaedam animi vel corporis attenditur, dilectus in hac parte vinicolor, id est rubicundus 1194B tantum in corpore suo praedicatur.

 VERS. 12.— Oculi ejus sicut columbae super rivulos aquarum, quae lacte sunt lotae et resident juxta fluenta plenissima.  

Quid per oculos dilecti, nisi praepositi sive angeli Ecclesiarum intelliguntur, qui quasi speculatores super domum Dei, hoc est sanctam Ecclesiam, praeponuntur: unde uni eorum dicit Deus: Speculatorem dedi te domui Israel, et audies verbum ex ore meo et annuntiabis eis ex me.57 Speculator quippe ex alto contemplatur, ut adventum hostium quo longius, eo melius praecavendum annuntiare possit; unde hujusmodi speculatori dicit Dominus per prophetam: In gutture tuo sit tuba, quasi 1194C aquila super domum Dei.58 Speculator namque in gutture tubam habet, quando aperte et publice, longe lateque verbum Dei praedicat et quis finis  virtutibus vitiisque sit sublimi voce et mente annuntiat qui est quasi aquila super domum Dei, quia subtilis intelligentiae acumine divinitati intendens, ad contemplativae vitae subtilitatem sibi commissos provocat, expandens super eos alas defensionis suae, quibus eos et doctrinae studio et orationum suffragio, a malignorum spirituum insidiis conservet.

Sed isti oculi dilecti sunt sicut columbae, quae lacte sunt lotae, quia sancti speculatores super domum Dei intendentes, si vere oculi Dei sunt, habent opera simplicitatis et innocentiae, cum cordis et 1194D corporis castitate, quibus et se et sibi subjectos ad vitam nutriunt aeternam. Et unde hoc? quia morantur super rivulos aquarum, et resident juxta fluenta plenissima. Haec nempe est naturalis consuetudo columbarum, ut super rivos aquarum sedentes adventum praecaveant accipitrum: quia ergo speculatores isti super rivulos aquarum, hoc est sententias Scripturarum, commorantur, idcirco sciunt et sibi et subjectis providere, mores componendo sive corrigendo, atque hostis antiqui insidias praecavendo. Resident quoque juxta fluenta plenissima, quia quotidie ante oculos habent utriusque Testamenti documenta, quae revera non tantum plena, sed et plenissima sunt omnium sacramentorum scientia, quae et in uno per figuras et aenigmata proponuntur, 1195A et in altero in veritate exhibita praedicantur. Et in hoc tertio membro, unus gemini coloris in corpore dilecti superius praedicanti considerandus est, videlicet candor, ut animae lacteo colore lotae castitatis et munditiae praeferant insigne.

 VERS. 13.— Genae illius sicut areolae aromatum consitae a pigmentariis. Labia ejus lilia distillantia myrrham primam.  

Genae dilecti non inconvenienter accipi possunt continentes, diversarum pluritate virtutum veluti multitudine pilorum virilitatem animi praetendentium, propositum suum decorantes, qui dum a voluptate oculorum sive aurium, caeterorumque sensuum, ciborum quoque et vestium, aliarumque rerum hujus mundi delectabilium pro Deo abstinent, 1195B quot de se continentiae odoramenta spargunt, quasi tot aromatum areolas construunt.

Nam, verbi gratia, oculorum reverenda compressio, sive reflexio, pulchra quaedam est areola, in qua quot continentiae refulgent merita, quasi tot aromata redolent odoramina. Auris  quoque, et os et nares et manus quaedam possunt dici areolae, quae quia bonarum malarumve rerum sunt perceptibiles, quaedam autem res, cum in sui natura bonae sint, plerumque abusione participantium malae fiunt. Quotiescunque ipsarum rerum irrationabiles appetitus virtutis amore franguntur, redoleant istae spiritualium aromatum speciebus quibus conseruntur, ut unumquodque aroma secundum id redoleat, secundum quod qualitas continentiae generat, quia 1195C quo magis eo oblectat, eo magis ipsius rei continentia Deo commendat.

Sed quia istae continentiae discretionis virtute competentem debent habere statum, ut neque naturalis necessitudo vertatur in vitium, neque virtutis rigor honestum excedat modum, recte areolae istae a pigmentariis dicuntur consitae, quia non passim, non indiscrete et quasi confuse, sed ordinabiliter et composite et cum ratione hujusmodi continentiae in suis sunt areolis consitae, ab illis videlicet, qui hujus consitionis scientiam habuisse probantur. Isti nempe pigmentarii sancti sunt apostoli sanctique doctores qui in suis dictis et scriptis virtutum species quasi quaedam pigmenta ostendunt, ex quibus 1195D contra vitia et peccata veluti contra morbos animae quoddam saluberrimum componunt antidotum. Genae ergo dilecti sicut areolae aromatum, quae consitae sunt a pigmentariis, quia profecto hi qui diversos continentiae odores ex se emittunt, ex sanctorum Patrum dictis et gestis colligunt quidquid in suis moribus diligentiae et honestatis conficiunt.

Considerandum vero quod in hoc quoque membro superius praelibatae pulchritudinis geminus color, scilicet rubor et candor refulgeat, ut in exteriori habitu interior denotetur, quia, dum istae genae rubent et candent, testimonium dant et castitatis pudori et continentiae labori, ubi non facile dijudicari possit quis color sit eminentior, vel in martyrio rubor, vel in virginitate candor, quia et virginitas 1196A in martyribus reperitur et ipsa martyres facit. Nempe in his genis una in se duo attenduntur, quia in uniuscujusque virtute continentiae et castitatis refulget meritum et martyrii pro labore speratur praemium.

 Labia ejus lilia distillantia myrrham primam. Ecce pigmentarii quorum industria in genis pudicitiae praefulget gratia, praedicatores scilicet sancti, qui ideo per labia designantur, quia eorum praedicatione diversa virtutum pigmenta  conficiunt. Qui sunt quasi lilia, quia et ad integritatem munditiamque vitae secundam dant praeceptum et ad vulnera animarum dant consilium, et possunt dicere cum Apostolo: Christi bonus odor sumus Deo in his qui salvi fiunt.59 Lilii enim natura candorem 1196B simul et odorem praefert, et curandis vulneribus plurimum sanitatis profert.

Qui lilia sunt distillantia myrrham primam, id est optimam, quia, dum pro integritate et munditia cordis et corporis servanda vitia atque peccata in semetipsis mortificant, aliisque eadem facienda verbo et exemplo incessanter praedicant, profecto ostendunt quantam erga Deum et proximum charitatem habeant.

Charitas enim dici potest myrrha prima, id est optima et probata, quia, ubi vera et perfecta est, omnia exstinguit in homine vitiorum incentiva; sicut enim myrrha mortuorum corpora condiuntur, ne putrescant, ita charitate divina animae roborantur, ne putredinem vitiorum incurrant.

 1196CEt in hoc quoque corporis sui membro, dilectus candidus est et rubicundus, quia in sanctis praedicatoribus suis pro lilio castitatis candidus dicitur, per myrrham vero passionis, Omnes enim qui in Christo pie volunt vivere, persecutionem patientur,,60 rubicundus praedicatur.

 VERS. 14.— Manus illius tornatiles aureae, plenae hyacinthis. Venter ejus eburneus distinctus sapphiris.  

Si ipsum caput respiciamus, manus ejus profecto tornatiles et aureae sunt, quia de eo scriptum est: Quam magnificata sunt opera tua, Domine, omnia in sapientia fecisti:61 qui enim torno operatur, citius et perfectius atque planius operatur. Qui 1196D vero unquam citius, et perfectius, sive planius est operatus, quam ipse Deus? Valde enim cito fecit quae facere disposuit, quia solummodo dixit, et facta sunt,62 atque uno eodemque tempore, licet diverso modo, diversa quoque forma ejus dixisse fecisse fuit. Perfectius eo nemo operatus est, quia non diminuta, vel per partes, et quae adhuc melioranda essent, sed omnia perfecta fecit, et semel fecisse totum et integrum fecisse fuit. Porro planius nihil ejus opere fuit, quia nullo impedimento natura rerum retardari potuit, sed quem semel accipit cursum modumque, pro perpetua lege servavit: nihil in ejus operibus distortum et inaequale, diminutum vel superfluum, quia omnia in mensura, et numero, et pondere 1197A constituit.63 Bene ergo manus ejus tornatiles fuerunt, quia tanta, ut dictum est, velocitate,  perfectione et pulchritudine omnia operatus est, ut ex ipsis operibus consideranti clarescat quantae pulchritudinis, quantaeve majestatis ipse conditor existat, non quod ista consideratio deitatis ipsius sit plenaria comprehensio, sed quod sit quaedam a creaturae dignitate proficiscens et quantum humanae menti possibile est sublucens Creatoris speculatio.

Unde et ipsae manus dicuntur aureae, quia hoc quod sunt, quod vivant, quod vigent et florent ex divinitatis constat dispositione: auro quippe quod omnibus metallis pretiosius, divinitas qua nihil supra designatur.

 1197BSed quid est quod plenae hyacinthis dicuntur, cum et alii sint lapides valde etiam competentes ad ornatum manuum sive digitorum? Omnia quidem visibilia, quaedam mira et pulchra operum divinorum sunt ornamenta, sed in his magis sunt miranda, quia et subtiliora coelestium mirabilium secreta; quorum consideratio primo loco est in incorporea creatura, supernorum videlicet spirituum sive sanctarum mentium solis coelestibus semper intendentium, quarum conversatio divina bonitatis est operatio; secundo loco incorporea creatura rerum superiorum, quae sunt quaedam nutrimenta inferiorum quarum rationabilis dispositio divinae quoque sapientiae est mirabilis operatio. Hyacinthus 1197C enim aerii coloris est, atque ideo manus dilecti hyacinthis plenae dicuntur, quia opera Creatoris magis in coelestium decore et ornatu praedicantur.

Porro si ad membra capitis respicias, manus ejus tornatiles aureae et plenae hyacinthis sunt, quia bonis operibus intenti et semper futuram requiem ingredi festinantes, non tarde neque pigre, sed velociter et studiose viam mandatorum currunt, quidquid in suis moribus pravum et inaequale cernunt, rectae operationis tornatura repellunt et planum faciunt et in oculis sui Conditoris, ipso tamen opifice, perfectum reddunt, cujus efficientiae causa est sensus in eis auro sapientiae divinitus collatae respondens et semper coelestium bonorum felicitatibus contemplativae vitae dulcedine intendens.

 1197DQui ideo manus ejus dicuntur, quia quidquid boni faciunt, non propriae virtutis, sed Dei gratiae est, cujus et hoc quoque quod tornatiles morum perfectione, quod aureae sensuum claritate, quod plenae hyacinthis angelicae conversationis sublimitate.

Sane et in hujus membris consideratione duplex color in corpore dilecti speciali laude praedicatus apparet, quia in eo quod tornatiles sunt manus, laboris sive passionis est signum quo ab omni morum superfluitate et inaequalitate, in vas  honoris et divinis spectabile oculis sunt tornatae. Quod vero aureae et hyacinthis plenae, fulgida virtus caelibis vitae, qua castitatis et pudicitiae claritate rutilant, designatur; hocque modo et in ista parte dilectus candidus et rubicundus decantatur.

 1198A Venter ejus eburneus, distinctus sapphiris. Si personam ipsius dilecti distincte inspiciamus, humanitatem ipsius ventris nomine designari non absurde accipimus, quia fragilior pars corporis venter est, et humanitas illa omnem humani corporis fragilitatem praeter peccatum experta est. Sed quid est quod iste venter eburneus dicitur? Ebur quippe os elephantis est, quod animal castissimum esse perhibetur: quid autem castius humanitate Christi, quae ex castissima Virgine absque ullo virili opere, per solam Spiritus sancti operationem assumpta sit? Venter ergo dilecti eburneus, quia cum omnes homines in iniquitatibus et peccatis concipiuntur, solus ipse in humanitate, singulariter sine peccato de castissima, ut dictum est, Virgine conceptus 1198B est.

Quid porro est quod ipse venter sapphiris distinctus esse memoratur? Sapphirus quippe caerulei coloris est; sapphiris autem venter dilecti distinctus dicitur, quia, etsi ex humanitate terrena pertulit esuriem, sitim, lassitudinem caeteraque secundum quod homo pati potuit, patiendo tamen coelestia ex divinitate ostendit miracula faciendo.

Ac si multitudinem fidelium quae ipsi personae velut capiti membra per fidem adhaerent, consideremus, quae pro majore sui fragilitate ventri comparari potest: sunt enim in Ecclesia aliqui vinculo conjugali dediti, sunt aliqui mire se continentes in sexu fragili: sed qui uxores habent, tanquam non habentes,64 recte venter eburneus 1198C dici possunt, quia, etsi foris fragiles videntur, tamen fortes sunt per sanctae et castae vitae honestatem. Unde et de sanctis conjugatis scriptum est, quia erant incedentes in omnibus mandatis et justificationibus Domini sine querela:65 hoc est enim ventrem distinctum esse sapphiris, quia inter curas rerum mundanarum, quas conjugalis fragilitas exposcit, coelestium praeceptorum devota observatione refulgent. Porro mire se continentes in sexu fragili laudabiliorem in hoc propositi sui ostendunt conservationem, quia, cum sint infirmi et fragiles corpore, fortiter tamen ad sanctitatis merita assurgunt animi virtute. Unde et in his venter eburneus dicitur, quia magis in sexu fragili virtus 1198D castitatis praedicatur.

 Distinctus vero sapphiris memoratur, quia virtus castitatis aliarum quoque virtutum ornamentis decoratur: aliter namque castitas corporis virtus esse non potest, nisi  ornetur castitate mentis, quae constat humilitate, patientia, sobrietate et contemptu saecularis vitae, caeterorumque coelestium praeceptorum observatione. Nam, ut de corpore hujus dilecti esse possit, venter eburneus, sapphiris debet esse distinctus, quia nihil prodest castitas corporis sine bono opere, nec opus bonum sine castitate (GREGORIUS). » Quia ergo fragilis sexus castitatis virtutem forti animo tenet, venter dilecti eburneus est, quia vero et aliis virtutibus pro coelesti gloria studet, sapphiris distinctus est, quia in 1199A ventre eburneo color castitatis nitet, in sapphiro quamvis caeruleo, tamen pro labore virtutum color passionis rubet. Ipsa quoque castitas quae exterius in corpore mundo candet, interius per mentis martyrium rubet: nam naturali carnis motui repugnare, quaedam nimirum passio mentis est.

Praesentis sane decantatio particulae ad vestrae professionis normam non modice spectat, sorores dilectissimae, quia, cum revera de corpore hujus dilecti sitis, tale ejus membrum decentissimum esse potestis. Nam, cum in tam fragili corporis vestri vasculo, candido castitatis et pudicitiae indumento resplendetis, profecto venter dilecti hujus eburneus dici et esse potestis; quia vero cum ista castitate, aliis quoque virtutum ornatibus refulgetis, nimirum 1199B sapphiris distinctae relucetis. Sed summopere vobis attendendum est, ne per solam castitatem Deo vos placere posse putetis, si alia bona opera non habueritis, atque idcirco semper et castitatem bono operi, et opus bonum castitati jungere debetis, ut Deo perfecte placere possitis.

 VERS. 15.— Crura illius columnae marmoreae, quae fundatae sunt super bases aureas. Species ejus ut libani, electus ut cedri.  

Octavo loco quasi octavam tangit chordam decachordi psalterii attenta spectatrix dilecti, veluti symphoniam illam διαπασον reddens, cui proprium est eamdem habere vocem octavam quam primam. Nam, cum supra prima chorda sonuerit caput dilecti aurum esse optimum, nunc dicit crura super bases 1199C aureas posita, ut sit eadem vox gravis et acuta, resonans supremum et infimum dilecti aureum ornamentum. Sed considerandum quaenam sint hujus dilecti crura, curve ipsa comparentur columnis marmoreis super bases aureas aedificatis.

Cum Deus in sui natura immobilis atque incommutabilis sit, quippe qui est illocalis, omnia enim complet et continet, ipse autem a nullo continetur qui totus semper ubique est; cumque localis sit qui de loco ad locum movetur, Deus autem non moveatur, atque ideo illocalis sit, quia immobilis, moveri tamen dicitur,  non in se, sed in his quos suo nutu et voluntate movet per virtutem omnia disponentem, sive secundum justitiam, sive secundum misericordiam, cujus enim vult miseretur et quem vult indurat 1199D,66 quorum unum est misericordiae, alterum justitiae. Cum ergo omnem creaturam suam quasi praeambulet hac gemina suae dispositionis via, videlicet justitia et misericordia, recte possunt dici ejus crura, justitia et misericordia: universae enim viae ejus, sicut dicit Psalmista, misericordia et veritas.67 Veritas autem et justitia idem est: quod enim verum est, justum est; et quod justum est, verum est.

Cur autem crura ista dicuntur columnae marmoreae, nisi quia recta sunt et fortia? nam in columna est rectitudo, in marmore duritia; justitia enim Dei occulta, nunquam tamen injusta. Quis enim scire potest quare hunc misericorditer eligat, illum 1200A judicialiter repellat? ideo clamat Apostolus: O altitudo divitiarum sapientiae et scientiae Dei: quam incomprehensibilia sunt judicia ejus, et investigabiles viae ejus!68 

Porro quaenam sunt bases aureae, super quas columnae istae, quae crura illa intelliguntur, sunt fundatae? nimirum si recte perpendas, sunt sapientia ejus et bonitas, quia omnia quae facit, sapienter et bene ordinat et disponit: bases nempe sunt quia omnia continent et sustentant, aureae, quia in ipsis rerum efficientiis mirabiliter clarescunt. Crura ergo dilecti, si ad ipsum caput intendas, sunt, ut dictum est, misericordia et veritas, quae super bases, id est pedes sapientiae et bonitatis illius fundata, aut stant, aut ambulant, secundum mensuram et qualitatem 1200B eorum quae facta sunt: omnia enim quae facta sunt, aut aeterna sunt, aut temporalia. Stant autem in his quae aeternaliter mansura secundum gratiam et misericordiam suis ipse Deus praefinivit, ambulant in his quae temporaliter aut confert, aut aufert, sive misericorditer, sive judicialiter.

Porro si ad membra ipsius capitis respicias, quid putas crura dilecti hujus dicenda sunt? In illo antiquo Dei populo, in quo tunc tantum notus erat Deus, duas praecipue dignitates posuit Deus, quibus ipse populus muniretur et ornaretur, regnum videlicet et secerdotium, in exterioribus quidem regia fortitudine armabatur contra eos qui auctore diabolo laborabant destruere propositum Dei, quod pro totius mundi salute habebat, et eidem populo 1200C in typo praemonstrabat, quatenus in tota sua republica cum pace et honore praecurrerent in figura divinae promissionis fideliter adimplenda negotia. Porro in interioribus sacerdotali officio erudiebatur, ad ipsa negotia prudenter per figuram intelligenda et reverenter tractanda, ut ipsi proposito Dei quandoque adimplendo allaboraret fide et dilectione, in spe futurae salutis.

  In quibus videlicet dignitatibus tantum erat ejusdem populi firmamentum, ut postmodum cum eidem populo peccanti iratus Deus multas comminaretur poenas, postremo minime se corrigenti hanc finalem proponeret poenam ut, ablato et destructo regno et sacerdotio, omnis eorum funditus migraret honor et religio. Dicitur enim sic per Jeremiam 1200D prophetam: Oblivioni tradidit Dominus in Sion festivitatem et sabbatum; et in opprobrium, in indignationem furoris sui regem et sacerdotem.69 Regem quippe et sacerdotem non esse, hoc fuit omnem ritum caeremoniarum defecisse.

Nonne et in hoc tempore, quo promissio illa jam impleta est, hujusmodi duabus dignitatibus sancta subsistit Ecclesia? Pugnat enim contra infideles et incredulos materiali gladio exterius regalis judicii potestas, pugnat etiam interius contra eosdem spirituali gladio sacerdotalis officii majestas. Vide cum Dominus pro defendenda hujus novae, quae nunc est, reipublicae universali salute, gladium permitteret, duosque paratos esse audiret, sat esse respondit 1201A,70 quia duas in Ecclesia sententias peremptorias constituit, unam gladio materiali, alteram gladio spirituali. Etenim hoc exterius agitur regni timore, ut Ecclesia serviat Deo cum pace et honore, interius eruditur sacerdotio, ut sciat servire Deo cum reverentia et amore. Quid ergo? Nunquid cum hae duae dignitates sint Ecclesiae Dei omni religione propaganda quasi quoddam firmamentum et, ut recte dicam, totius corporis dilecti hujus fortissimum sustentaculum, non recte possunt dici crura ejusdem dilecti regnum et sacerdotium?

Et haec propter sui fortitudinem et eminentiam columnae dicuntur marmoreae, quando et ipsae virtute et potestate eriguntur et in eis tota domus sanctae Ecclesiae sustentatur. Quid vero sunt bases 1201B aureae super quas istae columnae sunt aedificatae? Plane oportet ut in ipso regno sive sacerdotio, quia causa debet esse communis utilitatis et honestatis, magna resplendeat vis rationis et virtus discretionis, ut in omni sua dispensatione et judicio semper sit ratio et discretio. Sed cum haec ex magna debeant sensus et sapientiae claritate procedere, nonne recte dici possunt harum columnarum bases aureae?

Crura ergo ista dilecti hujus columnae sunt marmoreae super bases aureas collocatae, quia in sancta Ecclesia regnum et sacerdotium vigent dispensationis et judicii ratione et discretione.

Hujus quoque octavae chordae cantui succinit praecentus ille juxta introitum ipsius decachordi carminis positus, quo dilectus decantatur candidus et 1201C rubicundus, quando hoc agit pars ista regni cum labore et periculo vitae ut in se dilectus iste rubicundus praedicetur: porro  altera pars sacerdotii in pace et tranquil itate hoc agat, ut in se dilectus candidus pronuntietur, in sanctitate et castitate, conversatione, mandatorum Dei observatione et praedicatione. Species ejus ut Libani, electus ut cedri. Sicut, inquit, mons Libani montibus caeteris praestantior est, decore et pulchritudine, miroque ordine arborum inibi positarum, sic dilectus meus omnibus sanctis eminentior, et longe pulchrior est potentia virtutum, sapientia quoque et scientia, atque omni decore mundanarum actionum, omnique plenitudine divinarum gratiarum. Non enim ei ad mensuram 1201D dat Deus Spiritum.71 Sed habitat in eo omnis plenitudo divinitatis corporaliter;72 et de hac ejus plenitudine sancti accipiunt gratiam pro gratia;73 quodque ipse universaliter habet, isti particulariter consequuntur, et hoc non semper pro cujusque voluntate, quia et interdum prompta est, et interdum quasi sopita segniter jacet in eis eadem particula gratiae, quam suscitare oportet non sine aliquo labore. Unde Paulus ad Timotheum: Propter quam causam, inquit, admoneo te ut resuscites gratiam quae in te est per impositionem manuum mearum.74 Suscitatur autem multis modis, maxime tamen orando et psallendo; exempli gratia, cum diceret rex Israel ad Eliseum: Quare congregavit Deus tres reges istos, ut tradat eos in manus 1202A Moab? respondit: Vivit Dominus in cujus conspectu sto, quia nisi vultum Josaphat regis Judae erubescerem, nec attendissem utique, nec respexissem; nunc autem adducite mihi psalten: et factum est dum caneret psaltes, facta est super eum manus Domini, et reliqua.75 

Excepto ergo dilecto isto de quo scriptum est: Super quem videris Spiritum descendentem et manentem super eum, hic est qui baptizat in Spiritu:76 caeteri omnes sancti divisam vel particularem accipiunt gratiam Spiritus sancti prout ipsi Spiritui sancto placet, qui ubi et quando vult spirat.77 Merito ergo hujus dilecti species ut Libani dicitur, quia speciosus forma prae filiis hominum,78 et nulla species ejus speciei, nulla 1202B virtus ejus virtuti, nulla gratia ejus gratiae comparari potest.

 Electus ut cedri: cur prae caeteris arboribus Libani electi sunt cedri, nisi quia quaedam speciales naturae suae habent virtutes? Est enim cedrus imputribilis, est odorifera, est serpentibus contraria; quis autem sine corruptione esse potuit, nisi solus ipse dilectus, qui peccatum non facit, nec inventus est dolus in ore ejus?79 Nullus unquam tam sanctus, tam innocens esse potuit, quin aliquid corruptionis contraxerit, cum scriptum sit, quia et in angelis suis Deus iniquitatem reperit.80 Peccatum nempe quaedam putredo, quaedam corruptio est, et cum in alio major, in alio minor sit, in nullo tamen quamvis valde sancto, valde justo, 1202C potest non esse, licet etiam parvissima; porro in solo isto dilecto, nulla prorsus hujusmodi putredinis sive corruptionis  vel tenuissima existere potuit macula.

Bene ergo dicitur electus ut cedri, quia hoc unus specialiter habet ex natura, quod nullis sanctorum concessum est ex gratia. Haec quidem de solo capite dicta sint.

Caeterum, si ad corpus respicias, quod capiti conjunctum unum sit secundum incorporationem, quia ipsi capiti per gratiam ipsius incorporatur, congrue species ejus Libano comparatur, quando totus dilectus iste in se et in corpore suo discrete attenditur. Quid enim in facie sive specie Ecclesiae considerari 1202D potest, nisi praesentia divinitatis in exsecutione sacramentorum, in enuntiatione divinorum eloquiorum, in dispositione et ordinatione convenientium et rationabilium causarum? Quis vero iste Libanus est, cui species hujus dilecti in toto suo corpore assimilatur? Si ipsam rem sicuti est attendas, Libanus mons Phoenicis est, abundans cedris et in ipso radicatis et in altum porrectis: sicut autem iste mons cedrorum multitudine decoratur, ac per hoc magnam sui pulchritudinem aspicientibus offert, ita dilectus iste in corpore suo multitudine electorum suorum sibi in fide radicantium et in charitate cohaerentium decoratus mirabile profecto toti mundo praebet sanctitatis et honestatis spectaculum.

 1203ASi autem metaphorice intelligas, Libanus iste est de quo propheticus sermo clamat: Aperi, inquiens, Libane, portas tuas et comedat ignis cedros tuas.81 Templum enim Dei, quod in illa terrestri Jerusalem constructum fuerat et habebat tabulata intrinsecus per circuitum de lignis Libani, lignis cedrinis, idcirco Libani nomine appellatum est, quia in eo fuit Sanctum sanctorum, quod erat decus quoddam, et eminens pulchritudo non tantum illius civitatis, sed et totius populi ejusdem per multos terminos dilatati. Species ergo dilecti ut species Libani, quia sicut hoc templum fuit quondam caput et singulare monumentum religionis illi antiquo Dei populo; ita nunc conventus Ecclesiae ubi Christus honoratur in suo corpore caput quoddam 1203B et eminentia quaedam sanctitatis est omni populo Christiano, quia in eo attenditur via quaedam et perventio ad illius summi boni sublimitatem et futurae salutis aeternitatem. Adhuc nunc conventum quasi ad quemdam montem Dei, currit quotidie fidelis populus prospicere in spe terram promissionis illius, quam Deus suis dabit electis, in qua est templum supernae illius Jerusalem, quod inhabitat ipse Sanctus sanctorum, in quo multiplicantur sancti ut cedri Libani, imputribiles facti participatione illius aeternae beatitudinis et summi boni quod est Deus.

 Electus ut cedri: quomodo dilectus iste in corpore suo, hoc est  Ecclesia, electus dicitur 1203C ut cedri? Si naturas cedri quas supra memoravimus attendas, videlicet quod imputribilis est, quod odorifera, quod serpentes fugat, nimirum perpendere potes quanta sit utilitas sanctae Ecclesiae unitas, et quantum omni animae eligenda, quantumque rebus caeteris sit praeferenda. Nam ibi incorruptio animi adipiscitur, odor virtutum sentitur, vitia et peccata, quasi serpentes venenati fugantur. Quid hac re praestantius? Merito ergo Christus in corpore suo electus ut cedri dicitur, quia in omni ejus actione sive dispositione canonica, vel dispensativa, ipse est omnis spiritualis efficientiae causa.

Hoc autem loco dilectus qui supra, ut saepe diximus, dupliciter coloratus inducitur, candidus videlicet et rubicundus, sola corporis pulchritudine 1203D in corporis sui, hoc est Ecclesiae, splendet facie, quam sibi elegit non habentem maculam neque rugam,82 quod ipsius partis probat decantatio de specie Libani, qui interpretatur candidatio. 

 VERS. 16.— Guttur ejus suavissimum et totus desiderabilis: talis est dilectus meus, et ipse est amicus meus, filiae Jerusalem.  

In gutture vox, in voce sonus est, in sono si vox articulata est, alicujus rei certa expressio. Quid per guttur, nisi sanctae Scripturae sonus accipitur? Totam vero Scripturam sacram, aut ipsius Domini voce, aut sanctorum quibus ipse Deus quasi quibusdam organis utebatur constitutum novimus. Quid enim divinae Scripturae sonant, nisi aut per seipsum aut per suos loquentem Deum? Quid porro loquentem? 1204A nimirum futurae promissionis qualitatem, juxta propositum ipsius praedestinantis, vocantis, justificantis et glorificantis electos suos, cujus glorificationis dulcedinem et suavitatem concedit eis praegustare nunc per spem sublevantem, et ad ipsam toto desiderio anhelantem, et quasi quoddam jam experimentum suavitatis ejusdem quodammodo capientem.

Ipsum nempe experimentum guttur quoque dilecti hujus dici potest, quia in mente cujusque sanctae animae, divinae bonitatis dulcedinem praegustantis, delectabiliter sapit suavitas illa quam ex sacrae Scripturae praedicatione intelligit, de qua dicitur, quod nec oculus vidit, nec auris audivit, nec in cor hominis ascendit, quae praeparavit Deus 1204B diligentibus se.83 Unde et ipsius suavitatis experimento proficientibus dicit Psalmista: Gustate et videte quoniam suavis est Dominus! beatus vir qui sperat in eo.84 Guttur ergo dilecti, vel vox est sacrae Scripturae, divinae pietatis suavitatem enarrantis, vel experimentum ejusdem pietatis animum cujusque fidelis suaviter reficientis.  Quod guttur suavissimum est, quia tantae memoriam abundantiae divinae sanctitatis eructat, ut attento adjutori nihil dulcius in aure cordis videatur sonare, quam futurae beatitudinis perennia bona non tantum sperare, sed et firma certitudine tenere, ideoque toto ea animo desiderare.

Unde cum superius singulae partes alicui comparentur 1204C rei, utpote caput auro, comae elatis palmarum, oculi columbis, genae aromatum areolis, caeteraeque, sicut supra digestum est, rebus sibi competentibus, haec ultima sola nulli comparatur, quia bonum illud supremum et generalissimum, sicut indicibile ita et incomparabile.

Enumeratis autem per partes hujus dilecti praeconiis, sive in se ipso sive in corpore suo, quasi singulis in hujusmodi decachordo expensis nervis, finalem quodammodo decantatae laudis reponit vocem, dicens: Et totus desiderabilis: ac si dicat: Quid est quod per partes pulchritudinem et dignitatem ejus praedico? Nihil est in eo quod excipere possim: nam totus est desiderabilis, sive divinitatis ejus celsitudinem attendas, sive humanitatis humilitatem 1204D respicias. Haec est enim summa totius laudis, quae in fine canitur et quemdam in se colorem totius cantionis exprimit.

Quid enim brevius et magis definite ad summam laudis dici potest de Christo Deo et homine, quam ut dicatur, totus desiderabilis! Si enim totum quod in eo est, vel de eo dici potest, desiderabile est, ab omni parte beatum est, profecto concluditur supremum et finalem modum laudis esse, totum desiderabilem dicere.

 Talis est dilectus meus, et ipse est amicus meus, filiae Jerusalem. Quaesistis, inquit, a me qualis esset dilectus meus, pro quo vos tantopere adjuraverim, ecce ostendi vobis qualis sit dilectus meus, cujus habitum per singula membra expressi. Sed quid 1205A dicendum de habitu isto? Nunquid dilectus iste per dispositionem sive affectionem sortitus est habitum istum et susceptibilis est intentionis et remissionis? In sui quidem natura minime, qui essentialiter bonus, sapiens, pulcher, sanctus est et justus; porro in corpore suo, hoc est Ecclesia, per dispositionem sive affectionem transit in habitum istum, suscipiens magis et minus, secundum quod suae placet gratiae in singulo suo, membro disponere. Ista qualitas sive iste habitus natura ejus est, quia ipse est bonitas, sapientia, pulchritudo, sanctitas et justitia.

Et iste dignus meo quaesitu est, non quod ego sim ei necessaria, sed quod ipse mihi valde sit necessarius. Quare? quia ipse est amicus  meus, o filiae Jerusalem; mei quippe interioris hominis 1205B habitus ex illo informatur, quasi ex imagine in imaginem, per participationem gratiae habitantis in corde meo, cujus illuminatione aperiuntur mihi arcana illa invisibilium rerum, quae continentur in sublimitate et significatione praeceptorum et sacramentorum divinorum, juxta quod me instruunt et ducunt intellectus et ratio, quae sunt ipsius mei interioris habitus maxima pulchritudo. Iste amicus meus custodit me in hujusmodi scientiam per humilitatis gratiam: nam ipse Patri dicit:Confiteor tibi, Pater, quia abscondisti haec a sapientibus et prudentibus, et revelasti ea parvulis:85 humilitas nempe custos virtutum est. Dicitur autem amicus quasi animi custos; ut enim istum amicum 1205C non perdam, debeo eum per humilitatem habere quasi animi mei custodiam. Si enim animus ad divinam scientiam affectus sive dispositus, quandoque per cooperantem gratiam suscipit habitum, hoc est permanentem in se hujusmodi scientiam, quasi unum cum Deo efficitur ipse animus participatione ipsius, ut et ipse quoque ex Dei consortio dicatur Deus. Unde quidam sapiens dicit ad filium:  Si Deus est animus, nobis ut carmina dicunt,  Hic tibi praecipue sit pura mente colendus.  Ac si aperte dicat: Cum animus sit nobis Deus, hoc est vera et spiritualis vita, hunc praecipue bene vivendo glorifica. Auribus quippe per insitam sibi vim rationis et intellectus, recte discernendo et bene vitam suam agendo Deum in se retinens, Deus 1205D est, non quidem essentialiter, sed nuncupative, sicut de sanctis dicit Propheta:Ego dixi: Dii estis et filii Excelsi omnes,86 talisque enuntiationis virtus magnae est amicitiae foedus; sed hujus amicitiae bonum attendentes, non filii sed filiae Jerusalem, hoc est infirmae adhuc animae et nondum perfectionem virtutum assequi valentes, et hoc in dilecta, dilecti hujus magnam pulchritudinem spiritus constituisse, amore sancti desiderii et ipsae accensae, cupiunt etiam hujus amicitiae bono perfrui, quo et eamdem spiritus pulchritudinem valeant ad ipisci. Dicunt enim: Quo abiit dilectus tuus, etc.

 VERS. 17.— Quo abiit dilectus tuus, o pulcherrima mulierum! quo declinavit dilectus tuus? et quaeremus eum tecum.  

 1206AQuid abire Dei, vel declinare est, qui loco non capitur, et apud quem non est transmutatio nec vicissitudinis obumbratio?87 Dupliciter dicitur Deus abire vel declinare, scilicet et per appropinquationem et per recessionem gratiae suae juxta perfectum, sive defectum animi cujuscunque, vel ad Deum appropinquantis,  vel ab eo recedentis. Sed in hoc loco dilecti hujus abire, est misericordia bonitatis suae quempiam moveri, declinare quoque ejus est gratiae suae munere menti cujuslibet illabi.

Dic, inquiunt, nobis, o pulcherrima mulierum, quonam dilectus tuus abeundo et declinando per misericordiam et gratiam suam exemplum nobis bene vivendi sive in qualibet virtute amplius studendi, 1206B in aliquo fidelium suorum proposuit. Dic, hoc est ostende vel lectione qua eorum vitam quotidie pronuntias, vel actione qua eos quotidie in tui consortium annumeras, et nos quoque eorum exemplo inducti, quaeremus tecum dilectum istum, orando, jejunando, aliisque bonis operibus eum vocando, quatenus ad nos etiam declinare dignetur, suae nos gratiae munere visitando. Ipse enim dicit: Si quaesieritis me in toto corde vestro, inveniar a vobis:88 nam eum quaerere non est sola oratione, sed etiam bona actione, sicut et alibi de se quaerentibus dicit: Me etenim de die in diem quaerunt et scire vias meas volunt.89 Quos enim dicit vias ejus scire velle, profecto ostendit 1206C bona eos actione quaerere.

 Quaeremus ergo tecum dilectum hoc modo, o pulcherrima mulierum. Qualium vero mulierum? Nimirum vel in seipsis Deo boni operis fructus, veluti sanctitatis filios fide et dilectione gignentium, vel alios quasi lucis filios verbo et exemplo ad aeternae vitae diem generantium. Quia ergo tantam in te pulchritudinem miramur, o pulcherrima mulierum, quam tibi attraxisti quaerendo et inveniendo dilectum tuum, idcirco et nos tantae et tam generosae pulchritudinis tuae aliquod vestigium adipisci cupientes, ad quos moveatur vel ad quos declinet dilectus tuus per misericordiam et gratiam scire cupimus, ut eum quoque tuo exemplo quaerentes, postquam invenerimus et si non pulcherrimae, aliquatenus 1206D tamen pulchrae existimemur. Ad haec Ecclesia sive dilecta Deo anima locum motionis sive declinationis dilecti hujus demonstrans, actum quoque simul in ipsa declinatione ejus insinuat dicens: Dilectus meus descendit in hortum suum, etc.

CAPUT VI.


   VERS. 1.— Dilectus meus descendit in hortum suum ad areolam aromatum, ut pascatur in hortis, et lilia colligat.  

Quid nempe fuit dilectum quaerere, nisi ad eum per contemplationis virtutem ascendere? quia enim in sanctorum cordibus fides per dilectionem operatur,1 dilectio vero mentem semper ad superna trahit, bonum ergo operari est ad Deum mente descendere. Sed cum omne bonum a Deo sit, sine 1207A quo nihil boni existit, ab illo quempiam in bono adjuvari, profecto est ejus ad eum descendere; scriptum quippe est in Exodo, quia Moyses in montem ascendit, et Dominus ad eum descendit.2 Quantum enim quisque ad Deum ascendit cogitatione, et actione illum quaerendo, tantum ad illum Deus descendit, sive sua ei mysteria per intellectum aperiendo, sive adjutorium suae gratiae per virtutem animi conferendo. Ubi enim per liberum arbitrium voluntate et opere quilibet ad Deum ascendit, ibi ad eum Deus per auxiliatricem gratiam misericordia et dignatione sua descendit

Unde et hic dilecta dilectum quaerere cupientibus congrue respondit, quia dilectus, meus descendit in 1207B hortum suum: ac si diceret: Quia scire desideratis quonam abierit, vel declinaverit dilectus meus, ecce dico tibi quia dilectus meus descendit in hortum suum. Quis est hortus dilecti, nisi aut sancta Ecclesia aut sancta quaevis anima diversa virtutum specie germinans? in quam dilectus descendit, quia bonis actibus germinanti suae adjutorium gratiae impendit. Sed postquam in hortum descendit, quonam se inclinavit? ad areolam, inquit, aromatum. Quae est areola aromatum,  nisi mens variis virtutum suaviter redolentium speciebus consita, sive diversarum gratiarum opinione quasi bono odore respersa? qui enim possunt dicere cum Apostolo: Christi bonus odor sumus Deo in omni loco,3 isti profecto 1207C in horto Domini, hoc est in sancta Ecclesia, singuli quique suo modo possunt dici areola aromatum, quia mentibus proximorum spargunt odorem bonae opinionis per exempla bonorum operum.

Cur vero non aream, sed per diminutionem, dicit areolam, nisi quia mens sancta quae virtutum sublimitate fulget, parva debet esse in oculis suis et magnopere ostendere, quia excelsus Dominus et humilia respicit et humiles spiritu salvabit?4 Ad hanc ergo areolam dilectus in hortum suum descendens declinat, quia sanctae menti per incrementa sanctitatis et scientiae facilem se et quasi tractabilem praestat. Omne enim studium inchoanti difficile, assuescenti facile videtur: et viam mandatorum Dei, sive sanctae Scripturae scientiam ingredienti 1207D angusta videtur porta et difficilis introitus, longa vero exercitatione terenti, et quasi frequentes obices repellenti lata et spatiosa panditur via sanctitatis et intellectus atque ideo facilis deinceps patet ingressus et egressus.

Subdit vero causam cur descenderit: Ut pascatur, inquit, in hortis, et lilia colligat: pascitur quippe in hortis, quia delectatur odore illo qui spargitur ex areola spiritualium aromatum, id est operum bonorum. Ipse enim in Evangelio dicit: Meus cibus est, ut faciam voluntatem Patris mei;5 voluntas quippe Patris est, omnes homines salvos fieri.6 Porro homines salutem appetere et ad eam pervenire, opus est illius. Quae autem Pater operatur, haec eadem operatur et Filius, quia quod 1208A vult Pater, vult et Filius, et una et amborum voluntas et operatio. Lilia vero colligit, quia magis eos qui integritate et munditia cordis et corporis candent, eligit, sive fide et opere perfectos in aeternam beatitudinem remunerandos assumit.

 VERS. 2.— Ego dilecto meo et dilectus meus mihi, qui pascitur inter lilia.  

Dilectus, inquit, meus supra mihi praeceperat dicens: Surge, aperi mihi, soror mea, amica mea, columba mea, immaculata mea, cui ego obediens pessulum ostii mei aperui,7 cunctis eum praedicando et quantus qualisve sit rationabiliter ostendendo. Sed quid ad haec dilectus meus? nimirum vicem rependit obedientiae meae gratulabundae mihi decantans laudem dignationis suae, non meam sed 1208B suam in me beatificans gratiam. Ejus enim fuit quod volui, quod potui, quod perfeci, atque ideo sua in me ipse dona praedicat, ut mihi et omnibus gratiae suae obedientibus  quanti sit apud Deum meriti vita sanctitati et honestati obediens ostendat.

Qualis vero dilectus? Qui pascitur, inquit, inter lilia, hoc est munda cogitatione et operatione delectatur, non quod in aliquid ex accidenti accrescat, qui nullum unquam recipit augmentum vel detrimentum. Cum semper in una eademque essentia et proprietate incommutabilis permaneat, sed quod per aliquem modum locutionis a creatura translatum, affectus bonitatis ejus exprimatur erga eos 1208C quos sua dilectione et gratia dignatus fuerit. Pasci namque dicitur quando in mente cujusque quam sua gratia inhabitat, virtutum profectus augetur.

Quali vero cantico vel cantici modo insonuit mihi vox hujus dilecti? cantico certe suavi, cantico non mediocriter attendendo, modo quidem octochordo, sed in singulis chordis propter vim cujusque soni proprio theoremate insigniter hoc modo disposito.

 VERS. 3.— Pulchra es, amica mea, suavis et decora sicut Jerusalem: terribilis ut castrorum acies ordinata.  

Spectabiliter hic intueri libet qualiter praesentis cantici modulatio octo partibus veluti octo decurrit vocibus, ut proprietas ejus symphoniae quam διαπασον 1208D musici dicunt, hic attendatur, cujus ultima vox eadem est quae prima, sicut et in harum dispositione partium videre licet ubi cum prima pars hoc modo deponatur, terribilis ut castrorum acies ordinata, ultima pars nihilominus eodem modo terminetur, scilicet terribilis ut castrorum acies ordinata. 

Sed singulae partes singulas deposcunt rationes, quae hoc modo distinguuntur. Prima est, pulchra es, amica mea, suavis et decora sicut Jerusalem, terribilis ut castrorum acies ordinata. 

 Pulchra es, inquit, amica mea, suavis et decora sicut Jerusalem: pulchra, intentione, suavis locutione, decora operatione ac ideo mihi sanctae amicitiae inviolabili foedere copulanda. Et quomodo ista 1209A pulchritudo, vel suavitas, sive decor apparent? Sicut Jerusalem. Quid autem Jerusalem interpretatur, nisi visio pacis? Tres autem qualitates hujus visionis sub nomine Jerusalem denotantur: una terrestris, altera spiritualis, tertia coelestis; et media quidem ad similitudinem extremorum constituitur, cum tamen ipsa sit primae supergressio, ultimae vero praeparatio. Quomodo autem media ad similitudinem extremarum constituitur? in mente cujusque sunt virtutes, quasi animae cives et domestici, quibus opponuntur vitia et peccata, quasi  ipsius animae hostis amarissimi. Datur autem ei similitudo a terrenae pacis visione, ut quomodo civitas de victis et expulsis hostibus in pace floret, laetatur et proficit, ita mens superatis vitiis et peccatis in delectatione 1209B virtutum suaviter quiescit et in Dei gratia pacifice crescit subjecta carne spiritui, eoque magis ad divinitatis contemplationem erigitur, quo minus a terrenis desideriis impugnatur.

Porro alteram similitudinem accipit a supernae pacis visione, sed non omnino comparabilem, quia haec in aenigmate, illa autem in veritate, ut sicut ibi anima ab omni miseria et labore libera jugiter Deum contemplatoria aspicit charitate; ita hic mens ab omni carnis impugnatione liberata ad ejusdem contemplativae vitae dulcedinem quotidiano proficit incremento. Unde ista media recte, ut dictum est, illius ultimae et aeternae potest esse praeparatio, quia per istam pervenitur ad illam: porro primae est supergressio, quia licet aliqua in eis sit ex ratione 1209C similitudo, nulla tamen est in dignitate comparatio, dum illa sit mundanae pacis momentanea susceptio, ista supernae aeterna speculatio, quae hic quidem incipit sed ibi perficitur.

Cui ergo istarum trium visionum pacis pulchritudo dilectae comparatur? Si dicamus primae, quae erit comparatio carnis ad spiritum, lucis ad tenebras, temporis ad aeternitatem? Si vero dicamus ultimae, quae comparatio ejus quae adhuc cum timore tenetur, et illius quae ab omni timore libera et secura sine fine conceditur? Mediae ergo comparari potest, ut ista pulchritudo, ista suavitas, iste decor ex intimae pacis visione colligantur, et haec ibi oriantur, proficiant et maneant, ubi nullae animum delectationes 1209D rerum temporalium fatigant, sed cessante pugna carnis et Spiritus, secundum Apostolum: Pax Christi quae exsuperat omnem sensum, custodiat corda et intelligentias,8 in amore contemplativae vitae quiescentis. Pulchra es ergo, dilecta, suavis et decora sicut Jerusalem, quemadmodum visio pacatae mentis, quam nulla inquietudinis injuria, nulla adversitatis molestia in sanctae contemplationis jucunditate disturbat.

Quem vero effectum partitur hujus contemplationis jucunditas? profecto magnum, quia totam mentem in Dei et proximi charitate succendit, et malignis spiritibus, animae videlicet suae hostibus, nam subdit, terribilis ut castrorum acies ordinata; acies namque castrorum quando ita ordinatur,  ut 1210A ex unanimitate et concordia exercitus insimul dispositi, nullus hosti aditus irrumpendi parere possit, tunc profecto ipsi hosti terribilem se ostendit. Ubi autem hosti aditus irrumpendi ex inordinatione exercitus tribuitur, ibi certe nullo modo terribilis videtur.

Sancta ergo Ecclesia, sive dilecta Deo anima, dum contra malignos spiritus spiritualis certaminis aciem ponit, summopere necesse est ut per charitatem semper unita atque constricta, et nunquam per discordiam interrupta inveniatur, quia, etsi quaelibet bona habuerit, si charitas desit, per malum discordiae locus aperitur in acie, unde ad feriendum hostis valeat intrare. Antiquus enim hostis, neque castitatem, neque abstinentiam, neque 1210B distributionem terrenarum rerum, si sine charitate fuerint, timet, quia ipse carne non premitur, ut vel ejus luxuria dissolvatur, vel necessitate ipsius in sumendo cibo, sive divitiarum subsidiis acquirendis urgeatur.

Valde autem charitatem veram, id est amorem humilem, quem sibi fideles vicissim impendunt, timet: et nimis concordiae eorum invidet, quia hanc ipsi tenent in terra, quam ipse tenere nolens amisit in coelo.

Bene ergo dicitur terribilis ut castrorum acies ordinata, quia electorum multitudinem eo maligni spiritus amplius pertimescunt, quo magis eos per charitatis concordiam unitos contra se et conglobatos aspiciunt.

  1210CVERS. 4.— Averte oculos tuos a me, quia ipsi me avolare fecerunt. Capilli tui, sicut grex caprarum, quae apparuerunt de Galaad.  

Secunda et tertia pars hoc versu continentur. Dicit ergo, averte oculos tuos a me, quia ipsi me avolare fecerunt; quia, inquit, aedificium tuae mentis a fundamento fraternae charitatis honeste et utiliter surgit intra Jerusalem, id est visionem pacis, pulchritudinem suam longe ostendens, cogitatione, locutione et opere; hoc nimirum ejusdem aedificii summum et supremum, et quasi quaedam conclusio est, ut in uno consummetur cubito, videlicet totam intentionem tuam in Dei solius amore constituendo: unde et istud, o amica, adhuc abundantius mea habes 1210D ex gratia, ut aliquid de mei potentia et claritate purgatae mentis penetrare possis subtilitate. Attamen quantum coneris, quantum animi tui acumen praetendas, labor tuus frustratur, quia incomprehensibilem et incircumscriptum impossibile est aliquo ingenio vel ratione definire.

Qua de re averte oculos tuos a me, hoc est noli divinitatis meae substantiam velle perfecte cognoscere, quod nulli in hac vita conceditur, quin potius ad te ipsam convertere, et memor esto fragilitatis humanae:  nam oculi tui, hoc est sensus mentis tuae, in me nimis defixi, ipsi me avolare fecerunt, quia quanto plus in me tenderis, tanto amplius incomprehensibilem probabis, juxta quod scriptum est: Accedet homo ad cor altum et exaltabitur Deus 1211A:9 quanto quippe ad me accesseris altius atque subtilius substantiae meae proprietatem discutiendo, tanto sublimius avolo, omnem sensus tui considerationem et subtilitatem excedendo. Quapropter averte oculos tuos a me, quia valde quidem perspicaces sunt sensus tui meae gratiae largitate in mentis contemplatione, sed me quasi avolantem prae rei profunditate, prorsus deficiunt in mei consideratione. Sed cum tanta sit gratia oculorum tuorum, quaenam quoque est gratia capillorum?

 Capilli, inquit, tui sicut grex caprarum quae apparuerunt de Galaad. Paulo superius laus dilectae iisdem decantata est modis, quos ideo nunc repetit, vel ut ostendat eamdem debere eam habere habitus et animi decorem et pulchritudinem in verbi 1211B Dei praedicatione, pro auditorum eruditione, quam habuit in contemplationis solitudine pro suimet utilitate; vel quod commendabilior est sancta Ecclesia sive universalis sive particularis in suo gemino ordine ex quo constituitur, videlicet praepositorum et subjectorum, in quibus omnis ejus pulchritudo, decus et honestas consideratur, ex illorum quidem vita et doctrina, ex istorum vero obedientia et disciplinae reverentia.

Nam quemadmodum capilli de capite nascentes capiti adhaerent, ita subjecti praelatis, qui eos verbo vitae genuerunt, fide et moribus adhaerent; quasi de Galaad ascendentes, quia, dum eis docentibus acervum testimonii, hoc est sacrae Scripturae ferunt, vitam suam ad coelum bene conversando sustollunt.

  1211CVERS. 5.— Dentes tui sicut grex ovium quae ascenderunt de lavacro, omnes gemellis fetibus, et sterilis non est in eis.  

Hic quarta pars attingitur. Quid vero per dentes nisi doctores intelliguntur, grossitudinem litterae in subtilitatem spiritualis sensus traducentes et simplicitate candidi, tanquam lavacro sanctae compunctionis loti, unde et ipsi gemina sunt charitate fecundi, sive duplici testamento instructi, et sibi subjectos eadem charitate eodemque testamento reddunt fecundos, ita instruendo ut nullus inter eos, hoc est praepositos vel subjectos, virtutum sterilitate detorpeat.

Particularis vero animae capilli de principalitate mentis quasi de  capite nati, sunt cogitationum 1211D subtilitates acervum divinarum sententiarum intendentes: porro dentes ejusdem mentis tractantis et retractantis vehementes cum studio applicationes duras et fortes Scripturarum propositiones sive oppositiones infringentes, et plurima earum involucra expedientes. In quibus nulla est sterilitas, quia quanto studiosius animum et diutius applicant Scripturis, tanto vehementius ad amorem Dei et proximi compunguntur, tantoque plenius utriusque Testamenti scientiam assequuntur, sive custodientes praeceptum superaddunt consilium: praeceptum quippe est aliena non rapere, consilium sua tribuere.

Isti nempe sunt gemelli fetus, quibus anima fecundatur, amor videlicet Dei et proximi, scientia 1212A Veteris et Novi Testamenti, observatio praecepti cum superadditione consilii. Horum profecto intentione et studio omnis interior sterilitas propulsatur, ut merito in cogitatione, operatione, praedicatione pulchra, suavis et decora dilecta pronuntietur.

 VERS. 6.— Sicut cortex mali punici, sic genae tuae, absque occultis tuis.  

Si universaliter ad totam Ecclesiam referamus, genae ejus possunt dici spiritualiter in ea conversantes, qui dum verbis et factis memorabilibus et mirandis nitens, miraculis quoque stupendis fulgent, quasi in facie Ecclesiae venerabiles apparent; pulchritudo namque genarum in rubore consideratur earum. Sed si tanta est decoris ejus gloria in his quae apparent, quae pura gloria ejus erit in his quae nondum apparent? de quibus scriptum est: quia 1212B nec oculus vidit, nec auris audivit, quae praeparavit Deus diligentibus se.10

 Genae ergo Ecclesiae, cortici mali punici comparantur, sed occulta ejus quia ineffabilia, ideo et incomparabilia sunt.

At si specialiter ad sanctae animae referamus honestatem, plerumque pulchritudo ipsius interior signis quibusdam exterioribus declaratur; nam dum pudor virginalis pudicitiae rubet in facie, hoc foris ostenditur, quod intus in animo tenetur. Genae ergo ejus sunt sicut cortex mali punici absque occultis ejus, quia foris quidem ex verecundia signum quoddam sanctitatis profert, sed quantum in occulto mentis ejus ipsa sanctitas vigeat, illi soli patet, 1212C quem nihil latere potest. Atque hoc genarum.

   VERS. 7.— Sexaginta sunt reginae et octoginta concubinae et adolescentularum non est numerus.  

Sexta et septima pars praesenti describitur versu. Nam cum in praecedentibus pulchritudinem Ecclesiae per partes in praelatis et subjectis et spiritualiter conversantibus, qui per capillos, dentes et genas designati sunt, praedicasset, nunc a toto perfectum ejus decorem in unitate fidei celebri laude prosequitur: nam cum sancta Ecclesia aliquo modo pro diversitate meritorum diversa videntur, tamen propter unam eamdemque fidem diversa non invenitur; tres quippe qualitates conversantium in ea considerari possunt, quia sunt in illa et perfecti et minus perfecti et imperfecti: perfecti quidem 1212D sunt illi, qui omnia sua reliquerunt, et Deo soli tota mente adhaeserunt; minus perfecti, qui non quidem omnia sua reliquerunt, sed de his quae habere possunt, Deo in suis membris ministrare satagunt; imperfecti, qui fide quidem superioribus adhaerent, sed quasi in tenera adhuc conversatione, nondum perfectae bonum discretionis sunt assecuti.

Unde hic non inconvenienter trium numerorum summa inducitur? videlicet senarii, octonarii atque denarii. Denarius quippe per senarium multiplicatus, in sexagenarium surgit, octonarius vero per denarium ductus, octogenarium efficit. Senarius autem perfectus arithmetica lege dicitur, quia cum omnibus suis partibus, quae sunt tres, duo, et unum, 1213A altera quippe pars ejus sunt tres, tertia duo, sexta unum insimul aggregatur, in priorem summam absque aliquo augmento, vel detrimento reparatur. Porro octonarius diminutus nuncupatur, quia cum ejus altera pars sint quatuor, quarta duo, octava unum, eisdem partibus aggregatis septenarius conficitur, minor scilicet summo priori quantitate. Denarius vero qui Decalogum legis insinuat, quia ex septenario et trinario constat, septiformem Spiritus sancti gratiam et fidem sanctae Trinitatis confessio, qui numerus perfecti, qui imperfecti demonstrant. Ipse enim Spiritus sanctus in donorum suorum effectibus ostendit qui Deum perfecte, qui minus diligant, qui adhuc neque timorem neque amorem Dei habeant.

 1213BDuo quippe sunt quae nos omnino Deo subjectos efficiunt, timor videlicet et amor: cujus potentia quidem et sapientia maxime timorem  incutiunt, cum eum quem esse scimus, et cuncta quae voluerit punire posse, et nihil latere cognoscimus; begninitas autem ejus specialiter ad amorem pertinet, ut quem benignissimum habemus potissimum diligamus. Ex qua etiam certum est eum ulcisci impietatem velle, quia quo plus ei placet aequitas, magis displicet iniquitas, sicut scriptum est: Dilexisti justitiam et odisti iniquitatem.11

Sexagenario ergo numero qui per senarium, perfectus, denario multiplicatum conficitur, perfectorum vita exprimitur, qui perfecte praecepta 1213C divina non observarent, nisi primo timorem initialem, postea amorem filialem ipsum timorem excludentem haberent. Et tales animae bene reginae nuncupantur, quia divina cooperante gratia sciunt et possunt se per rationem et intellectum regere, quando discernunt utilitatem, gloriam, et honorem in boni exsecutione, porro damnum, miseriam, et horrorem in mali perpetratione, ideoque bonum fortiter affectant, malum fortiter declinant.

Octogenario vero numero, qui denario per octonarium, qui diminutus dicitur, ducto completur, minus perfectorum vita denotatur, qui praecepta quidem divina observant, sed non ita perfecte Deum amant, ut omnia terrena relinquere valeant. Istae vero animae concubinarum nomine designantur, quia, 1213D quamvis per bona opera Deo jungantur, nondum tamen jus illud divinum adepti sunt de quo dicitur, Qui adhaeret Deo unus cum eo Spiritus efficitur:12 haec est enim plenaria spiritualis dotis conscriptio, ut qui funditus renuntiant saeculo, nunquam a divino separentur consortio. Adolescentularum vero numerus non definitur, quia infinitus est numerus imperfectorum, qui adhuc sub primitiis fidei constituti, majorum eruditione indigent ad concipiendum timorem Dei, per quem quandoque ad ipsius proficiant amorem.

In quibus nonnulli sunt de quibus plerumque dubia est aestimatio, dum non omnes ad electorum 1214A sortem pertineant, juxta vocem Dominicam quae dicit: Multi sunt vocati pauci vero electi.13

 VERS. 8.— Una est columba mea, perfecta mea: una est matri suae, electa genitrici suae. Viderunt eam filiae et beatissimam praedicaverunt: reginae et concubinae laudaverunt eam.  

Cum vero tam diversae sint qualitates meritorum in Ecclesia; num ideo diversa esse dicitur? minime; sed sicut sequitur, una est columba mea, perfecta mea, una est matri suae, electa genitrici suae. Unde una? videlicet  propter unam eamdemque fidei et sacramentorum susceptionem, et propter unius Dei cultum, similemque religionis ritum: una est enim fides, sicut dicit Apostolus, unum baptisma, unus Deus et Pater omnium, qui super omnes est 1214B in omnibus nobis.14

 Una est, inquit, columba mea, perfecta mea: nam aliter non est columba mea nisi pacis et misericordiae signum ferens in ore unitatem spiritus servet in corde et virtutem misericordiae exerceat in opere: Misericordia enim et veritas obviaverunt sibi, justitia et pax osculatae sunt,15 misericord i am quippe et judicium semper cantare debet,16 in concessa sibi a me potestate ligandi atque solvendi. Neque aliter perfecta mea erit nisi plenam habeat scientiam discretionis, ut sciat quis juste et digne ligandus sit sive solvendus. Una est autem columba et una perfecta mea, quia extra illam non datur remissio peccatorum, neque distributio donorum, ideoque excluduntur, qui unam, 1214C sanctam, catholicam et universalem Ecclesiam non confitentur. In una enim domo agnus comeditur et ejus carnes extra non efferuntur, quia nulla est sacramentorum efficacia, nisi in una catholica Ecclesia.

 Una est matri suae, id est Jerusalem supernae, quia quae hic in terris una est in fide et sacramentorum dignitate, ibi in coelis una erit in aeternae vitae beatitudine: una enim est beatitudo sanctorum, quamvis non uno modo ea fruantur, propter diversorum meritorum qualitates. Electa genitrici suae, id est Ecclesiae antiquorum Patrum, videlicet patriarcharum et prophetarum, quorum imitata fidem haereditavit promissionem: 1214D nam ipsa electa est, cui exhiberetur illa promissio propositi Dei quae in primis diebus facta ad Patres in novissimis diebus impleta est, eadem fide eam justificante de praeteritis et futuris, quae Patres antiquos justificavit solummodo de futuris. Fides enim est tam de praesentibus et futuris quam de praeteritis; licet abusive et non proprie dicatur fides de praesentibus: cum enim Apostolus fidem definiens dicit: Fides et substantia sperandarum rerum, argumentum non apparentium,17 profecto liquet, quia fides illarum rerum est argumentum, quae apparere non possunt, quae enim sunt apparentia fidem non habent, sed agnitionem.

Sed quia agimus de Canticis canticorum, num 1215A aliquid ad ea attinet duorum numerorum supra positorum, sexagenarii scilicet et octogenarii, musica speculatio? Non sane extra rem videtur esse, si ubi de canticis agitur, modos canendi interdum speculemur. Etenim cum tota animae corporisque nostri compago musica coaptatione conjuncta sit, perspicuum est et exemplis probatum, ex auctoritate divinae et humanae Scripturae ad componendos,  vel ad commovendos, sive ad pacandos animos multum valuisse vim musicae harmoniae. Nunquid et in hoc Cantico canticorum, quod totum intendit ad amorem coelestis sponsi animos accendere, non debet valere ad compositionem vel commotionem animae aliqua speculatio musicae consonantiae? Certe et in hoc loco ad modicum suffragari 1215B poterit imperfectioni concubinarum et adolescentularum, quatenus incitentur aliquo modo ad assequendam perfectionem, quam eas nondum constat habere.

Sed quia omnis concinna dispositio numerorum proportionibus assignatur, videndum quae consonantia in horum duorum numerorum sexagenarii et octogenarii proportionalitate consistat. Est ergo octogenarii ad sexagenarium habitudo ἐπιτριτα sive sesquitertia, quia octogenarius totum in se habet sexagenarium, et ejus tertiam partem, id est viginti, qua proportio in musica διατέσσερον consonat; dicitur διατέσσερον de quatuor, eo quod quatuor vocibus resonet, constans duobus tonis et semitono.

 1215CSi quaeritur quid ad rem hoc in loco per istorum numerorum proportionem hujus symphoniae consideratio? respondemus satis competentem in hujusmodi consideratione esse rationem, quia tota universalis Ecclesia per quatuor mundi partes diffusa, quae, ut dictum est, tribus qualitatibus in ea conversantium, hoc est perfectorum, minus perfectorum, imperfectorum distinguitur, per fidem et sacramenta Novi Testamenti, quod quatuor Evangeliorum perfectione institutum est, omnem suae salutis summam consequitur, ut quasi quidam suavis concentus διατέσσερον symphoniae evangelistarum consonantia quatuor libris velut quatuor constans vocibus quibus omnium Christianonorum animus ad sacrae religionis commovetur et 1215D componitur cultus.

 Viderunt eam filiae Sion et beatissimam praedicaverunt, reginae et concubinae laudaverunt eam. Talem, inquit, Ecclesiam, ut dictum est, meritorum qualitate distantem, sed fidei et sacramentorum unitate similem, viderunt filiae Sion, hoc est animae mentis speculatione non carnali visione intendentes et compensantes totius Ecclesiae pulchritudinem et honestatem, in spiritualium dignitatum excellentia, et virtutum gratia, ipsius quoque pulchritudinis neeessariam utilitatem, dum in ea consistant et temporalium largior et salubrior concessio, ut aeternorum incomparabilis et nunquam terminabilis attributio: proinde eam beatissimam praedicaverunt, quia nihil beatius quam Deum semper habere, 1216A hic temporaliter eo in suis donis utendo, ibi aeternaliter fruendo.

  Reginae quoque et concubinae laudaverunt eam, quia sanctis animabus quae sciunt ratione sensus suos interiores et exteriores regere, valde placet ista sanctae Ecclesiae honestas et honestatis utilitas, multumque laudant, hoc est approbant operationum ejus spiritualia insignia et rerum sacramentalium pia suffragia.

 VERS. 9.— Quae est ista quae progreditur quasi aurora consurgens, pulchra ut luna, electa ut sol, terribilis ut castrorum acies ordinata?  

Unde et istae filiae Sion, sive ipse dilectus, hanc ejus pulchritudinem praedicantes, non interrogative quasi ignorantes, sed affirmative quasi demirantes, 1216B quam bene quidem agnoscunt, tali praeconio, quasi octava attollunt voce et dicunt:

 Quae est ista, quae progreditur quasi aurora consurgens, pulchra ut luna, electa ut sol, terribilis ut castrorum acies ordinata? Non transeunter sed diligenter hic inspicientibus in hujusmodi laudis modulo offertur praelibatae symphoniae, quam διατέσσερον diximus, non contemnenda modulatio, qua subinnuitur fidei, spei, charitatis, et sacramentorum confirmatio et per quatuor partes mundi Evangelii praedicatio, quatuor quoque virtutum principalium utilis et necessaria assecutio. Cur enim hic non attendatur quasi quatuor vocum distinctio, rerum diversarum quatuor comparatio, videlicet aurorae progressio, lunae pulchritudo, solis electio, 1216C aciei ordinatae fortitudo. Nam quid amplius est in decore totius Ecclesiae? Denique si desint fides, spes, charitas et sacramenta, si non recipitur Evangelii praedicatio, si non adsint quatuor virtutum fundamenta, de quibus omnium aliarum virtutum surgunt aedificia, quae erit Ecclesiae, sive cujusque sanctae animae pulchritudo?

Sed videndum quid insinuent istae similitudines rerum, qualiter competant ad supra dicta, videlicet fidem, spem, charitatem et sacramenta. Aurora initium est diei, porro fides initium est sanctitatis et religionis veluti cujusdem diei, quia nomine diei et luminis sanctitas accipitur sicut et nomine noctis ac tenebrarum peccatum. Ecclesia 1216D ergo sive quaelibet sancta anima quasi aurora progreditur, quia divina vocante gratia primo ad fidem venit et per eamdem gratiam quotidie ejusdem fidei incrementa capit. Luna vero a sole semper lumen accipit, atque in alia parte hemispherii contra solem posita plenum sui orbis lumen terris infundit; sed cum deficere incipit, ad solem revertitur, ut iterum ab eo reaccendatur, demumque sui luminis  plenitudine mundo suffragetur. Unde autem sancta Ecclesia, sive sancta quaelibet anima lumen scientiae, lumen quoque sanctitatis et justitiae, et sanctae spei accipit, nisi ab illo vero sole justitiae Domino Jesu Christo, qui illuminat omnem hominem venientem in hunc mundum?18 Sed quia valde differt pulchritudo ejus ab illius 1217A pulchritudine, a quo accipit ut pulchra sit, non absolute pulchra, sed per comparationem pulchra dicitur ut luna: nam quemadmodum luna soli comparata, sive cum sole lucens non lucet: quidquid tamen luminis habet a sole habet, ita et sancti Sancto sanctorum comparati non sunt, quidquid tamen sanctitatis habent, ab ipso habent. Quid autem est Ecclesia, nisi sanctorum collectio? cumque a divina contemplatione causa fraternae dilectionis, vel objectu propriae fragilitatis, plerumque recedens a lumine subtilis intelligentiae paululum defecerunt, se ad se quandoque recolligentes, ad illum tota mente recurrunt, de quo scriptum est: Accedite ad eum et illuminamini,19 ut illum quasi per quoddam mentis oppositum respicientes, 1217B suam qualemcunque plenitudinem recipiant ab eo, de quo dicitur: Et de plenitudine ejus omnes nos accepimus.20

Quid ergo isti fide fideique operibus progredientes nisi spem concipiunt? Qui enim non sperent futura bona, quorum opera sunt luminis plena; ut merito in eis Ecclesia dicatur pulchra ut luna? 

Sed cum fides sit quasi aurora progrediens, hoc est primum religionis et sanctitatis suae lumen effundens, per fidem utique ad spem acceditur, quia quod credimus, quandoque nos adepturos speramus. Unde Apostolus:21 Accessum, inquit, habemus per fidem in gratiam istam in qua stamus, et gloriam in spe gloriae filiorum Dei; ac si aliis verbis dicat: Per fidem quae est principium et 1217C quasi quidam introitus totius boni operis, quemadmodum aurora diei accedimus et proficimus in gratiam pleni luminis, id est sanctitatis, juxta modum quem ipsa nobis gratia concesserit, in cujus luminis gratia stamus, hoc est perseveramus, quia spem habemus per hanc associari futurae gloriae filiorum Dei: statimque subinfert: Non solum autem, subauditur in hac spe gloriamur, sed et gloriamur in tribulationibus, scientes quod tribulatio patientiam operatur, patientia autem probationem, probatio vero spem, spes autem non confundit. Et ut ostenderet causam efficientem hujus spei certitudinem, subdit, quia charitas diffusa est in cordibus nostris per sanctum qui datus est nobis. Haec est enim anchora 1217D totius bonae intentionis et operationis, quia, ut idem dicit Apostolus: Charitas nunquam excidet.22

  Hoc est autem quod sequitur, electa ut sol, videlicet propter charitatem, quia sicut sol omnibus astris clarior est, ita charitas omnibus virtutibus excellentior est, quamvis secundum divinitatem prorsus incomparabilis. Sancta vero Ecclesia in his qui perfecta charitate ardent et operatione lucent, electa ut sol dicitur, quia, cum stella ab stella differat in claritate,23 ea pars sanctorum soli comparatur quae caeteris sanctitate clarior invenitur, nempe in his qui adhuc debiles et teneri sunt in fide et opere, quasi aurora progreditur; in illis vero qui processu conversationis jam aliquantulum 1218A profecerunt, pulchra ut luna dicitur: porro in illis qui perfecti sunt, et per charitatem quae perfecta foras mittit timorem, in summorum spirituum, qui seraphim, id est ardentes nuncupantur, transeuntes vero soli vicinius conjunguntur, recte electa ut sol memoratur, sive electa ut sol, id est, praedestinata in adoptionem, ut ipsa hoc sit per gratiam, quod ille verus sol est per naturam, qui dedit potestatem filios Dei fieri his qui credunt in nomine ejus.24

Quid vero ad sacramenta pertinet, dicet aliquis, quartum hoc membrum quasi quarta vox praescriptae δια τεσσερον symphoniae: terribilis ut castrorum acies ordinata? Plane, inquam, satis pertinet et hoc ex ipsorum sacramentorum effectibus constat, nam quid 1218B terribilius est hostibus animae, hoc est malignis spiritibus, quam virtutes sacramentorum, quibus eorum virtus debilitatur, omnisque potestas et audacia fugatur?

Ubi enim quodcunque sacramentum ita peragitur, ut res quoque sacramenti adesse possit, hoc est in pace et unitate Ecclesiae, extra quam non est locus salutarium sacramentorum, ibi profecto valde terribilis et importabilis est ipsis malis spiritibus ejusdem sacramenti effectus, sive hoc sit in baptismate, sive in Dominico corpore, sive in ordinum distributione, sive in quarumcunque rerum ordinatione, quae ecclesiasticis peraguntur institutis; hoc enim insinuare videtur 1218C comparatio ista, qua dicitur terribilis ut castrorum acies ordinata: quia sicut bene vincta acies, et ordinatim constipata nullam sui irruptionem patitur, ita Ecclesia unitatis sacramento colligata nulla malignorum spirituum incursione dissipatur. Haeretici vero qui se ab hac unitate praeciderunt, quia in hac acie non continentur, foris positi nullas ipsorum spirituum adversitates repellere valent, quando quidem sacramenta Ecclesiae quae videntur habere, non habent in re, sed tantum in specie. Ipsa tamen sacramenta recte ab eis celebrata, si fideles accipiunt, et  sacramentum et rem sacramenti, hoc est virtutem interius operantem accipiunt: dum ipsi haeretici sacramentum quidem, non autem rem sacramenti sumere comprobentur, 1218D ideoque illorum collectio non est terribilis ut castrorum acies ordinata, quia quantum ad eos non hoc operantur sacramenta, quae nulla eis conferunt remedia.

 VERS. 10.— Descendi in hortum nucum ut viderem poma convallium, et inspicerem si floruissent vineae, et germinassent mala punica.  

Postquam dilectus pulchritudinem dilectae sanctae, videlicet Ecclesiae, gratiosa prosecutus est laude, cujus tamen eadem laus ex ipso est, qui sua gratia illam sibi exhibuit, non habentem maculam aut rugam,25 ostendit in sequentibus, propter incredulitatem Judaici populi istam promeruisse donum et meritum fidei, sicut dicit Apostolus: Illorum delicto salus gentibus, et delictum eorum deliciae 1219A mundi, et diminutio illorum divitiae gentium.26 Qui enim istam admirativo modo extulit, eodem modo illam deprimit, quia ista credente et verbum Dei suscipiente, illa neque credere neque ipsum verbum suscipere voluit: unde scriptum est de ea in Evangelio: Et mirabatur, haud dubium quin Jesus, super incredulitate illorum.27 Dicit ergo, descendi in hortum nucum. Quid fuit ejus descendere, nisi de divinitatis suae celsitudine in mundum istum nascendo venire, deinde omnia humanitatis infirma tolerare? Nonne haec omnia suo ordine completa quidam descensus fuerunt? Ubi autem descensus isti celebrati sunt? Nonne in Judaea? Denique ipse Dominus dicit: Non sum missus nisi ad oves quae perierunt domus Israel,28 hoc 1219B est enim quod hic dicit, descendi in hortum nucum; hortus enim nucum non inconvenienter dici potest gens Judaeorum: sicut enim in nuce sub cortice et testa nucleus tegitur, ita apud Judaeos spiritualis intelligentiae dulcedo sub duritia litteralis superficiei absconditur. Illa ergo gens hortus nucum dicitur, quia quamvis propter legalium utilitatem praeceptorum et observationum, quae suo tempore florebant, suisque observatoribus usque ad tempus gratiae proderant, hortus dicatur, omnia tamen futura Ecclesiae sacramenta, in eo sub figura, quasi sub nucis cortice latebant. In hunc itaque hortum Dominus descendit, quia in primis Judaico populo suae carnis praesentiam praedicando et miracula faciendo exhibuit.

 1219CQuare autem in hunc hortum descendit? Ut viderem, inquit, poma convallium, hoc est, ut cognoscerem utrum aliquae fructum fidei et injustitiae fecissent, atque ratione ostendente intelligerent quod ex  operibus legis justificari non possint, sed ex fide quam proposui credentibus per gratiam Novi Testamenti. Dico autem ut cognoscerem, non quod hoc vel aliud quid in praesentia mea ab aeterno non habuerim, qui ubique sum, et cui omnia praeterita et futura praesentia sunt, sed humano more loquens, eorum opera mundo ostenderem utrum sequenda essent an non. Cur vero dico convallium? Propter humilitatem litterae quam carnaliter exsequuntur, sive propter umbram legis qua circumdatur, 1219D ne veritatis suae luce illustrentur.

 Et inspicerem si floruissent vineae, hoc est si saltem aliquem saporem spiritualis intelligentiae concepissent, si aliquo initio boni operis fidei se applicuissent: vineae enim dicuntur domus Israel, quae per tribus duodecim distinctae sunt; quae cum vineae dicantur propter distinctionem tribuum, una tamen dicuntur vinea, propter unam legis observantiam; sicut cum multae nunc dicantur Ecclesiae propter diversitatem locorum, una tamen dicitur Ecclesia propter unitatem fidei. Quod vero universitas illius populi vinea Domini dicatur, Propheta testatur. Vinea, inquit, Domini domus Israel est;29 de qua dicit et Psalmista: Vineam de Aegypto transtulisti;30 sed cum exspectarem ut haec vinea 1220A floreret et uvam faceret, fecit labruscas.31 nam postquam gentes crediderunt, ipsi in incredulitate permanserunt.

 Descendi etiam, ut inspicerem si germinassent mala punica, hoc est, ut non tantum in me crederent, sed etiam pro me patiendi voluntatem haberent: at illi neque credere, neque aliquid propter me pati voluerunt, quin imo me eis praedicantem, et viam salutis ostendentem occiderunt.

Alio quoque modo per similitudinem nucis hanc particulam praesentis cantici exponere non videtur onerosum, quatenus lector eligat quod in his melius et rectius pensat. Hortum nucum universitatem generis humani accipere non videtur absurdum, in nuce enim tria considerantur, cortex, testa et nucleus; 1220B in humano autem genere constat homo carne, osse et anima; carnis namque materies est quasi cortex, virtus vero ossea est quasi testa, porro animae dulcedo est quasi nucleus: et sicut nucleus cortice et testa tegitur, ita anima carne et ossibus vestitur. Unde his tribus hominem constare Job considerans dicit: Pelle et carne vestisti me, ossibus et nervis compegisti me.32 Et ut tertium quod duo illa vivificat et vegetat, hoc est animam, ostenderet, subdit: Vitam et misericordiam tribuisti mihi.33 In hortum ergo nucum Christus descendit, quando humanam naturam in hunc mundum veniendo suscepit.

Et quare? Ut videret poma convallium 222, hoc est, ut visitaret humiles fructum justitiae habentes, 1220C eosque sibi eligeret, videre quippe ejus eligere est, quatenus humilis veniens, insinuaret se humiles et obedientes suscipere, sicut scriptum est: Et humiles spiritu salvabit.34 Descendit qnoque ut inspiceret si floruissent vineae, et germinassent mala punica, hoc est, si fidelium Ecclesiae recte vivendi sive docendi studium inchoassent, et usque ad mortem in ejus dilectione perseverare contenderent, quatenus suum eis adjutorium impendendo ipse et inspirator et cooperator exsisteret, quemadmodum eis promittens dicit: Ecce ego vobiscum sum omnibus diebus usque ad consummationem saeculi.35

  1220DVERS. 11.— Nescivi: anima mea conturbavit me, propter quadrigas Aminadab.  

Causam ignorantiae et caecitatis suae praetendit populus Judaeorum, quod postquam lex data fuerat, quae eos justificaret et salvaret, et hanc Deus multis signis et magnis sanctorum Patrum auctoritatibus confirmasset, impossibile foret hanc aliqua novitate evacuari cum Deus sit immutabilis, nec humano more aliquid in uno tempore dicat, praecipiat et instituat, quod alio tempore prohibeat et destruat. Si enim, inquiunt, hoc in futuro displicet quod nunc placet, mutabilis est, quod absurdissimum est dicere, nec aliqua ratione potest constare, Deum mutabilem esse. Si autem ipse incommutabilis est, verba quoque ejus atque praecepta incommutabilia sunt: sed quia ipse est omnino incommutabilis, quidquid 1221A dixit vel constituit, fixum et incommutabile esse necesse est, nullam ergo legem secundam et novam posuit, ut primam et antiquam destrueret.

Quibus respondetur, concedendum esse quid proposuerint, videlicet Deum incommutabilem esse, unde in nova lege nihil constituisse quod priori derogarit, quin potius eamdem esse legem novam et antiquam, sed illam in littera, hanc in spiritu; illam in figura, istam in veritate. Quod ita esse, olim in visione Ezechielis prophetae praemonstratum est, ubi rota in medio rotae36 visa esse memoratur. Rota quippe in medio rotae est Testamentum Novum inter Testamentum Vetus, quia quod Vetus Testamentum designavit, hoc Novum exhibuit: nihil ergo Deus incommutabilis in hoc mutavit, qui alterum 1221B altero ita supposuit, ut unum esset significans, aliud significatum.

Hoc ergo primo populus iste nescivit, quia significans legit, sed significatum non intellexit: postquam vero divina visitatus gratia coepit cognoscere et credere litteram esse occidentem, spiritum vero  vivificantem, poenitens erroris sui expavit dicens: Nescivi: anima mea turbavit me propter quadrigas Aminadab. Ac si diceret: Ideo credere non potui, quia gratiam Evangeiii minime adhuc intellexi, nam turbavit me anima mea, quia mirabar quidnam esset, quod quatuor libros Evangeliorum nunc deberem recipere qui prius quinque libros Moysi receperam, quasi haec mutatio in Deum caderet, ut ei hoc modo non placeret quod prius placuerat, 1221C qui novam conderet legem vetere translata. At postquam mirabilem Dei providentiam intellexi, qui me per carnalia ad spiritualia erudiebat, ut non prius spirituale, sed quod animale, deinde quod spirituale, facilius et veracius comprehenderem, deposita omni dubietate veritatem quam prius impugnabam, postea defendebam, non tantum ipsam veritatem credendo et docendo, sed etiam pro ea moriendo.

Cur autem dico quadrigas Aminadab? nimirum propter quatuor libros Evangelii, in quibus praedicantur quatuor sacramenta ejusdem Aminabad, qui interpretatur spontaneus populi mei. Quis est autem iste Aminabad, nisi Christus qui sponte posuit 1221D animam suam, ut me sibi faceret populum spontaneum Deoque acceptabilem? Quae porro ejus sunt quatuor sacramenta nisi incarnatio, passio, resurrectio et ascensio illius? Quadriga ergo Aminabad hujus liber est quatuor Evangeliorum continens et conferens quatuor praedictorum sacramentorum cognitionem, aurigante Spiritu sancto, cujus inspiratione compositae et ordinatae sunt hujusmodi quadrigae.

Cumque eumdem populum qui ex circumcisione crediderat, tetra ignorantiae caligine excussa, ad se revertentem benignus Pater susciperet, quasi consolatoria et exhortatoria voce ei occurrens, ad poenitentiam provocat dicens: Revertere, revertere, Sunamitis, etc.

  1222AVERS. 12.— Revertere, revertere, Sunamitis; revertere, revertere, ut intueamur te.  

Ecce, inquit, occurrit sibi vox quadrigae meae, quae resonat causam et ordinem atque necessariam utilitatem sacramentorum meorum, videlicet nativitatis, passionis, resurrectionis et ascensionis meae, quam vocem quidem prius ignorans neque audire, neque recipere voluisti, sed nunc, o Sunamitis, id est captiva quae adhuc captiva teneris eo quod nondum per baptismi ablutionem corporisque et sanguinis mei, participationem originalis sive actualis peccati nexus deposuisti, revertere, quia spem habes veniae. Recessisti enim a me per incredulitatem et ingratitudinem, oblitus beneficiorum quae erga te operatus fui, quando te de Aegypti 1222B servitute liberavi, quando te  coelesti pane pavi, quando tibi legem meam dedi, et prae omnibus gentibus te mihi in populum peculiarem elegi. Sed nunc revertere ad me per vocem quadrigae meae, per quatuor Evangelia, quasi per quatuor rotas ad te clamantis et te ad poenitentiam quater adhortantis, revertere, revertere, revertere, revertere. Revertere per fidem, revertere per operationem, revertere per rectam intentionem, revertere per dilectionem: primo namque debes credere, deinde operari, quia fides sine operibus mortua est;37 porro operatio tua debet ex bona intentione procedere, ea videlicet, ut fides per dilectionem operetur; nam operatio tua si non est ex dilectione divina, vanae 1222C gloriae subjacet, atque ideo mercede caret, quia meritum sanctitatis non habet.

 Revertere autem ut intueamur te, hoc est, ut decorem animae tuae quem per fidem accepisti, approbemus, et aliis te sequendam pro exemplo ponamus: haec est enim tua laudabilis pulchritudo quae placet oculis nostris, ut errore deposito veritatem sequaris, et quae per errorem et umbram legis, deformis et obscura videbaris, per reversionem, per veritatem et lucem Evangelii formosa et clara conspiciaris. Quandiu enim sub umbra latebas, despicabilis eras, postquam vero ad veritatis lucem existi conspicabilis apparuisti, et nunc concupivit rex decorem tuum,38 ille videlicet Rex coelestis 1222D qui te fecit sponsam per Spiritus sancti gratiam, postquam ad eum reversa es fide, operatione, recta intentione, dilectione; haec quidem dicta sunt specialiter, quantum ad illum antiquum Dei populum, qui Aminadab nostri quadrigam, quanto minus primo intellexit, tanto amplius postquam intellexit venerata suscepit.

Ut autem ad moralitatem revertamur, potest non inutiliter referri ad humani generis universitatem hujus quadrigae significatio, ita ut de toto duas constituamus partes, quarum uni eam demus quadrigam cujus auriga sit diabolus. Homo namque constans ex quatuor elementis, et quatuor humoribus, quatuor quoque aetatum incrementis, quasi quamdam materialem videtur habere quadrigam 1223A ex parte corporis: porro ex parte animae dum constat quatuor affectionibus, quatuor etiam virtutibus quibus ad bonum ducitur, ipsius animae vis et profectus videntur spiritualem habere quadrigam.

Videamus ergo primo quantulaecunque animo occurrerint per quaternarium dispositas in homine secundum corpus complexiones, deinde secundum animam etiam quadriformiter designatas affectuum qualitates, ut ex his, sicut diximus,  duas constituamus quadrigas, materialem scilicet et affectualem, quae utraeque ad duos respicientes quadrigas, Christum videlicet et diabolum, alteri eorum subjiciantur, dum non possint duobus servire dominis,39 et aut per Dei gratiam spiritualis recte ac feliciter currens dicatur quadriga Christi, 1223B aut per privationem ejusdem gratiae carnalis perverse ac infeliciter currens dicatur quadriga diaboli.

Quatuor itaque ut diximus sunt elementa, quibus constat homo, ignis, aer, aqua, terra; quae quatuor intermiscentur qualitatibus, videlicet calore, frigiditate, humiditate, siccitate. Ignis quippe calidus est et siccus, aer calidus et humidus, aqua frigida et humida, terra frigida et sicca: ipse autem homo his quatuor constans elementis, elementorumque qualitatibus, dum habet calorem ex igne, spiritum ex aere, sanguinem ex aqua, carnem ex terra, in quatuor temporibus, quatuor permutatur humoribus per quatuor aetatum incrementa.

 1223CVer quippe qui est quasi primus flos et principium anni: tunc enim terra florere incipit et germinare, et est calidus et humidus; pueritiam praetendit quae est calida et humida, quia in puero sanguis est calidus et humidus; aestas vero quae est calida et sicca adolescentiam ostendit, quae est calida et sicca, colera habens rubea quae abundant in adolescentibus sicca et calida. Porro autumnus qui est frigidus et siccus juventutem denuntiat, quae est frigida et sicca, habens melancolica, id est colera nigra, quae sunt in juvenibus frigida et sicca. Hiems autem quae est frigida et humida senectutem insinuat, quae est frigida et humida, labens flegma, quod in senibus abundat frigidum et humidum.

Hujusmodi nempe complexiones quando in homine 1223D bene et ordinate vigent, hominem sanum ostendunt, quando vero inordinate vagantur, hominem perturbant et infirmum efficiunt: sed quia haec quadriformis constitutio materialiter in corpore hominis est, ex qua trahitur ipse homo ad amorem carnis et mundi hujus desideria, quae contraxit ex traduce peccati originalis, nascuntur quoque ex hac materiali constitutione quatuor affectuales qualitates, quae principaliter vim et naturam trahunt ex quatuor membris intrinsecis, videlicet felle, splene, jecore et corde. Denique homo habet ex felle ut sit irascibilis, ex splene ut sit risibilis, ex jecore ut sit concupiscibilis, ex corde ut sit rationabilis: porro ex ipso corde sive mente seu animo procedunt quasi quaedam quatuor conceptiones, quae 1224A omnem praecedunt actionem, videlicet cogitatio, intentio, voluntas, deliberatio.  Nam aliquid acturi prius cogitamus, deinde intendimus quare et qualiter id faciamus, post in voluntate faciendum disponimus, postremo perficere deliberamus. At vero ipsa vis rationis quadrifariam diffunditur: qui habet ingenium, memoriam, intellectum, discretionem, habet quippe per ingenium ignota et abscondita quaerendo et investigando invenire, per memoriam inventa retinere, per intellectum retenta prudenter, viriliter et honeste disponere, per discretionem bene disposita modeste locis sibi competentibus assignare.

Quatuor quoque affectiones habet sibi insitas ipsa anima rationalis: hoc est timorem, spem, gaudium 1224B atque tristitiam, de quibus dicit poeta: . . . Hi metuunt, cupiunt, gaudentque, dolentque.  Et philosophus cuidam suo alumno quem ab istarum passionum affectionibus relevare cupiebat, dicit: Gaudia pelle,Pelle timorem,Spemque fugato,Nec dolor adsit. Et hae quidem affectiones ab eis qui de physica tractant, dicuntur secundum complexiones materialium qualitatum, quae supra posuimus, in quibusdam magis, in quibusdam minus dominari: sed 1224C praeest omnibus his animus ratione vigens, qui ea cum se inordinate ingerunt, componat et ad aliquem modum honestatis vel utilitatis Spiritu regente divino deflectat. Ad hujusmodi vero studium vel disciplinam necessario adhibendae, et a Deo flagitandae sunt quatuor virtutes principales, hoc est prudentia, fortitudo, justitia, temperantia, quae quia in omni spiritualis aedificii structura, quasi quidam angulares ponuntur lapides quibus caeterae virtutes includuntur et retinentur, majora in eis divinae gratiae dona considerantur.

Quia ergo duas constituimus quadrigas, materialem scilicet et affectualem, ponamus quoque quasi duos utrique praesidentes spiritum et carnem, aurigantes vero Deum et diabolum: nam illa affectualis 1224D tantum plus vel minus movetur ad rationem et honestatem, quantum plus minusve impellitur ab illa materiali per carnis curam ad temporalis vitae amorem; et quantum utrique praesidens superior fuerit vel inferior, spiritus scilicet et caro, quae duo semper sibi invicem adversantur; quia caro concupiscit adversus spiritum, spiritus autem adversus carnem.40 Etenim idcirco utrique praesidere dicimus spiritum et carnem, quia sunt in eis quaedam partes, quae de carne tendunt ad spiritum, vel de spiritu labuntur ad carnem.

Namque in illa materiali quadriga plerumque aliqui qui naturali  carnis calore et humore incitantur tanta per Dei gratiam spiritus fortitudine decertant, ut omnem illum naturalem carnis impetum 1225A per ignem divini amoris et impetu spiritus frangunt, et funditus quandoque excoquant, atque ita ad Deum incalescunt, ut ad saeculum omnino frigidi remaneant. Econtra aliqui frigidae naturae sicut ad omnem actionem intrinsecus in Dei amore frigent, ideoque ad nullum opus bonum laborando student. In illa quoque affectuali quadriga sunt qui irascuntur pro temporali incommodo, sunt et qui irascuntur pro justitia; sunt quoque, qui concupiscunt bona, sunt qui concupiscunt mala; sunt qui rident et gaudent propter hujus vitae miseram prosperitatem, sunt etiam qui gaudent et rident in adversitatibus propter spem et securitatem futurae beatitudinis; sunt etiam qui bono rationis bene utuntur, et recte agunt et sapiunt; sunt qui male 1225B utuntur et perverse sapiunt et agunt. Sunt nihilominus aliqui qui ingenio naturali ad bonum utuntur, sunt qui ad malum; sunt qui bonum recte, sunt qui male intelligunt, sunt qui recte offerunt, sed non recte dividunt, hoc est discernunt; et sunt qui et recte offerunt et recte dividunt, hoc est discernunt; sicut econtra quidam neque recte offerunt neque recte dividunt, hoc est discernunt.

Unde ambabus quadrigis istis quatuor cohaerent species quae utrasque in plenos proprii studii deducunt motus, videlicet suggestio, delectatio, consensus, consuetudo. Deducitur quippe animus cujusque sive ad bonum sive ad malum, istis quatuor modis, ad bonum quidem suggestione Spiritus sancti, sicut de eo dicitur: Ipse enim suggeret vobis 1225C omnia quaecunque dixero vobis;41 delectatione animae, consensu spiritus, et consuetudine boni ipsius: ad malum vero suggestione diaboli, delectatione carnis consensu spiritus, consuetudine mali ipsius.

In medio ergo istarum quadrigarum, quae ex materia carnis et affectu mentis formantur, quatuor virtutes principales, quas supra posuimus, scilicet prudentia, fortitudo, justitia, temperantia constituantur necesse est, ut ex earum quadam quasi circumpositione tota concretio introrsus positi corporis regatur et ad aliquem modum rationabilis formae componatur. Nam sicut quidam dici:  Virtus est medium vitiorum, et utrinque reductum, 1225D42  hoc est ab utroque parte remotum: verbi gratia hebetem esse vel male callidum vitiosum esse, sed horum in medio vitiorum, scilicet hebetudinis et male calliditatis, prudentiae virtus constituitur, cujus moderamine ista inaequalitas corrigatur: fortitudo quoque inter timiditatem et audaciam ponitur, ut hoc sit vere fortem esse  qui nec timidus in bono nec audax in malo invenitur. Similiter et in caeteris videri potest virtutibus, ex quarum consideratione juxta se positarum intelligitur qualitas vitiorum.

Ex tota ergo materia hujusmodi, carnali scilicet et spirituali, quadrifariam distincta, unum quoddam fit materiatum, quod in se quasi geminam praefert quadrigam carnis et spiritus, cui praesit 1226A aurigans vel Deus vel diabolus: sed Deus regens, salvans et vivificans; diabolus subvertens, damnans et occidens.

Nomen quidem aequivocum est, quod cum utrobique quadriga appelletur, definitione tamen diversum est: nam per suggestionem diaboli et delectationem carnis, consensum quoque spiritus, et consuetudinem mali operis a Deo deficere, est quadrigam diaboli esse; et e converso per suggestionem Dei, et delectationem animae, consensum quoque spiritus, et consuetudinem boni operis ad Deum proficere, est quadrigam Dei esse: et e converso quadriga quoque Dei est mens, quatuor virtutibus quas supra posuimus, hoc est prudentia, justitia, temperantia, fortitudine quadrata; cui opponitur 1226B quadriga diaboli, mens scilicet quatuor vitiis ipsis virtutibus contrariis, hoc est, stultitia, iniquitate, luxuria, formidine enervata.

Clamat ergo Ecclesia, sive ipse sponsus per Ecclesiam Sunamiti, Revertere, revertere, revertere, revertere, ut quae quatuor his modis deliquerat, quatuor quoque poenitentiae fructus ad Deum revertendo, et haec in se per Dei gratiam et virtutem animi mortificando offerat. Revertere, inquit, per poenitentiam et satisfactionem praeteritorum malorum, revertere per contemptum saeculi, revertere per mortificationem carnis, revertere per virtutum constantiam. Revertere autem ut intueamur te, hoc est ut postquam poenitentiam egeris misereamur tui. Videre enim Dei est misereri: unde Psalmista ad 1226C Deum: Respice, inquit, in me et miserere mei;43 et contra aversio vultus ejus, ira est illius, sicut idem Psalmista dicit: Avertisti faciem tuam a me, et factus sum conturbatus.44

Quod autem pluraliter dicit: Ut intueamur te, modus ille locutionis est in Deo, quo alibi dicit Faciamus hominem ad imaginem et similitudinem nostram,45 qui modus inducitur propter pluralitatem personarum in sancta Trinitate.

  CAPUT VII.


 VERS. 1.— Quid videbis in Sulamite, nisi choros castrorum? Quam pulchri sunt gressus tui in calceamentis, filia principis! juncturae femorum tuorum, sicut monilia quae fabricata sunt manu artificis.  

 1226DQuandiu Judaea erroris sui vinculo sive quaelibet anima peccati jugo tenebatur captiva, nulla in ea jucunditas, sed miseria videri poterat, quia et illa inter pugnam litterae et spiritus et ista inter pugnam carnis et spiritus meliore parte semper inferior erat: nam illa solam litteram sequebatur, ista carnem; at ubi per poenitentiam illa sensum spiritualem agnovit et recepit, ista carnis amore calcato secundum spiritum vivere coepit, benignus pater utrumque misericorditer suscipiens ostendit suum ei adjutorium impensurum ut veram jam et plenam libertatem adepta et quasi victoriam de parte sibi adversa consecuta, devotas ei laudes carne et spiritu laetabunda persolvat. Hoc enim ipse per prophetam promittit dicens: 1227A Revertimini ad me, et ego revertar ad vos..1 Unde et eorum conversioni congaudens dicit Ecclesiae: Quid videbis in Sulamite, nisi choros castrorum? In choris quippe concorditer resonantia melodiae alternatio ostenditur; in castris vero bellatorum societas pro tuitione colligitur. Quid ergo sunt chori castrorum, nisi laudes bellatorum? et est sensus: Quia Sulamitis ista de captivitate, sub qua per  culpam detinebatur, ad me conversa est, tantam ei libertatis et securitatis gratiam conferam, ut nihil aliud in ea, o dilecta, videre et mirari debeas, quam pro devictis ac depressis vitiorum motibus, et concessis virtutum profectibus laetas gratiarum actiones et quotidiana laudum praeconia.

 1227BJam quasi in unum conjunctis duobus parietibus, ex adverso venientibus Judaico videlicet atque gentili populo, quibus ostendit totam universalem constare Ecclesiam, dirigitur rursus in laudem ipsius, ut praedicet in uno corpore tam diversas suae dignationis gratias insigniter constitutas, et ob hoc juste et digne sibi gratiarum actiones persolvendas. Dicit ergo: Quam pulchri sunt gressus tui in calceamentis, filia principis! 

Quid per gressus, nisi actionum cursus exprimitur? quid per calceamenta, quae ex mortuorum animalium pellibus fiunt, nisi praecedentium patrum, et ex hac vita subtractorum exempla signantur? sicut enim calceamentis pedes tuentur, ita sanctorum patrum exemplis mores eos sequentium 1227C defenduntur.

Quae vero filia principis, nisi aut Ecclesia, aut sancta quaelibet anima illi per adoptionis gratiam dedita, qui est princeps regum terrae? Pulchros ergo gressus habet Ecclesia, sive sancta quaelibet anima in calceamentis, quia pulchros et reverendos habet actus ex sanctorum patrum gestis et documentis. Quare non inconvenienter subjungit: Junctura feminum tuarum sicut monilia quae fabricata sunt manu artificis. 

Per juncturam feminum concordia duorum Testamentorum accipitur, quia tam aequaliter junguntur Vetus et Novum Testamentum, ut quod unum annuntiat in figura, hoc aliud repraesentet in veritate. 1227D Sed quid est quod haec testamenta monilibus comparantur? Monile enim componitur ex auro et argento pretiosisque lapidibus, et in pectore matronarum ponitur, ut sit eis et pro munimento et pro ornamento. Utrumque autem Testamentum constructum est ex divini sensus fulgore et eloquii nitore quasi ex auro et argento, diversarum quoque virtutum praedicamentis, quasi quibusdam pretiosis gemmis. Et sicut matronarum pectus monile munit et ornat, ita utrumque Testamentum sanctae Ecclesiae, sive cujusque sanctae animae pectus spiritualiter munit et ornat, munit quidem a vitiorum hostilitate, ornat vero virtutum pulchra varietate.

 Junctura ergo feminum ejus, sicut monilia, quia 1228A concordia duorum Testamentorum, quibus quotidie sancta Ecclesia, vel quaevis sancta anima instruitur, magnum ei conferunt tutamentum et ornamentum; tutamentum  quidem contra perversitates haereticorum, ornamentum autem propter decorem et pulchritudinem sensuum et eloquiorum, sive quae in ea celebrantur virtutem sacramentorum, et honestatem ordinum ecclesiasticorum.

Quis vero est iste artifex, cujus manu ista monilia, hoc est Testamenta, fabricata sunt, nisi omnipotens Deus, cujus voluntate, potestate, operatione haec honeste composita, utiliter exposita, feliciter sunt suscepta? Quare dignitas horum Testamentorum valde est commendabilis, quando tali sunt auctore constituta, cujus artificium non est 1228B humanum, sed divinum, non inventum, sed voluntarium et potestativum, omnia enim quaecunque voluit fecit,2 semperque ejus velle, fuit etiam ejus fecisse.

Omnem ergo decorem et pulchritudinem interioris hominis sui sancta Ecclesia, sive quaelibet sancta anima ex istorum Testamentorum consideratione colligit, quid credendum, quid sperandum, quid amandum necessaria sibi utilitas proponat. Unde vero junctura feminum ejus, a sponso laudatur? quia concordia duorum Testamentorum, sive duorum populorum, sive geminae charitatis maximam et totam bene vivendi constituunt regulam, et certissimam pro conservata regula reponunt remunerationis gloriam; et bene juncturam 1228C non femorum, sed feminum dixit, quia ex his concipitur, nascitur et proficit omnis sanctae Ecclesiae, vel cujuslibet fidelis animae honestas et utilitas.

 VERS. 2.— Umbilicus tuus sicut crater tornatilis; nunquam indigens poculis. Venter tuus sicut acervus tritici vallatus liliis.  

Umbilicus ventris meditullium est: quid ergo est umbilicus Ecclesiae, nisi sancti praedicatores et doctores, qui in medio populi versantur eumdem populum sibi colligentes doctrina et operatione? Sicut enim umbilico omnia adhaerent viscera, ita populus suis adhaeret praedicatoribus, ad eorum verba et exempla semper quasi ad quoddam meditullium 1228D circa se positum respiciens, ut in eorum moribus et sermonibus firmamentum sibi quoddam bene vivendi constituat.

Sed iste umbilicus sicut crater tornatilis dicitur, quia ut superflua et inaequalia morum resecent, sancti doctores semper ad idem versantur, quando pro hoc adipiscendo quod semper est immutabile et idem in sui qualitate perseverat, currunt, laborant, et alios secum trahere festinant. Qui crater nunquam indigere poculis dicitur, quia iidem praedicatores semper abundant divinorum  sententiis eloquiorum, quibus et ipsi per gratiam sancti Spiritus debriantur et sitibunda populorum pectora sufficienter reficere student.

Alio quoque modo, si ad cujusque fidelis animam 1229A intendimus, spiritualiter umbilicus mentis sancta dici charitas potest, quae veluti in centro quodam posita, omnes quasi per circumferentiam virtutes tangit, quia dum nulla virtus sine charitate esse potest, omnes profecto virtutes ad eam respicientes quasi charitatis appendices esse videntur.

Sed quomodo haec dicitur crater tornatilis? Apostolus dicit, quia finis praecepti charitas ad justitiam omni credenti,3 ergo, omnis perfectio in charitate consistit, quia est tornatilis, nihil in se superfluitatis et obstantis vitii retinens, atque ideo perfecta et plana, perfecta quippe charitas foras mittit timorem, quia timor non est in charitate.4 Ista etenim perfectio finis est praecepti, id est consummatio, ut dicit propheta, verbum 1229B consummatum quod fecit Dominus super terram.5

Quomodo autem nunquam indigens poculis? musto pleni dicebantur apostoli quando Spiritu sancto, hoc est igne divinae charitatis ardebant: ebrii enim erant poculo illo calicis spiritualis, de quo dicit Psalmista: Et calix meus inebrians quam praeclarus est!6 Qui ergo divina charitate replentur, quomodo non semper illo indeficienti Spiritus sancti madent, et calent poculo? Econtra terra siti arere dicitur, quae divinae charitatis infusione non respergitur: unde Dominus hac siti arentibus clamat, dicens: Qui sitit veniat ad me et bibat, et de ventre ejus fluent aquae vivae.7 Igitur crater iste tornatilis nunquam indiget poculo, quia perfecta 1229C charitas nunquam eget rore coelesti, et illius summi boni desiderio. Quia vero sunt in Ecclesia praelati et subjecti, fortes et infirmi, prudentes et simplices, postquam in praelatorum virtutibus Christus Ecclesiam suam laudavit, subdit quoque laudabile testimonium ex obedientia et disciplina subjectorum, venter tuus, inquiens, sicut acervus tritici. Quia enim venter pars est corporis fragilis et mollis, per ventrem fragilitas subjectorum, qui nondum perfectionem magistrorum consequi possunt, designatur; sed quia et ipsi quoque ad Ecclesiam pertinent, et de sorte sunt electorum, quos ille summus Pater familias triticum suum appellat, et in horreum suum congregari jubet, non incongrue acervo tritici comparatur. Acervus autem inferius 1229D dilatatur, superius acuitur, tota vero congeries est granorum, quasi invicem se complectentium et portantium collatio.

  Quid ergo per acervum tritici, nisi multitudo fidelium praelatis obedientium exprimitur, qui quamvis per infirmitatem carnis et curas rerum saecularium, circa latam et spaciosam viam aliquantulum deprimantur, tamen per obedientiam et humilitatem, fraternam quoque charitatem fide et spe ad superna eriguntur? nam invicem se complectentes et adjuvantes, atque infirmitates morum et corporum tolerantes implent illud Apostoli: Alter alterius onera portate, et sic adimplebitis legem Christi.8

 1230ASed iste acervus tritici vallatus liliis dicitur, quia per rectae fidei odorem et peccatorum confessionem multum proficit ad aeternae vitae candorem, in liliis enim est et odor et candor et medicina: odor enim est in fide et operatione, medicina in peccatorum confessione, candor in vitae aeternae retributione.

 VERS. 3.— Duo ubera tua sicut duo hinnuli gemelli capreae.  

Per duo ubera non absurde accipi possunt duo charitatis praecepta, per quae anima cujusque fidelis per teneritudinem intimi lactis nutritur et in spritualis exercitii robur perducitur, ut possit cum Apostolo dicere: Omnia possum in eo qui me confortat;9 nam fortis est ut mors dilectio;10 et a charitate nulla sanctos separat tribulatio 1230B.11 Per hanc enim eunt de virtute in virtutem:12 unde et recte ipse charitatis praecepta duobus gemellis hinnulis capreae quae naturaliter semper alta petit comparantur.

Sed quare gemellis? nimirum propter ipsius geminae charitatis, Dei videlicet et proximi, concordiam et unitatem, quia ita insimul in mente sanctorum concipiuntur et crescunt, ut neutra possit esse prior altera, sed cum diligit Deum, diligit et proximum et cum diligit proximum, diligit Deum. Utrumque enim alterius et probativum, quia sicut dicit Joannes: Qui dicit se diligere Deum et non diligit fratrem suum mendax est:13 atque ideo ista duo charitatis praecepta quasi duo gemelli sunt capreae, quia et uno geruntur loco et tempore, 1230C et semper ad altiora quotidiano virtutum proficiunt incremento.

Sive, duo ubera duo sunt Testamenta quibus sancta Ecclesia quotidie ad pietatis enutritur opera, quod etiam sunt quasi duo hinnuli gemelli capreae, quia ita unum sunt significans et significatum, ut quamvis non uno fuerint tempore in exhibitione, uno tamen sint tempore in significatione et tanta est ipsorum Testamentorum majestas, ut de eis disputantibus semper major et altior occurrat subtilitas.

  1230D  VERS. 4.— Collum tuum sicut turris eburnea: oculi tui sicut piscinae in Hesebon, quae sunt in porta filiae multitudinis. Nasus tuus sicut turris Libani, quae respicit contra Damascum.  

Quia per colli fistulam vox egreditur, et cibus ventri ministratur, recte per collum sancti praedicatores designantur, qui per praedicationis officium conservis ministrant cibaria doctrinarum. Sed considerandum quare dicatur turris, et quare eburnea. Turris, inde primo, quia praedicatio sanctorum alta est propter sensus sublimitatem; deinde quia ex alta mentis speculatione, veluti ex quadam turri, adventus hostis prospicitur, ut eorum insidiae praecaveantur, et haec mentis speculatio ex sanctorum sumitur doctrina praedicatorum: eburnea propter candorem interius refulgentis sapientiae; castam vero pronuntiationem exterius resonantis eloquentiae, sicut in Psalmo canitur, quia eloquia 1231A Domini casta et praeceptum Domini lucidum, illuminans oculos.14

 Collum ergo sanctae Ecclesiae, sive sanctae cujusque animae, est sicut turris eburnea, quia illius praedicatio alta, et firma, et pulchra est, et dum mentem ad Deum erigit, ab hostium insidiis defendit, atque nulla haereticae pravitatis macula corrumpi permittit; econtra Synagoga per prophetam dicitur turris nebulosa,15 quia obscura et involuta est carnali Judaeorum scientia, quae quidem turris est, propter sublimium sacramentorum quae in ea teguntur continentiam, sed nebulosa propter carnalem solius intelligentiam litterae. Oculi tui sicut piscinae in Hesebon, quae sunt in porta filiae multitudinis. 

 Oculi sanctae Ecclesiae, sive potius cujusque fidelis 1231B animae, non inconvenienter accipi possunt duae in mente quasi in capite considerationes dextra laevaque intendentes, videlicet ad parvitatem et miseriam temporalis vitae, ad aeternitatem et felicitatem perpetuae et incommutabilis vitae.

Quae recte dicuntur quasi piscinae in Hesebon, quod interpretatur cingulum moeroris, quia profecto ex moerore et tristitia peccatorum, sive ex desiderio aeternorum bonorum profluunt per compunctionem veluti piscinae fontes lacrymarum. Istae siquidem piscinae profluunt ex duplici compunctione, quae nascuntur ex istorum duorum oculorum consideratione, quia dum mens futura supplicia pensat, et suorum reminiscitur malorum, ad poenitentiam compungitur, quasi ex altera piscina irrigatur.

 1231CSed istae piscinae sunt in Hesebon, quia ex hac gemina compunctione, ex una parte poenitentiae, ex altera dilectionis cingitur moerore, ut et ad priora vitia ex futurorum malorum recordatione non defluat, et ad  virtutum studia ex futurorum bonorum desiderio se fortiter stringat, Dominicum praeceptum adimplens: Sint lumbi vestri praecincti.16

 Piscinae autem istae dicuntur esse in porta filiae multitudinis. Sed quae est ista porta? nimirum exitus vitae hujus et introitus vitae futurae; unde dicitur in Psalmo de viro beato: Non confundetur cum loquetur inimicis suis in porta:17 nulla quippe confusio erit viro sancto in exitu hujus vitae, 1231D cum ei pars adversa obstare et nocere voluerit, quia illi in vita sua servivit in quo nihil suum princeps mundi hujus invenit.

Quae est autem filia multitudinis, cujus illa porta dicitur esse, nisi sancta cujusque fidelis anima, illius videlicet multitudinis filia, cujus erat cor unum et anima una?18 Quae tunc quidem in terris rudis erat et primitiva Ecclesia, sed illius praefigurabat unitatem, quae nunc in coelis vera et perfecta concordia, cum Christo regnat per ineffabilem et immutabilem charitatem.

Hujus nimirum multitudinis filia piscinas illas geminae compunctionis in sua habet porta, quia per poenitentiam praeteritorum malorum, et desiderium futurorum bonorum confidenter et feliciter de hac 1232A vita exiens intrat regna coelorum. Pulchre ergo oculi Ecclesiae sive sanctae animae dicuntur esse veluti piscinae in Hesebon quae sunt in porta filiae multitudinis, quia dum ex peccatorum recordatione, vel ex aeternae vitae amore, per geminam compunctionem madent lacrymarum fonte, introitum sibi regni coelestis aperiunt in exitu vitae.

Aliter oculi Ecclesiae possunt non inconvenienter dici provisores et doctores ejusdem, quibus ista similitudo quoque aptari potest, ut sicut piscinae in Hesebon civitatem cingunt et muniunt, ita isti cingunt et muniunt Ecclesiam cingulo moeroris, quod Hesebon interpretatur, dum sua doctrina et praedicatione quasi quodam salutari fonte provocant ad compunctionem, ad confessionem, ad satisfactionem, 1232B dicentes illud evangelicum: Poenitentiam agite, appropinquabit enim regnum coelorum.19 Poenitentia quippe recte dici potest cingulum moeroris, quia sic undique cingi et muniri debet vita poenitentis, ut et commissa lugeat, et lugenda ulterius non admittat. Ea namque vera poenitentia est qua sic retroacta peccata conspiciuntur, ut futura timeantur habeatque moerorem ex praeteritis, timorem ex futuris. Sed quia timor iste poenam habet dum ex recordatione praeteritorum et timore futurorum moerorem animi contrahit, recte poenitens cingulo moeroris vitam constringit.

Sed piscinae istae in Hesebon sunt in  porta filiae multitudinis: quae autem est filia multitudinis, vel quae est ista multitudo? Nonne sanctam Ecclesiam 1232C genuerunt apostoli, et eorum successores, apostolici viri? Quorum dignitatem intuens Psalmista, Nimis, inquit, honorati sunt amici tui, Deus, nimis confortatus est principatus eorum;20 quos non paucos, sed multos fuisse considerans, Dinumerabo, inquit, eos et super arenam multiplicabuntur21 Hujus ergo multitudinis filia est sancta Ecclesia, quam, ut diximus, sua genuerunt doctrina, quae habet portam, discretionis videlicet januam, per quam discernit quos vel quales in suo corpore repellat. Nam cum semper tritico mista sint zizania, bonos quidem sibi quasi dulces cibos incorporat, malos vero veluti malos humores in corpore suo tolerat, haereticos vero quasi venenum 1232D mortiferum a se prorsus alienat.

In hac ergo discretionis porta stant quotidie provisores sive doctores sanctae Ecclesiae; quasi quidam oculi in capite discernere sciunt per spiritum sapientiae, qui pertineant, vel non pertineant ad corpus Ecclesiae, qui pisces eligendi quive rejiciendi sint in ultimae stationis littore: denique fidelibus apertas vitae januas ostendunt, peccatoribus vero poenitentibus clausas aperiunt, porro impiis et non poenitentibus aeternaliter claudunt.

Sive porta filiae multitudinis fides dicitur, quae est initium et quasi quidam introitus ad viam salutis, sine qua impossibile est placere Deo,22 quam prima fronte proponunt sancti doctores viam vitae quaerentibus, et ad coelestem patriam 1233A pervenire cupientibus; quia primo debet quisque recte credere, ac deinde recte credens bene operari.

Sed quia portam istam filiae multitudinis diximus discretionis gratiam, qua sancti provisores et doctores Ecclesiae vel poenitentes admittere, vel non poenitentes excludere sciunt, qualis ipsa discretio sit vel esse debeat, subditur, cum dicitur: Nasus tuus sicut turris Libani, etc.

Per nasum quippe quo odores foetoresque discernimus, sanctorum discretio designatur per quam norunt discernere odores virtutum, foetoresque vitiorum, ut intelligant quid eligere et quid reprobare debeant. Qui nimirum nasus sicut turris Libani esse 1233B dicitur, quia videlicet praepositorum discretio et munita semper debet esse ex circumspectione, et in altitudine semper vitae consistere, id est, in valle infirmi operis non jacere. Sicut enim turris in montem idcirco ad speculum ponitur, ut hostes qui veniunt longius videantur, sic praedicatoris vita semper in alto debet fixa permanere, ut more narium discernat foetores  vitiorum, odoresque virtutum, incursus malignorum spirituum longe prospiciat, et commissas sibi animas per suam prudentiam cautas reddat. Et quia ipsa discretio mater virtutum esse dicitur, recte turri Libani qui candidationem sonat comparatur, quatenus per eam omnium virtutum pulchritudo custodiri intelligatur.

Sed haec turris contra Damascum respicere dicitur, 1233C quia sanctorum vita contra vitiorum tentamenta per altam discretionis considerationem forti custodia munitur. Damascus, quippe sanguinem bibens interpretatur, quo mundus iste recte designatur, qui quotidie vitiis et peccatis inebriatur; sanguine enim peccata designari propheta indicat, dicens: Et sanguis sanguinem tetigit,23 hoc est peccato peccatum accessit; et Psalmista: Libera me, inquit, de sanguinibus, Deus, Deus salutis meae.24

Turris ergo ista contra Damascum dirigitur, quia sanctorum vita virtutibus alta et munita, contra mundi hujus voluptates forti et discreta consideratione praemunitur.

 VERS. 3.— Caput tuum sicut Carmelus: et comae capitis tui sicut purpura regis juncta canalibus.  

 1233DPer caput principale mentis designatur. Carmelus autem sciens circumcisionem sive mollis fluvius interpretatur.

Recte ergo mens sancta Carmelo comparatur, quia et in divina contemplatione alta est, et a se carnalitatem morum sive cogitationum spirituali circumcisione abscidere novit, atque divini Spiritus infundente gratia, suavi doctrina quasi molli fluvio audientium corda irrigare studet. Et comae capitis tui sicut purpura regis, juncta canalibus. 

 Comae capitis cogitationes mentis accipi possunt, quae sicut purpura regis juncta carnalibus dicuntur, quia quanto magis junguntur, et intendunt Scripturis quasi quibusdam canalibus, tanto magis accenduntur ad imitationem passionis Christi carnem 1234A suam mortificando, cum vitiis et concupiscentiis, sive ipsam carnem, si necesse fuerit, pro Christo persecutionibus offerendo, pretiosam Deo purpuram cordis et corporis martyrio sacrificantes.

Possumus et alio modo hanc orationis particulam ipsi capiti Ecclesiae, hoc est Domino Jesu Christo, aptare, ut videlicet ex persona sua eidem Ecclesiae sponsae suae seipsum inducat loquentem: Caput tuum sicut Carmelus, et comae capitis tui sicut purpura regis juncta canalibus. Ego, inquit, o sponsa, qui dicor et sum caput tuum, monti Carmelo, propter altitudinem et nominis interpretationem, comparari possum; quia cum sim bonum generalissimum, nihil est quod mea natura excellentius esse possit secundum divinitatem, porro secundum humanitatem 1234B  nihil vita et conversatione mea sanctius, et in mea doctrina vera et perfecta cordis circumcisio discitur, atque omnis mea praedicatio vere quasi mollis fluvius decurrit, ut audientium mentes sui salubritate reficiat, et ad boni operis studia informet. Hujus capitis tui comae, mei sunt apostoli, caeteri quoque mei sancti, qui mihi charitate, sicut comae capiti adhaerent, quibus purpura bene congruit, quia sicut purpura quae vicinior canalibus est, melius tingitur, ita illorum mens quae magis meis vel meorum prophetarum verbis et institutionibus vicina efficitur, eo magis ad amorem mei virtute accenditur, et in tabernaculo meo, hoc est in Ecclesia mea, pretiosa et regalis purpura, coccus scilicet bis tinctus25 Dei et proximi dilectione refulgere 1234C conatur.

Igitur quia caput viri Deus,26 si hujus capitis sui coma quisque fidelis virtute animi esse desiderat, sacris Scripturarum canalibus necesse est ut sedulius scrutator inhaereat, quia ibi invenit unde tingatur, ut Regis sui coelestis per amorem intimum purpura mortificatione carnalis vitae efficiatur. Notandum autem quod pulchre respondet dilectus dilectae hujusmodi laudis praeconio decem partibus quasi decem chordis, uno resonans spiritualiter decachordo, quod ita superiori decachordo, quod in laude sponsi sponsa decantaverat, decenter opponitur, ut illud a superioribus, istud ab inferioribus modum gratissimae melodiae imponant. Quia enim sponsa ad sponsum recta intentione et perfecto 1234D amore semper ascendere debet, justum est ut de minoribus ad majora assurgat, atque ideo a sponso proficientis et quasi crescentis ad virtutes animi ejus praeconium dignanter decantatur; non quod iste profectus, virtus et potentia sit accipientis, sed potius quia laus est sponsi dantis et hanc ei virtutem atque potentiam suo munere tribuentis.

At vero sponsa intendens venerabiliter immensam sponsi benignitatem de coelo descendentis, et ad nostram se infirmitatem propter nos humiliantis, laudis ejus praeconia a summo corporis praeconio, hoc est a capite, quasi a superiori orditur chorda, ut ostendat se inferius positam, semper se respicere, debere ad vitam et doctrinam sui sponsi superius sibi e regione oppositam, et ad illum per imitationem 1235A ascendere, quem cognoscit ad se per compassionis pietatem descendisse.

   VERS. 6.— Quam pulchra es, et quam decora, charissima, in deliciis!  

Postquam sponsus in sponsa per partes praedicavit varietatem membrorum ex habitu mentis bone et honeste compositorum, unum quiddam totum exinde procrevisse ostendens, universitatem virtutum staturae nomine appellat, doctrinae vero abundantiam uberum significatione declarat. Quae enim pulchritudo morum sive eloquiorum deest in toto corpore sanctae Ecclesiae? nam cum istae ista, ille illa, alius alia virtute resplendeat, quidam plura, quidam pauciora virtutum genera possideat, quid potest esse speciei pulchritudinis et decoris quam 1235B in suo corpore sancta Ecclesia non habeat? Cumque diversi diversa sanctarum doctrinarum eruditione clarescant, quae potest esse veritatis vel sanctitatis scientia, qua sancta non exuberet Ecclesia? Nam cum secundum Apostolum, alii detur sermo sapientiae, alii sermo scientiae, alteri fides, alii gratia sanitatum, alii operatio virtutum, alii prophetia, alii discretio spirituum; alii genera linguarum, alii interpretatio sermonum,27 omnis profecto pulchritudo atque ornatus operum sive sermonum interiori statura sanctae Ecclesiae spiritualiter refulget.

Unde merito pulchra et decora, et in deliciis charissima pronuntiatur; quia profecto magnae sunt 1235C deliciae animae virtutum abundantia, et sapientiae salutaris doctrina; sed quo magis anima his delectatur, tanto amplius divinae dilectionis dulcedine repletur.

 VERS. 7.— Statura tua assimilata est palmae et ubera tua botris.  

Cur autem hujusmodi statura assimilata est palmae? Palma namque victoriae signum est; quae autem major et gloriosior victoria quam de vitiis et peccatis triumphare? Unde autem ejusmodi mirabilis et gloriosa succrevit statura, nisi ex victoria virtutum et destructione vitiorum? Non incongrue ergo statura Ecclesiae palmae assimilatur, quia omnis ejus morum honestas et probitas insignes loquitur victorias.

 1235DPorro ubera ejus botris assimilantur, quia doctrina et praedicatio ejus dulci et suavi abundat sapore sapientiae et spiritualis intelligentiae, et auditores suos ita inebriat, ut a mundi hujus voluptatibus velut insensibiles faciat. Ut autem ostendat ipse sponsus quod pulchritudo hujus staturae maxime et principaliter proficiat et succrescat ex mortificatione carnalis vitae, passionis suae ei praetendit exemplum et ipsius passionis emolumentum: Dixi, inquiens, ascendam in palmam. 

   VERS. 8.— Dixi: Ascendam in palmam et apprehendam fructum ejus: et erunt ubera tua sicut botri vineae, et odor oris tui sicut odor malorum.  

Ac si eidem sponsae suae patenter dicat: Unde 1236A habes vincere, unde habes proficere? Estne tuae virtutis et industriae, quod tantae pulchritudinis decus tibi potes comparare? Si recte consideres, nequaquam tuae fortitudini vel prudentiae alicujus boni meritum ascribes. Ego enim dixi, hoc est ante tempora saecularia decrevi et determinate disposui, quia per signi praevaricationem occubuisti et impotens esse coepisti, et inimicum tibi ipsi peccando invenisti, cui postmodum praevalere non potuisti, sed quasi captiva ejus dominio subjacuisti, ut rursus per ligni oppositionem perditum tibi bonum recuperarem, et ab inimici potentia, et a captivitate qua detinebaris eriperem, redditaque libertate inimicum tibi substernerem et contra ejus insidias providentiam tibi praecavendo et virtutem 1236B resistendi darem: idcirco dixi: Ascendam in palmam, hoc est in crucem, in quam postquam de hoste triumphavero, et fructus hujus passionis meae apprehendero, atque in signum victoriae resurgendo protulero, omnibus mihi obedientibus et in mea virtute spem habentibus hujus consolationis oraculum proferam: Confidite, ego vici mundum.28 Tu ergo debes pugnare, et quia secura es de victoria me victoriam jam adepto, crucem mecum carnem mortificando ascende ut omnis statura tuae animae assimiletur palmae, et perseverantiae titulo aeternae mancipetur victoriae.

Sed veneranda et adoranda omni animae hujus ascensio palmae. Quare? quia magnus profecto et 1236C incomparabilis fructus ejus: quid enim? nonne per hunc fructum refectum et reparatum est totum genus humanum? Quis autem aut qualis fructus iste fuit et est? Nimirum generis humani redemptio, inimicitiae erga Deum reconciliatio, quotidiana peccatorum remissio, contra insidias inimici firma defensio, mundanae miseriae exitus, et regni coelestis introitus. Omnis enim profectus Ecclesiae ex tempore passionis et resurrectionis Christi coepit, atque exinde sanctitatis ejus praeconia et Spiritus sancti bona abundantissime profluxerunt. Unde et sequitur: Et erunt ubera tua sicut botri vineae, et odor oris tui sicut odor malorum. Nam praedicatio et doctrina ejus post remotionem umbrae per exhibitionem veritatis suavior et uberior emanavit, et 1236D post passionem et resurrectionem Christi, multos  divina charitate ita ebrios fecit, ut omnem in eis mundanae voluptatis humorem calore sancti Spiritus excoxerit, et ad coelestis vitae amorem accenderit.

Ex gutture vero vox egreditur, et idcirco per guttur memoria praeceptorum divinorum, per vocem ipsorum praeceptorum praedicatio, non incongrue accipitur; nisi enim primo in mente per memoriam teneantur, minime foras per sermonem proferentur; sed hujusmodi vox sermonis malorum odori comparatur, quia sicut per odorem res non tantum praesens, sed etiam absens sentitur, sic a tempore passionis et resurrectionis Christi per praedicationem Ecclesiae, non tantum praesentia 1237A Domini ipsius sive sanctorum ejus facta et dicta, sed etiam praeterita cognita sunt et quotidie legendo et audiendo cognoscuntur. Futura quoque bona seu mala ex his colliguntur, quando et justorum praemia et peccatorum supplicia longe quasi ex quodam intimi tactus odore pensantur. Non autem ad odorem florum, sed malorum vox ista refertur, quia praedicatio Ecclesiae quae nunc per totum resonat mundum non rudis vel tenera, sed matura et perfecta unam fidem credentibus ostendit.

 VERS. 9.— Guttur tuum sicut vinum optimum, dignum dilecto meo ad potandum, labiisque et dentibus illius ad ruminandum.  

 Guttur vero sicut vinum optimum dicitur, quia memoria praeceptorum divinorum mentem sui dulcedine 1237B inebriat, et quod suaviter interius meditando bibit, utiliter exterius eloquendo profundit. Dignum dilecto meo ad potandum. Christus in corpore suo, hoc est in Ecclesia, quae cum eo per Spiritum unum efficitur, sicut justitia, fide et sanctitate refici, ita et potari dicitur; quemadmodum e contrario in infidelibus justitiam, fidem et sanctitatem esurire atque sitire praedicatur. Nam in cruce pendens cum diceret: Sitio,29 fidem et sanctitatem infidelis populi sitiebat, quia propter eum quasi quodam aestu laboris fatigatus fuerat, quem de Aegypto multis signis et portentis duxerat, ante quorum faciem gentes contriverat, ad quos testamenti sui et legis pactum confirmaverat, quibus terram repromissionis, urbem templumque delegaverat, 1237C pro quorum salute postremo ipsam mortem suscipere non dedignatus fuerat.

Cum ergo sancta Ecclesia, sive sancta quaelibet anima, legem Domini die ac nocte meditatur, in mente ipsius Christus quodam dulci meditationis vino potatur, et illius sancta meditatio est quasi suavis et digna Deo potatio. Unde cum sponsus guttur dilectae, hoc est meditationem mandatorum  Dei, quasi vinum optimum praedicaret, illa laudantis vocem interrumpens, et cooperatrici gratiae adgaudens, dignum, inquit, dilecto meo ad potandum, hoc est, dignum quod ipse sua gratia provehat, et ad effectum perducat.

Quomodo? Labiis et dentibus ruminando: quod 1237D enim secum frequenter meditando intelligit, debet aliis docendo impendere, exponendo tractare, et discutiendo retractare, quod est quasi mundi animalis proprium ruminare. In uno enim corpore Ecclesiae quod universus Christus intelligitur, guttur est divinae Scripturae meditatio, labia ipsius Scripturae pronuntiatio, dentes ejusdem explanatio veluti grossae litterae confractio, et ad spiritualis intelligentiae subtilitatem diminutio. Quare ipsi sponso dignum dicitur ad potandum sive ruminandum, quia omnis profectus Ecclesiae sive cujuslibet sanctae animae ejus muneris est et gratiae.

 VERS. 10.— Ego dilecto meo, et ad me conversio illius.  

Quandoquidem, inquit, praeeunte ipsius dilecti 1238A mei gratia, placeo illi sanctarum Scripturarum meditatione, ergo volo et jure debeo magis ei appropinquare obediendo, bonis actibus studendo, caeterisque praecepta illius annuntiando, ut fiat hoc quod scriptum est: Appropinquate Deo et appropinquabit vobis.30 Si enim me ad ipsum convertero, tunc ad me conversio illius, sicut ipse dixit: Convertimini ad me, et ego convertar ad vos:31 nulla autem mutabilitas in Deo est, ut humano more averti vel converti posse dicatur, sed quidem motus venientis sive recedentis gratiae in homine, quaedam conversio sive adversio Dei appellatur. Conversio illius ad nos, est gratiae vocantis, justificantis et glorificantis miseratio, per quam liberum juvatur arbitrium, et bonae voluntatis intentio ad 1238B boni propositi perducitur effectum. Unde bene primo dicit: Ego dilecto meo, ac deinde, et ad me conversio illius, quia nostrum est primo bonae voluntatis intentionem ad boni operis studium assumere, illius bona intentione conceptum opus per cooperatricem gratiam ad bonum usque finem perducere. Quodcirca quia promptam in se sentiens voluntatem de cooperantis sibi adjutorio fiduciam assumit, continuo ad operationis studium accingitur dicens: Veni, dilecte mi. 

   VERS. 11.— Veni, dilecte mi, egrediamur in agrum, commoremur in villis.  

 Egrediamur, inquit, quia postquam ad me conversio tua facta fuerit per cooperantem gratiam libere et secure possum exire, et ad praedicationis 1238C officium et ad bonae actionis studium, ut omnis mea operatio et a te semper incipiat et per te coepta finiatur: nihil enim boni sine te possumus facere.

Sed quo primo egrediemur? in agrum videlicet, hoc est gentem Judaeorum quae jam habilis est ad suscipiendum semen verbi Dei, quia jam exarata habet corda per legem scriptam et etiam naturalem, atque ideo magis intelligere potest ex lege et prophetis divinae bonitatis propositum quo decrevit restituere genus humanum. Illis enim primo oportet loqui verbum Dei,32 quorum adoptio filiorum est gloria, et testamentum et legislatio, et obsequium, et promissa; quorum patres ex quibus 1238D Christus secundum carnem, qui est Deus benedictus in saecula.33 In hunc ergo agrum divini verbi semine conspergendum, egrediamur per praedicationis officium, et quia primo credita sunt eis eloquia Dei,34 prima quoque in eis fidei et divinorum sacramentorum seminaria jaciamus.

Deinde progredientes, in villis commoremur, hoc est in gentibus, quae a civitate Dei, id est Ecclesia, remotae sunt, in quibus quia tardiores sunt ad credendum propter insolitam et inauditam fidei praedicationem, necesse erit moram facere et frequentius verbum vitae annuntiando ad urbanae consuetudinis elegantiam, hoc est ecclesiasticae legis observantiam reducere. Commoremur ergo inter eas, tu, o dilecte, per gratiam inspirans, ego per praedicationem 1239A adjuvans, ut ingenitam eis ignorantiam, et rudis animi simplicitatem crebra eruditione atterentes, nostram civilem honestatem et veram sapientiam infundamus, per quam illius supernae civitatis felices accolae ascribi mereantur.

Cum autem hos duos parietes e diverso venientes, Judaeos scilicet et gentiles, in una fide conjunxerimus; non duo, sed unus erit populus, una Domini Sabaoth vinea, quae Spiritus sancti opere exculta, non jam labruscas, sed dulces faciet uvas.

 VERS. 12.— Mane surgamus ad vineas, videamus si vinea floruit, si flores fructus parturiunt, si floruerunt mala punica: ibi dabo tibi ubera mea.  

  Ad has autem vineas ex circumcisione et 1239B praeputio plantatas, mane surgamus, in exortu scilicet fidei, quando verus sol in cordibus credentium oriri coeperit et suae sapientiae charitate irradiare ea et virtutis calore accendere: videamus si vinea floruit, hoc est si jam unus christianorum populus factus initia bonorum operum protulit; si flores fructus parturiunt, hoc est si ipsa initia ad integritatem et perfectionem aliquam assurgere conantur; si floruerunt mala punica, hoc est si tanto Dei amore flagrent, ut non solum mente sed et corpore pro eo pati desiderent.

 Ibi dabo tibi ubera mea: postquam enim hos duos populos per unitatem fidei unum fecerimus, et ad boni operis studium promoverimus, tunc ad laudem tui nominis, o dilecte, sacramenta quae ex 1239C subtilitate duorum Testamentorum tuo munere cognovimus, eis quoque committemus, quatenus in eis semper et ad majora virtutum opera nutriantur, et contra mundi tentamenta roborentur, et ad futura beatudinis bona appetenda magis accendantur. Confidenter quippe praedicabo, et praeceptorum tuorum praecepta ( sic ) reserabo, quoniam habeo spem fructificandi, et effectum boni operis consequendi. Unde? quia mandragorae dederunt odorem. 

 VERS. 12.— Mandragorae dederunt odorem in portis nostris. Omnia poma nova et vetera, dilecte mi, servavi tibi.  

Ipse nempe odor spem mihi affert praedicandi, quia credo ex odore illo consequenter provenire 1239D utilitatem fructus percipiendi. Sed considerandum diligenter quae sit ista mandragora, quive hujus mandragorae odor. Si ad litteram respicias, mandragora est herba aromatica quae ad similitudinem humanorum membrorum formata solo capite caret, cujus virtus est ut in potum data his quos vigiliae premunt, somnum adducat et requiem; porro steriles si ea utantur, concipere faciat.

Si vero spiritualem sensum attendas, mandragora non absurde accipi potest gentilitatis conversio, quae quandiu in sui erroris pravitate agebatur, non inani tantum, sed etiam exitiabili labore fatigabatur; sed postquam conversa Deum agnoscere coepit, et curis et voluptatibus rerum saecularium minus vigilare imo magis quam dormire, et a pravo 1240A labore hujus mundi quiescere didicit; et quae prius a bono opere sterilis erat, postmodum fecunda virtutibus exstitit, impleta prophetia quae dicit: Laetare, sterilis, quae non paris: erumpe et clama, quae non parturis, quia multi filii desertae, magis quam ejus quae habet virum.35

  Mandragora vero ut diximus cum habeat humani corporis similitudinem, capite caret, quia gentilis populus cum naturaliter ratione vigeret ad discretionem boni et mali, tamen ipsa vis rationis hac in parte in eo hebetata erat, qua Creatorem suum cognoscere non valebat, quem quia in sui cognitione non habebat, quasi capite carebat. Judaicus quoque populus per mandragoram significari potest, qui dum ratione per observantiam legis 1240B uteretur, caput tamen non habebat, quia Christum suscipere recusabat; sed mandragora ista postmodum odorem dedit, quia quae prius per infidelitatem sterilis fuerat, postea credens multos Deo filios generabat. Mandragorae ergo odorem dederunt in portis nostris, quia Judaicus et gentilis populus, te, o dilecte, in coelum ascendente, per tuam gratiam et meam praedicationem fidei sacramenta susceperunt. Quaenam autem sunt istae portae, in quibus credentem populum dicit dilecta odorem dedisse? Nimirum si diligenter consideres, agnoscere poteris per quas portas anima Deum invenire cupiens paulatim usque ad ipsa cubilis secreta progrediatur: primo namque in homine est animi conceptio, qua concipit id cujus summam 1240C adipisci desiderat, quo concepto quid vel quale sit investigat, donec ipsius cognitionem habeat. Cognito autem eo amplectitur, et sic eo ad utilitatem sui utitur, ut omnem ejus integritatem ad se quandoque convertere conetur. Est ergo in unoquoque credituro quaedam porta et quasi primus ad Deum introitus, prima fidei in animo conceptio qua voluntatem credendi accipit, deinde ipsius fidei investigatio ut cognoscat quid vel qualiter credere debeat; post quam secundam investigationis portam aperitur ei tertia porta, fidei scilicet cognitio, post cognitionem sequitur operatio, sine qua fides otiosa esse decernitur, bene autem operantem Deo conjungit mundi cordis contemplatio.

 1240DPer has ergo portas ad Deum venire contendentes, in ipsarum portarum introitu, bonae voluntatis odorem spargunt; sed iste odor per secundam portam investigatae fidei transiens, tertiam quoque cognitae fidei jam portam attingens, ac deinde quartam operationis portam percurrens, per quintam demum contemplativae dulcedinis portam ad ipsa interiora coelestis sponsi secreta illabitur. Cum ergo mandragorae dant odorem in his portis, evidens est quod Deum quaerentes animae ad fructum boni operis jam maturescunt. Digna ergo gratulatione sponsa  dilecto alludit dicens: Mandragorae dederunt odorem in portis nostris, quia dum Ecclesia filiorum suorum profectum intendit, competentes Deo gratiarum actiones persolvit. Unde magis ad 1241A praedicationem accingitur, quia in eorum cordibus proficere se sperat, quos ad Deum toto corde conversos esse considerat. Ipsum vero profectum suum non suo labori et industriae, sed divinae gratiae imputat dicens: Omnia poma nova et vetera, etc., dilecte mi, servavi tibi. Ad tuum, inquit, honorem servavi, o dilecte, omnem fructum sanctitatis, quem ex Veteris vel Novi Testamenti institutione cognovi, sive quem ex praeceptorum informatione didici, sive quem ex Patrum vita et floribus informando collegi. Tui enim hoc est muneris, non mei laboris, vel quod ipsa bene vivendo et docendo profeci, vel quod alii meo exemplo sive doctrina proficere potuerunt. Sive, ut alio modo dicam, Omnia poma nova et vetera servavi tibi, quia omnia quae in 1241B Veteri Testamento mysterialiter facta et dicta, in Novo autem realiter exhibita leguntur, de tua nativitate, passione, resurrectione, et ascensione, scripta docui et exposui, cunctisque legentibus et audientibus fructum in eis fidei et bonae operationis ostendi.

  CAPUT VIII.


 VERS. 1.— Quis mihi det te fratrem meum, sugentem ubera matris meae, ut inveniam te foris, et deosculer, et jam me nemo despiciat.  

Si sensum allegoricum inspiciamus, potest vox ista referri ad illos sanctos, qui ante adventum Domini magno desiderio aestuabant videre quod a patriarchis et prophetis diu praedictum noverant et ipsi in spiritu praevidebant futurum, videlicet 1241C incarnationem Christi per quam universalem mundi salutem provenire non dubitabant. Dicat ergo antiquus ille sanctorum populus desiderativo locutionis modo: Quis mihi det te fratrem meum sugentem ubera matris meae: fratrem, inquam, meum propter humanae carnis susceptionem, sive generis cognationem, sugentem ubera matris meae, hoc est natum et nutritum in synagoga Judaeorum. Et quare hoc desiderio? ut inveniam te, inquit, foris et deosculer, hoc est ut in carne te aperte videam et amplectar, quem in divinitatis secreto videre non possum: et jam me nemo despiciat, imo potius veneretur et diligat propter specialem tam generosae sobolis de mea carne nascentis nobilitatem; apprehendam autem 1241D et ducam in domum matris meae, quia hoc tuae dignationi placuit, ut in sola gente Judaeorum carnis tuae praesentiam exhiberes et miraculorum tuorum potentiam demonstrares. Ubi ergo me docebis et verbis et factis, quid in figura, quid in veritate intelligere debeam et quod ipse sis finis praecepti ad justitiam omni credenti.1 Sed quantum doctrinae tuae suavitate proficiam! Dabo tibi poculum ex vino condito, quia quasi potaberis delectatione fidei et operationis meae, quam tibi offeram ex nomine Patris et Filii et Spiritus sancti, et virtute fidei, spei et charitatis. Sicut enim vinum conditum ex tribus principaliter constat, hoc est vino, melle, atque pigmentis, ita mens mea ex tuorum doctrina sermonum conditur fide sanctae Trinitatis, sive, ut 1242A dictum es., virtute fidei, spei  et charitatis. Dabo quoque mustum malorum granatorum meorum, quia praedicatio tua sive operatio pariet in me animae a vitiis expurgatae novitatem et suavitatem ex fervore charitatis et studio multiplicium virtutum.

Porro si moralem sensum consideremus, unicuique fideli animae vocem istam optabimus, quae sanae Scripturae intenta se ipsam scientia et alios verbo exhortationis aedificat: quae enim sacrae Scripturae scientiam habere desiderat tota animi aviditate his verbis ad Deum clamat: Quis mihi det te fratrem meum sugentem ubera matris meae? Ut quid te fratrem appello, nimirum et propter participationem humanitatis, et propter gratiam adoptionis, qua te ipsum fratrem nominas dicens: Ite, nuntiate fratribus 1242B meis,2 et: Quicunque fecerit voluntatem Patris mei, ipse meus frater, soror et mater est.3 Quis ergo mihi det te fratrem meum, ut mecum sis, et mecum labores per cooperatricem gratiam, te dico sugentem, hoc est sugere facientem, ubera matris meae. Hoc enim eo locutionis modo dictum fit, quo et alio loco Scriptura utitur: Ipse enim postulat pro nobis gemitibus inenarrabilibus:4 postulat dicens, pro eo quod est postulare faciens.

Quae autem sunt ubera matris meae, et cujus matris meae? Profecto ubera matris meae dogmata sunt sanctae Ecclesiae, quae ex utriusque Testamenti paginis mentis meae infantiam nutriunt, et in robur virilis intelligentiae producunt. Utquid vero tantopere 1242C te mecum esse desidero? ut inveniam te foris et deosculer: quid est hoc? Ubi enim lates quando foris non es? nimirum in nube diei, hoc est in obscuritate et subtilitate spiritualis intelligentiae, quam postquam illuminatione ignis tui, id est Spiritus sancti, accepero, profecto te qui intus latebas, foris invenio, cum autem te invenero, deosculor, hoc est totis mentis meae lacertis amplector, quia tantum in percepto munere intelligentiae delector, ut libeat cum Propheta dicere: Quam dulcia faucibus meis eloquia tua, super mel et favum ori meo!5 

 Jam vero tuis amplexibus sic me inhaerentem et sanctae Scripturae mysteria sapienter eloquentem, 1242D nemo me despiciet, quia, sicut Scriptum est: Sapiens implebitur benedictionibus et viventes illum laudabunt,6 et: Sapiens in populo haereditabit honorem, et nomen illius erit vivens in aeternum;7 et iterum: Os prudentis quaeritur in Ecclesia et verba illius cogitabunt in cordibus suis.8 Nemo ergo me despiciet, quia audiunt quod unctio tui Spiritus docet me de omnibus,9 imo cadentes in terram adoraverunt Dominum, pronuntiantes quod vere Deus in nobis sit.10

 VERS. 2.— Apprehendam te et ducam in domum matris meae. Ibi me docebis, et dabo tibi poculum ex vino condito, et mustum malorum granatorum meorum.  

 1243A  Tantum autem placet haec dulcedo palato cordis mei ut te hoc modo inventum, sola ad meam utilitatem tenere nolim, verum potius, apprehendens ducam te in domum matris meae, familiam scilicet sanctae Ecclesiae, ut quod ex tua gratia intelligo, hoc fratribus meis audire et discere cupientibus cum benevolentia communicem.

 Ibi ergo me docebis, quia quo plus alios docuero, tanto amplius cum eis disco: plus enim confert collatio, quam lectio. Et dabo tibi poculum ex vino condito, quia sic docendo, vel conferendo, exponam figuram legis cum veritate et gratia Evangelii sive sensum historicum cum allegoria et moralitate conditum, et hoc poculum tibi dabo, quia omnem hanc scientiam ad tuum honorem et gratiam conferam.

 1243B Dabo tibi quoque mustum malorum granatorum meorum, quia dum sanctorum patientiam, et multiplicem virtutum laborem praedico, ipsa quoque exemplum laboris et patientiae ipsorum accipio, quae tamen omnia nec ipsorum, nec meae potentiae, sed tuae pietati et gratiae ascribo.

Igitur tanta dilecti mei et fratris mei praesentia, mecumque commorantis dulcedine et gratia, quasi ab omnibus mundi hujus voluptatibus et curis abrepta, ad vos, o filiae Jerusalem, convertor, et quid in me habeam proposito denuntio quantave ei charitate cohaeream ostendo. Quid, inquiunt, hoc est? Laeva, inquit, ejus sub capite meo. 

  1243CVERS. 3.— Laeva ejus sub capite meo, et dextera illius amplexabitur me.  

Bona enim omnia temporalia ab eo mihi concessa amore aeternorum bonorum postpono, ipsa vero aeterna tota mente concupisco, et ad illa pervenire tota animi virtute propono. Licet enim in sinistra ejus sint divitiae et gloria,11 quantum ad utilitatem et pulchritudinem creaturae qua homo ad cognitionem sui Creatoris ducitur, ut non sit inexusabilis, longitudo tamen dierum in dextera ejus est,12 non quae finiatur, sed quae immutabiliter in sui beatitudine consistat.

 Laeva ergo ejus sub capite meo erit, sed dextera ejus amplexabitur me, quia temporalium memoria me tenebit, non tamen ad sui delectationem et 1244A unum perpetuum, aeternorum vero desiderium totam me circumdabit, adeo ut omnes sensus meos in sui studium convertat, et ea quae retro sunt oblivisci, atque in ea quae ante sunt totam me extendere compellat..13

  Verum quia haec agit sponsus, qui piis animi studiis atque profectibus gaudet, atque ejus devotionis et purae intentionis dulcedine delectatur, adjuro vos, inquit, filiae Jerusalem, etc.

 VERS. 4.— Adjuro vos, filiae Jerusalem, ne suscitetis, neque evigilare faciatis dilectam, donec ipsa velit.  

Nolite, inquit, filiae Jerusalem, dilectam a tam utili et honesto proposito suo abducere, aliqua rerum transeuntium cura, importune ei suggerendo 1244B vestram vel sui ipsius necessitatem circa exteriora, quae non permittunt liberum esse animum ad appetenda et perfecte conservanda sanctae contemplationis otia, sed hoc magis ejus judicio relinquite, quae ex unctione mei Spiritus docetur;14 hanc habete discretionem, ut sciat quando sit utile nunc divinis rebus insistere, nunc vestrae infirmitati condescendere. Sive dilectam futuram nullo modo suscitetis, neque evigilare faciatis, compellendo minis vel promissionibus, quia Deus coacta servitia non approbat, quin potius eam suae relinquite voluntati, quia scriptum est: Voluntarie sacrificabo tibi,15 et, Qui sponte se offerunt Domino, benedicuntur a Domino:16 Nemo autem venit 1244C ad me, nisi Pater qui misit me, traxerit eum.17 Si enim trahitur venit, si non venit non trahitur: ergo non compellatis eam donec ipsa velit: tunc enim acceptabile Deo erit boni operis sacrificium, si bonae voluntatis condimento fulciatur.

Vos autem, dilectissimae sorores, quas aliquantulum morosius et prolixius pars Cantici hujus sua modulatione tenuit, istam quasi extremam in depositione vocem attendite, considerantes quam acceptum Deo et dulce sit animae in sanctae conversationis proposito quiescere et in divina contemplationis studio dormire; et e contrario quam periculosum, quamque Deo adversum, de hoc vos proposito aliqua occasione abducere, et ad rerum temporalium curam detorquere.

LIBER QUARTUS.


1243

 1243D  Si tantum parvitatis meae studium in hoc praecipuo genere Cantici apud vestram dilectionem profecisset, ut toto spiritu concitatae, post positis temporalium curis cum Apostolo dicere possetis: Orabo spiritu, orabo et virtute; psallam spiritu, psallam et virtute,1 multum profecto cor meum exsultaret in Domino, quia non parva haec mea esset gratulatio dicere cum Apostolo: Gaudium et corona mea vos estis in Domino.2 Si 1244D enim ad modum cantationis meae, jam aliquantulum frondetis in Domino, bene collaudatis canticum, quia hoc nimirum est laudare canticum, canticum experiri et modum. Quae autem vis est cantici hujus? secundum nomen ejus quod dicitur Canticum canticorum, praecellentius et sublimius ferre mentem ad amorem sui Conditoris et perfecte ab ea deponere quidquid ad hujusmodi speculationem ex mundi potest rebus obstare. Si ergo istam 1245A aliquantulum expertae estis, dicat vobis concordia et harmonia carnis et spiritus quos invicem sibi non adversari, est pulchre canere et recte modulari. Si ancilla servit liberae, hoc est, si caro consentit rationi, non est melior, neque suavior concentus, qui summae placeat Divinitati, hoc nempe est cantare canticum novum et hujusmodi laus est in Ecclesia sanctorum.3 Siquidem laus Dei est pia vita et conversatio sanctorum, quia hoc suum tale vivere habent ex Dei gratia et benignitate: inde Deus laudandus est, non ipse homo, quia non hoc est opus hominis, sed opus Dei ipsum hominem justificantis.

Quid enim est canticum novum, nisi venerabile Novi Testamenti mandatum? Quid est canticum novum 1245B cantare, nisi veterem hominem exuere et novum induere? Exuite, inquit Apostolus, veterem hominem, et induite novum qui secundum Deum creatus est in justitia et sanctitate:4 ergo justum et sanctum esse profecto est canticum novum cantare, omnis enim sanctitatis perfectio ex evangelicae institutionis agnoscitur instrumento. Nam cum lex dicat: Non occides, Evangelium docet sine causa non irascendum; et cum lex  dicat non maechandum, Evangelium docet, nec in concupiscentia peccandum.5 Talis utique sanctitatis perfectio nimirum novi cantici est modulatio. Hoc canticum novum cantat Ecclesia sanctorum, et hujusmodi decantatione frequenti pervenit ad decantandum 1245C Canticum canticorum. Quid nempe est Canticum canticorum cantare, nisi Dominum tota mente, tota anima, tota virtute diligere? Sicut enim Canticum canticorum dicitur, quod omnia alia sua dignitate superet cantica, ita charitas dici potest virtus virtutum, quod omnes sui excellentia superat virtutes.

Si ergo vos, o dilectae sorores, vere et sincere Dominum diligitis, profecto Canticum canticorum cantatis; et quia laus est in Ecclesia sanctorum, in vobis certe laus Dei erit, quae, ut credimus, Ecclesia sanctorum estis. Benedicite ergo Dominum in operibus suis et cantate illi in canticis labiorum vestrorum, et cytharis.6 Quaecunque enim in vobis religionis et sanctitatis insignia sunt, ejus 1245D profecto opera sunt, in quibus eum benedicitis quando haec omnia non vestrae industriae sed ejus gratiae ascribitis.

Unde illi cantare debetis in canticis labiorum et cytharis, ne de vobis dicatur: Populus hic me labiis honorat, cor autem illorum longe est a me.7 Quid enim est cantare in canticis labiorum et cytharis? Nonne cum Dominum laudat vox et vita? tunc enim bene concinunt labia et cythara. In cythara autem extenduntur chordae de mortuorum animalium visceribus factae, quae ita in ligno diverso aptantur modo ut diversam reddant vocem secundum tensionem et mensurarum diversitatem. Quid ergo in cythara, nisi mens justi potest designari? in qua ex mortuorum animalium visceribus factae extenduntur chordae, quia in 1246A ea vitiorum mortificationes, quas ex sanctorum Patrum de hac vita subtractorum dictis et scriptis, sive gestis didicit, praesentantur, quibus ita sensus suos interius exteriusque castigat, ut in auribus Domini Sabaoth dulci modulatione carnis et Spiritus concordiam deprimat. Diversitas autem quaedam vocum ibi quodammodo denotatur, quandiu alio modo mortificatio superbiae, alio modo luxuriae, alio iracundiae atque alio avaritiae agitur, recte pulcherrima quadam harmonia mens Domino Deo suo canticum novum, imo Canticum canticorum, delectabiliter personare videtur: in canticis ergo labiorum et cytharis canitis, quando et voce et opere Domino Deo vestrae sanctitatis officium impenditis. Si ergo ad vocem cantici hujus mens vestra aliquandiu excitata est, ut credimus, 1246B ad amorem coelestis sponsi, et si aurem cordis promptam habetis, ad hujusmodi concentum magis ad ea quae restant vestra nos devotio animabit. Nemo enim invito auditori libenter refert.

Extremam ergo partem quasi finalem hujus Cantici chordam Spiritu sancto digitos mentis regente tangere incipiam et in ea totam  promissi tetrachordi consonantiam, Domino adjuvante, deponam.

 VERS. 5.— Quae est ista quae ascendit de deserto, deliciis affluens, innixa super dilectum suum? Sub arbore malo suscitavi te; ibi corrupta est mater tua, ibi violata est genitrix tua.  

Si vocem istam Ecclesiae admirantis de conversione 1246C Judaeae ascribam, absurdum non erit; quia profecto fuit mirandum populum durae cervicis et indomabilis cordis, post passionem Domini cui credere multis signis Divinitatem ejus attestantibus noluit, quin potius post multas ei illatas injurias cruci afflixit, subito praedicantibus apostolis viam salutis arripuisse et novae legis dogma suscepisse.

Miratur autem et non sine causa quia magnopere attendit, quod de deserto ascendit, quod deliciis affluens, quod innixa super dilectum ascendit. Desertum enim quoddam Synagoga fuit propter infidelitatem a Deo derelicta, sicut de ea per prophetam comminatur, Et derelinquetur, inquiens, 1246D filia Sion sicut umbraculum in vinea et sicut tugurium in cucumerario, sicut civitas quae vastatur.8 Et Dominus in Evangelio: Relinquetur, inquit, vobis domus vestra deserta.9 De hoc ergo deserto Judaea, quando credidit, per fidem ascendit, quia de illo valloso et infirmo carnalis observantiae intellectu ad spiritualem et sublimem evangelicae institutionis formam transivit. Ascendere autem non potuit nisi deliciis affluens, quia ad illam novae intelligentiae et gratiae sublimitatem pervenire non potuit, nisi per virtutum affluentiam, et sanctae charitatis abundantiam. Sed his virtutum deliciis affluere non potuit, nisi super dilectum sanctae Ecclesiae, hoc est Christum inniteretur, quia sine cooperante ejus gratia, nulla potuerunt 1247A ei provenire sanctitatis et fidei praeconia.

Porro alio modo si ad unamquamque sanctam animam respicias, superiora diligenter attende, ubi dilectus filias Jerusalem adjurat, ne suscitent neque evigilare faciant dilectam donec ipsa velit. Quid enim putas in hac sua dormitione dilectam consecutam fuisse, ut tantopere dilectus prohibeat jam suscitari et evigilari? Quid, inquam, omnipotens Deus, tam pulchrum, tam delectabile, tamque gratiosum sibi in hac ejus dormitione attendit. Nimirum si recte consideres, magnum quiddam et honestum ac admiratione dignum dulcissimus iste dilectus placabili dignationis suae vultu intendit. Miratur enim ascendentem, locum quoque ascensionis, 1247B ascendentis habitum et ascendendi praesidium. Quae est ista quasi dormientis et quiescentis ascensio, nisi de terrenis ad coelestia, de mundo ad Dominum contemplativa sublevatio? Verum quia multum juvat ascensionem istam animi et corporis solitudo, nam alia ab alia juvatur, quandoquidem mentis defenditur solitudine corporis, parumque prodest solitudo corporis, si circa mundi strepitum  versatur animus omnipotens Pater sereno pietatis intuitu, de deserto ascendentem animam miratur dicens: Quae ista quae ascendit de deserto? Quae est ista? inquit, « quae ascensiones in corde suo disposuit, in valle lacrymarum,10 » ascendens de deserto, hoc est solitudine mentis mundi 1247C hujus strepitum contemnentis et in quiete Spiritus dormientis meorumque mandatorum solummodo observantiam eligentis? Ex hoc enim sequitur ut eum concipiat habitum, quo videatur deliciis affluere, quia hoc confert observantia mandatorum meorum, ut virtutum deliciis affluat, nec est aliud virtutibus affluere, quam mea praecepta servare. Quidquid enim virtutis esse vel dici potest, hoc totum in meorum praeceptorum catalogo continetur. Sed unde habet hoc posse, videlicet ascendere, deliciis affluere? Nunquid a se ipsa? Minime, quia infirma et debilis est omnis anima sine cooperatrice gratia. Quis est autem iste dilectus? Filius, inquam, meus de quo vobis dixi: Hic est Filius meus dilectus, in quo mihi complacui (Matth. 1247D III). Quia ergo super eum innixa fuit, quia ejus vestigia secuta est, servando et pro posse imitando quae ille per carnem exhibuit et docuit agendo et loquendo, ideo mente ascendere, et deliciis virtutum affluere potuit.

Alio quoque modo intelligere absurdum non erit, videlicet ut desertum praesentem vitam, delicias vero istas quibus dilectus affluens ascendit, sacram Scripturam accipiamus. Cur enim sacra Scriptura deliciae non dicantur, in qua tantae diversitates intelligentiae ad profectum animae veluti una mensa diversa ciborum fercula inveniuntur: sicut enim inter diversa fercula, cibus cibo delicatior est, ita in sacra Scriptura inter diversas intelligentias sensus sensu subtilior est: ibi enim legentes, modo 1248A velut grossior cibus nuda pascit historia, modo sub textu litterae medullitus quasi subtilior cibus moralis reficit allegoria, modo ad altiora suspendens velut singularis et electus cibus suaviter mentem afficit contemplatio. Quisquis enim deliciis affluit, in quadam sui remissione resolvitur, atque a laboris studio quasi ex lassitudine relaxatur: quia nimirum anima cum interius deliciis abundare coeperit, terrenis jam desideriis incubare minime consentit, sed amore Conditoris capta, et suavi captivitate libera ad contemplandam speciem ejus deficiendo suspirat, et quasi lassescendo convalescit, quia dum sordida opera portare jam non valet, ad illum per quietem properat quem amat interius. De deserto ergo vitae praesentis saeculi anima deliciis 1248B affluens ascendit, quia dum sanctarum Scripturarum  mysticis intelligentiis pascitur, ad superna quotidie contemplanda sublevatur.

Quae tamen super dilectum innixa describitur, quia nisi ipsa sacrae Scripturae studiose investigando adhaereat, minime ad illa sublimia Spiritualis intelligentiae capienda ascensionis suae gradum sublevat: super dilectum quippe suum mens sacrae Scripturae intenta innititur, quia dum in ipsa Scriptura Deus invenitur et agnoscitur, quasi super ipsum mens agnoscentis et diligentis inclinatur.

Vox ergo ista potest esse Ecclesiae de profectu cujusque sanctae animae exsultantis et dicentis: Quae est ista quae ascendit de deserto, deliciis affluens, innixa super dilectum suum? Ac si aliis verbis dicat: 1248C Quae est ista quae tanto studio dilecto meo Domino Jesu Christo meditatione sanctarum Scripturarum intenta adhaeret, ut earum mysticis intelligentiis, veluti quibusdam deliciis affluens, ad amorem vitae aeternae per contemplationem potens sit ascendere.

Quare mox subjungit: Sub arbore malo suscitavi te: ibi corrupta est mater tua, ibi violata est genitrix tua. 

Postquam dilectus dilectam, hoc est fidelem animam, pro virtutis statu et habitu ipsius munere collato approbavit, repente ad eam ipsam facit apostropham, reducens in memoriam boni status victoriam, quatenus in majorem divinae charitatis coalescat 1248D gratiam. Sub arbore, inquit, malo suscitavi te: ac si diceret: Si animadvertis quid in primo parente fueris, unde cum toto humano genere quasi ex traduce contraxisti culpam, non frustra mihi studiosius adhaerebis, cum attendis qualem te modo fecerim, vel quantam contulerim gratiam. Sub arbore enim malo suscitavi te, quia ut in mea perseverares gratia, conditionis tuae tibi formam praetendi, et ut sub mea disceres esse potestate, obedientiae te lege constrinxi. Quando enim dixi ad Adam: De omni ligno paradisi comede, de ligno autem scientiae boni ac mali ne comedas;11 quasi adhuc tepidum et ignarum suscitavi, et monui ad rationis bene utendae officium, ut disceret se aptare ad disciplinae et obedientiae studium; sed quid? 1249A transgressus est praeceptum et contempsit disciplinae et obedientiae bonum.

 Ibi ergo corrupta est mater tua, ibi violata est genitrix tua. Quomodo? Eva seducta et violata est, persuasit viro et praesumpserunt ambo de ligno vetito. Corrupta est ergo et violata sub arbore malo mater sive genitrix tua: corrupta in exteriorum sensuum incontinentia, violata per consensum spiritus et animae, in inobedientiae culpa; vidit enim et concupivit, obedivit serpentis persuasioni et tangens de fructu vetito comedit et viro comedendum porrexit.12  Hoc ergo peccatum postquam consummatum fuit, mortem generavit,13 et hujus mortis poena quasi de hac priorum tuorum parentum radice progressa, in totius humani generis 1249B posteritatem est diffusa.

Igitur in primis parentibus tuis te suscitavi, et ad virtutum studia provocavi, sed tui in ipsis parentibus tuis magis ad vitia declinasti, et morti obnoxia fieri non timuisti.

Verum cum tali modo perdita esses, quis te saluti restituit? quis te talem qualis modo videris fecit? Nonne ego pro te mortem suscepi et te ab illa morte redemi? Nonne iterum te sub arbore malo, hoc est sub crucis ligno, suscitavi, et ad tantam vitae honestatem et pulchritudinem erexi?

Sed ut hanc vitae honestatem et pulchritudinem inviolatam custodias, necesse habes ut in mea charitate forti animo persistas.

  1249CVERS. 6.— Pone me ut signaculum super cor tuum, ut signaculum super brachium tuum: quia fortis est ut mors dilectio, dura sicut infernus aemulatio; lampades ejus lampades ignis atque flammarum.  

Duo hic signacula proponit dilectus dilectae, unum videlicet super cor ponendum, alterum super brachium. Quid enim sunt haec duo signacula, cordis scilicet et brachii, nisi custodia cordis et custodia operis? De signaculo enim, hoc est de custodia cordis scriptum est: Omni custodia custodi cor tuum, quoniam ex ipso vita procedit:14 de signaculo vero, hoc est de custodia operis, scriptum est: In omnibus operibus memorare novissima tua et in aeternum non peccabis.15

 1249DEt bene haec duo homini in omni vita sua necessaria sunt, primaque custodia si neglecta fuerit altera perit; nam sicut bonus homo de bono thesauro cordis sui profert bonum, ita malus homo, de malo thesauro cordis sui profert malum.16 Quidquid enim foras in opus procedit in corde prius conceptum est, atque ideo si cordis custodia negligitur, ne ratione regatur, quidquid foris in opere ostenditur, irrationabile judicatur. Si cor ratione componitur, honestum est quod inde in opus profertur, quia secundum statum vel qualitatem mentis, omnis actio vel bona vel mala intelligitur agentis.

Quid est ergo quod dicit sponsus sponsae: Pone me ut signaculum super cor tuum, ut signaculum super 1250A brachium tuum? Quae custodia potest esse tuta et secura sine Deo? Nisi enim Dominus custodierit civitatem, frustra vigilat qui custodit eam:17 ideoque Psalmista precatur: Custodi me, Domine, ut pupillam oculi; sub umbra alarum tuarum protege me.18 Quia vero sicut nihil boni operis absque eo inchoari,  sic nec perfici potest, dicit idem Psalmista: Nisi Dominus aedificaverit domum, in vanum laborant qui aedificant eam:19 Idcirco etiam necesse est, ut signaculum Dei super brachium ponatur, ne boni operis aedificatio destruatur.

Recte ergo sponsae dicitur: Pone me ut signaculum super cor tuum, ut signaculum super brachium tuum, quia non potest recta cogitare vel facere, 1250B nisi divina gratia aspirante et gubernante; neque haec ad finem perseverando producere, nisi eadem gratia se custodiente. Quando enim clausa et quasi signata sunt opera sanctitatis, ne aliqua pravitate corrumpantur, tunc revera signaculum Dei super cor et brachium animae cujusque positum non inconvenienter accipitur.

Sive dicamus signaculum Dei sanctitatis impressionem quae super cor et brachium cujusque animae sancte et juste cupientis vivere ponenda est. Quando enim vita et conversatio sive doctrina Domini Jesu Christi imitanda, sive observanda sanctae animae proponitur, recte signaculum ejus super cor et brachium ejus figitur, ut sicut portavit imaginem terreni portet et imaginem coelestis.20 1250C Nonne cum Dominus diceret discipulis suis: Discite a me, quia mitis sum et humilis corde,21 quasi dicere videtur: Ponite me ut signaculum super cor vestrum? Ibi enim quasi figuram mansuetudinis et humilitatis cordibus eorum impressam relinquere voluit; at vero cum diceret: Exemplum dedi vobis, ut quemadmodum ego feci, ita et vos faciatis,22 nonne visus est dicere: Ponite me ut signaculum super brachium vestrum? Ibi enim eis relinquere voluit figuram quamdam et imaginem bonae operationis et officiosae charitatis, quam et ipsi postea suis auditoribus docendo et operando imprimerent. Unde et Apostolus ad Philippenses scribens, et signaculum sive sigillum sanctitatis ex sua mente 1250D eorum mentibus imprimere volens: Fratres, inquit, quaecunque sunt vera, quaecunque pudica, quaecunque justa, quaecunque sancta, quaecunque amabilia, quaecunque bonae famae, si qua virtus, si qua laus disciplinae, haec cogitate, quae et didicistis, et accepistis, et audistis, et vidistis in me, haec agite, et Deus pacis erit vobiscum.23

Dicit ergo sponsus, id est Christus, sponsae suae, hoc est fideli animae: Pone me ut signaculum super cor tuum, ut signaculum super brachium tuum; ac si ei aliis verbis dicat: Quidquid in mea doctrina, quidquid in meis operibus legis, in mente tua repone, et actibus comple, ut ex eis formam et imaginem sanctitatis accipias, per quam  omnem veteris hominis figuram, quam sub arbore 1251A malo peccando assumpsit, deponas. Et quare? quia fortis est ut mors dilectio. 

Bene et congrue cum praemisisset dilectus dicens: Pone me ut signaculum super cor tuum, ut signaculum super brachium tuum, continuo subdit, quia fortis ut mors est dilectio, dura sicut infernus aemulatio, quia cum ipse Deus sit charitas, sicut Joannes dicit,24 Deum super cor ponere, est ejus charitatem habere, super brachium vero ponere, est per eamdem charitatem bonum operari, quia sicut scriptum est: Fides per dilectionem operatur.25 Charitas autem est radix omnium virtutum, quia sicut de una radice multi rami prodeunt, ita de una charitate multae virtutes generantur. Si ergo sola charitas multas virtutes generat, et nemo virtutes 1251B in se nutrit nisi qui Deum diligit, profecto charitatem habere, Deum est habere, atque idcirco ipsius super cor et brachium posito signaculo, bona et honesta est per dilectionem operatio.

Quid est autem quod Deum incarnari et mori fecit, nisi charitas? Sic enim Deus dilexit mundum ut Filium suum unigenitum daret, ut omnis qui credit in ipsum non pereat, sed habeat vitam aeternam:26 itaque, ut signaculum super cor et brachium suum, unaquaeque fidelis anima Deum ponit, quando ad imitationem ipsius sicut ipse pro ea animam posuit, ita ipsa pro eo laborare, et si causa poposcerit, mortem quoque subire non dubitet. Unde bene ipsa dilectio fortis ut mors dicitur, quia mentem quae vere Deum diligit tanta vi accendit, 1251C ut pro eo mori non dubitet, quem aliquo amore rei saecularis offendere timet. Ipsa enim charitas quem perfecte possederit, ab amore rerum saecularium funditus occidit. Fortis ergo est ut mors dilectio, quia sicut mors vitam temporalem perimit, ita dilectio Dei in mente justi amorem hujus mundi interficit, et quem intus perfecte charitas imbuerit, ad exteriora omnia carnaliter appetenda velut insensibilem reddit.

 Dura quoque sicut infernus aemulatio est, quia imitatio operum Christi tam valida est a peccatis hominem absolvere et justificare, sicut infernus validus est peccatores cruciare: quae tamen aemulatio ex ardore charitatis procedit, quae tantam vim doloris 1251D ex desiderio supernae [felicitatis] importat, sicut infernus ex recordatione malorum suorum peccatoribus quos cruciat.

Unde subditur quia lampades ejus lampades ignis atque flammarum, ut in electorum cordibus ipsa charitas non simpliciter calor sed ignis et flamma esse intelligatur.

 VERS. 7.— Aquae multae non potuerunt exstinguere charitatem, nec flumina obruent illam; si dederit homo omnem substantiam domus suae pro dilectione, quasi nihil despiciet eam.  

Quia tanta vis ejus est in mente cujusque sancti, ut sicut  immensum ignem aquae non possunt exstinguere, ita fervorem charitatis a mente sancti multae tribulationes mundi non possunt auferre. 1252A Unde quidam qui hoc igne charitatis ardebat dicit: Quis nos separabit a charitate Christi, tribulatio an angustia, persecutio an fames, an nuditas, an periculum, an gladius? Sed in his omnibus superamus propter eum qui dilexit nos. Certus sum enim, quia neque vita, neque mors, neque angeli, neque principatus, neque potestates, neque virtutes, neque dominationes, neque creatura aliqua poterit nos separare a charitate quae est in Christo Jesu Domino nostro.27

Unde recte subditur, quia si dederit homo omnem substantiam domus suae pro dilectione, quasi nihil despiciet eam. 

Cur enim sancta anima pro amore Dei omnem substantiam suam non despiceret, quae semetipsam 1252B ita despicit, ut propter eamdem charitatem Dei, mortem non timeat? Si enim omnia illa quae Deus non est, causa dilectionis ejus despicit, quid est quod eidem dilectioni praeponere possit? Cumque nihil sit in coelo quod charitati quae Deus est, ipsa praeponat, profecto non parum sed nihil est si omnem substantiam propter eam despiciat. Sequitur ergo summum bonum esse charitatem, si nullum bonum ei praeponi potest.

 VERS. 8.— Soror nostra parvula est et ubera non habet; quid faciemus sorori nostrae in die quo alloquenda est?  

Supra dilectus charitatis eminentiam commendaverat, et quale vel quantum bonum ipsa charitas esset, ostenderat; quomodo ad eam pertingi 1252C possit nunc demonstrare intendit: quia cum tantae sit excellentiae, tantae dignitatis, non facilis est via apprehendere illam, et tenere in pace perpetuae securitatis. Necessariae ergo sunt ad eam obtinendam constantia vel fortitudo animi, scientia Scripturarum, et perseverantia boni operis. Quare dicit dilectus de dilecta, hoc est Ecclesia, sive qualibet sancta anima quam sororem appellat, propter fidem et bonam operationem, quia parvula sit et ubera non habeat; datque protinus consilium, quid pro hac imperfectione sit agendum.

 Soror, inquit, nostra parvula est: unde parvula est? Quia adhuc tenera est in fide, in sensu, in verbo et ratione, in mentis fortitudine et bonae vitae 1252D actione. Et ubera non habet. Quomodo ubera non habet? intellectum sacrae Scripturae, quae in duobus Testamentis continetur, nondum habet, quia quamvis legat et audiat quod  littera ostendit et sonat, nondum tamen scientiam spiritualis intelligentiae accepit, in qua omnis vis et ratio recte loquendi et disputandi consistit, sine qua nec docendi, nec praedicandi virtus obtineri potest. Quapropter prius evacuare debet quae sunt parvuli,28 et ad perfectionem tendere credendo et operando, ut postquam ubera habuerit per integram cognitionem duorum Testamentorum, tum demum officium docendi et praedicandi congrue arripere possit.

 Quid ergo faciemus, inquit, sorori nostrae, in die 1253A quando alloquenda est? Cum soror nostra adhuc parvula sit, atque ideo alloqui non possit, crescat tamen quotidie, et ad perfectionem cupiat pervenire, quando tempus eam alloquendi venerit ut dicatur ei: Surge, propera, amica mea, ostende mihi faciem tuam, sonet vox tua in auribus meis,29 quale inveniemus consilium in die discretionis jam habitae, intelligentiae quoque et scientiae, ac vitae honestae?

 VERS. 9.— Si murus est, aedificemur super eum propugnacula argentea: si ostium est, compingamus illud tabulis cedrinis.  

Duae sunt praelatorum qualitates, una eorum qui publicae praedicationis officio intenti, contra haereticos et quosque reprobos, se quasi murum pro domo 1253B Israel, id est Ecclesia, opponunt.30 Altera eorum qui solum officium doctoris gerentes et contemplativae vitae inhaerentes subjectos suos ad bonae actionis studium verbo et exemplo accendunt, quibus sunt quasi ostium, quando eis introitum regni coelestis recte docendo et bene operando ostendunt.

 Quid ergo faciamus sorori nostrae, in die tali quando alloquenda est, et admonenda ut jam surgere incipiat ad praedicandum sive docendum? Duo eam oportet habere huic officio necessaria, murum videlicet et ostium, ut sit constans et docta, haereticis resistens et populum Dei erudiens: murum enim habebit pro defensione, ostium pro introductione.

 1253C Si ergo murus est, quid faciemus? Aedificemus, inquit, super eum propugnacula argentea: propugnacula enim sunt necessaria contra hostium insidias; sed quare argentea? quia eloquia Domini argentum igne examinatum.31 Propugnacula ergo argentea divinorum eloquiorum sunt munimenta, quae in mente praedicatoris per scientiam sanctarum Scripturarum sunt aedificanda. Si, inquit, murus est, aedificemus super hunc murum propugnacula argentea; si, inquit inter adversa et prospera spiritum habet fortitudinis  et tantae constantiae ut quasi murus stet pro justitiae defensione, demus ei etiam sanctarum scientiam Scripturarum, ex quarum sententiis velut quibusdam propugnaculis, 1253D contra haereticorum sive perversorum hominum pravitates dimicare et veritatis rationem defendere possit.

Porro si ostium est, et ad hoc studiosa invigilat, ut auditores suos verbo vitae erudiat, et ad bonum vivendi modum introducat, quid faciemus? Conpingamus, inquit, illud ostium tabulis cedrinis; pictura enim litteras nescientibus pro lectione est. Quae est ergo materia picturae hujus, quae in hoc ostio ponenda est; nisi vita et conversatio sanctorum? Quando enim quisque praelatus, causa aedificationis subjectis suis proponit exempla sanctorum, profecto in eorum mentibus quasi pingit quid amare, quid timere, vel qualiter vitam suam ad eorum imitationem componere debeant.

 1254AUnde et ipsa pictura tabulis cedrinis dieitur cumponenda; cedrus quippe imputribilis est naturae, et idcirco tabulae cedrinae recte sancti intelliguntur, quia nulla vitiorum putredine corrumpuntur, imo bono odore replent Ecclesiam, quia Christi bonus odor sunt in omni loco.32

 Tabulis ergo cedrinis ostium compingitur quando quisque praedicatorum, praedicationem suam virtutibus sanctorum quos pro exemplo inducit, confirmat, ut aeternae vitae januam vel imitantibus aperiat, vel contemnentibus claudat.

Igitur sancta Ecclesia sive sancta quaelibet anima, quae ad sponsi sui dilectionem tendit, dum adhuc parvula et tenera est in fide et scientia, in moribus et disciplina, si perfectionem illam adipisci 1254B desiderat, quae plenam in se Dei charitatem pariat, necesse erit cum animi constantia divinorum eloquiorum habere propugnacula, in doctrina quoque et bona vita, felici stare perseverantia. Cum enim ubera praedicationis et doctrinae habuerit, ut alios quoque nutrire et ad perfectionem perducere possit, quasi ex debito videtur debere, ut hoc quod ex Dei gratia habet, proximis etiam communicet, sicut dicit Apostolus, quia Graecis et barbaris, sapientibus et insipientibus debitor sum, ita, quod in me, promptum est et vobis qui Romae estis evangelizare.33 Unde mox post adeptam scientiae gratiam, ad ostium praedicationis sponte se exhibens sponso suo constanter respondet: Ego murus et ubera mea sicut turris. 

  1254C  VERS. 10.— Ego murus, et ubera mea sicut turris ex quo facta sum coram eo quasi pacem reperiens.  

Causam enim collatae sibi gratiae ostendit, videlicet repertionem pacis per quam ad profectum sui et aliorum constanter praedicando et operando tendere satagit; cum enim militia sit vita hominis super terram,34 quando est in pugna et adversantium vim patitur, quomodo pro aliorum defensione staret, qui pro sua adhuc laborat? Necesse ergo habet primo in se ipso sentire pacem et quietem, ei intimam adipisci securitatem, et tunc primum ad defensionem aliorum murum esse, primo scire seipsum instruere, regere et docere, deinde ad aliorum profectum ubera suae doctrinae extendere, 1254D quod etiam cujusdam pacis signum est, quia cum mens propter ignorantiam laborat, et pro scientia adipiscenda secum confligit, adepta jam scientia, postquam diu secum pugnabat, magnae profecto fructum pacis et quietis assecuta esse comprobatur.

Quam ergo pacem dicit se reperisse, et ubi? nimirum pacem illam quae exsuperat omnem sensum,35 quam ipse sponsus suis amatoribus reliquit dicens: Pacem relinquo vobis, pacem meam do vobis;36 quae enim pax isti paci praeferri potest, quae hic quidem incipit, sed ibi aeternaliter manet? Ipse namque Christus pax est, de quo dicit Apostolus: Ipse enim est pax nostra, qui 1255A fecit utraque unum;37 unde et hanc dicit se reperisse coram eo. Ex quo, inquit, facta sum coram eo quasi pacem reperiens: ibi enim pacem reperit, ubi eum qui vera pax est, praesentem agnovit. Quomodo autem eum reperit praesentem et agnovit? quomodo vero eo praesente pacem invenit? Tali nimirum modo, quo ipse docuit qui suis dicit: Habete sal in vobis, et pacem habete inter vos.38 Docturus enim de pace habenda, non sine causa praemisit, habete sal in vobis; nullo quippe modo pacem istam consequi quis potest, nisi mentem habuerit sale sapientiae conditam; ut enim quidam dicit. Sapientia est stultitia caruisse, quia sicut sal aufert putredinem a carne, sic sapientia stultitiam a corde. Condimento autem sapientiae 1255B ablata stultitia a corde, quae generat putredinem vitiorum, cito ad pacem istam perstringitur, qua inter carnem et spiritum omnis pugna sopitur, nihilque caro desiderat quod spiritui repugnet; sicque pace ista in hac terra reperta, ad illam quandoque perveniet, quae nullo est fine auferenda. Quomodo autem pugna ista aufertur, ut  pax concedatur, nisi coram eo, nisi praesente illo, qui suos sic pugnaturos consolans, dicit: Confidite, ego vici mundum;39 ac si diceret: Quia ego vici, per me et vos vincetis?

Recte ergo sponsa dicit: Ex quo facta sum coram eo quasi pacem reperiens, ego murus, et ubera mea sicut turris; quia ex quo ejus gratia vici carnales affectus, et spirituali sum pace confortata, possum 1255C pro aliorum quoque salute stare, et verba exhortationis constanter edicere. Ubera nempe mea sicut turris, quia tantum ex divina gratia in verbo exhortationis excrevi, ut possim juxta prophetam, montem excelsum ascendere et exaltare in fortitudine vocem meam ut evangelizem Jerusalem40 Nempe murus sum, ad defendendum et custodiendum populum Dei, et ubera mea sicut turris, ut possim ex alto prospicere, et a longe futura annuntiare.

 VERS. 11.— Vinea fuit pacifico in ea, quae habet populos: tradidit eam custodibus, vir affert pro fructu ejus mille argenteos.  

Magnopere considerandum quis iste pacificus, 1255D vel quae sit vinea pacifici, qui vero populi, vel qui custodes, sive quis fructus vineae istius.

Pacificus iste Dominus est Jesus Christus: propter causas superius praenotatae pacis, pacificus appellatur, cujus in pace factus est locus,41 quique nos in pace vocavit, solvens inimicitias in carne sua, legem mandatorum in decretis evacuans ut duos conderet in semetipso, in unum novum hominem faciens pacem, ut reconciliaret utrosque in uno corpore Deo, per crucem interficiens inimicitias in semetipso, et veniens evangelizavit pacem his qui longe et pacem his qui prope.42

Illuminato oculo interioris hominis diligenter inspiciendum quam congrue, quam vere, et unice pacificus iste sit, qui tales et tantas tamque longas 1256A inimicitias solvit in carne sua, facta reconciliationis miranda et adoranda majestas tunc magis agnoscitur, quando inimicitiae qualitas et quantitas pensatur; quantam enim inimicitiam primus homo contraxit erga Deum per inobedientiae malum, ut non solum felicitatem illam paradisi, in quo positus erat amitteret, verum etiam mortem praevaricationis ultricem susciperet? Sed hujus inimicitiae pondus per successionem humanae propaginis ex augmento malitiae et nequitiae succrevit, ut ipse conditor, sicut dicit Scriptura, tactus dolore cordis intrinsecus diceret: Poenitet me fecisse hominem,43 et idcirco data judiciali sententia, excepto Noe qui tunc solus cum uxore et filiis salvatus est, vindice aqua totus consumptus sit mundus.

 1256BQuis autem hujus tantae inimicitiae pondus resolveret? Nunquid  angelus? Sed angelus, aeque ut homo creatura Dei, gratia Dei indigebat, et creatura creaturam ab hujusmodi necessitate liberare non poterat. Venit ergo ipse Conditor creaturae, nullius indigens, omnipotens, et hujus inimicitiae parietem destruere, reconciliationis autem et pacis verae aeternum pactum statuere sine aliquo obstaculo omnimodis sufficiens. Qui quoniam per divinitatem videri non potuit, ut visibilis fieret, per humanitatem venit, cui nascenti signo temporalis pacis totus occurrit mundus, annuntians et praedicans insigne illius summae et aeternae pacis per eum constituendae. Unde et in ejus nativitate clamabant angeli: Gloria in excelsis Deo, et in terra pax hominibus 1256C bonae voluntatis.44

Quis ergo magis et vere pacificus, quam iste talis et tantae pacis conditor aeternus? Salomon quidem qui ex nomine suo dictus est pacificus, Salomon quippe interpretatur pacificus, temporalem pacem rex temporalis, concedente Deo, habuit, quatenus domum Deo nullo impediente aedificaret, sed suo nomine, et opere, et tempore hunc verum pacificum praecessit, sicut nox diem, umbra veritatem, qui ut sibi domum, sanctam videlicet Ecclesiam, conderet, signum hujus mirandae et conservandae pacis quasi in fundamento posuit, Pacem inquiens, relinquo vobis, pacem meam do vobis.45

Huic pacifico fuit vinea, sancta videlicet Ecclesia, quae idcirco vinea non incongrue nuncupatur, quia 1256D si cultura sive natura vineae attenditur, non parvam sui profectus utilitatem ex ejus similitudine sibi attrahere videtur. Quis nempe modus est culturae qui vineae adhibetur? putationis tempore recisis inutilibus sarmentis quasi purgatur, deinde circumfossa erigitur et ad palos religatur: porro si naturae ejus qualitatem attendas, videbis quia primo vivam defigit radicem, deinde quia flexibilis et caduca est, quasi brachiis quibusdam, ita claviculis quidquid comprehendit, stringit, hisque se erigit et attollit. Quaenam est in Ecclesia sive in qualibet anima putatio, nisi vitiorum de cordibus amputatio? quae autem circumfossio, nisi per compunctionem et confessionem peccatorum, ad mentem 1257A reductio? Quasi enim sarculo quodam compunctionis moles terrenorum operum ad memoriam reducitur, ut per confessionem et satisfactionem mens exonerata, melius in bonis actibus fructificare possit. Quid autem agit hujus officii minister qui poenitentem suscipit, eique confitenti modum poenitentiae imponit? manu certae consolationis et spe divinae miserationis erigit, et quale  deinceps vitae propositum teneat, per sanctorum exempla proponit, quibus se quasi ad palos religatus, ne cadat, sustentare debeat.

Porro juxta naturam vitis, Ecclesiae sive cujuslibet animae profectus consideratur, quia postquam fidei radice plantata et fixa fuerit, repressa humilitatis propagine, ne aliquibus procellis vel tempestatibus 1257B saeculi possit reflecti sive deduci, quasi claviculis et circulis, amplexibus charitatis proximos quosque complectitur, et in eorum compunctione requiescit.

Talis ergo vinea fuit vero pacifico Domino nostro Jesu Christo, non quod modo non sit, vel in futuro esse non debeat, sed fuit dictum accipere debemus in praescientia et praedestinatione ipsius, sicut alibi scriptum est de omni creatura: Quod factum est in ipso vita erat,46 quia in ejus praescientia omnia jam erant et vivebant, quemadmodum in mente alicujus artificis rei faciendae forma vel exemplar est, cujus similitudinem manus operantis imitantur, ut rem in apertum producat.

 Vinea autem fuit in ea, subauditur pace, quae 1257C habet populos, quia Ecclesia non de una gente Judaeorum, sed de omnium est nationum populis collecta, in unitatem fidei, dilectionis et pacis, sicut scriptum est: Erat eis cor unum et anima una.47 Porro notandum quod non dicit, in ea pace quam habent populi, sed quae habet populos, ut magis attendatur gratia vocantis, justificantis, glorificantis, quam labor et studium volentis, currentis, comprehendere nitentis, quia sicut dicit Apostolus: Non volentis neque currentis, sed miserentis est Dei.48 Ipse est enim pax nostra qui fecit utraque unum,49 et ex ea pax quae exsuperat omnem sensum.50 Cum ergo ista pax habet populos, non potest aliquod schisma, sive aliqua dissensio, unitatem fidei illorum irrumpere, quin firmiter 1257D in ea pace ita cohaereant, ut electissima vinea vero pacifico Domino nostro Jesu Christo fiant: nam si ipsi haberent pacem sine habente eos pace, non firma radice tenerentur, quia illi paci complantati non essent, in qua in idipsum dormirent et requiescerent.51 Quae dormitio et requies post hanc vitam datur in idipsum, quia videbimus eum sicuti est,52 et non est ibi transmutatio, nec vicissitudinis obrumbratio,53 sed pacem quam semel acceperimus, in aeternum sine aliqua permutatione servabimus.

Sed hos populos quos habet ista pax quamvis primo loco accipere debeamus universalem Ecclesiam ex Judaeis et pentibus congregatam, secundo 1258A tamen loco non incongrue accipere possumus particularem Ecclesiam per diversa professionum  genera in ipsa universali constitutam, quae etiam vinea Domini potest dici, et eadem pace et unanimitate debet colligari. Porro si ad individua descendamus, potest non absurde dici vinea Domini aliqua fidelis et Deo serviens anima, cujus cultor Spiritus sanctus est per gratiam, quoniam secundum formam superius positam, quam universitati diximus congruere, singulari quoque videtur non inconvenienter competere, videlicet ut hoc ejus sit studium vitia et peccata veluti inutilia sarmenta manu pii operis per cooperatricem gratiam rescindere, terrena opera per compunctionem et confessionem, quasi per circumfossionem ad mentem 1258B reducere, sicque poenitendo et bona opera agendo acceptum Deo fructum offerre.

 Tradidit eam custodibus: custodes hujus vineae, hoc est sanctae Ecclesiae, fuerunt sancti apostoli sive eorum successores apostolici viri, quorum studii et diligentiae fuit, eam in sanctitate et justitia erudire, et a malorum operum atque pravorum dogmatum peste, verbo et exemplo defendere, non quod eorum proprii fuerit operis, quidquid in hac custodia consecuti sunt profectus, sed quod ministri et officiales fuerint divinae operationis et efficientiae, sicut dicitur a Domino in Numeris ad Aaron: Vos ponite nomen meum super filios Israel, ego Dominus benedicam eos:54 ac si aliis verbis dicat: Vos per ministerium vobis traditum gratiam meam 1258C verbo et opere transfundite hominibus, meum erit ipsius gratiae bonum in eis ostendere et ad effectum perducere.

Verbum autem traditionis quod hac enuntiatione prolatum est, non absque formidine attendendum omnibus Ecclesiarum praelatis atque eorum subjectis, quia et illos ad prudentiae et istos ad obedientiae virtutem cautos et sollicitos esse praemonet. Loquitur autem praelatis Apostolus: Attendite vobis et universo gregi, in quo vos Spiritus sanctus posuit episcopos, regere Ecclesiam Dei, quam acquisivit sanguine suo;55 porro subjectis: Obedite, inquit, praepositis vestris et subjacete eis. Ipsi enim pervigilant quasi rationem reddituri pro animabus vestris, ut cum gaudio hoc faciant et non gementes, 1258D hoc enim non expedit vobis.56 Vos ergo, hoc est praelatos, cum sollicitudine, providentia, et istos, hoc est subjectos, cum humilitate, patientia attentos facere debet, propter verbum traditionis hujus, quo dicitur: Tradidit eam custodibus. 

Si ergo Deus Ecclesiam suam tradidit custodibus, valde timendum est ne, si custodes custodiam negligunt, et custodiendi custodes despiciunt, vel custodiae repugnant et detrahunt, illum qui custodes posuit et custodiam statuit, graviter offendant. Isti nempe custodes Deus speculatores appellat, sicut ipse propheta loquitur: Speculatorem dedi te domui Israel; quae vides, annuntiabis eis ex me 1259A;57  quae vides, inquit, annuntiabis eis ex me, hoc est quae oculo mentuali intelligis, sive oculo corporali aspicis, corrigenda vel emendanda, annuntiabis eis, exhortatione, consilio et praecepto, ex me, hoc est secundum rationem et modum quem tibi aspirando praemonstravero. Et in hujus custodiae traditione ipsis custodibus, sive speculatoribus periculum, et modum evadendi periculum Deus proposuit dicens: Si dicente me ad impium: Morte morieris, et non annuntiaveris ei, ipse quidem in iniquitate sua morietur, sanguinem autem ejus de manu tua requiram, ecce periculum. Modus vero evadendi periculum istud, sequitur in eo quod dicit: Si autem anuntiaveris impio, ut ab iniquitate sua convertatur et ille te non audierit, ipse quidem in 1259B iniquitate sua morietur, tu autem animam tuam liberasti (ibid). Hoc ergo custodibus, hoc est praelatis in Ecclesia, periculum pro negligentia, securitas pro vigilantia proposita est, unde major eos cura et sollicitudo erga officium sibi creditum tenere debet.

Porro, privatorum sive subjectorum non minus, imo gravius est periculum pro contemptu et inobedientia; quia cum praelati infirmitate et negligentia plerumque peccent, isti ex superbia et temeritate delinquunt, et illorum contemptus et irreverentia, Dei est contemptus sive irreverentia. Sic ipse dicit: Qui vos audit me audit, et qui vos spernit me spernit;58 et ad prophetam, quem dicit se speculatorem domui 1259C Israel dedisse: Ideo inquit, te non audiunt quia domus exasperans est.59 Mala et metuenda appellatio, ut domus indisciplinatorum et inobedientium, domus exasperatrix nuncupetur, et alio loco dura cervice et incircumciso corde dicantur, quia Spiritui sancto resistant.60 Qui enim verbo disciplinae et honestatis resistunt, Dei verbo resistunt. Verba autem Dei spiritus et vita sunt,61 atque ideo Spiritui sancto resistunt. Unde Propheta quia verbo Dei resistere damnabile vidit, bonitatem et disciplinam se doceri a Deo postulavit, eo quod mandatis ejus crediderit et obediens fuerit.62

Praecepit autem sermo divinus in sacra lege de filio contumaci et protervo atque inobediente, ut apprehensum 1259D parentes ducant ad seniores civitatis et ad portam judicii,63 ne scilicet suam praecipitent sententiam, sed sapientes adhibeant in testimonium; nam scire debent, quia prima generis nostri quam omnes luimus culpa est inobedientia, et quia contumacibus et protervis nullam justitia Dei reponit veniam, sed, sicut scriptum est: Deus superbis resistit, humilibus autem dat gratiam.64

Semper enim tales ad portam judicii examinandi sunt, ut si in sua contumacia vel temeritate permanserint, et obedire noluerint, a consortio fratrum ejiciantur; si vero poenituerint et humiles et quieti fuerint,  denuo recipiantur. Haec est etiam porta judicii in civitate Dei, hoc est sancta Ecclesia, ut contumaces et rebelles si corrigi nolunt, ferro 1260A excommunicationis tanquam putrida membra a corpore Ecclesiae praecidantur, de quibus scriptum est: Ex nobis quidem exierunt, sed non erant ex nobis;65 porro poenitentes et suae malitiae finem imponentes, tanquam curata et sancta membra in corpus Ecclesiae reponantur. Igitur caetera quidem peccata toleranda sunt in domo Dei, contumaces autem et protervos filios severitas patrum sapientum obruit, ut auferat malum de medio sui, cum auctoritate legis Domini quam memoravimus; imo proprio exemplo Dei, qui inobedientes primos homines de paradiso expulit.66

Verbum igitur traditionis quod de domino vineae pronuntiatur, non negligenter sed diligenter et cum timore cogitandum et pensandum est, quia utrobique 1260B neglectum vel contemptum, sive a praelatis sive a subjectis, ad tradentis respicit judicium.

 Vir affert pro fructu ejus mille argenteos. Diligens et studiosus inspector hujus capituli attendere debet quis vel qualis, aut quantus sit hujus vineae fructus, qui tanti pretii aestimatur, ut pro ejus assecutione, non decem, aut viginti, aut triginta, sed determinate mille sunt argentei deferendi, et qui hos deficiens, comparare hunc fructum possit non quilibet potens et dives, sive officialis vel privatus, sed absolute vir dici et esse debeat.

Quis igitur fructus est iste? nimirum quidem ille qui velut tribus pulchritudinis coloribus depingitur, videlicet potentia, sapientia, bonitate: potentia 1260C quidem qua nihil efficacius, sapientia qua nihil rationabilius, bonitate qua nihil dulcius. Nam potentia nulla impossibilitatis vel infirmitatis lege constringitur, sapientia nihil admittit quod rationis virtute careat, bonitas tanta dulcedinis multitudine affluit, ut nihil supra. Praeterea hujusmodi fructus attactus et usus efficax et saluberrimum sanitatis toti homini praebet experimentum. Sed ubi hoc in creaturis et visibilibus invenitur? Nunquid in angelis? Scriptum est autem, quia et in angelis suis iniquitatem reperit.67 Creatura enim corruptioni et mutabilitati subjacere potest, quod autem non potest, immutabile et incorruptibile esse necesse est.

Porro tres pulchritudines hujus fructus diximus 1260D tales esse, ut nihil supra se suscipere possunt; potest tamen aliquid infra esse, quod ex earum affectione vel participatione dicatur aliquo modo potens, sapiens et bonum esse,  sed non substantialiter, potentia, sapientia, bonitas. Quod enim susceptibile et participabile est, non idem est quod suscipiens et participans, nam suscipiens et participans est, quando nec suscipit, nec participat, atque ideo mutabilitati subjacet et potest corrumpi: porro susceptibile et participabile in sui semper essentia immutabiliter consistens, nunquam potest corrumpi, nulla autem creatura susceptibilis et participabilis est, Deus igitur est. Cum ergo quaerimus quisnam fructus hujus vineae sit, et omnes ejus virtutis et pulchritudinis circumstantias attendimus. 1261A procul dubio Deum esse postremo concludimus. Susceptione autem et participatione hoc consequitur rationalis creatura, ut quandoque transeat in incorruptionem et immutabilitatem, non natura sed gratia, atque ita ex homine operante et Deo cooperante, quasi nascitur et crescit fructus iste, qui est praemium omnium ad Dei regnum pertinentium, et appellatur vera beatitudo. Vera autem beatitudo ipse est Deus quem habere et quo frui aeternaliter est vere beatum esse. Fructus igitur iste Deus est.

Porro de qualitate hujusmodi fructus quid dicemus, cum de ea scriptum sit, quod nec oculus vidit, nec auris audivit, nec in cor hominis ascendit?68 Verumtamen superius eumdem fructum tribus distinximus coloribus, quod magis ad qualitatem 1261B pertinet, non quod differentia colorum diversum faciat fructum, sed quod haec diversitas ita inseparabiliter uni substantiae cohaereat, ut nullam proprietatis virtutem et efficaciam aliquo modo adimat. Sicut enim, verbi gratia, in uno aliquo subjecto tres conveniunt colores, et unus nomen habet ut dicatur rubeus, alter albus, tertius viridis, una tamen substantia et eadem est, quae hos continet; sic in isto fructu, cum aliud non sit potentia, aliud sapientia, atque aliud bonitas, unus tamen et idem est fructus, et unam atque eamdem virtutem et efficaciam ubique habet, videlicet posse, sapere, vegetare, quae tamen efficiunt ut nihil boni sit, quod ejus plenitudini desit.

 1261CDe quantitate vero hujus fructus quid dicendum est, cum tantae immensitatis sit ut nullo circumscribatur loco, nullo concludatur termino? Videtur tamen quaedam spatia habere, non secundum se, sed secundum participans: nullum autem hujus rei participans esse potest, nisi rationalis creatura. Porro rationalis  creatura, altera spiritualis est, ut angelus et anima, altera corporalis ut elementa, et quae ex his composita sunt. Sed quia non est hujus loci de corporalis rei dimensionibus disputare, quae linea, superficie, vel solido corpore constituuntur, fructus autem iste de cujus quantitate dicere coepimus, non corporalis sed spiritualis est; Deus enim spiritus est,69 de cujus quantitate quia incomprehensibilis et incircumscriptus 1261D est, nec cogitare, nec dicere aliquis potest, videamus tamen nunc quae sint spatia quae habere potest non secundum se, sed secundum participans. Quidquid enim bonitatis, honestatis, sanctitatis, disciplinae vel scientiae habere potest participans anima, de participabili Deo quasi profluentem in se gratiae sumit vigorem; atque per hoc videtur habere participans aliquid longius vel brevius, latius vel angustius, altius vel inferius, secundum quod illi placet distribuere, qui dat unicuique gratiam secundum mensuram fidei.70 Unde Apostolus ad illos loquens quos ad hujusmodi dimensiones suscipiendos hortabatur: In charitate, inquit, radicati et fundati, ut possitis comprehendere cum omnibus sanctis quae sit longitudo, 1262A latitudo, altitudo et profundum.71

Quia vero fructus iste, de quo loquimur, de radice charitatis nascitur et crescit, et ad maturitatem quasi ad perfectionem pervenit, non quantum ad capabilem Deum, qui semper perfectus, sed quantum ad capacem hominis mentem, qui augmento et detrimento subjacet, ut hoc modo proficiendo Deum quandoque comprehendat, cum quo suo modo perfectus et incommutabilis fiat, primo videamus de ipso nostro Domino Jesu Christo, quomodo juxta humanitatem de radice charitatis omnes has in se susceperit dimensiones, longitudinem videlicet, latitudinem, altitudinem et profundum: quis enim majorem eo charitatem habuit, qui animam suam pro ovibus suis posuit?72 

 1262BSi autem ponamus oculos mentis in genere et qualitate passionis ejus, videbimus omnes has dimensiones venerabiliter contineri, et hoc exemplo omnem Christianam animam viriliter promoveri. In figura quippe crucis, notandae sunt quatuor dimensiones istae, scilicet longitudo, altitudo, latitudo et profundum, quae ex radice charitatis Christi in totum protenduntur mundum, significantis et monentis omnem animam quae ejus passione redempta fuerit, si praedictum fructum, hoc est si aeternam beatitudinem consequi voluerit, ejusdem charitatis dimensionibus, juxta modum et naturam sibi concessam, ad eam pertingere debere.

  Lata enim debet esse charitas, quia usque 1262C ad dilectionem inimicorum extendi debet, sicut Christus in cruce pendens pro inimicis oravit dicens: Pater, ignosce illis, quia nesciunt quid faciunt.73 Longa debet esse, quia non horaria, sed usque ad finem vitae, sicut de Christo scriptum est: Cum dilexisset suos, in finem dilexit eos,74 tantam quippe perseverantiam debet habere charitas, ut pro nulla tribulatione vel angustia deficiat. Alta debet esse, propter causam finalem, ut scilicet attendat propter quid agat vel patiatur, hoc est propter aeternam beatitudinem, quae est fructus iste, de quo loquimur, propter quem semper sursum intendere, et in coelo conversationem habere monetur; profundum debet habere, quia nunquam absque timore debet esse, sed semper attendere 1262D quod quidquid ex latitudine, longitudine, et altitudine consequitur, non ex suis meritis, sed ex Dei misericordia habet; et ideo quia ignorat occultum et profundum Dei judicium, quare unum eligat et alterum repellat, et semper finis incertus est dum multi vocantur, pauci cliguntur,75 nunquam sine timore debet esse.

Itaque quoniam in Christo habitat omnis plenitudo divinitatis corporaliter,76 et ei non ad mensuram dat Deus spiritum,77 omnes autem sancti de plenitudine ejus accipiunt, gratiam pro gratia,78 videntur ad harum dimensionum spatia, suo quique modo vel mensura pertingere, secundum quod eis dat qui plenarie habet et de sua plenitudine dare potest, quantum voluerit.

 1263APorro quia charitas veluti centrum in meditullio posita omnes quasi per circumferentiam virtutes tangit, omnis enim virtus ex radice charitatis descendit; cumque omnis motus sex species habeat, sit namque ante et retro, sursum et deorsum, dextrorsum sinistrorsum; ad quamcunque partem mens hominis intentionem dirigit pro consequendo ejusmodi fructu, semper originem omnis boni motus a charitatis vigore accipit. Et quia ipse homo minor mundus dictus, ad instar majoris mundi quatuor constat elementis, quatuor quoque mensuratur partibus, quibus continetur totus, si ad Dei similitudinem conservandam fuerit institutus, videlicet prudentia, justitia, temperantia, fortitudine.

His quatuor partibus a centro mentis, hoc est 1263B charitate, aequa distantia porrectis, quidquid virtutis in anima potest esse, quasi circulum et circumferendo tangis et concludis.

Haec ergo aliquo modo esse potest mensura sive dimensio, quam potest habere fructus iste participans, non secundum se ut dictum est, sed secundum participans, ut quandoque a participante sicuti est  adeptus, omnem deinceps adimat dimensionis in crescendo passibilitatem sive mutabilitatem, et conferat perfecte aeternam impassibilitatem, immutabilitatem, immortalitatem.

Igitur iste fructus vera est beatitudo, vera autem beatitudo est Deus cujus qualitas et immensitas incomprehensibilis est. Sed quia jam cognovimus qui sit fructus praescriptae vineae, videamus nunc de 1263C offerente, qui sit, quia vir dicitur esse, nec aliter nisi vir sit, offerre possit. Vir quippe a virtute dicitur, et qui pro tanto fructu offerre debet, oportet ut virtutum pulchritudine et gratia resplendeat, quia non erit accepta oblatio, quam nulla virtutum commendat claritudo. In ratione enim dati et accepti ea debet esse forma ut talis sit in dante habitus compositio, et honestatis atque disciplinae gratia, ut in accipiente pariat beneplacitum et hilaritatem vultus, et munus reddat acceptius. Et si hoc disciplinae et honestatis bonum mortales inter se affectant, et approbant homines, quid putamus Deum omnipotentem et immortalem velle et quaerere a nobis, cujus natura bonitas, sanctitas, honestas 1263D singularis et disciplina est? Ergo qui tali Domino offert, indutus debet esse fortitudine et praecinctus virtute:79 fortitudine quidem mentis ad coercenda et repellenda vitia et peccata, virtute animi ad bona opera agenda et exercenda. Non enim recta est oblatio quam culpae repellit obfuscatio, quia et Cain Dominus dixit: Si recte offeras, recte autem non dividas, peccasti.80 Recte quidem obtulit, qui fruges terrae Deo dedit, sed non recte divisit, qui cor in malo detinuit, et oblationem suam invidiae peste maculavit: secernere enim debuit bonum a malo, quia nulla participatio lucis ad tenebras, nec possunt in conspectu Dei simul esse 1264A veritas et falsitas, aequitas et malitia. Recte quidem obtulit, quia cui debuit Deo obtulit; sed non recte divisit, quia quod erat melius Deo recte negavit, quod vilius dedit: non enim satis Deo charus est, imo Deo indignus est, qui rem suam illi quidem offert, seipsum autem sibi retinet.

Talem ergo virum Propheta describit in primo psalmo, ubi hujusmodi habitum viri et propositum repraesentat, quem psalmum quia intelligentibus notus est, quicunque hunc virum assumere cupit, jugiter meditetur et opere exerceat: alio quoque loco hunc eumdem virum breviter commemorat dicens: Beatus vir qui timet Dominum, in mandatis ejus cupit nimis,81 et caetera, hoc est enim quod hunc virum efficit, et beatum, quia virtutis est 1264B timere Deum, et mandata ejus considerare et servare; beatitudinis vero quod propter hoc, potens in terra erit semen ejus, et justitia ejus manet in saeculum saeculi (ibid).

  Descripto offertore quem virum decet esse, videndum nunc quid pro tali fructu vir affert et afferre debet. Mille, inquit, argenteos. Millenarius numerus pro perfectione ponitur, argentum autem castorum eloquiorum purum et lucidum designat sensum, sicut scriptum est: Eloquia Domini, eloquia casta, argentum igne examinatum.82 Sed quid possumus dicere argenteum de hoc argento formatum et inscriptum? Si diligenter inspiciamus, quid est quod format, vel inscribit in mente hominis imaginem Dei, imaginem sanctitatis et justitiae; 1264C nisi praeceptum Domini lucidum illuminans oculos,83 oculos videlicet hominis interioris? ubi autem praeceptum Domini audimus, et unde cognoscimus, nisi ex sancta Scriptura quae est eloquium Domini? Haec ergo Scriptura bene intellecta format, et quasi quamdam inscriptionem facit in mente hominis, ut cum ex lectione sanctae Scripturae charitatem perfecte assumpserit, de corde puro et conscientia bona, et fide non ficta,84 argentei cujusdam monetam suscipiat, hoc modo inscriptam, ad imaginem et similitudinem Dei, hanc enim formam ipse rerum Conditor homini creando imprimendam instituit dum diceret: Faciamus hominem ad imaginem et similitudinem nostram,85 1264D quod est dicere: Faciamus hominem viventem, rationabilem, Deo similem: cuncta etenim animantia duplici honore praecellit hominis conditio, dum dicitur ad imaginem et similitudinem nostram; ad imaginem videlicet, ut sit rationalis, ad similitudinem nostram, ut rectus sit sectando justitiam Dei. Horum altero, scilicet rationalitate, carere non potest; alterum, hoc est divinae rectitudinis vel justitiae similitudinem, nisi per gratiam assequi non potest: sed ea qua carere non potest homo facultas rationalitatis instrumentum est, sive oculus quidam ad quaerendam similitudinem Dei. Est ergo inexcusabilis, cum ad Dei similitudinem non pervenerit, 1265A quia videlicet bono instrumento ad hoc, propter quod sibi datum est, uti noluit.

Verum cum primum fecit Deus hominem, non solum rationalem, sed et similitudinis suae fecit honore pollentem, Deus enim, inquit Scriptura, fecit hominem rectum, ipse vero implicuit se multis quaestionibus.86 Nunc autem seductus perdidit quidem honorem similitudinis Dei, sed facultas rationis in eo permansit, per quam revocantem audire et ad restaurationem sui ducem ac praeceptorem valeat sequi. Argentum ergo hujusmodi divinus et summus ille trapezeta in anima hominis inscripsit, quando eam rationalem et suae sanctitatis participem fecit.

  Quocirca debitor est homo Deo, ut, quia Deus 1265B eum hoc duplici honore insignivit, intelligat debitum suum, videlicet ut rationis capax, ipsa ratione duce, semper ad Dei similitudinem per sanctitatem proficiat, ne, si non intelligat, compararetur jumentis insipientibus, et similis fiat illis.87 Hoc denique debitum quia homo debeat Deo ostendit Dominus in Evangelio, quia cum tentaretur a Scribis et Pharisaeis dicentibus: Si licet censum dare Caesari an non, respondit: Ostendite mihi numisma census; qui cum ostendissent, dixit: Cujus est imago et superscriptio? Quibus respondentibus: Caesaris: Reddite, inquit, quae sunt Caesaris Caesari, et quae sunt Dei Deo.88

Hac ergo sententia sua demonstrat Dominus et demonstrando docet, ut sicut justum est homini 1265C mortali ea quae illius sunt; et quae ab illo donata sunt, tributaria subjectione reddi, ita justum, imo justissimum est, Deo omnipotenti et immortali ea quae illius sunt, et quae ab illo concessa sunt, homini summa devotione et humili subjectione deferri. Sunt autem homini a Deo concessi ratio et intellectus, quibus ita uti debet, ut ad Dei similitudinem bene vivendo proficiat, atque hanc superscriptionem argentei in anima et mente sua ex sanctitatis fulgore suscipiat, ad imaginem et similitudinem Dei. 

Igitur hujuscemodi argenteum, unum vel duos sive tres aut plures, secundum mensuram donationis Dei, aliquis fidelis offert, ut comparet fructum 1265D illum, hoc est vitam aeternam quae per dilectionem operatur, tendit et proficit ad Dei similitudinem. Sed mille affert argenteos, qui perfectae sanctitatis claritate Dei adeptus est imaginem et similitudinem.

Sive millena unitas unam significat fidem, unum baptisma, unum Deum qui operatur omnia in omnibus, et qui fructum illum, hoc est aeternam desiderat vitam, oportet ut veram et rectam fidem teneat et doceat, unum Deum et unum hominem habeat et colat, nomen Christianitatis quod in baptismo suscepit, fide et operibus exornet, veram, catholicam, et unam divinam Scripturam legat, doceat, amplectatur et sequatur. Igitur cum haec de semetipsa dilecta ad gratiam et gloriam 1266A dilecti dicit, continuo respondens ait: Vinea, etc.

 VERS. 12.— Vinea mea coram me est. Mille tui pacifici, et ducenti his qui custodiunt fructum ejus.  

 Vinea, inquit, mea coram me est, hoc est cognosco et approbo meam  vineam, ex hoc quod gratiam plantationis meae in ea invenio, quam si non invenirem, coram me esse non posset, nec mea vinea dici posset. Nam de vobis qui vinea mea dici et esse potestis, per prophetam locutus sum, quia aspiciam vos et crescere faciam, multiplicabimini, et firmabo pactum meum vobiscum:89 qui enim coram me sic sunt, ut praesentia mea et visione digni sint, bonorum operum claritate fulgentes illos agnosco et custodio; quia oculi Domini super justos,90 sicut econtrario, 1266B qui me postponunt contemnendo, illos quoque et ego postpono reprobando, atque ideo adjutorium gratiae meae non impendendo.

 Mille tui pacifici, et ducenti his qui custodiunt fructus ejus; ex opposito illius vineae, quae in pravum conversa est, de qua dicitur, quia exspectavi ut faceret uvam, fecit autem labruscas,91 melius hujus capituli sensus patebit. Dicit enim Dominus per Osee de ea sub specie meretricis: Et fodi eam mihi quindecim argenteis, et coro hordei et dimidio coro hordei:92 sacramentum autem, in his numeris absconditum est pulcherrimum; hic in mille argenteis, illic in quindecim argenteis, et coro hordei et dimidio coro hordei; cujus videlicet haec summa est, quod ista et virgo sit et viro conjuncta, illa 1266C autem neque virgo neque viro conjuncta, hujus namque virginitatem unitas millena; conjunctionem vero sive nuptias binarius centenus significat. Arithmetici vero sive abacistae melius norunt quod dicitur, et qua ratione unitas virgo pronuntietur, usu habent in suis tractatibus, quod videlicet in semetipsa multiplicata nihil creat, quia semel unus, unus est, quod nulli alii numero contingit: nam caeteri numeri in semetipsos ducti alios creant, ut bis duo quatuor, et tertia novem: porro nuptias hujus centenus designat binarius, et hoc felicissimum est, quia dilecta haec quae ex fide est, et semper viro conjuncta est, et semper virgo permanet, semper generat, semper tamen virgo permanet.

 1266DE contra illius viduitatem simul et corruptionem illius designat, quod pretium ejus neque in unitate mansit, neque ad binarium pervenit, cum dicitur: Fodi eam mihi quindecim argenteis et coro hordei et dimidio coro hordei. Si argenteos attendas, neque decem sunt argentei, quae esset unitas decena, neque viginti qui esset binarius decenus, sed sunt quindecim, in quo videlicet numero plus unitate, minus est binario: similiter neque unus tantum corus hordei, neque duo sunt cori, sed corus et dimidius hordei, plus monade, minus binario. Itaque et illi hoc infelicissimum est, quia neque virgo est, neque virum habet. Igitur mille tui pacifici argentei,  hoc est omnes sermones in una fide consonantes; numerus enim iste, millena 1267A unitas est, et pacem, hoc est remissionem peccatorum facientes vel acquirentes sunt tibi; quandoquidem unum Dominum, unam fidem, unum baptisma habere, est in catholica Ecclesia esse, ubi datur remissio peccatorum per pacem, id est Christum, qui est pax nostra, qui fecit utraque unum.93 Sancta etenim Scriptura, quae haec tria resonat et docet, totam hujus pacis summam in se continet, quia quidquid legis, de Deo, de fide, de Christianitatis religione est, et omnia Ecclesiae sacramenta ex his sunt constituta, et qui ea habet, sicut habere debet, pacem illam consequitur, quae sentit bella vitiorum; cumque hac pace ad virtutum abundantiam profecerit, data sibi remissione peccatorum, ad illam perpetuam atque nunquam finiendam pacem pertinget, ubi nullus labor, nullus dolor, 1267B nihil omnino erit, quod ei adversari possit.

Sunt igitur tria ista hujus pacis instrumenta, quia omni animae ad hanc tendenti semper considerandum cui credat, quid credat, quomodo credat. Si enim quaeras cui vel in quem credere debeas, Deus tibi proponitur; si vero quaeris quid credere, Ecclesiae tibi sacramenta ostenduntur; porro si quaeras quomodo credere debeas, Christianitatis tibi religio praescribitur. Fides enim sine operibus otiosa, imo mortua est,94 et: Sine fide impossibile est placere Deo.95 Proinde, ut diximus, propter istarum trium rerum unitatem, quae veram aeternamque constituunt et acquirunt pacem, recte quidem huic vineae mille dicatur esse pacifici. 

 1267CSed ducenti his qui custodiunt fructus ejus, cur esse dicuntur? Primo quidem videndum qui sunt hujus fructus custodes, deinde quid velit eis datus numerus iste binarius centenus de quo supra paululum praedicavimus. Custodes hujus fructus primo loco dicere possumus eos, qui in Ecclesia Dei praesunt verbo et opere, et ne per haereticos aliosque perversos homines fructus iste a fidelium mentibus rapiatur, lingua manuque, hoc est doctrina et operatione, student obsistere, nunquam steriles esse, sed in seipsis et in aliis semper virtutum sobolem procreare. Secundo vero loco generaliter omnes Christiani hujus fructus custodes esse debent, quia hoc ab eis exigit Christiana religio, ne male vivendo vitam aeternam perdant, sed semper cum Deo 1267D unus Spiritus existentes, ex hac spirituali conjunctione bonorum operum fecunditate cumulentur, sicque tandem virginali conjugio in coelestibus nuptiis quas hic significat binarius centenus, cum Deo in sempiternum perfruantur. Cujus conjugii dos erit  duplex stola, videlicet beatitudo corporis et animae, quam etiam potest significare binarius centenus, quia et centenarius in dextera manu ejusdem beatitudinis exprimit coronam.

 VERS. 13. Quae habitas in hortis, amici auscultant, fac me audire vocem tuam.  

Post multa et diversa pulchre et laudabiliter prolata dilecti et dilectae colloquia, quasi summam et finalem epithalamii hujus deponens vocem idem 1268A dilectus, tanquam erudit jam, et ex consortio sermonis ejus ad plenum edoctae proclamat, atque ut specie sua et pulchritudine quam ex hac eruditione assumpsit, procedat in exemplum aliorum denuntiat. Quae habitas, inquit, in hortis. Qui sunt horti, nisi amoenitas Scripturarum vel delectatio virtutum? nihil enim jucundius floret, vel dulcius olet, quam circa rivos et fluenta sive germina sanctarum Scripturarum, et pulchram delectabilemque ac salubrem varietatem virtutum. Utrobique enim laudabilis et coelestis est disciplina, hic in dicendo, ibi in faciendo. Quid autem est in his hortis habitare, nisi sanctae legis frequenti meditatione et virtutum exercitatione requiescere? Cujus enim voluntas in lege Domini est, et in lege ejus meditatur die ac nocte, simpliciter cum Jacob domi habitat,96 hoc 1268B est in mentis suae tranquillitate secura stabilitate moratur, nihil varium, nihil mutabile in fidei, vel morum identitate recipiens. At contra in his hortis non habitat, qui cum Esau rerum saecularium venationi intendens,97 circa mundi strepitum per silvas cogitationum vagatur, neque unitatem fidei, neque morum integritatem conservans.

Igitur, o dilecta, quae in his hortis simpliciter ac salubriter habitas, fac me audire vocem tuam. Qualem vocem? vocem pii sermonis, vocem virtutis, vocem bene et recte docentis, vocem juste et pie viventis. Sicut enim vox magna est praedicatio vera et recta, sic et vox magna est conversatio pia et sancta. Vox magna est humilitas, vox magna est obedientia, vox 1268C magna est castitas, vox magna est patientia, vox magna et sonora est charitas, et quot virtutibus sancta anima radiat, quasi tot magnis vocibus ad Deum clamat.

Et quare volo audire vocem tuam? videlicet ut te verbo et opere clamantem audiam, sicut scriptum est: Filii qui nascentur et exsurgent, audiant et narrent ea filiis suis, ut ponant in Deo spem suam et non obliviscantur operum Dei, et mandata ejus exquirant.98 Et quid est meum audire? nimirum approbare, acceptare, et meo adjutorio  dignam judicare, cum enim audio approbo, cum exaudio adjuvo. Tu autem fac me audire vocem tuam. Quomodo facies? honeste et pie conversando, vera et pia docendo. Siquidem rationem et intellectum, 1268D memoriam et ingenium tibi concessi; ut sis inexcusabilis, neque dicas te nec scire, nec posse, omnem tibi impossibilitatis exemi necessitatem, quatenus ut debito habeas et facias: ego autem debitor tibi esse volo, ut cum feceris quod jure facere debes, vinear cum judicor;99 tuo, inquam, judicio vinci volo, quia valde delector si meo bene uteris dono, et idcirco tuum est facere ut velim vocem tuam audire: attamen tuum facere non est tuum, sed meum, quia ut velis et possis, munus est gratiae meae.

 Fac me, inquit, audire vocem tuam. Quare? quia amici auscultant: cujus amici? Et mei et tui: mei per charitatem, quia me diligunt sermonem meum 1269A servando; tui, quia te diligunt salutem tibi optando. Sunt enim amici quos corporalibus oculis non vides qui de profectu tuo et salute, sive de conversione tua gaudent, de quibus scriptum est, quia: Gaudium est angelis Dei super uno peccatore poenitentiam agente.100 Hi nempe administratorii spiritus sunt in omnem terram propter eos qui haereditatem capiunt salutis:101 hi enim solliciti sunt et agunt pro salute hominum, sicut a quodam istorum amicorum invisibilium cuidam amicorum visibilium dicitur, quia in tempore illo consurget Michael qui stat pro filiis populi tui,102 ac subinde, et nemo est adjutor meus in omnibus his nisi Michael princeps vester.103

Isti ergo amici auscultant, quia valde delectantur 1269B audire vocem tuam, ad me clamantem sive orando, sive psallendo, sive praedicando, sive optando. Sunt et alii amici, quos prae oculis habes, qui etiam hujusmodi quadrifidam concentorum veluti pulchrum διατέσσαρον symphoniam audire delectantur, et idcirco aures adhibent et auscultant atque optant audire te canentem et dicentem: Ego autem sicut oliva fructificavi in domo Domini, speravi in misericordia Dei mei, et exspectabo nomen tuum ante conspectum sanctorum tuorum.104 Hi, inquam, sancti et tales amici auscultant, optativo et desiderativo modo, ut fias quales ipsi sunt, ut unus eorum optabat anathema fieri pro fratribus suis,105 quorum salutem desiderabat; et quia 1269C ipse in hortis virtutum sapientiae quoque et scientiae jam habitabat, sollicitus erat sic vocem suam in auribus meis temperare, ut et Deo et hominibus placeret, et quid saluti hominum competeret, vita et doctrina ostenderet. Unde haec vox ejus est ex hortis sapientiae et virtutis resonans, et mihi audibilis: Castigo corpus meum et servituti redigo, subjicio, ne forte dum aliis praedicavero, ipse reprobus efficiar.106 Hoc  modo dum caro ita spiritui subjicitur, ut nihil infra se cupiat, solum quod supra se est quaerat, haec est vox quae delectabiliter sonat in auribus meis, imo hoc est Canticum canticorum quo nihil dulcius in hac mortali vita cantare potest homo mortalis et passibilis, quali voce et quali cantico semper rapitur 1269D ad illam ineffabilem dulcedinem capiendam, quam nec oculus vidit, nec auris audivit,107 cujus assecutio perficiet hominem immortalem et impassibilem. Hanc nempe vocem et hoc canticum, dum angeli et omnes sancti mei auscultant et audire desiderant, ad eamdem gloriam quam isti, hoc est angeli adepti sunt, et illi hoc est homines, sancti per fidem, spem et charitatem se adepturos, non dubitant, te quoque quae nondum adepta es, secum adipisci peroptant, atque pro hoc mihi incessabiliter supplicant. Quid tandem ad hanc vocem dilecta respondet? Fuge, dilecte mi, etc.

 VERS. 14.— Fuge, dilecte mi, et assimilare capreae hinnuloque cervorum super montes aromatum.  

Si attente inspiciamus, magna haec vox humilis 1270A corde, sive ad totam Ecclesiam referamus, sive ad quamlibet Deo devotam animam: cur enim sancta Ecclesia sive quaelibet sancta anima haec ad Deum non utatur voce in praesenti vita? Dicit nempe unus sanctorum: Ex parte cognoscimus et ex parte prophetamus; cum autem venerit quod perfectum est, evacuabitur quod ex parte est.108 Quid iste persensit, qui cognoscendi et prophetandi imperfectionem in hac vita praesenti pronuntiavit? quod enim ex parte est, perfectum non est; sed hanc imperfectionem dicit evacuandam, quando in futura vita venerit quod perfectum est; cujusmodi autem imperfectionem si recte consideres, nimirum hujus dilecti fuga est.

Porro quidquid in sacramentis Ecclesiae agitur, 1270B magna et profunda mysteria continet, quae omnia hujus dilecti potentiam, virtutem et gratiam praedicant, sed quis est qui de his ad plenum disputare valeat? unde dilecta prae hujusmodi magnitudinis attonita, ex parte cognoscit et ex parte prophetat, sed quia ad plenum comprehendere non valet, deficit, et dilecto ut fugiat non pro neglectu, sed pro defectu proclamat: fuge enim subtilium rerum in discussione sacramentorum, dilecti hujus fuga est. Nam quando vim eorum et efficaciam ad plenum enarrare, vel discutere non possumus, fugit nos iste dilectus: item cum sacrae Scripturae faciem intendimus, sed eam plene pervidere et arcana thesaurorum ejus introire non possumus, profecto fugit 1270C nos iste dilectus.

  Sed fugientem non temere retineamus, verum quidquid in sacramento vel sanctarum Scripturarum subtilitate comprehendere non possumus, igni comburamus, hoc est sancto Spiritui reservemus, et ne in sensum haereticum nimis discutiendo incidamus, fugere dilectum sinamus. Nempe secundum exemplum beati Jacob qui cum angelo luctatus est, nos quidem cum verbo Dei luctari monemur, sed postquam, data benedictione, tactu nervi claudicamur, fugere Dei verbum permittamus. Quid namque est luctari cum verbo Dei, nisi infatigabiliter sensum sacrae Scripturae investigare? Quid denique victorem a victo benedictionem postulare et suscipere, nisi ipsius sensus intelligentiam quaerere et 1270D invenire? Sed victor a victo benedictione accepta femore emarcente claudicat, quia is qui sacram Scripturam, Deo inspirante, bene intellexerit, omni carnis voluptate restincta, in activa et contemplativa vita proficit, et grandi quidem spiritus commodo, sed magno carnis suae vincit detrimento. Denique is claudicat qui vicit, quia tetigit qui victus est, nervum femoris ejus et emarcuit; quomodo claudicat? videlicet uno pede terrae innitens, alterum a terra suspendens, id est activam vitam pro cura subditorum non omnino relinquens, et contemplativae prae ejus dulcedine totis viribus inhaerens.

Iste claudus salit vel ascendit sicut cervus, terramque vix tangere dignatur, nam conversatio ejus in coelis est:109 verumtamen ex parte, uno 1271A enim tantum pede nunc interim illuc suspensus est, donec veniat quod perfectum est. Et idcirco quia nunc perfecte comprehendere non potest, recte dicit: Fuge, dilecte mi. Cum ergo verbi Dei sensum in monte cum Domino loquentes, mente percipimus, illud Apostoli attendamus: Noli altum sapere, sed time,110 ne dum dilectum fugientem incaute prosequimur, in perversi dogmatis foveam dilabamur. Item hoc modo dilectum fugere dicimus, quia semper est incomprehensibilis; nam istud concedendum majestati ejus ut non possit comprehendi, semperque sit desideratus ac desiderabilis, nosque lateat, quandiu simus in hoc corpore, quam magna sit multitudo dulcedinis ejus, quam abscondit timentibus se.111

 1271BDicamus ergo ei: Fuge, fuge, cautus nobis ac providus, ne unquam dum vivimus, nos comprehendisse arbitremur, sequentes ut comprehendamus. Sive hoc modo dicat quaevis fidelis anima et sapiens Deo humili et devota mente: Domine, non sum digna ut intres sub tectum meum,112 non sum digna ut in me ostendas aliquod frequens praesentiae, vel visitationis tuae miraculum. Fuge, inquit, dilecte mi, non quaero in praesenti vita gloriam, sed desidero gratiam, non quaero claritatem miraculorum, sed opto remissionem peccatorum. Fuge, inquam, dilecte mi, et  saltus hujusmodi similes saltibus capreae aut hinnulo cervorum effice, non super me, sed super montes aromatum, super excelsa merita sanctorum atque perfectorum. Non est meum de 1271C divinitatis tuae arcano, de altissimis praeceptorum tuorum documentis, de profundis sacramentorum tuorum mysteriis tractare, vel disputare, sed illorum potius qui montes excelsi possunt dici propter eminentiam sapientiae et virtutum, qui tacti Spiritu tuo sancto fumigant tuum bonum odorem, ut possint dicere cum Apostolo: Christi bonus odor sumus 1272A Deo in omni loco,113 atque ideo recte dicuntur montes aromatum. 

Et quid mirum si te ego infirmitatis meae conscia, fugere dico, cum ipsi montes magni et docti, in ipsorum tuorum operum, sive praeceptorum, vel etiam sacramentorum consideratione obstupescant, et te nonnunquam fugere sinant? Nam unus istorum montium, qui usque ad tertium coelum porrectus fuerat, et quae non licet homini loqui audierat,,114 fugientem te dilectum persequi timens, O altitudo, inquit, divitiarum sapientiae et scientiae Dei, quam incomprehensibilia sunt judicia ejus et investigabiles viae ejus! Quis enim cognovit sensum Domini, aut quis consiliarius ejus fuit? aut quis prior dedit illi et retribuetur ei? quoniam ex ipso et 1272B per ipsum et in ipso sunt omnia, ipsi honor et gloria in saecula saeculorum.115

Idcirco, dilecte mi, fuge, non ut me omnino derelinquas, sed quod hic, qui incomprehensibilis es, adipisci non valeo, in futura mihi vita, vera et aeterna beatitudine sine fine concedas. Similis esto capreae, hinnuloque cervorum super montes aromatum. Hoc est, etiam perfectorum sanctorum intellectum incomprehensibili divinitatis tuae cognitione transcende; sive in eorum cordibus tales fac saltus, ut de virtute in virtutem proficiant,116 quia quoties electi de bonis ad meliora, de virtutibus ad virtutem proficiunt, quasi quosdam in eorum mentibus saltus Deus facit, quatenus his paulatim gradibus sive saltibus, ad illum summum et perfectum 1272C perveniant statum, in quo videtur Deus Deorum in Sion,117 ubi possint incessabiliter dicere et cantare in auribus Domini Sabaoth, non simpliciter canticum, sed Canticum canticorum, hoc est cognoscere et percipere illud summum et optimum bonum in saecula saeculorum. Amen.

  EPILOGI LOCO AUCTORIS PARAENESIS Ad sacras virgines quibus haec commentaria scripsit et inscripsit.


1271

 1271DEcce, dilectae sorores, ut potuimus vobis cantavimus, et quantum ille noster summus praeceptor donavit, sub cujus disciplina omnes sunt qui recte et bene canendi scientiam quaerunt. Sed quia bene et recte canendi scientia triplici constat instrumento, videlicet, corde, ore et opere, convincor peritus non esse cantor. Ore quidem cantare possum, sed si reliqua duo defuerint, omnis mei cantionis species coram Domino inanis erit: siquidem corde et opere cantare, potest Deo placere, etiam si non cantet ore; ore autem solummodo cantare, non 1272D autem corde et opere, impossibile est Deo placere posse. Porro qui vult perfectam habere canendi scientiam, et summam ipsius nosse dignitatem, trium istorum oportet semper habere facultatem. Quam Apostolus se nosse et habere ostendens: Psallam, inquit, spiritu, psallam et mente.1 Nam spiritu psallere est et verba spiritualia memoriter proferre, quod est ore cantare; et ad opera spiritu concepta procedere, quod est opere cantare; mente psallere est vitalem verborum sensum mente percipere, quod est corde cantare.

 1273ADato autem instrumento ad recte et bene canendi scientiam consequendam opus est, ut etiam sciamus quid primum sit in canendo sciendum, et quale canticum, ut perveniamus ad canticum canticorum. Primo quippe discere et cantare nos oportet canticum illud novum, de quo cantando hortatur nos Spiritus sanctus in Psalmo: Cantate, inquit, Domino canticum novum, laus ejus in Ecclesia sanctorum.2 Si relativorum qualitatem consideres, ubi dicitur novum, consequitur ut et vetus sit. Sed primo videamus quid sit vetus canticum, ut ex ejus agnitione melius novum intelligamus.

Vetus illud canticum vetus homo Adam cantavit et docuit, sed novo cantico quod postea auditum est, valde oppositum et contrarium et ea distantia 1273B distans, quae est inter mortificans et vivificans. Et quod est illud canticum? nimirum illud, quo vetus ille homo Factori suo reclamavit, et contra justitiam et pietatem vociferatus est, videlicet superbia, inobedientia et peccati sui excusatio. Justum quippe fuit ut factori et rectori suo subditus esset, et obediret, miserum autem fuit, quod post culpam se non recognovit  neque de pietate Dei praesumpsit, sed contemptor culpae suae poenam in omnem suam posteritatem exsul paradisi transfudit. Hujus cantici flebilem tragoediam multi quanto plus cantant, illius praesumptionem et negligentiam imitando, tanto majorem impositae mortis exsolvunt vindictam.

Huic autem cantico oppositum est illud novum 1273C canticum, canticum pacis et laetitiae, canticum vitae et justitiae, canticum virtutis et salutis quod praecinuit ille novus homo, et non tantum simpliciter homo, sed Deus et homo; hujusmodi nempe praecentore qui dixit: Discite a me quia mitis sum et humilis corde et invenietis requiem animabus vestris,3 monemur novum utilitatis cantare canticum. Porro exemplo ipsius Domini, de quo dicit Apostolus: Christus factus est obediens Deo Patri usque ad mortem,4 monemur suavis obedientiae cantare canticum; ad vocem quoque ejusdem novi praecentoris qui dicit: Poenitentiam agite, appropinquabit enim regnum coelorum,5 monemur non declinare cor nostrum in verba malitiae, ad excusandas 1273D excusationes in peccatis;6 quia haec est gravissima, imo miserrima vox veteris hominis impoenitentis, vox, inquam, veteris et dolore pleni cantici, quin potius converso modo ejusmodi cantici et in novum mutato, laboriosam quidem quantum ad corpus sed salubrem quantum ad animam spiritus contribulati melodiam, quatuor modorum genere, hoc est compunctione, confessione, satisfactione, perseverantia Deo concinamus; et in quatuor ipsorum modorum finalis videlicet cogitationem, locutionem, actionem et consuetudinem quotidie deponamus.

Siquidem utriusque cantici, hoc est veteris et novi, isti sunt finales, cogitatio, locutio, actio, et consuetudo, et secundum praecedentis speciem modi 1274A depositionem suscipiunt; sive et elegiacam quantum ad vetus, sive suavem et musicam quantum ad novum. Musica nempe depositio est, quae fit rationabile vocum sive tonorum, conjunctione, dispositione, tenore, et hanc magis, imo semper suscipit novum canticum, propter rationabilem motum mentis, bene et pulchre canentis, et ad bonum finem cogitando, loquendo, agendo, consuescendo semper tendentis. E contra elegiaca haec est tristis et misera depositio est, quae fit irrationabili et inaequali motu mentis; et quia confusa est hujusmodi cantionis species, in suavem et immitem depositionis generat qualitatem.

Est ergo inter hujusmodi duo cantica ea distantia, quae est inter vitam et mortem; quia vetus 1274B occidit, novum autem vivificat, et hoc a simili, nam dicuntur quaedam marinae bestiae, quae syrenae nuncupantur, quae dum navigantes dulcedine cantus sui alliciunt et attrahunt,  subito incautos et negligentes submergunt: hoc autem modo dum carnales quique in hujus mundi pelago, quasi navigantes carnalis vitae dulcedine, peccati delectatione tenentur, repente salutem animae suae negligentes, et converti per poenitentiam nolentes ab immundis spiritibus ad aeternam mortem rapiuntur. Et hic est veteris cantici modus, quia a spiritu superbiae et inobedientiae inchoans, in aeternae damnationis barathrum, gravissimo et miserrimo cordis impoenitenti sono extremam deponit vocem.

Porro ex alia parte ea similitudo est, quae nobis 1274C ostenditur ex divina et humana Scriptura. Ex divina quidem qua scribitur David cithara sua furorem Saulis mitigasse:7 ex humana vero qua scribitur Orpheus cantu suo lenisse tigres et leones; et Amphion sono testitudinis saxa movisse, quod significat novi cantici hanc esse virtutem, ut contra salutem suam furentes mitiget bestiales hominum mentes et dura mortalium corda, rationali verborum et sensuum motu, ad bonum vivendi modum et rationabilem morum honestatem componat. Et iste est novi cantici modus, qui a spiritu humilitatis et obedientiae inchoans, in aeternae beatitudinis gaudium altissimo et laetissimo cordis innocentis sive poenitentis sono ultimam deponit vocem.

 1274DSicut ergo contraria sibi sunt vita et mors, ita sibi contraria sunt vetus et novum canticum juxta qualitates personarum quarum auctoritate utrumque canticum initium accipit et finem. Veteris siquidem cantici auctor est diabolus, novi vero cantici auctor est Christus. Quocirca, contempto auctore mortis, auctorem vitae sequamur, cujus delectabilem et suavissimum sanctitatis concentum jugiter attendentes, ineptas sirenarum voces, hoc est stultas malignorum spirituum persuasiones, surda pertranseamus aure.

Officinae autem et mansiones, in quibus instrumenta hujus novi et salubris cantici parentur et servantur, et in quibus ipsum canticum audiamus et discamus, et cantandi consuetudine et exercitio 1275A perveniamus ad illud Canticum canticorum, cujus suavitas et dulcedo nunquam deficiet, sunt dilecta Domini tabernacula, de quibus quondam divinus ille, qui dixit se auditorem sermonum Dei, et visionem Dei intuentem, qui cadit, et sic apertos habet oculos, percunctaturus est:

 Quam dilecta, inquit, tabernacula tua, Jacob, et tentoria tua, Israel; ut valles nemorosae, ut horti juxta fluvios irrigui; ut tabernacula quae fixit Dominus, quasi cedri propter aquas multas.8 Veri autem Israel ac spiritualis Jacob peregrinantis vel militantis in praesenti saeculo, tabernacula sunt religiosi, et secundum  disciplinam Christi bene dispositi, ordines videlicet conjugatorum, continentium, viduarum atque virginum secundum 1275B utrumque sexum, haec plane tabernacula singula in suo proposito pulchra sunt.

 Quam pulchra tabernacula, quam pulchra tentoria? ut valles nemorosae, ut horti juxta fluvios irrigui. Ista similitudo ex aliis Scripturae locis perspicua est: siquidem in Isaia Dominus derelictae quondam gentilitati spiritualium virtutum merita tanquam deserto arbusta promittens: Dabo, inquit, in solitudine cedrum et spinam, myrtum et lignum olivae: ponam in deserto abietem, ulmum et buxum simul, ut videant, et sciant et recogitent et intelligant pariter.9 Ergo pulchra tabernacula ut valles nemorosae. Valles propter humilitatem, nemorosae propter diversarum pulchritudinem virtutum.

 1275CIn his enim tabernaculis Dei, hoc est professionibus sanctis, sunt cedri, hoc est sancti fide et opere incorrupti et imputribiles, atque odore virtutum redolentes: sunt spinae verbo et exemplo alios compungentes et ad bona opera provocantes: sunt myrtus proximorum tribulationes per compassionem verbo consolationis temperantes: sunt olivae misericordiae et pietatis actibus perfluentes; sunt abietes contemplationi virtute ad alta semper surgentes: sunt ulmi quamvis saeculares et minus fructificantes alios tamen bene viventes suis facultatibus sustentantes et adjuvantes: sunt buxus quamvis ad alta virtutum non surgentes, neque fructum facientes, parentum tamen fide semper viventes: 1275D sunt ergo haec tabernacula Domini ut valles nemorosae, quia hoc ex humili corde, actu quoque et habitu infimo contrahunt, ut tantarum ubertate virtutum virescant atque florescant.

Sunt etiam ut horti juxta fluvios irrigui, sicut alibi dicitur: Et eris quasi hortus irriguus, et sicut fons aquarum cujus non deficient aquae.10 Et in eisdem canticis: Hortus conclusus, fons signatus, fons hortorum, puteus aquarum viventium, quae fluunt impetu de Libano.11 Ecce tabernacula pulchra ut horti juxta fluvios irrigui. Quia ex humore Spiritus sancti semper sunt virentes et florentes sermone et actione, et assidua divinorum praeceptorum meditatione.

Sunt quoque cedri propter aquas; quod Psalmista 1276A ostendit, qui cum dixisset: Rigans montes de superioribus suis, etc., continue subsecutus: Saturabuntur, inquit, campi et cedri Libani quas plantavit.12 Ergo pulchra tabernacula ut cedri propter aquas, id est juxta aquas, videlicet in quibus passeres nidificant,13 quorum abundantia cum sunt divites homines, pauperum supplet inopiam.

Igitur, haec tabernacula sunt  ut tabernacula quae fixit Dominus, quia omnis ista eorum pulchritudo, ornatus et compositio, opus est Dei omnipotentis, sua gratia illa collocantis, promoventis, decorantis et sustentantis.

 Fluet aqua de situla ejus, et semen ejus erit in aquas multas.14 Quae est situla ejus? Imo, quae est aqua ejus? Nimirum veri Jacob, hoc est supplantatoris, 1276B sive veri Israel, hoc est mentis Dominum videntis. Quorum nonnulli in his tabernaculis, hoc est professionibus, habitant. Cujus situla est Christus de quo hauritur aqua, id est sancta Scriptura. Per eum quippe sancta Scriptura aperitur, imo ab illo sitis excitatur, ut haec aqua desideretur, ab illo sensus aperitur, ut Scripturae intelligantur. Fluet ergo aqua de situla ejus, id est vera manabit intelligentia Scripturarum de Christo ejus. Quid deinde? Et semen ejus erit in aquas multas. Quod est aqua de situla ejus, hoc est multitudo aquarum de semine illius. Nam semen illius, semen patris ejus Abrahae,15 illius videlicet, qui vere Pater excelsus, sive Pater multarum gentium Christus est.

Hoc semen illius erit in aquas multas, id est hoc 1276C semen fundit aquas multas. Bibendo experti sumus quod vere in aquas multas sit semen illius. Qui in me credit, inquit, flumina de ventre ejus fluent aquae vivae.16 Item: Qui biberit ex aqua quam ego dabo ei, non sitiet in aeternum, sed aqua quam ego dabo ei, fiet in eo fons aquae salientis in vitam aeternam.17 Hoc, inquam, gratia ejus bibendo experti sumus. Ecce enim de hac situla, quae est Christus ipse, multa sancti Spiritus in una Ecclesia dona percepimus, multa et largissima Scripturarum mente possidemus.

Igitur in his tabernaculis Domini, novum illud semper resonat canticum quod cantant horum tabernaculorum habitatores septem vocum differentiis, 1276D regente cantum Spiritu sancto sua septiformi gratia, videlicet sapientia et intellectu, consilio et fortitudine, scientia et pietate atque timore Domini. Porro ex his septem vocum differentiis diversae fiunt beatitudines quasi octo modorum species; videlicet humilitas, mansuetudo, luctus, sive tria secundum Dominum, pax, misericordia, munditia, justitiae appetitus, patientia.

Et iste cantus sive laus Dei non est nisi in Ecclesia sanctorum, quia quod sancti sunt et quod sciunt et possunt hoc unde sancti sunt, Dei solius gratiae munus est. Et tales quotidie exeuntes de Aegypto hujus mundi, contemptu propriae voluntatis tenentes citharas Dei, hoc est carnis mortificationem, non solum cantant canticum novum, sed et 1277A canticum canticorum, quia hoc modo ad illam ineffabilem Dei charitatem proficiunt, quae est virtus virtutum, et ex qua procedit, et in qua continetur omnium virtutum plenitudo.

Vos itaque, dilectae sorores, quia tabernaculum Dei estis, sive in tabernaculis Dei habitatis, hoc novum semper concinite canticum humilitate, castitate, patientia, obedientia, carnis mortificatione, Dei et proximi dilectione. Cantabiles vobis sint justificationes 1278A Domini in loco peregrinationis vestrae,,18 ut quandoque de Aegypto hujus saeculi exeuntes et ad terram promissionis pervenientes atque bonis ipsius terrae, quae nec oculus vidit, nec auris audivit, nec in cor hominis ascendit,19 aeterna liter perfruentes, cum omni suavitate et dulcedine sine intermissione cantetis non solum canticum novum, sed et canticum canticorum, per omnia saecula saeculorum. Amen. 

